
Кiрiспе 

 

Тақырыптың өзектілігі. ХІХ ғасырдың соңы мен ХХ ғасырдың алғашқы 

екі он жылдығы отандық тарихымыздың, оның ішінде Қазақстанның ұланғайыр 

оңтүстік өңірін қамтыған бұрынғы Түркістан өлкесі Сырдария облысы 

тарихының аса күрделі де, ауыр кезеңдерінің біріне жатады. 

Бүгiнгi күндерде – Тәуелсiз Қазақстанның өмiр шындығына сай тарихын 

қалыптастырып жатқан кезде - Қазақстанның 1917-1920 жылдардың аралығын 

қамтитын азаматтық қарама-қарсылық кезеңiндегi әлеуметтiк-экономикалық 

және саяси өмiрiн зерттеу ғылыми-танымдық қажеттiлiктен туындап отыр. 

Түркістан генерал-губернаторлығының құрамындағы Сырдария облысы 

1887 жылғы    1-і  қаңтарда құрылған. Әкімшілік-территориялық   тұрғыдан 

Ташкент, Черняев (Шымкент), Әулиеата, Перовск (Ақмешіт) және Қазалы  

уездерінен   тұратын облыстың жер көлемі 459   мың шаршы   км-ге (верст)   

тең  ұланғайыр территорияны   алып жатты. Бұл жердің басым көлемі ежелгі  

заманнан  қазақтардың  ата-қонысының (этникалық территориясының) 

құрамына кірді. Облыс тұрғындарының  құрамы көп ұлтты  болғанымен, 

қазақтар олардың басым көпшілігін құрады. Оны мекендеген   өзбектер,    

қырғыздар, тәжіктер, қарақалпақтар  жалпы саны, келімсек орыстарды 

қосқанның өзінде  ондағы қазақтардың  санынан әлдеқайда аз болды. 

 Осыған қарамастан  Сырдария облысы   1918  жылға дейін   алғашында  

Түркістан генерал-губернаторлығының, кейін  Түркістан өлкесінің    

құрамында, ал 1918    жылғы мамырдан 1924  жылға дейін  Түркістан АКСР-

ның  құрамында болып келіп,  тек қана 1924 жылы  Орта Азияны  ұлттық- 

территориялық межелеу нәтижесінде   Қазақ АКСР-на қосылды. 

Қысқа уақыт аралығында әкімшілік-территориялық тұрғыдан үлкен 

өзгерістерге ұшыраған аймақтың XIX ғасырдың соңы - 1920 жылдарға дейінгі 

әлеуметтiк-экономикалық және саяси өмiрiнің даму ерекшеліктері осы 

кезеңдерде орын алған күрделі тарихи өзгерістермен тығыз байланысты.  

Аталған тарихи кезең әлеуметтік және саяси қарама-қайшылықтарға толы 

болды. 1905-1907 жылдардағы бірінші орыс революциясы және оның Ресей 

империясының Түркістан сияқты отарлық аймақтарына тигізген әсері, Орта 

Азия мен Қазақстанды түгелге дерлік қамтыған 1916 жылғы ұлт-азаттық 

қозғалыс, оларға жалғасқан 1917 жылғы қос революция мен азамат соғысы 

және оның нәтижесінде Кеңес өкіметінің жеңіске жетуін осы кезеңнің басты 

саяси оқиғалары ретінде көрсете аламыз.  

 ХХ ғасырдың басында  жалпы Ресейде,   оның отарлы аймақтарында 

әлеуметтік қайшылықтар шиеленісті, империяның Қазақстан мен Түркістан 

өлкесіндегі отарлық саясаты, әсіресе  «столыпиндік» реформаларды   жүзеге 

асыру барысында аса күшейді.  Империядағы дағдарыс   1914 жылы басталған 

бірінші дүниежүзілік  соғысқа байланысты   шырқау шегіне шықты. Жоғарыда 

айтылған  факторлар Қазақстанның, оның ішінде Түркістан өлкесіне   қараған 

Сырдария   облысының саяси хал-ахуалын да шиеленістірді. Бұл өңір біртіндеп  

метрополияның экономикалық өміріне  ғана тартылып қоймай, оның 

орталығында орын алған  саяси күрес  орбитасына  да тартыла бастады.  

Бұл 1905-1907 жылдардағы бiрiншi орыс революциясының Қазақстанға 

жасаған әсерiнен, Қазақстан мен Орта Азияның жергiлiктi халықтарының 1916 

жылғы ұлт- азаттық көтерiлiсiнен аса айқын көрiндi. 

1917 жылғы Ақпан буржуазиялық-демократиялық төңкерісінің жеңiсi 

нәтижесiнде патша үкiметiнiң құлатылуы мен Ресейде Республикалық тәртiптiң 

орнатылуы Қазақстан мен Түркiстандағы саяси жағдайды түбiрiмен өзгерттi. 

Жоғарыда аталған кезеңнің 1917-1920 жылдардың аралығын қамтитын 

уақыты аса өткір әлеуметтiк мәселелер мен саяси қарама-қайшылықтарға толы.   

Дәл осы жылдары Кеңес өкiметi толық жеңiске жетiп, келешекте тоталитарлық 

жүйеге негізделген алып мемлекет Кеңестер Одағы құрылып, оның таптық 

ұстанымдар (принциптер) мен коммунистiк идеологияға негiзделген билiк 

жүйесiнiң саясат, экономика және идеология салаларындағы негiздерi құрылды. 

Қазіргі тарих ғылымының басты талабы өткен кезеңдердегі әлеуметтік,  

экономикалық, саяси және мәдени даму тәжірибесін ескеруді, оны ұлттық 

құндылықтар тұрғысынан зерделеу екендігі даусыз. Сондықтан қайшылықты 

оқиғаларға толы тұтас тарихи кезеңдерге қатысты күрделі мәселелерді белгілі 

бір аймақ шегінде зерттеу өзекті бола түсері даусыз. Қазақстанның оңтүстік 

аймағының, атап айтсақ бұрынғы Сырдария облысының әлеуметтік-

экономикалық және саяси өмірінің ерекшеліктері нақты зерттеу нысаны ретінде 

қарастырылған емес.  

Кеңестік билік тұсында біз қарастырып отырған кезеңдегі Ресейдің ұлттық 

аймақтардағы жүргізген отарлау саясатының күшеюі мен бұдан кейінгі  

кеңестің билік жүйесінің орнығуының ерекшеліктерін терең зерттеп, жан-

жақты ашу мүмкін болмағаны белгілі.  Сондай-ақ тақырыптың ғылыми-

танымдық маңыздылығымен қатар, оның бүгінгі тәуелсіз Қазақстан 

Республикасының саяси-әлеуметтік дамуының мәселелерімен тығыз 

байланыстағы өзектілігін де атау керек. Себебі Сырдария облысында 

қарстырып отырған кезеңде орын алған тарихи өзгерістер, олардың себептері 

мен салдарлары қазіргі таңдағы еліміздің  саяси, экономикалық, 

демографиялық дамуы мен мемлекетаралық қарым-қатынас мәселелерімен де 

тығыз байланысты. 

Сондықтан Сырдария облысының XIX ғасырдың соңы мен 1920 жылдарға 

дейінгі әлеуметтік-экономикалық дамуының ерекшеліктерін осы кезеңдерде 

орын алған саяси өзгерістер негізінде зерттеу бүгінгі күннің қажеттілігінен 

туындап отырған тақырыптардың бірі екендігі даусыз.  

Тақырыптың зерттелу деңгейі. Қазақстанның оңтүстік аймағының Ресей 

империясының отарына айналуы мен оның салдарлары жөнінде кезінде 

көптеген зерттеулер жазылды. Олардың қатарында К.К. Паленнің [1],                          

В. Заорская мен Г. Александровтың [2], А.И. Добромысловтың [3],                 

П.Г. Галузоның [4], М. Шоқайдың [5], А. Пясковскийдің [6], С. Наурызбаевтың 

[7], Л. Динашеваның [8] еңбектерін бірінші кезекте атаған жөн.  Бұл зерттеу 

еңбектерінде Түркістан аймағының XIX ғасырдың соңы мен ХХ ғасырдың 

басындағы әлеуметтік-экономикалық дамуының мәселелері мен қоғамдық- 

саяси өмірдегі өзгерістердің барысы қарастырылған.   

Кеңестік тарихнамада  тарихымыздың 1917-1920 жылдар аралығын 

қамтитын кезеңі зерттеушiлер тарапынан үлкен ықыласқа ие болды. 

Тарихнамада “Ұлы Октябрь революциясы мен азамат соғысы тарихы” аталған 

осы кезеңге жүздеген монографиялар мен мыңдаған мақалалар арналды. 

Зерттеушiлердiң ХХ-ғасырдың 80-i жылдарыңдағы есеп-мәлiметтерiне 

жүгiнсек, елде Қазан төңкерісінің жеңiске жету тарихына, олардың iшiнде 

Қазақстанда Кеңес өкiметiнiң орнау тарихына арналған тек қана кiтаптар мен 

басқа да қорытындылаушы еңбектердiң (обобщающие работы) саны 15 мыңдай 

болған [9, 26 б.]. 

Отандық тарихымыздың осы кезеңiнiң зерттелу жағдайына 

Г.Ф.Дахшлейгер [10-11], А.Нүсіпбеков [12-13], З.Алдамжаров [14], 

М.К.Қозыбаев [15], I.М.Қозыбаев [16-17] тарихнамалық монографиялар мен 

арнаулы зерттеу мақалалар арнады, ал Х.Ш.Иноятов [18], Т.Елеуов [19], 

С.Н.Покровский [20], С.Бейсембаев [21], А.С.Елагин [22], К.Нұрпейiсов [23-

24], т.б. қазақстандық және ортаазиялық ғалымдар өз зертеулерінің кiрiспе 

бөлiмдерiнде немесе арнаулы тарауларында осы кезеңге қатысты тарихнамалық 

талдаулар мен шолулар бердi. 

Жоғарыдағы авторлардың тарихнамалық еңбектерiнде Қазақстандағы 

1917-1920 жылдардағы азаматтық қарама-қарсылық тарихын зерттеу iсi ХХ 

ғасырдың 20 жылдарынан басталып, сол ғасырдың 80-i жылдарының соңына 

дейiн жалпы алғанда бiр сарында, бiр бағытта жүргiзiлгендiгi баса көрсетiлген. 

Бұл сарын мен бұл бағытқа тән басты қағидаларға төменгi үш тұжырым тән 

болды: 1) Ұлт аймақтарындағы, атап айтқанда Қазақстан мен Түркiстандағы, 

Кеңес Өкiметi үшiн күрес жалпыресейлiк революциялық процестiң құрамдас 

бөлiгi болды. Оған большевиктер жетекшiлiк еткен Ресей жұмысшы табы 

басшылық еттi; 2) Қазақстан мен Түркiстанда социалистiк революция мен 

пролетариат диктатурасы идеясы жергiлiктi еңбекшiлер тарапынан қолдау 

тапты; 3) Қазақстан мен Орта Азиядағы қарулы күрес бүкiл елде орын алған 

және шетелдiк империалистер мен Қазан революциясы жеңiсiнде саяси 

билiктен аластырылған езушi таптар бастаған Азамат соғысының құрамдас 

бөлiгi болды. 

Аталған кезең бойынша 1920-80 жылдарда жарияланған еңбектердi 

бiрнеше топқа бөлiп қарастыруға болады: 1-топқа 20-40 жылдар аралығындағы 

басылымдар жатады. Бұл топтағы жариялымдар негiзiнен революция мен 

азамат соғысына және кеңестiк құрылыстың, алғашқы кезеңдерiне 

қатынасқандардың естелiктерiнен (мемуарларынан) және жекелеген зерттеу 

еңбектерiнен тұрды. Бұл топтағы еңбектер қатарында Ә. Әйтиев [25], 

С.Меңдешев [26], Ғ. Тоғжанов [27], С.Сейфуллин [28], О.Бекұлы [29],                   

Т. Рысқұлов [30-31]  сынды қоғам және мемлекет  қайраткерлерінің еңбектерін 

атап өтуге болады. Олардың басым көпшiлiгi Қазақстанның әртүрлi аймақтары 

мен өңiрлерiндегi оқиғаларға арналды. 

Соған қарамастан оларда құндылығын осы күнге дейiн жоймаған деректер 

кездеседi. Алайда осы топтағы жариялымдардың басым көпшiлiгiнде мұрағат 

құжаттары жеткiлiктi пайдаланылмады және жекелеген шындыққа сай 

келмейтiн субъективтiк пiкiрлер орын алды. 

Соғыстан кейiнгi жылдарда, әсiресе ХХ-ғасырдың 60-80 жылдары 

Қазақстан мен Орта Азиядағы ХХ ғасыр басындағы жағдай, 1916 жылғы ұлт-

азаттық көтерiлiс мәселелерi, 1917 жылғы Ақпан және Қазан төңкерістері мен 

азамат соғысы тарихы нақтылы және әртүрлi, әр қырлы деректер көздерi 

негiзiнде зерттелдi. Аталған мәселлер  А.Б. Тұрсынбаевтың [32], И.И. Минцтiң 

[33], К. Үсенбаевтiң [34-35], С.Н. Покровскийдiң [36], А. Жүргеновтың [37],             

П.М. Григорьев пен М.П. Пахмурныйдың [38], С.Зимановтың [39-40],                    

Ф. Маликовтың [41] зерттеулерінде жан-жақты қарастырылған. Сондай-ақ 

аталған мәселенің зерттелуінде Орта Азия мен Қазақстан және Қазақстанның 

облыстарындағы кеңес үкіметінің орнау тарихына  арналған жинақтардың да 

[42-43] орны ерекше.  

О.Қоңыратбаевтың көрнекті қоғам және мемлекет қайраткері                        

Т. Рысқұловтың қоғамдық-саяси және мемлекеттік қызметінің Түркістан 

кезеңіне арналған зерттеуін де ерекше атап өту қажет [44].  

1960-80 жылдарда жарияланған арнаулы зерттеулер жалпы алғанда, “Ұлы 

Октябрь революциясы - ХХ ғасырдың басты оқиғасы”  деген коммунистiк 

партия ұсынған тезистi дәлелдеуге, Қазақстандағы Кеңес үкiметi үшiн күрес 

осы революцияның құрамдас бөлiгi деген пiкiрдi дәлелдеуге бағышталды. Бұл 

қоғамға, онда орын алған сан-салалы, әр қырлы өзгерiстерге таптық және 

партиялық (коммунистiк) көзқарастың көрiнiсi болды. Бұл жылдары жарық 

көрген еңбектерде Қазақстандағы 1917-1920 жылдардағы оқиғаларды талдап, 

оларға баға беруде таптық көзқарас пен коммунистiк идеологияның 

басымдылығы үстемдiк еттi. Сондықтан да оларда Қазақстандағы Алаш пен 

Орта Азиядағы (оның iшiнде Қазақстаннның Оңтүстiгiндегi) жәдидтер 

(жаңашылдар) қозғалыстарына, сол сияқты олардың нәтижесiнде дүниеге 

келген Алаш және Түркiстан (Қоқан) автономияларына тарихи шындыққа сай 

келмейтiн терiс баға берiлдi. Бұл қозғалыстардың ұлт-азаттық мәнi жоққа 

шығарылып, олардың жетекшiлерi “халық жаулары” ретiнде қараланды. 

Сонымен қатар В.И. Лениннiң “Кеңес өкiметiнiң салтанатты шеруi” туралы 

сезiмге негiзделiп (эмоцияға сүйенiп) айтылған сөздерi тұғырнамалық 

(концепциялық) деңгейге көтерiлдi. Осының нәтижесiнде Қазақстан мен Орта 

Азиядағы Кеңес өкiметi үшiн күрестiң күрделiлiгi мен қиыншылықтары, оның 

Ресейдiң Орталық аудандардағы жағдаймен салыстырғандағы өзiне тән 

ерекшелiктерiне мән берiлмедi. Атап айтқанда Қазақстандағы қосөкiметтiлiктiң 

өзiне тән ерекшелiктерiне көңiл аударылмады, мұнда 1917 жылғы Ақпан 

төңкерісінен кейiнгi алғашқы айларда Орталық аудандардағыдай (Петроград, 

Мәскеу) қосөкiметтiлiк емес, саяси билiкке таласушы көптеген күштердiң 

болғандығы ескерiлмедi [45]. 

Елбасы Н.Ә. Назарбаев атап өткен 1917-1920 жылғы оқиғаларды зерттеуде, 

оның басқа кезеңдерi сияқты «тоталитаризм ұлттық тарихтың қалың-қалың 

қабаттарына кереметтей бiр зұлымдық әдiстi қарсы қойды - ұлттың өткен 

тарихының бiр тұтас жанды тасқыны тап күресi дейтiн мұқыл ұғыммен 

мылжалап тасталғаны» [46] туралы тұжырымын естен шығармауымыз қажет. 

КСРО-ның тарих саханасынан кетiп, Қазақстан мен басқа Орта Азия 

республикаларының тәуелсiздiк алуына байланысты осы өңiрлердегi 1917 

жылғы қос революция мен Азамат соғысына қатынасы бар оқиғалар тiзбегi, ХХ 

ғасырдың алғашқы ширегiндегi Қазақстан мен Түркiстанның ұлттық 

интеллигенциясының ағартушылық және саяси қызметi тарихының көптеген 

беттерi өмiр шындығына сай қайта жазылуда. Бұл ретте Алаш және жәдидтер 

(ортаазиялық жаңашылдар) қозғалыстары жөнiнде, 1917 жылы құрылған Алаш 

және Түркiстан автономиясы туралы жарияланған К. Нұрпейiсовтың [47], 

М.Қойгелдиевтiң [48], Д. Аманжолованың [49], Ә. Ауанасованың [50] iргелi 

зерттеулерi, осы мәселелердi әр қырынан қарастырған, Х.М. Тұрсынның [51], 

Е.Е. Сайлаубайдың [52], А. Махаеваның [53], Ж. Нұрманбетқызының [54], Б.Ә. 

Есiркемесованың [55], С. Смағұлованың [56] еңбектері отандық тарих 

ғылымының сұранысынан туындаған жаңа теориялық-методологиялық 

ұстанымдарға негізделген зерттеулер ретінде ерекшеленеді . Ал, С. Өзбекұлы 

[57], Т.Қ. Әуелғазина [58], Ш.Т. Омарбеков [59], А.С. Слямов [60], Г.С. 

Нарматова [61] сынды ғалымдар өз зерттеулерiнде айтылмыш кезеңдегi 

Қазақстан мен Орта Азия зиялыларының саяси құқықтық, тарихи көзқарастары 

мен қоғамдық саяси қызметiн жан-жақты қарастырды. 

Қазақстанның оңтүстік аймағының біз қарстырып отырған кезеңдегі 

мәселелерінің жаңа тұрғыдан зерттелуінде Өзбекстанның Р.М. Абдуллаев, С.С. 

Ағзамходжаев, И.А. Алимов және тағы басқа бiр топ ғалымдары жариялаған 

көлемдi еңбекті атап өтуге болады. Бұл зерттеу жұмысында Түркiстанның ХХ 

ғасыр басындағы, атап айтсақ 1917-1924 жылдар аралығындағы тарихының 

күрделi мәселелерi ұлттық тәуелсiздiк тұрғысынан қарастырылған [62]. Еңбек 

авторлары ХХ ғасырдың бiрiншi ширегiндегi Түркiстанның саяси тарихына 

өздерiнiң басты назарын аударған. Атап айтқанда Түркiстан мұхториятының 

(Түркiстан автономиясының) құрылуы мен күштеп таратылуы, Бұхара және 

Хорезм Республикалары тарихының саяси және әлеуметтiк-экономикалық 

қырлары, 1924 жылғы өлкенi Ұлттық территориялық межелеу мәселелерi 

тарихи шындыққа сай зерттелген. Алайда бұл еңбекте 1924 жылға дейiн 

Түркiстан АКСР-ның құрамында болып келген қазақтың байырғыдан бергi ата 

қонысы болған Сырдария мен Жетiсу облыстары тарихи мәселелерiне 

жеткiлiктi мән берiлмеген. Сонымен қатар Алаш және Түркiстан (Қоқан) 

автономияларының тағдырындағы ұқсастық пен олардың әр қайсысына тән 

ерекшелiктер жөнiнде нақтылы айтылмаған. 

А.А. Голованов пен Г.С. Тiлеуқұловтың “Түркiстан тарихи бетбұрыста. 

1917-1920 жж” атты еңбегi [63] жоғарыда сөз болған бiр топ авторлар жазған 

зерттеу сарынында жазылған, тiптi оның жекелеген тарауларындағы деректер 

мен ойлар қайталанған. Бұл жағдайды А.А. Головановтың Өзбекстанда жарық 

көрген айтылмыш екi кiтапқа қосалқы автор болуымен түсiндiруге болады. 

Сондықтан да А. Голованов пен Г.С. Тiлеуқұлов жариялаған кiтаптың 

жетiстiктерi де, жекелеген кемшiлiктерi де Р.М. Абдуллаев пен оның 

әрiптестерi шығарған еңбекке берген бағаға ортақ.  

Тақырыптың зерттелу тарихына қысқаша тарихнамалық шолу жасай 

отырып, біз қарастырып отырған кезеңдегі Сырдария облысының әлеуметтік-

экономикалық дамуы мен саяси тарихының мәселелерінің отандық тарих 

ғылымында арнайы зерттеу нысаны ретінде қарастырылмағанын көреміз. Отан 

тарихында ең бір күрделі кезең болып табылатын ХХ ғасырдың басындағы 

қым-қиғаш тарихи оқиғалар кешенді түрде зерттеліп, бұл кезеңдегі басты 

тарихи оқиғалардың негізгі бағалары айқындалғанымен, бұл оқиғалардың жеке 

өңірлердегі көріністері, өзіндік ерекшеліктері толық зерттелген емес.   

Диссертацияның зерттеу нысаны. XIX ғасырдың соңы мен 1920 жылдар 

аралығындағы Қазақстанның оңтүстік аймағының әлеуметтік, экономикалық 

және саяси дамуының өзіндік ерекшеліктері мен тарихи салдарларын зерттеу 

болып табылды.  

Зерттеудің мақсаты мен міндеттері. Диссертациялық жұмыстың басты 

мақсаты Қазақстанның оңтүстік аймағының XIX ғасырдың соңы мен 1920 

жылдар аралығындағы әлеуметтік-экономикалық және қоғамдық-саяси 

өміріндегі өзгерістерді Сырдария облысының мысалында аталған кезеңдегі 

тарихи дамуға негіз болған және оларға ықпал жасаған тарихи оқиғаларды 

талдау арқылы ғылыми тұрғыдан сараптау болып табылады. Зерттеу 

жұмысының мақсатына жету үшін төмендегідей міндеттер айқындалды:   

- XIX ғасырдың соңы мен ХХ ғасырдың басындағы патшалық Ресей билігі 

тұсындағы Сырдария облысының әлеуметтік-экономикалық дамуының өзіндік 

ерекшеліктерін анықтау;  

- Қазақстанның оңтүстік аймағындағы Ақпан төңкерісіне дейінгі қоғамдық-

саяси өміріндегі өзгерістерді сараптау;  

- Сырдария облысы тұрғындарының 1916 жылғы ұлт-азаттық көтеріліске 

қатысуының мәселелерін талдау;  

- 1917 жылғы Ақпан төңкерісінен кейінгі Қазақстанның оңтүстік өңіріндегі 

"көпөкіметтіліктің" орнауының барысы мен ерекшеліктерін көрсету;  

- 1917 жылдың екінші жартысындағы азаматтық қарама-қарсылықтың 

күшеюі кезеңіндегі Сырдария облысында орын алған қоғамдық-саяи өмірдегі 

өзгерістерді Алаш және Түркiстан автономияларына тән ортақ белгiлер мен 

жекелеген ерекшелiктерiн талдау арқылы ашып көрсету; 

- Сырдария облысындағы Кеңес өкіметінің орнауы мен орнығуы және осы 

өңiрдегі “қосөкiметтiлiктен” бiрөкiметтiлiкке ауысу процесiн жаңаша тұрғыдан 

пайымдау;  

- Сырдария облысы мысалында Кеңестiк билiк жүйесiнiң экономика мен 

идеология салаларындағы негiздерiн құрудағы алғашқы қадамдарына талдау 

жасау.   

Зерттеу жұмысының деректік негіздерін әртүрлi мұрағат қорларының, 

атап айтқанда Қазақстан Республикасы Орталық мемлекеттiк мұрағатының, 

Өзбекстан Республикасының Орталық мемлекеттiк мұрағатының, Жамбыл 

облыстық мемлекеттiк мұрағатының тиісті қорларында  сақталған құжаттар мен 

қарастырылып отырған кезеңге байланысты  жарияланған құжаттар 

жинақтарының мәліметтері, ХХ ғасырдың басында жүйелі түрде жарияланып 

тұрған «Сырдария облысы бойынша шолу» жинақтары («Обзоры по Сыр-

дарьинской области»), статистикалық мәліметтер, осы кезеңдегі мемлекет және 

қоғам қайраткерлерінің естеліктері, 1917-1920 жылдары және олардан кейiнгi 

кезеңдердегi газеттер мен журналдардың материалдары құрайды. 

 Аталған мұрағат қорларындағы құжаттар мен  материалдарда 

төмендегідей тарихи мәліметтер сақталған: 

- Жамбыл облыстық мемлекеттiк мұрағатында (50, 384 – қорлар), 

Сырдария облысында бұрынғы болыс басшылары мен ауыл старшындарын 

Уақытша үкіметтің комиссарларымен алмастыруға арналған сайлауларда орын 

алған кемшіліктер мен  заңсыздықтар және оны жою жөніндегі арыздар туралы 

мәліметтер, Әулиеата уезіндегі ашаршылыққа байланысты 1918 жылы 15 

қарашада жазылған құжаттар сақталған. 

- Өзбекстан Республикасының Орталық мемлекеттiк мұрағатында (1,7 - 

қорлар) Сырдария облысы тұрғындарының 1916 жылғы ұлт-азаттық қозғалысқа 

қатысқандары туралы, Сырдария облысының әскери губернаторы қазақтар мен 

қырғыздардың ортасына от жағып, оларды араздастыру бағытында уезд 

бастықтарына берген нұсқауы туралы деректер сақталған. 

 - Қазақстан Республикасы Орталық мемлекеттiк мұрағатынан (1,406 - 

қорлар) Сырдария облысында 1919 жылғы астық өнімі бойынша әр уезге 

салынған азық-түлік салғырты мен мал басына белгіленген салғырттың көлемі 

және оның орындалу көріністері туралы мәліметтер алынды. 

   Сол кезде жарыққа шығып тұрған «Қазақ», «Наша газета», «Известия», 

«Бірлік туы», «Ұлұғ Түркістан» газеттерінде жарияланған мақалалар мен 

хабарламалар аймақта орын алған қоғамдық-саяси өзгерістер мен әлеуметтік-

экономикалық дамуына қатысты құнды мәліметтер береді.   

Сонымен бірге, зерттеліп отырған кезең куәгерлерінің естелік жазбалары 

(мемуарлар), М. Шоқай, Т. Рысқұлов, А. Байтұрсынов, Ә. Бөкейханов,                  

М. Дулатов сынды халқымыздың біртуар перзенттерінің еңбектерiндегі, З.У. 

Тоған, М.Х. Сұлтанғалиев сынды Ресейдегі ұлт-азаттық қозғалыс 

қайраткерлерінің шығармаларындағы зерттеу тақырыбына байланысты 

мәліметтер де дерек көздерi ретінде пайдаланылды.  

Зерттеу жұмысының методологиялық негіздеріне тәуелсіз Қазақстан 

шындығынан туындайтын талапарға сай өткен тарихты зерттеп білуде жалпы 

адамзаттық және ұлттық құндылықтар ұстанымдары алынып, өркениеттілік 

ұстаным, тарихилық, нақтылық және логикалық бірізділік қағидалары 

ескерілді. Тақырыптың басты мәселелерін зерттеу барысында кеңестік 

тарихнамада маркстік-лениндік идеология қағидаларына сәйкес орныққан 

кейбір теориялық тұжырымдар қайта қарастырылып, тарихи-объективті баға 

берілді. Тарихи-хронологиялық әдіс ХІХ ғасырдың соңы - ХХ ғасырдың 

басындағы патшалық Ресей билігі тұсындағы Сырдария облысының 

әлеуметтік-экономикалық және саяси дамуын нақтылауға мүмкіндік берді. 

Салыстырмалы-тарихи тәсілді пайдалану Ақпан төңкерісінен кейінгі Сырдария 

облысының қоғамдық-саяси өмірін талдауға көмектесті. Сонымен қатар, 

диссертация тақырыбына тікелей қатынасы бар зерттеулер жүргізген жекелеген 

отандық және шетелдік ғалымдардың дәлелді ой-пікірлері де кәперге алынды.   

Зерттеудiң ғылыми жаңалығы. Қазақстанның оңтүстік аймағының XIX 

ғасырдың соңы мен ХХ ғасыр басындағы әлеуметтік-экономикалық және саяси 

дамуын Сырдария облысы мысалында отандық тарих ғылымында  жаңа 

көзқарас тұрғысынан арнайы тақырып ретінде кешенді түрде қарастыра 

отырып, төмендегiдей ғылыми жаңалықтарға қол жеткіздік:  

- ХIX ғасырдың соңы мен ХХ ғасырдың басында Сырдария облысында 

орын алған әлеуметтік-экономикалық өзгерістердің ерекшеліктерін талдау 

арқылы патшалық Ресейдің отарлау саясатының аймақтың әлеуметтік, 

демографиялық және экономикалық дамуына тигізген  салдарлары мен 

зардаптары сарапталды;  

- ХХ ғасыр басындағы Түркістан өлкесіндегі отарлық езгіге қарсы азаттық 

күрес идеологиясы мен өлкедегі түрлі саяси топтардың қызметтерін талдау 

арқылы Қазақстанның оңтүстігіндегі қоғамдық-саяси дамудың ерекшеліктері 

тұжырымдалды;   

- 1916 жылғы Сырдария облысындағы ұлт-азаттық күресті жаңа тарихи 

көзқарастар тұрғысынан саралап, Қазақстан мен Орта Азиядағы ұлт-азаттық 

қозғалыстың заңды құрамдас бөлiгi ретінде қарастырылды. Сырдария 

облысындағы күрестің өзіндік ерекшеліктерін ескере отырып, аймақтағы 

көтеріліс тарихы да нақты үш кезеңге бөлу арқылы пайымдалды және бұл 

күрестің барысы мен ерекшеліктерін сараптау арқылы аймақтағы патша 

үкiметiнiң беделiнің түсуі мен азаттық үшін күрес идеологиясының күшеюінің 

тарихи сабақтастығы айқындалды;   

- 1917 жылғы Ақпан төңкерісінен кейінгі аймақтың саяси өмiрiнде орын 

алған қоғамдық-саяси өзгерістер “көпөкiметтiлiк” пен “қосөкiметтiлiктің” 

орнауының барысы мен ара-қатынасы алғаш рет нақты, әрі деректі құжаттар 

негізінде анықталды;  

- Қазақстанның оңтүстік өңірінің “Шуро-и-Исламшылдар” қозғалысы 

Қазақстандағы  Алаш қозғалысы өкілдерімен осы өлкелердің  Ресей 

демократиялық федерациясы құрамындағы ұлттық-территориялық автономия  

болуын жақтағанын қарастыра отырып, олардың өзара ұқсастығы мен 

жекелеген ерекшелiктерi ұлттық - демократиялық Алаш қозғалысының белгiлi 

қайраткерлерi А.Байтұрсыновтың, М. Дулатовтың, Мұстафа Шоқайдың, 

М.Тынышбаевтың, т.б. еңбектерi мен естелiктерi және нақты тарихи фактілерді 

салыстыра талдау арқылы дәйектелді; 

- Большевиктердің өз биліктерін орнату жолында ұлттық мүдделерді соңғы 

орынға ығыстырып тастағаны нақты деректер мен фактілерге сүйене отырып 

қарастырылды және Сырдария облысындағы Кеңес өкіметінің орнауының 

өңiрдегі ерекшеліктері   “қосөкiметтiлiктен” бiрөкiметтiлiкке ауысу процесi 

жаңа құжаттар негізінде баяндалды; 

- Кеңестiк билiктiң экономика мен идеология салаларындағы негiздерiн 

қалаудағы іс-шараларын қарастыра отырып, тоталитарлық билік жүйесінің 

орнығуының аймақтағы нақты көріністері мұрағат деректері негізінде 

сараланды.  

Зерттеу жұмысының хронологиялық шеңберi зерттеудің айқындалған 

мақсат-міндеттеріне сәйкес ХІХ ғасырдың соңы мен 1920 жылдың аралығы деп 

белгіленді. Алғашқы мерзімдік шек, яғни XIX ғасырдың аяғы  1887 жылы 

Түркістан өлкесінің құрамында Сырдария облысының құрылуымен межеленсе, 

ал соңы осы өңірде орын алған 1917-1920 жылдар аралығын қамтыған кең 

мағынадағы азаматтық қарама-қарсылықтың аяқталып, Кеңес өкіметінің жеңісін 

айқындаған 1920 жылмен шектелді.  

Зерттеудің теориялық және қолданбалық маңызы. Диссертация 

материалдарын, келтiрiлген дерек мәліметтері мен ғылыми тұжрымдар және 

қорытындыларын Қазақстан мен Орта Азия елдерінің XIX ғасырдың соңы мен 

ХХ ғасырдың алғашқы ширегіне дейінгі  әлеуметтік-экономикалық және саяси 

тарихының мәселелерін зерттеуде, Республикамыздың жоғарғы оқу 

орындарының тарих факультеттерiнде Қазақстанның жаңа және қазіргі заман 

тарихынан базалық курстар оқыту мен арнаулы курстар, семинар сабақтарын 

жүргiзуге, элективті курстар дайындауда қолдануға болады.  

Қорғауға ұсынылатын негізгі тұжырымдар. XIX ғасырдың соңы мен 

ХХ ғасыр басындағы Қазақстанның оңтүстік аймағының әлеуметтік-

экономикалық дамуы мен саяси өміріндегі өзгерістер тарихын Сырдария 

облысының мысалында қарастыра отырып, төмендегідей тұжырымдарды 

ұсынамыз:  

- ХIX ғасырдың соңы мен ХХ ғасырдың басында патшалық Ресейдің 

отарлау саясатының нәтижесінде Қазақстанның оңтүстік аймағы 

метрополияның арзан шикізат көзіне айналып, жергілікті   халықтардың 

дәстүрлі   шаруашылық тәртібі бұзылып, қалалар мен ауылдарда әлеуметтік 

теңсіздік орын алды; 

 - ХХ ғасырдың басында әлеуметтік қайшылықтардың шиеленісуі 

нәтижесінде Түркістан өлкесіне қараған Сырдария   облысы  саяси күрес  

орбитасына  да тартыла бастады. Осылайша ХХ ғасыр басындағы отарлық 

езгіге қарсы азаттық күрес идеологиясы күшейіп, аймақта түрлі саяси 

топтардың қызметтері жандана түсті; 

- Сырдария мен Жетiсу облыстарындағы көтерiлiсшiлер 1916 жылдың 

күзiнде  аяусыз басылып жаншылғанымен, нәтижесінде аймақтағы патша 

үкiметiнiң беделi төмендеп, азаттық үшін күрес идеологиясы одан әрі күшейе 

түскендігі пайымдалды; 

- 1917 жылғы Ақпан төңкерісінен кейінгі Сырдария облысындағы 

«көпөкiметтiлiк» Орталық Ресей үлгiсiмен «қосөкiметтiлiкке» ұласты. Осы 

орайда ұлттық-демократиялық «Алаш» партиясының басшылығы Уақытша 

үкiметтi қолдаса, жекелеген қазақ халқының өкiлдерi, негiзiнен радикалдық 

көзқарас пен әрекеттердi таңдап алған интеллигенция өкiлдерi кеңестер 

жағында болғандығы нақты деректер негізінде көрсетілді; 

- Аймақтағы Алаш қозғалысы мен жәдидшiлдiк қозғалысының өзара 

ұқсастығы мен орын алған жекелеген ерекшелiктерi де талданып көрсетілді; 

- Сырдария облысында Кеңестердiң жеңiске жету жолы кеңестік 

тарихнамада тұжырымдалғандай «салтанатты шеру» түрiнде болған жоқ, 

керiсiнше тамыры терең әлеуметтiк, таптық қарама-қарсылықты күшпен жеңу 

жолымен жүргiзiлдi. Жергiлiктi халықтардың, олардың қатарында қазақтардың 

жекелеген өкiлдерi ғана Кеңес өкiметi үшiн күреске қатынасқандығы, ал 

халықтың басым көпшiлiгiнің бейтараптық позиция ұстағандығы пайымдалды; 

- Сырдария облысындағы Кеңес өкіметінің саясат пен руханият 

салаларында алғашқы жылдарда-ақ қалыптаса бастаған ұстанымдары қоғамның 

өмiрiне тұтастай бақылау орнатуға тиiстi коммунистiк идеологияның үстемдiгiн 

нығайтуға бағытталғандығы ашып көрсетілді. 

Зерттеу жұмысының сыннан өтуі. Зерттеу жұмысының мазмұны 

бойынша жалпы 10 мақала жарық көрген. Оның ішінде Білім және ғылым 

саласындағы Бақылау Комитеті белгілеген басылымдарда 5 мақала, 

халықаралық және республикалық ғылыми-практикалық конференцияларда 

жасалған 4 баяндамалар түрінде жария болды.  

 Диссертация Шәкәрім атындағы Семей мемлекеттік университетінің тарих 

және құқық кафедрасында талқыланып, қорғауға ұсынылды. 

Диссертацияның құрылымы. Зерттеу жұмысы кiрiспеден, үш тараудан, 

жеті тараушадан, қорытындыдан және пайдаланылған әдебиеттер тiзiмiнен 

тұрады.  

1 XIX ғасырдың соңы – ХХ ғасырдың басындағы патшалық Ресей 

билігі тұсындағы Сырдария облысының әлеуметтік-экономикалық және 

саяси дамуы 
                

1.1 Облыстың әлеуметтік-экономикалық дамуының өзіндік 

ерекшеліктері 

XIX ғасырдың ортасына қарай патшалық Ресей Орта Азияны түгелге 

дерлiк өзiнiң отарына айналдыру iсiн аяқтады. Патша әскерлерiнiң  Әулиеата 

мен Шымкенттi алуы және генерал Черняев әскерлерiнiң осы өңiрдiң басты 

қаласы Ташкентке баса көктеп кiруi осыған дейiн Қоқан хандығының 

құрамында болып келген ұланғайыр территорияны Ресей империясының 

отарына, ал оны мекендеген халықтарды оның бодандарына айналдырды. 

Сонымен қатар орыс  патшалығы Орта Азиямен көршiлес елдер арқылы бұл 

өңiрге Ұлыбританияның енуiне тосқауыл орнатты. 

Қазақстан мен Орта Азия бүкiлресейлік шаруашылық айналымына ендi. 

Ал мұның өзi метрополия үкiметi жүргiзген саясатын және одан туындайтын 

басқа да шаралардың нәтижесiнде бұл өңiрлердiң сан-салалы өмiрiн түбiрлi 

өзгерiстерге әкеп соқты. Қоғамдық-экономикалық қатынастарға айтарлықтай 

жаңалықтар ене бастады. 

Патша үкiметi Қазақстан мен Орта Азияны метрополиялық аграрлық 

шикiзат көзi мен өз товарларын өткiзетiн рынокқа шапшаң қарқынмен 

айналдыра бастады. Осы зымиян саясатқа қарамастан, Ресейге шығыстағы ұлт 

аймақтарының қосылуы олардың экономикалық және мәдени дамуын 

жылдамдатты, олардың капиталистiк қатынастардың иiрiмiне түсуiне ықпал 

жасады. Бұл өңiрлердiң халықтарының, оның iшiнде Сырдария облысы 

тұрғындарының өмiрiнде, олардың Ресейге қосылу процесi аяқталуынан кейiн 

айтарлықтай өзгерiстер орын ала бастады. Бұл өзгерiстер, атап айтқанда, осы 

өңiрге Орталық Ресейден қоныс аударушылардың лек-легiмен келе бастауынан, 

егiншiлiк пен сауданың дамуынан, өнеркәсiп орындары мен темiржол 

құрылысының пайда болуынан, көшпелi шаруалардың отырықшылыққа көшу 

нышандарынан, қазақтар мен басқа да тұрғылықты халықтардың дәстүрлi 

шаруашылықтары мен әдет-ғұрыптарына жекелеген жаңалықтардың енуiнен, 

т.с.с. анық көрiнуi. 

Ресей экономикасының ықпалымен халық шаруашылығының жекелеген 

салаларында капиталистiк қатынастар пайда бола бастады. Осындай өзгерiстер 

нәтижесiнде қазақ ауылы мен өзбек қыстақтарында, қоныс аударушы орыс-

украин селолары мен казак-орыс станицаларында әлеуметтiк жiктелу үрдiсi 

орын алып, ұлттық жұмысшы табының алғашқы топтары пайда бола бастады. 

Айтылған әлеуметтiк-экономикалық өзгерiстер Орта Азиямен, 

Қазақстанмен салыстырғанда жақсы дамыған Ресей экономикасының 

объективтi ықпалының нәтижесi едi. Олар жаңадан  отарланған өңiрлердегi 

халықтарды аяусыз қанап, ондағы өндiрiстiк  қатынастарды сақтауға тырысқан 

патша үкiметiнiң еркiнен  тыс орын алды. Сондықтан да 1917 жылдың 

қарсаңындағы Сырдария облысы, жалпы алғандағы Қазақстан мен Орта Азия 

сияқты, Ресей империясының капитализмге дейiнгi өндiрiстiк қатынастар 

(феодалдық-патриархалдық) үстем болған аграрлы-отарлы өлкесi болуы. 

Түркiстан Генерал-губернаторлығының құрамындағы Сырдария облысы 

патша үкiметiнiң шешiмiмен 1887 жылдың 1-i қаңтарында құрылды. Сырдария 

облысы  әкiмшiлiк-территориялық тұрғыдан Ташкент, Черняев (Шымкент), 

Әулиеата, Перовск (Ақмешiт) және Қазалы уездерiне бөлiндi. 

Сырдария облысы шығысында Шу өзенiнiң, батысында Арал теңiзiне 

дейiнгi, солтүстiгiнде Балқаш көлi мен Бетпақдаланың, оңтүстiгiнде Әмудария 

мен Каспий теңiзiнiң жағалауларына дейiнгi көлемi 459 мың шаршы км (верст) 

ұланғайыр территорияны алып жатты [64, 1 б.]. 

Бұл жер Бұхар мен Хиуа хандығын санамағанда Түркiстан өлкесi 

территориясының үштен бiрi едi. Облыс халқының саны 1914 жылғы есеп 

бойынша 1.930.878 адамға немесе Түркiстан өлкесi тұрғындарының үштен 

бiрiне тең болды (Түркiстан өлкесi халқының жалпы саны 5.943.790 адам едi). 

Облысты мекендеген халықтың 313.776-ы немесе барлық тұрғындардың 18,8 % 

қалаларда, ал 1.566.142-i ауыл, қыстақ және селоларда тұрды.  Халық санын 

уездерге шаққанда Ташкент уезiнде - 415.452, Қазалы уезiнде - 232.577 және 

Перовск уезiнде - 176.703 адам болды. Ең үлкен қала - 247.023 халқы бар 

Ташкент едi. Қалған қалалардың тұрғындары саны 14 мыңнан 20 мыңның 

арасында болды: Қазалыда - 19.737 адам, Перовскiде – 14.581. Түркiстанда - 

19.522, Әулиеатада - 20.327, Шымкентте - 19.586 кiсi өмiр сүрдi. 

Облыстың ұлттық құрамын төмендегi көрсеткiштер белгiлейдi: қазақтар 

мен қырғыздар - 1.138.059 адам, өзбектер - 436.528, орыстар - 103.500, 

қарақалпақтар - 111.425, тәжiктер - 8.043, татарлар – 6.285, басқа ұлттар 

өкiлдерi – 12710 адам болды [65, 87 б.]. 

Отарлаушылар өздерiне қосып алған жерлердi әкiмшiлiк-территориялық 

бөлiске салғанда (өлкелерге, облыстарға, уездер мен болыстарға) өлкенi 

мекендеген әр халықтың тiл, дiн, әдет-ғұрып ерекшелiктерi тiптен де есепке 

алынбағаны былай тұрсын, олардың ондаған, жүздеген жылдар бойы ұлттық 

және экономикалық мүдделерiмен санаспады. 

Түркiстан өлкесiн, оның iшiнде Сырдария облысын әкiмшiлiк-

территориялық жағынан бөлшектеу тәртiбi отарлаушы жүйенiң мақсат-

мүдделерiне бағындырылды. Патша үкiметi тағайындаған чиновниктер уезд 

бастықтарына дейiн метрополияның мүдделерiн қорғау мен өздерiнiң жеке 

бастарының мақсаттарын орындау үшiн шексiз құқықтарға ие болып, ешкiмнен 

қаймықпай, ойларына келгендерiн iстедi. Олар өздерiнiң тiкелей 

бастықтарынан басқа ешкiмнiң алдында жауап бермедi. 

Бұл жөнiнде Мiржақып Дулатов “Қазағым менiң, елiм менiң” атты 

мақаласында былай деп ашына баяндаған едi. “…Ең алдымен қазақ халқы -  

Россияға тәуелдi… оның, ешқандай правосының жоқтығы ыза мен кек 

тудырады… Өздерiңiз көз жазбай байқап отырғаныңыздай… чиновниктер, 

урядниктер… қазақтарды ұрып-соғып, малдарын тартып алып, ойына не келсе 

соны iстедi. 

Ендi чиновниктер бiздiң дiнiмiзге, атадан мұра болып келе жатқан әдеп-

ғұрыптарымызға… араласа бастады… дiни кiтаптарды тұтқынға алды. 

Ендi бұл чиновниктер қазақ даласына мыңдаған мұжықтарды жер аударып, 

қазақтардың суы мен шұрайлы жерлерiн тартып әперуде… “ [66, 221 б.]. 

Жергiлiктi билеу мен басқару жүйесiнде «бұратаналық әкiмшiлiк» 

(«Туземная администрация») дейтiнге қосымша ғана роль берiлдi: қазақ 

ауылын басқаратын әкiмшiлiк жүйе – болыс басшылары мен ауыл 

старшындары – көп жағдайда патша үкiметiнiң отарлау-әкiмшiлiк аппаратымен 

бiте қайнасып кеткен бай-шонжарлар өкiлдерiнiң қолдарында болды. 

Сырдария облысы тұрғындары шаруашылық жағдайы бойынша көшпелi 

мал шаруашылығымен және егiншiлiкпен айналысатын отырықшы 

диханшылардан (егiншiлерден) тұрды. Тек қана 1906-1915 жылдар кезеңі 

ішінде Сырдария округінде – 2,5 миллион десятина жер тартып алынған. 1917 

жылға дейiнгi мерзiмде патша үкiметi әртүрлi мақсаттарға, ең алдымен 

империяның орталық аудандарынан көшiп келушiлердi орналастыруға, темiр 

жолдар салу мұқтаждарына, т.с.с. Сырдария облысы тұрғындарынан, ең 

алдымен қазақтардан 3.204.696 десятина құнарлы жерлердi тартып алып, 

байырғы тұрғындарды шөл және шөлейт аймақтар мен таулы өңiрлерге 

ығыстырды [67, 599 б.].  

Сырдария облысындағы қазақ жерлерiн тартып алу, Қазақстанның басқа 

аймақтарындағы сияқты, XIX ғасырдың 80-i жылдарынан бастап күшейе түстi. 

Зерделi зерттеушi Телжан Шонанұлының пайымдауынша XIX ғасырдың 80-ші  

жылдарының аяғына дейiн патша үкiметi қазақ жерiн казак-орыс әскерлерiн 

(казачество) орналастырумен қамалдар мен қалалар салу үшiн алып отырса, 

одан кейiнгi кезеңде орталық Ресейден орыс шаруаларын (немесе «қара 

шекпендi мұжықтарды») селдей қаптатып Қазақстанға көшiрдi. Бiрiншi кезеңде 

(әскерлердiң) көшiрiлуiн Телжан Шонанұлы “Сары орыстың” қазақ жерiне 

көшiп келуi деп атаса, екiншi кезеңде көшiп келушiлердi “қара орыстың 

қаптауы” деп анықтады. ”Қазақ даласында переселен (көшiп келушiлер – З.Т.) 

мәселесi, - деп жазды Т. Шонанұлы, - 80-жылдардын аяғында – 90-жылдардың 

басында  кенеттен көтерiлдi. Осы 90-жылдардың басынан берi қарай iшкi қара 

шекпендердi көшкен бұлттай түнертiп, үкiмет қазақ жерiне аудара бастады. 

Шын талау ендi басталып, бұрынғылар ойыншық болып қалды. «Қара орысты 

көргенде, сары орысты әкем дерсiң” деген мақал осы мезгiлде туса керек. Неге 

десеңiз казак-орыстан гөрi (бiрiншi кезекте көшiп келген – З.Т.), оңтүстiк жылы 

губерниялардан (екiншi кезекте көшiрiлген – З.Т.) мұжықтардың түсi қаралтым, 

қонырқай болған) … 90-жылдардан берi қарай қазақ жерiнде талану тарихының 

2-дәуiрi туады. “Переселение” деген пәле шығады». [68, 224 б.].  

Қазақ жерiн тонаудың екiншi, қарқынды кезеңiнiң басталуы Сырдария 

облысы құрамына кiрген Түркiстан өлкесiнiң Ресей империясының отарына 

айналуымен тұспа-тұс келдi. XIX-ғасырдың соңына дейiн Сырдария облысында 

қара шекпендiлердiң 48 поселкесi пайда болып, олардың 20 мың тұрғыны 

болды. Одан кейiнгi жылдарда қазақ жерiн заңсыздықпен, әрi дөрекiлiк 

жолдармен тартып алу аса шапшаң түрде 1906-1916 жылдар аралығында 

тоқтаусыз жүргiзiлдi. Қазақ жерiн тартып алу - Қазақстанды отарлаудың негiзi 

болды. Сондықтан да  Телжан Шонанұлы “Қазақ жерiнiң тарихы – бiрте-бiрте 

қазақ жерiн сырттан келiп иемденудiң тарихы, талаудың тарихы,” - деп 

анықтады [68, 209 б.].   

Түркiстанға, оның iшiнде Сырдария облысына да, 1904-жылдардан  кейiнгi 

қоныс аудару iсiн тексерiп, оны жiтi зерттеген сенатор К.К. Пален осы iсте 

орын алған көптеген заңсыздықтың бетiн ашқан. Олар негiзiнен қоныс аудару 

учаскелерiнiң дұрыс бөлiнбеуiнен, жергiлiктi тұрғындардың өңдеп отырған 

жерлерiн тартып алу фактiлерiнен, келiмсектердiң өздерiне бөлiнген жерлердi 

тағылық әдiстермен “игерулерiнен” анық көрiнген [1.; 8, 6 б.]. Сырдария 

облысы күн өткен сайын көп ұлтты аймаққа айнала бастады. Сырдария 

облысына оның Ресей отарына айналуынан бұрын басталған өзбек халқы 

өкiлдерiнiң қоныс аударуы өзiнiң жалғасын тауып жатты. Мәселен, 1865-1885 

жылдар аралығында облыстағы өзбектердiң саны 19.000 адамнан 48.500-ге 

жетiп, 17 жыл iшiнде екi жарым есеге көбейген. 1909 жылғы мәлiметтер 

бойынша өзбектердiң Әулие ата уезiнде 9028 қожалығы болған [8, 17 б.].  

Жоғарыда айтылған ұлттардың өкiлдерiмен қатар Оңтүстiк Қазақстан 

өңiрiне сол кезде татар, тәжiк, немiс, еврей  т.б. халықтардың өкiлдерi қоныс 

аударған [8, 17 б.].  

Оңтүстiк Қазақстан территориясына әртүрлi ұлттардың (ең алдымен 

славян тектiлердiң) қоныс аударуына байланысты бұл өңiрдiң демографиялық 

хал-ахуалы да бiраз өзгерiстерге ұшырады. Аймақ тұрғындарының  санының 

өсуi халықтың орналасу тығыздығының бiршама өсуiне алып келдi. Сырдария 

облысында 1870 жылы әрбiр шаршы километрге 2,2 адамнан келсе, 1914 жылы 

– 3,7-ге тең болды. Бұл көрсеткiш Жетiсу облысында 1870 жылы – 1,9-ға тең 

болса, 1914 жылы – 4,4-ке дәл келдi [8, 22 б.; 71, 70 б.]. 

Сырдария облысы ең алдымен метрополия үшiн шикiзат көзi, екiншiден 

оның өндiрiс өнiмдерiн өткiзетiн рынок ролiн атқарды. Өлкеде пайда болған 

кәсiпорындар негiзiнен ауылшаруашылық өнiмдерiнен басқа шикiзаттарды 

алғашқы өңдеу iсiмен айналысты. 

1913 жылдың соңына қарай Сырдария облысында осындай 

кәсiпорындардың саны 183-ке жеттi, 1914 жылы тағы да 19 завод iске қосылды 

[70, 118 б.]. Бұл заводтардың көпшiлiгi Ташкент-Орынбор темiр жолы ашылған 

1906 жылға дейiн салынған едi. 183 заводтың 127-сi Ташкент уезiнде, олардың 

111-i Ташкенттiң өзiнде, қалғандары: Шымкент уезiнде - 18, Әулиеата уезiнде – 

25, Перовск уезiнде – 9, Қазалы уезiнде – 4 завод болды. Олардың жылдық 

тауар айналымы 15.165.420. сомға тең болды. Бұл ақша айналымының 90%-i 

Ташкент уезi мен қаласындағы кәсiпорындардың үлесiне тидi. Олардың 

iшiндегi ең iрiлерi қатарына макарон фабрикасы, төсек жасау шеберханасы, 

керамика шығаратын кәсiпорындар, мақта тазалау заводтары (16 завод), 

типографиялар (11), шарап пен май шығаратын заводтар, т.б. жатты. 

Iргесi 1883 жылы қаланған сантонин заводы Шымкенттегi iрi кәсiпорын 

болып саналды. Завод ақ жусаннан (читварная полынь) сантонин атты дәрi 

жасап шығарумен айналысты. Шымкент сантонин заводы жыл сайын жалпы 

құны 0,5 миллион сом тұратын 2000 пұт мөлшерiнде айтылмыш дәрi шығарып 

тұрды. Завод сантонинге деген Ресейдегі сұранысты ғана емес, әлемдiк 

қажеттiлiктi де артығымен қанағаттандырып отырды, өйткенi осы дәрiге деген 

жержүзiлiк рыноктың жылдық сұранысы зерттелiп отырылған мерзiмде бiр 

мың пұттан аспайтын едi [71, 8-16 б.]. 

Облыстың барлық уезд орталықтарында шарап өндiру, терi өндеу, жүн жуу 

мен оны  түту, май өндiру сияқты кiшiгiрiм кәсiпорындары болды. Бұларға 

қосымша Ленгiр кенiн және Байжансай көмiр кендерiн, Қарамкөл мыс 

рудниктерiн, Ташкент маңындағы мыс және алтын кендерiн, тұз өндiретiн 

орындарды атауға болады. 

1912 жылғы мәлiметтер бойынша облыста 100 мың пұттан астам көмiр, 

214.4 мың пұт ауыз тұзы, 5 мың пұт алебастр, 8 мың пұт әк, 78 құйма алтын 

өндiрiлдi [72, 123-125 б.]. 

Арал теңiзi мен Сырдарияның төменгi сағасында 24 балық аулаушылар 

кәсiбi болды. Сырдария облысының өнеркәсiп орындарында 3618 жұмысшы 

еңбек еттi. Бұл көрсеткiш облыс тұрғындарының әр жүзiнiң 0,19 % - на тең едi. 

Ал бұл көрсеткiш бүкiл Түркiстан өлкесiнде 0,35%-ке тең едi немесе өлкенiң 

әрбiр екi мың тұрғынынан 7 жұмысшы шыққан болатын. Сырдария облысы 

iшiнде салыстырмалы түрде жұмысшылардың үлес салмағы Әулиеата 

қаласында қомақты болды. Мұнда қаланың әрбiр 1000 адамына 14 адамнан 

келдi немесе Әулиеатаның 20 мың халқының 280-i жұмысшылар болды [70, 36 

б.]. 

Iрi кәсiпорын саналған Шымкент сантонин заводына 60-қа жуық қала 

жұмысшылары еңбектендi, ал басқа кәсiпшiлерде 8-ден 20-ға дейiн жұмысшы 

болды. Мәселен, Байжансай көмiр кенiнде 8, ал Ленгiр көмiр кенiнде 18 

жұмысшы болды. Қалалар мен темiр жолдардан алыс орналасқан осындай кен 

еңбеккерлерiн индустриалды жұмысшылар деп атауға тiптен болмайтын едi. 

Олардың көпшiлiгi белгiлi мерзiмдегi (сезондық) жұмыстарды атқарды [70, 112 

б.].  

1906 жылы еуропалық Ресейді Орта Азиямен жалғастырған темiржолдың, 

ал одан кейiн Арыс-Шымкент, Шымкент-Ленгiр темiр жол құрылыстары 

жүргiзiлдi. Темiр жолдар бүкiл Сырдария облысын кесiп өттi. Облыстың 

қалалары мен iрi елдi мекендерi тiкелей темiр жол бойына немесе оған жақын 

жерлерде болды (Ташкент, Қазалы, Перовск, Түркiстан, Шымкент). Ал мұның 

өзi Сырдария облысының өмiрiне айтарлықтай   өзгерiстер енгiздi: дәстүрлi 

шаруашылық жүргiзуде жаңалықтар пайда болды, Ресейдің өнеркәсiптi 

орталықтары мен сауда қарым-қатынастары жанданды, ұлттық жұмысшы 

табының, әсiресе темiр жолшыларының қалыптасу және даму процесi 

басталды. 1906 жылғы мәлiметтер бойынша Сырдария облысынан орталық 

Ресей аудандарына жөнелтiлген әртүрлi товарлардың жалпы көлемi 

төмендегiдей болды: Шымкент уезiнен – 240.230 пұт, Әулиеатадан – 294.864 

пұт, Перовскiден – 142.670 пұт, Қазалыдан – 134.650 пұт, Ташкенттен – 233.923 

пұт жүк жiберiледi. Сырдария облысынан орталық Ресейге жөнелтiлетiн жүк 

тасқыны жыл өткен сайын күшейе бердi. 

Мәселен, 1908 жылы темiржол арқылы елдiң еуропалық аудандарына 4,5 

млн пұт жүк жөнелтiлсе, 1912 жылы оның көлемi 18 млн пұтқа тең болды [7, 10 

б.].  

Заводтар мен фабрикаларда әйелдер мен жасөспiрiмдердiң еңбегi кеңiнен 

пайдаланылды. Түркiстан өлкесiнiң барлық заводтарында 21 мыңға жуық 

жұмысшылар болды, олардың 16.404-i ер адамдар, 3672-i (немесе барлық 

жұмысшылардың 17,5%-i) әйелдер және 849-i жасөспiрiмдер (немесе 4,1%) 

болды. Ал Сырдария облысындағы 3618 жұмысшылардың 455-i әйелдер, 246-i 

жасөспiрiмдер едi. Өлке жұмысшыларының ұлттық құрамы төмендегiдей 

болды: орыстар – 4774 адам, сарттар – 12.702, қазақтар – 944, тәжiктер – 1142, 

дұнған, тарапшы (ұйғыр) мен қашқарлықтар – 304, басқа ұлттар өкiлдерi – 1059 

адам [70, 30-47 б.]. 

Темiржол жұмысшылары жұмысшы табының жақсы ұйымдасқан, жол 

бойында шоғырланып тұратын және барынша саналы өкiлдерi болды. Ташкент 

қаласында екi темiржол магистралi (Орта Азия және Орынбор-Ташкент) 

тоғысты, бұл қалада екi-екiден темiр жол депосы мен темiржол шеберханалары 

(мастерские) орналасты. Ташкенттегi темiржол жұмысшыларының саны 2000-

ның үстiнде болса, Перовскiде – 400 жұмысшы болды [70, 17 б.]. 

Қазақстанда темiржол жұмысшылары XIX ғасырдың соңында қалыптаса 

бастады. Оған алғашқыда мұнда Сiбiр темiржолының Омск-Петропавловск 

бөлiгiнiң, Покровск-Орал-Рязань темiржолдары мен Воскресенск 

темiржолдарының салынуы негiз болды. 1900-1904 жылдарда Қазақстан 

темiржолшыларының саны 6-7 мың адамға жеттi. Орынбор-Ташкент темiржолы 

құрылысы аяқталысымен темiржол жұмысшыларының қалыптасу процесi 

шапшаң қарқын алды. 1906 жылы Қазақстанда 20 мыңдай темiржолшылар 

болды, ал 1913 жылы Троиц темiржолы iске қосылғаннан кейiн олардың саны 

22 мыңға дейiн өстi. Мұның үстiне көтерме жұмыс iстейтiн (работающие по 

подряду) бiрнеше мың жұмысшылар болды. 

Алтай, Жетiсу және Риддер темiр жолдарының салынуы мен бiрiншi 

дүниежүзiлiк соғыстың басталуына байланысты Орынбор-Ташкент, Сiбiр-

Рязань-Орал және Троицк темiржолдарындағы тасымал көлемiнiң өсуi 

нәтижесiнде 1917 жылы Қазақстандағы темiржолшылар саны 28 мыңнан асып, 

көтерме жұмыс атқаратындарды қосқанда 30 мыңдай болды [73, 519 б].
 
 

Қазақстан темiржолшы кадрлары өз құрамы жөнiнен көп ұлтты болды, 

алайда олардың көпшiлiгi iшкi губернияларынан келген орыс жұмысшылары 

едi. Олардың жекелеген кәсiби топтарының құрамындағы ұлттар өкiлдерiнiң 

ара салмағы да әр түрлi болды. Мәселен, тұрақты түрде еңбек ететiндердiң 

басым көпшiлiгiн орыстар құрады, ал күндеп жұмыс iстейтiндердiң iшiнде орыс 

емес ұлттардың өкiлдерi басым болды. 

Мұндай жағдай орыс емес ұлт өкiлдерiн темiржол жұмысына алуға патша 

үкiметiнiң шек қоюымен түсiндiруге болады. 

Мәселен, 1917 жылғы мәлiмет бойынша Орынбор-Ташкент темiржолының 

Тоғыз сапақ бөлiмшесiне қарайтын станциялар мен разъездерде тұрақты жұмыс 

iстейтiндер қатарындағы қазақтар үлесi 2-3%-тей болса, күнделiктi жалданып 

iстейтiндер қатарындағы қазақтар үлесi 70% болған [73, 519 б.]. 

Заводтар мен фабрикаларда ауыр қол жұмысы үстем болды. Түркiстан 

өлкесiнде 1914 жылы небәрi 507 механикалық қозғалтқыштар (двигатель) бар 

едi, олардың қуаты 21713 ат күшiне тең болды. Механикалық 

қозғалтқыштардың жартысынан астамы мақта тазалайтын заводтарға, т.б. 

кәсiпорындарда белгiлi дәрежеде қол күшi жұмыстарын жеңiлдетуге қызмет 

еттi. 

Түркiстан өлкесiндегi кәсiпорындағы жұмыс таңсәрiдегi 5-7 сағаттан 

басталып, көптеген сағаттарға созылды. Кәсiпорындардың 12,7-iнде ғана 

жұмыс күнi 8 сағатқа дейiн болса, көптеген кәсiпшiлiктерде ол 17-18 сағатқа 

созылды [3, 19-20 б.]. Осыншама еңбегi үшiн өлместiң күнiн көруге жетер-

жетпес жалақы алатын едi. Сырдария облысы бойынша бiр жұмысшыға тиесiлi 

жылдық жалақы 180 сом 37 тиынға тең болды. Сол кезде бiр отбасының өмiр 

сүру минимумы 300 сомнан кем болмауын ескерсек, жұмысшылардың 

материалдық әл-ауқатының қаншалықты ауыр болғандығына көз жеткiзуге 

болады. Жұмысшылардың 67%-нiң ғана жеке баспанасы болды, ал қалғандары 

заводтардың ауласындағы барактар мен жертөлелерде, заттан босаған қамба 

мен қоймаларда тұрды. Соңғыларының басым көпшiлiгi жергiлiктi ұлттардың 

өкiлдерi едi. 

Оларға дәрiгерлiк көмек мүлдем көрсетiлмейтiн. Сырдария облысының 

әрбiр 15.952 тұрғынына бiр дәрiгерден келетiн [70, 36 б.]. “Туркестанский 

куръер” газетiнiң 1909 жылғы 12-i желтоқсандағы санында мамандығы жоқ, 

жергiлiктi халықтар өкiлдерi болған жұмысшылардың жағдайы жөнiнде 

төмендегi жәйттер жазылды: “Жұмысшылардың көпшiлiгiне баспана ретiнде 

заводтағы қойманың бiрi бөлiнген, оның жарығы жоқ; шаң-тозаңнан көз ашу 

мүмкiн емес; барлық жерде тәулiгiне 12 сағаттан жұмыс iстеледi; 

…заводтардағы ауыр жұмыстар қол күшiмен орындалады; осындай жағдайда 

күн сайын дерлiк жұмысшылар жараланатын бақытсыз жағдайға ұшырап 

отырады, оның кейбiрi өлiммен аяқталады”  [7, 71 б.]. 

Заводтар мен фабрикалардың иелерi жұмысшылардың әлеуметтiк, мәдени-

тұрмыстық жағдайларын жақсартуға мардымды қаражат жұмсамады. Сырдария 

облысының барлық заводтарының бiр жылдық жалпы өнiмi 15 миллион сомға 

тең болғанына қарамастан, жұмысшыларға дәрiгерлiк көмекке 2898 сом, 

баспана қажеттерiне 27 сом, әлеуметтiк қауiпсiздендiруге – 13.497 сом, басқа 

шығындарға 5655 сом немесе жоғарыда айтылған мұқтаждықтарға жұмсалған 

қаражат бiр жұмысшыға шаққанда 6 сом 10 тиынға тең болды [74]. 

Жұмыс күшiн белгiлi мерзiмге жалдау Сырдария облысында кең тарады. 

Облыста көп тараған жалданып атқарылатын жұмыс түрлерiне мақта мен 

балықты өңдеу, сантонин заводы үшiн ақ жусанды жинау, темiржол бойындағы 

маусымдық  жұмыстар жатты. Ауылдар мен селолардан қалалар мен өнеркәсiп 

түрлерi орналасқан елдi мекендерге айтылмыш жұмыстарды атқару үшiн 

ондаған, жүздеген шаруалар келе бастады. 

Ауыл мен селоларды тастап қалалар мен темiржолдарға барып, пайда 

тауып қайтатындар (отходники) саны күннен күнге көбейе бастады. Осындай 

кәсiппен айналысатындар санының көбеюiнiң әлеуметтiк-саяси мәнi 

айтарлықтай болды. Бұл құбылыс бiр жағынан ауыл тұрғындарының 

патриархалдық томаға тұйықтығын шайқалтса, екiншi жағынан, халықтың 

белгiлi бөлiгiн товарлық-ақшалық қатынастарға тартты. Ал мұның өзi түптеп 

келгенде халықтың жалпы мәдени дәрежесi мен саяси санасының өсуiне қызмет 

еттi. 

XX ғасырдың алғашқы он жылдығында, басқа да көптеген елдер сияқты 

Ресей да дамудың индустриялдық кезеңiне нықтап аяқ басты. Ресей 

өнеркәсiптiк төңкерiсiн аяқтап, өзiнiң отарлы аймақтарын, олардың қатарында 

Түркiстан өлкесiнде, жаңа әлеуметтiк-экономикалық және қоғамдық-саяси 

қатынастардың аясына тартты [70, 58 б.].  

Бұл үрдiс отарлы аймақтардың байлықтарын шапшаң қарқынмен “игеру” 

және сол арқылы оларды бүкiлресейлік экономиканың аясына тарту үрдiсi – 

1914 жылы бiрiншi дүниежүзiлiк соғыс басталған соң жаңа қарқын алды [47, 32 

б.]. 

Сырдария облысында Орыс-Азия, Орыс-Қытай банктерiнiң ықпалы күштi 

болды. Орыс-Азия банкi капиталының 70%-i француздардың қолында болды. 

Волга-Камск банкi де белсендiлiк көрсеттi, оның бөлiмшелерi Ташкент 

қаласында ашылды. Ресейлік банктiң жергiлiктi бөлiмдерi басқа 

кәсiпорындармен қатар Дәуiтбаев, Коландаров, ағайынды Яушевтар, 

Давыдовтар, т.б. iрi мақта тазалайтын завод иелерiн қаражаттандырды. Өлкенiң 

экономикасы мен жер байлығына Ресей алпауыттарымен қатар шетелдiк 

капитал да қол сұға бастады. 

1917 жылдың қарсаңында Сырдария облысында өнеркәсiптiң кейбiр 

салалары дамып, темiр жолдар үлкен маңызға ие болғанына қарамастан, оның 

экономикалық өмiрiнiң негiзi бұрынғыдай жер шаруашылығы (көшпелi және 

жартылай көшпелiлер үшiн) болып қала бердi. 

Ташкент, Шымкент, Әулиеата уездерiнiң тау бөктерi мен таулы 

аудандарында оның тұрғындары мал шаруашылығымен қатар егiншiлiкпен де 

шұғылданды. Олар жартылай көшпелi өмiр сүргендерiмен отырықшы  өмiр 

салтына мықтап бағыт алған едi. 

Ташкент уезiнiң халқы түгелге дерлiк жер шаруашылығымен: мақта мен 

бау-бақша өсiрумен, күрiш егумен айналысты. 

Қазалы уезiнiң тұрғындары мал шаруашылығымен қатар 6419 десятина 

жерге күрiш ектi, ал Перовск уезiнiң халқы негiзiнен мал шаруашылығымен 

шұғылданды, олардың иелiгiнде күрiш алқабы небәрi 50 десятинаға тең болды. 

1912 жылы Сырдария облысындағы егiстiк жер көлемi 830.378 десятина болды. 

Олардың басым көпшiлiгi суарылмалы жазық алқаптар мен құнарлы, табиғи 

ылғалы мол тау етектерi мен таулы аймақтарға орналасқан едi. Барлық 

егiстiктiң жартысынан артығы немесе 453 мың десятинасы Ташкент уезi 

территориясында болды. Облыс жерiнде негiзiнен мақта, күрiш, бидай, арпа 

егiлiп, бау-бақша мен жоңышқа өсiрiлдi. 

Облыстық Россияның өнеркәсiп орындары шикiзат және азық-түлiк 

көздерiне тез қарқынмен айналуына байланысты, оның жекелеген аймақтары 

белгiлi дақылдарды өсiруге ыңғайландырылды немесе облысты экономикалық 

тұрғыдан аудандастыру iсi жүзеге асырыла бастады. Мәселен, Ташкент пен 

Шымкент уездерiнде негiзiнен мақта егiлсе, күрiш Қазалы, Ташкент және 

Шымкент уездерiнде өсiрiлдi, ал Әулиеата және Шымкент уездерiнiң 

айтарлықтай өңiрлерiнде дәндi дақылдар егiлдi. 

Сырдария облысы экономикасының жетекшi саласы мал шаруашылығы 

болды. Мал шаруашылығымен барлық уездердiң халқы айналысты. 1912 

жылғы көрсеткiштер бойынша облыста 677.263 бас жылқы, 640.094 бас iрi қара 

мал, 5.0823667 бас қой, 922.044 бас ешкi, 455.936 бас түйе болды [74]. 

Облыстың барлық уездерiнiң шаруашылық өңiрiнде сауда үлкен орын 

алды. Ең алдымен саудаға түсетiн төрт түлiк мал болды. Мал саудасы әрбiр 

уездiң қажеттiктерiн де, сырттан түскен сұраныстарды да қанағаттандырды. 

Мәселен, Әулиеата мен Шымкент уездерi өздерiнiң iшкi рыноктарымен қатар 

Ташкент рыногы арқылы бүкiл Түркiстан өлкесiнiң iрi орталықтарының малға 

деген сұраныстарын өтедi. Сырдария облысы сонымен қатар Жетiсу мен Семей 

облыстарының сататын мал басын былай қойғанда, Қытайдан келетiн малды 

Түркiстан қаласы арқылы Ферғана жазығына өткiзетiн транзиттiк аймақ рөлiн 

атқарды. Ферғана облысына негiзiнен Әулиеата жәрмеңкесiнен сатып алынған 

қой мен ешкi жөнелтiлiп отырылды. 

Бiр ғана 1912 жылы осы жәрмеңкеде сатылған малдың құны 4,5 миллион 

сомға тең болса, оның 3800  мың сомына сатылған мал Ферғанаға жiберiлдi. 

[70, 115-117 б.].  

Бауыржан Момышұлы өзiнiң “Ұшқан ұя” атты мемуарлық хикаятында сол 

кездегi Әулиеата қаласы мен уездiң басқа елдi мекендерiне сауданың дамуының 

қаншалықты жаңалықтар әкелгендiгiн бала Баурыжаннын көзiмен көркем 

баяндаған. ”… Бiздiң  қыстаудың жанынан өтетiн қара жолмен мал айдаған 

базаршылар шұбап барады. Бiреулер ат жетектеп, бiреулер қара мал қосарлап, 

ендi бiрi алдарына аша тұяқ уақ мал салып, көңiлдi кетiп барады. Көкем 

(әкесiнiң iнiсi Момынқұл – З.Т.) сондай бiр топқа 4 қой қосты. Бiз сатпақпыз… 

ол кезде қазақ үшiн базар деген - мал алып, мал сататын орын ғана емес, 

жүздесiп көрiсетiн, қол алысып, қошеметке бөленетiн, тiптi сағынысып 

табысатын салтанат мекенi сияқты едi… Байқасам, базарға келмейтiн жан жоқ 

екен. Алыс болыстың қазақтары, ала шапан өзбектер, тақиялы татарлар, күн 

қағарын басына киген қаба сақал орыстар, әр түстi әйелдер құмырсқадай 

құжынайды“[75 185-186 б.]. Сырдария облысының ұланғайыр жазықтық 

алқаптарында суару жүйелерiн салғызуға патша үкiметi кезiнде айтарлықтай 

көңiл бөлмедi және оған қажеттi қаражат та керектi деңгейде бөлiнбедi. 

Сондықтан да егiншiлiкпен айналысып, отырықшылыққа көше қоймаған 

облыстың негiзгi тұрғындары - қазақтардың өмiр сүруiнiң негiзi мал 

шаруашылығы болып қала бердi. Олардың тiрiдей сататын малы және оның 

өнiмдерi – ет, жүн, терi, iшек шикiзаты – Ресей капиталы тарапынан үлкен 

сұраныс тудырды. Сондықтан да олар жартылай фабрикат (полуфабрикат) 

ретiнде Ресейдің орталық аудандарына көп мөлшерде жiберiлiп отырылды.  

Облыс малшылары мен дихандары өндiрiлген өнiмдi империялық орталық 

аудандарына әкету 1906 жылы Ташкент-Орынбор темiржолы iске қосылғаннан 

кейiн қарқындай түстi. 1912 жылы темiржол арқылы Сырдария обылысынан 

Орталық Ресейге 968.287 пұт күрiш, 1.032.069 пұт мақта, 428.953 пұт жүн, 

98.595 пұт қой мен аң терiсi, 292.950 пұт жартылай өңделген терi түрлерi, 

1.825.750 пұт балық және 429.000 пұт жемiс-жидек жөнелтiлдi. Жалпы алғанда 

айтылмыш 1912 жылы Ташкент темiржолы арқылы Ресейдің iшкi 

губернияларына 18 миллион пұт жүн жөнелтiлдi. Бұл 1908 жылғы  осындай 

көрсеткiштен 4,5 миллион пұт артық едi [70, 112 б.]. 

Мұның есесiне Ресейден товар жеткiзу көлемi де өсе түстi. Сырдария 

облысынан әкетiлген ауылшаруашылық өнiмдерге айырбас  ретiнде  

метрополиядан  мануфактура өнiмдерi, темiр бұйымдар, қант, керосин, ұн, 

спирт, әшекей заттары, т.с.с. келiп жатты. 1912 жылы Ресейден Сырдария 

облысына жеткiзiлген осындай товарлардың жалпы көлемi 11 миллион пұтқа 

тең болды. 

Метрополия мен отар аймақтың арасындағы сауда қарым-қатынастары 

әдiлдiк, теңдiк принциптерiне негiзделген жоқ. Отаршылар аса арзан 

бағалармен Сырдария облысынан көп көлемде ауылшаруашылық өнiмдерiн 

шикiзат түрiнде алып кетiп, өздерiнiң дайын товарларын осында алып келiп, 

Орталық Ресейдегіден әлдеқайда қымбат бағамен сатты. Басқа сөзбен айтқанда 

отарлық өңiр метрополия үшiн арзан шикiзат көзi мен оның товарларын қымбат 

бағамен сататын рынок аймағына айналды. 

Патша үкiметi Сырдария облысында экономика саласында экспанциялық 

саясат жүргiзумен қатар отарлы аймақта империялық мемлекеттiң тiрегi болуға 

тиiстi келiмсектердi көшiрiп әкелудi үдеттi. 

ХХ ғасырдың басына қарай Түркiстан мен Қазақстан территориясының 

негiзгi алқаптары қазынаның (мемлекеттiң) меншiгi деп жарияланды. Ал мұның  

өзi “заң” жүзiнде көшпелiлердiң “артық” жерлерiн мемлекет меншiгiне 

айналдырып, оларға мемлекеттiң iшкi губернияларынан казак-орыстар мен қара 

шекпендiлердi сан мыңдап көшiрiп әкелуге мүмкiндiк алды. 

Түркiстан мен дала облыстарын басқару тәртiбiн белгiлеген “Ережелерге” 

сәйкес патша үкiметi қазақ жерлерiн ашық тонауға мүмкiндiк алды. Сондықтан 

да Телжан Шонанұлы 1886 және 1891 жылдардағы “Ережелердi” талдай келiп, 

“Қазақ жерi құрбанға байланған қой, “Степное положение” союға (“құрбанға 

байланған қойды” – З.Т.) қайралған пышақ сықылды”, - деп жазды [68, 119 б.].  

Зерттеушi Л.С. Динашеваның пiкiрi бойынша патша үкіметiнiң ХIХ 

ғасырдың соңы – ХХ ғасырдың басында Оңтүстiк Қазақстанда жүргiзiлген 

қоныс аудару саясатын “әлеуметтiк-экономикалық және саяси сипаты жағынан 

өзгешеленетiн” төрт кезеңге бөлiп қарауға болады: 1864-1897 жылдардағы 

бiрiншi кезеңде патша үкiметiнiң жаңадан жаулап алған өлкеге iшкi 

губерниядан қоныс аударушыларға әртүрлi жеңiлдiктер жасап, оларды жаңа 

жерлерде тұрақтандырды; 1897-1905 жылдардағы екiншi кезеңде өңiрге көшiп 

келген шаруалар тұрақтанып қана қойған  жоқ, олардың империяның отарлау 

саясатын жүзеге асырудағы рөлi арта түстi; 1906-1911 жыдардағы сол кездегi 

Ресей үкiметiнiң басшысы П.А. Столыпинның аграрлық саясатына байланысты 

империяның орталық аудандарына “мазасыз” шаруаларды шет аймақтарға, 

оның iшiнде Сырдария облысына да жоспарлы түрде көшiру жүзеге асырылды; 

төртiншi кезең 1910 жылғы 19 желтоқсанда Түркiстанды басқару туралы 

“Ережеден” басталды. Бұл “Ереженiң” 270-i бабында “көшпендiлер үшiн артық 

болуы мүмкiн жерлер мемлекеттiк мүлiк министрлiгi қарамағына өтедi” 

делiнген едi. Бұл бап қазақ жерлерiн күштеп тартып алуды қарқынды 

жалғастыру үшiн жаңа “заңдық” негiз қалады [8, 16 б.].  

Орталық Ресейден жыл өткен сайын күшейiп отырған Түркiстанға көшу 

iсiне бiр орталықтан басшылық жасау мақсатында патшаның 1905 жылғы 14 

ақпандағы жарлығы бойынша Түркiстан қоныс аудару басқармасы және 

олардың жекелеген облыстардағы партиялары (бөлiмшелерi) құрылды.   

Алғашында бұл басқармалық мiндетiне өз бетiмен көшiп келушiлердi 

жерге орналастыру жатып едi. 1905-1907 жылдардағы бiрiншi орыс 

революциясынан кейiн қоныс ауыстырушылар санының күрт өсуiне 

байланысты айтылмыш басқарма арнаулы мемлекеттiк органға айналдырылды. 

Көшiп келушiлер үшiн түпкiлiктi тұрғындардың сулы да нулы жерлерi 

тартып алынып, олар ата қоныстарынан басқа жақтарға ауып кетуге мәжбүр 

болды. 

Патша өкiметiнiң жер мәселесiндегi отарлау саясатының салдарлары 

Сырдария облысы үшiн әсiресе қасiреттi болды, өйткенi егiншiлiк кәсiбi үшiн 

жарамды жердiң көлемi мұнда шектеулi едi. Облыс территориясының басым 

бөлiгiн таулар мен қыраттар, Бетпақ дала, Мойынқұм мен Қарақұм шөлдерi мен 

шөлейт аймақтар алып жатты. Ата қонысынан қуылған жергiлiктi халық 

осындай тiршiлiкке қолайсыз жерлерге көшiрiлдi. Олардың басым көпшiлiгi, 

егiншiлiктi айтпағанның өзiнде, жыл он екi ай мал шаруашылығына да 

қолайсыз едi. Мәселен, Әулиеата уезiне жататын  биiк таулы өңiрдегi Сусамыр 

жазығында егiн егу мен шабындыққа жарайтын бiр гектар да жер болған жоқ. 

Сусамыр жазығында жазда бiрнеше ай ғана мал жаюға болатын едi, ол жерде 

қысқа қалу адам мен малдың тiршiлiгiне қауiптi едi. Осыған қарамастан қоныс 

аудару басқармасы байырғы ата-қонысынан күштеп қуылған 14 болыстың 

тұрғындарына (негiзiнен қырғыз халқының өкiлдерiне) айырылған жерiнiң 

төлеуi (компенсация) ретiнде Сусамыр жазығына қоныстануды ұсынады. 

Сондықтан да халық арасында “Сусамырдан жер төлемiн алу жаханнамаға 

мәңгiлiкке аттанумен бiрдей” деген сөз тарады [76, 41 б.]. 

Алайда, осыған қарамастан отарлаушылар 1906-1912 жылдар аралығында 

түпкiлiктi халықтың иелiгiндегi 3.204.696 десятина суармалы және табиғи 

ылғалы мол жерлердi келiмсектерге тартып әпердi. 

1912 жылғы Сырдария облысынын шолу кiтабында (“Обзор 

Сырдарьинской области”) жарияланған мәлiметтер бойынша Қоныс аудару 

басқармасы сол жылы Шымкент және Әулиеата уездерiнiң есебiнен тағыда 

71.509 десятина жердi, ал Ташкент уезi есебiнен қосымша 73.674 десятина басы 

“артық” құнарлы жердi  жергiлiктi халықтан тартып алуды жоспарлаған [77, 

280 б.]. 

Қазақ жерiн тартып алу халықтың барлық әлеуметтiк топтары үшiн 

қиыншылықтар әкелгенiмен, ауыртпалықтың негiзiн еңбекшi шаруалар көтердi. 

Ресейлік капиталдың отарлы аймақтарға кеңiнен ене бастауы қазақ аулы 

бiртiндеп товарлы ақшалы қатынастарға жырылды. Осының нәтижесiнде 

патриархалдық шруашылықтың ыдырау процесi жылдамдап, жер мен мал 

басының бай-феодалдардың қолдарына шоғырлануы мен әлеуметтiк жiктелу 

үрдiсi кең етек жайды. Мұны 1906-1913 жылдарда Шымкент, Әулиеата, 

Қазалы, Перовск уездерiнде жүргiзiлген санақтың нәтижелерi растайды. 

Санақта 131.666 отбасы зерттелген. Санақ бойынша айтылмыш отбасыларының 



 

 

 

24 

81.173-iнде немесе санақ жүргiзiлген отбастарының 61,7% - iнде мал болмаған 

немесе жалқыға шаққанда бiр бастан ғана мал болған, 2-ден 8-ге дейiн 

жылқысы бар отбасылардың саны 37.439-ға тең немесе барлық санақ 

жүргiзiлгендердiң 28,4%-iне тең болған, ал 22 бас жылқысы бар отбасылар саны 

3756 ғана немесе санақ жүргiзiлгендердiң 2,8%-iн құраған [4, 156 б.]. 

Басқа бiр мәлiмет бойынша 50 жылқыдан астам малы бар шаруашылықтар 

Әулиеата уезiнде барлық қожалықтардың 1,2%-iне тең болды; 131 басқа дейiн 

жылқысы бар қожалықтар Шымкент уезiндегi шаруашылықтардың 0,2%-iне 

тең болды. Жылқысы жоқ шаруалардың айтарлықтай бөлiгi қосымша табыс 

көздерiн iздеп басқа жақтарға (қалалар мен темiржол бойларына, т.б. жерлерге) 

белгiлi мерзiмдерге кетуге мәжбүр болды. Мұндайлардың үлес салмағы 

Әулиеата уезiнде 35,4%-ке, Шымкент уезiнде – 44,5%-ке, ал Қазалы уезiнде – 

56,6%-ке жеттi. 

1917 жыл қарсаңындағы Сырдария облысы ауылдарындағы таптык 

жiктелудi Әулиеата уезiнiң мысалынан анық көруге болады. Уездегi қазақ 

тұрғындарының төрттен үшi бай мен манаптарға тәуелдi кедейлер болды. 

Мәселен, уездiң Меркi бөлiмiне қарасты Нарьяшин болысының үшiншi 

ауылындағы тұрғындардың 91 отбасы батырақтардан, 42-сi кедейлерден тұрды, 

тек қана 8 қожалықта (барлығын қосқанда) 300 десятина егiндiк жер, шалғынды 

жайылымдар мен жақсы өмiр сүруге  жарайтын мал басы болды [78, 64-71 пп.]. 

Батырақтар мен кедейлер аштықтан өлiп қалмау үшiн күллi отбасы 

мүшелерiмен бай манаптарға жалданып, олардың шаруашылықтарындағы ең 

ауыр жұмыстарды атқаруға мәжбүр болды. Әдетте қыс айларында iстелетiн осы 

еңбегi үшiн олар 5 сомнан 10 сомға дейiн ақы алатын едi. Ал осы қайыршылық 

табысынан олар 2 сом мөлшерiнде поселкелiк қауымның белгiлеген салығын 

төлейтiн едi. 

Ал базармен тығыз байланыс орнатып, сауда-саттық iсiн жаңа табыс көзiне 

айналдырған iрi мал иелерi  кедейленген руластарын  езiп-жаншып, аяусыз 

қанайтын. Бұл жолда олар патриархалдық-рулық заманнан берi жалғасып келе 

жатқан  қанаудың жасырын түрлерi болып санауға болатын “ат майын беру”,  

“сауын мал беру”, “күш қосу” деген сияқты ескi дәстүрлердiң қалдықтарын 

шебер пайдаланатын [79, 93-94 б.]. Осының бәрi қанаушылар тарапынан 

қандастарға “рулық көмек” көрсету деп түсiндiрiлетiн. 

Ал iс жүзiнде бұл еңбекпен өтеу рентасының (отработочная рента) түрi 

болатын. Қазiргi кезде кейбiр “теоретиктер” 1917 жылға дейiнгi ауылдағы 

әлеуметтiк-экономикалық қарым-қатынастардың мәнiн жете бiлмегендiктен, 

бай-манаптардың кедейленген ауылдастарына “ат майын”, “сауын” берулерiн 

олардың бүкiл рудың “риясыз жарылқаушысы” болғандығының дәлелi деп 

түсiндiргiсi келедi. Бұл ретте айтылмыш “теоретиктер” “сауын” немесе  “ат 

майын” алған кедей-кепшiктерден бай үйiнiң отымен кiрiп, күлiмен  

шыққандықтарын, байлардың дәулетiн асыру үшiн “сауын” мен “мiнiс” 

малының құнынан әлдеқайда көп еңбек еткендiктерiн еске алғысы келмейдi. 

Қазақ ауылымен салыстырғанда көшiп келушiлерден тұратын орыс және 

украин селоларында әлеуметтiк, таптық жiктелудiң деңгейi жоғарырақ болды  

және ол анық көрiндi. Мәселен, Сырдария облысының Бетпақ дала және 

Ташкент уездерiнен басқа үш уезiнде (Әулиеата, Шымкент және Перовск) 

мыңан астам орыс және украин қожалықтары жалдамалы батырақтардың 

еңбектерiн пайдаланды, олардың iшiнде 124 отбасы батырақтарды тұрақты 

түрде жыл бойы ұстады [72, 163-166 б.]. 

Айтылмыш қожалықтардың басқалардан ерекшелiгi – олардың егiншiлiк 

пен мал өнiмдерiн базарға шығаруға маманданғандығында едi. Шымкент 

уезiнде әрбiр дәулеттi қожалық орта есеппен жылына 645 пұт астық сататын 

едi, ал жекелеген шаруашылықтардың базарға шығаратын астық көлемi бұдан 

да асып түсетiн [80, 90-91 б.]. 

Көшiп келушiлердiң iшiнде әсiресе жаңа өлкеде жерге орналаса 

алмағандардың жағдайы аса ауыр болды. 1913 жылғы мәлiметтер бойынша 

олардың Сырдария облысындағы саны 4955 адам болды [72, 5 б.]. Ресми 

құжатта айтылғанындай, олар жаңа жерлерге орналасқанға дейiн “қала мен 

ауыл-селоның дәулеттi тұрғындарына жалданып, үй қызметшiсi мен малай 

ретiнде еңбек еттi. Олардың кейбiреуi өмiр бойы жалданбалы батрақ болып 

қалатын едi. Мәселен, Шымкент уезiнiң Черные воды селосының 1913 жылы 

түтiн есебiнде (подворное описание) былай деп жазылыпты: “жер үлесiн алуға 

үмiттенiп Ресейден көшiп келген  Яков Бехан Черные воды селосының тұрғыны 

Роман Оприщенконың үйiнде айына бiр сом 5 тиын пәтер ақы төлеп тұрып 

жатыр. Ол Лопатьев деген шаруаға төрт айға 70 сом және бiр батпан (батпан - 

ертедегi ауырлық өлшемi – З.Т.) бидайға батрақ болып жалданды [81, 270 п.]. 

Мұндай мысалдар мұрағат қорларында көптеп кездеседi. Демек, шет 

аймақтардағы, оның iшiнде Сырдария облысындағы орыс-украин селоларында 

да таптық жiктелу ап-айқын көрiндi. Байып алған және кулактар атанған көшiп 

келушiлер жергiлiктi халық өкiлдерiн ғана емес, өздерiнiң  кедейленген 

қандастарын да қанап отырды. 

Капиталистiк қатынастардың өлке өмiрiне енуi қала тұрғындарының 

санының өсуiне тiкелей әсер еттi: 1897-1911 жылдар аралығында Ташкент 

қаласының халқы 156 мың адамнан 234.289 адамға дейiн өстi [65, 553 б.], 1911 

жылы Әулиеатада -19.307, Қазалыда - 17.879, Түркiстан қаласын - 19.879, 

Шымкенттi-15.711,Перовскiнi – 11.756 адам мекендедi [65, 555 б.]. Қала 

тұрғындарының тез қарқынмен өсуiн Орталық Ресейден көптеген адамдардың 

қоныс аударуымен және кедейленген ауыл-село тұрғындарының қалалардағы 

кәсiпорындарына, кұрылыс нысандарына (объект) ауысуымен түсiндiруге 

болады. Осыған қарамастан Сырдария облысының тұрғындарының басым 

көпшiлiгi ауылды жерде өмiр сүрдi. 1913 жылы мәлiметтер бойынша қалаларда 

368.271 адам немесе облыс халқының 17,3%-i тұрды [72, 5-10 б.]. 

Сонымен, товарлы-ақшалы қатынастардың өсуi, Ресей мен Қазақстанның 

және Орта Азияның арасындағы сауда айналымының дамуы, мақта өсiретiн 

алқаптардың кеңеюi, үлкен-кiшiлi мақта тазалайтын, май шайқайтын, терi 

өңдейтiн, шарап шығаратын, тау-кен өнеркәсiптерiнiң салынуы Түркiстан мен 

Қазақстанның өндiргiш күштерiн айтарлықтай көтеруде үлкен роль атқарды. 

Жұмысшылар, жартылай пролетарилер және қала халқының саны өстi, 

Түркiстан өлкесiн, оның iшiнде Сырдария облысын жалпы Ресейлік және сол 

арқылы әлемдiк рыноктың аясына тартатын экономикалық және әлеуметтiк 

процестер орын алды. 

Патша үкiметiнiң отарлау езгiсiнiң күшеюi, қазақ және басқа да өлкенiң 

түпкiлiктi халықтарының шаруаға қолайлы атақоныстарының келiмсектерге 

тартып әперiлуi олардың отаршыларға деген өшпендiлiгiн тудырып, саяси, 

ұлттық, таптық сана сезiмiнiң оянуына әсер еттi. 

Осылай болғанына қарамастан, Ресейдің iшкi губернияларынан әртүрлi 

жолдармен, әртүрлi мақсаттармен көшiп келген немесе жоспарлы түрде 

көшiрiлiп әкелiнген келiмсектер мен (мейлi олар шаруалар болсын, немесе 

жұмысшылар, әлде чиновниктер мен интеллигенция өкiлдерi болсын) 

жергiлiктi халықтар арасында әртүрлi мәндегi - шаруашылық, мәдени, кәсiби, 

саяси, т.б. - қарым-қатынастардың екi жаққа да тиiмдi де, тиiмсiз де тұстары 

болды. Олар бiр-бiрiмен салғаннан достасып кетпегенiмен, бiртiндеп түсiнiсу 

үрдiстерi де орын алды. Екi жақтың да әлеуметтiк топтарының арасында 

экономикалық мүдделерi тұрғысынан келгенде түсiнiсу үрдiсi жақындасуға, ол 

бiртiндеп белгiлi деңгейдегi одақтасуға әкелдi.  Мұның өзi 1917 жылғы қос 

революция мен оған жалғасқан азамат соғысында  айқын бой көрсеттi. Бұл 

жолда екi жақтың алпауыттарының мақсат-мүдделерi бiр арнада тоғысып, екi 

жақтың кедей-кепшiктерiнiң мүдделерi - өздерiнше тоқайласқан кездер де аз 

болған жоқ. (Бұл жөнiнде толығырақ осы қолжазбаның келесi бөлiмдерiнде сөз 

болады). 

Патша үкiметi отарлы өңiр халықтарына дәрiгерлiк көмек көрсету мен 

олардың арасында оқу-ағарту iсiн жақсартуға құлықсыз болды, оған тiптi мән 

бермедi десе де болады. 

1912 жылы Сырдария облысында бар болғаны 18 дәрiгерлiк учаскелер 

болды. Олардың  әрқайсысында алты төсектiк емдеу орындары бар едi. Әрбiр 

дәрiгерлiк пунктке 24.900 шаршы шақырым жерге орналасқан 85 мың адам 

қарады. Облыста небәрi 17 дәрiхана болды, оның 11-i Ташкент қаласында 

орналасты. Олардың өзi негiзiнен отарлаушы жүйенiң чиновниктерiне ем-дом 

жасайтын. Медициналық “қызметтiң” деңгейi осындай болғандықтан облыста 

жыл сайын шешек, оба, тиф, тырысқақ, цинга сияқты жұқпалы аурулар 

эпидемиясының болып тұруы әдеттегi құбылыс болды. 

1912 жылғы деректер бойынша облыста орыс балаларына арналған 181 

бастауыш бiлiм беретiн оқу орындары болды. Оларда 13.018 бала оқыды. 

Сонымен қатар 8 орыс-тузем мектебi мен бiр еуропалық училищеде 1149 бала 

бiлiм алды. Жергiлiктi халықтың балалары 22 медресе мен 146 мектепте оқыды. 

Осы оқу орындарында 6789 ұл және 1364 қыз балалар жартылай дiни 

(мұсылманша), жартылай зайырлық (светски) бiлiм алды. 175 бала молдалар 

дайындайтын 7 қарыхан мектебiнде бастапқы дiни бiлiмдi игердi. 

Патша үкiметi орыс-түзем мектептерiнде көбiне көп отаршыларға қызмет 

ететiн тiлмәштар мен хатшылар дайындады. Бұл ретте Перовск басқа 

қалалардың алдында болды. Мұстафа Шоқайдың мәлiметтерi бойынша, 

Перовск (Ақмешiт) “…қаласы қашаннан хатшылар (писарьлар) мен тiлмәштар 

ұясы болған-ды. Отарлық езгiдегi елде тiлмаштардан шыққан әкiмдер халықтың 

ұлттық мүддесiне зиянды, ең қауiптi жауыздар. Әрине, бұдан тiлмаштардың 

бәрi жаман кiсiлер деген қорытынды шықпауға тиiс. Олардың арасында да 

жерлестерiнен пара алмайтын, өз халқына … қиянат жасамайтын, жақсы, әдiл 

тiлмаштар да кездесетiн [5, 115 б.].  

Сырдария облысының Әулиеата уезiнде туып өскен және туған өлкесiнiң 

тарихын жақсы бiлген Бауыржан Момышұлы “Ұшқан ұя” атты мемуарлық 

хиқаятында да сол замандағы тiлмаштар туралы әкесi Момыштың төменгi 

ойларын жазыпты: “Ояздың (уезд бастығы – З.Т.) қасында ол кезде тiлмаш 

болар едi. Тiлмаш дегенiң елдi билеп-төстеген сұмпайының өзi. Соның аузы 

дуалы. Ұлыққа ол не десе - сол болады. Арызды тiлмаш оязға не деп аударып 

жатқанын сауатсыз қазақ қайдан бiлсiн. Әкемнiң айтуына қарағанда, тiлмаш 

дегенiң пара жегiш, дауласкер, екi жақты бiрдей сорушы жемқор болған” [75, 8 

б.].  

2 миллиондық халқы бар Сырдария облысындағы патша үкiметi тұсында 

оқу-ағарту саласының жағдайы осындай болды. 

Мұның есесiне отарлаушылар барлық уезд орталықтарында түрмелер 

тұрғызуға қаражат аяған жоқ. Тек қана 1912 жылы Ташкент түрмесiнде 2613 ер 

адам және 224 әйел тұтқын ретiнде отырды [72, 170 б.; 183 б.; 193 б.]. Сырдария 

облысындағы кәсiпорындар жұмысшыларын, ең  алдымен олардың түпкiлiктi 

халықтардан шыққандарын қанау ашықтан-ашық әрi дөрекi түрде жүргiзiледi. 

Орыс жұмысшыларымен салыстырғанда бiрдей атқарылған жұмыс түрлерi 

үшiн оларға төленген еңбек ақысы айтарлықтай аз болды. Көлемi мен сапасы 

бiрдей өндiрiлген өнiм үшiн олардың алатын ақысы мынандай едi: орыстар - 90, 

өзбектер -86, қазақтар мен қырғыздар - 69 тиын. Көмекшi жұмыстар үшiн 

орыстар 1 сом 16 тиын, өзбектер - 93 тиын, қазақтар мен қырғыздар - 67 

тиыннан алды. Осындай мардымсыз ақшаның айтарлықтай бөлiгi әртүрлi 

себептермен ақы иесiнен ұсталып отырды [82, 45 б.]. Еңбек қорғау туралы заң 

болған емес. Түркiстанда фабрика-завод инспекциясы деген атымен болған 

жоқ. Басқа сөзбен айтқанда, күн өткен сайын отарлық езгi күшейiп, 

жұмысшылардың өмiр сүру жағдайы төмендей бердi. 

Қорыта келгенде Сырдария облысының XIX ғасырдың соңы мен ХХ ғасыр 

басындағы әлеуметтік-экономикалық дамуы патшалық Ресейдің отарлау 

саясатының күшеюімен күрделене түскеніне көз жеткіземіз. Патшалық 

үкіметтің қоныстандыру саясатының салдарларына аймақтың ұлттық құрамы 

өзгеріп, жергілікті халықтың әлеуметтік жағдайы күрт нашарлап кетті, олардың 

ұлттық мүддесі мүлде ескерілмеді. Капиталистік қатынастардың енуімен 

аймақта жұмысшылар, жартылай пролетарилер және қала халқының саны өсiп, 

Түркiстан өлкесiн, оның iшiнде Сырдария облысын жалпы Ресейлік және сол 

арқылы әлемдiк рыноктың аясына тартатын экономикалық және әлеуметтiк 

процестер де орын алды. Бірақ бұл процесердің барлығы қарабайыр әдістермен 

жүзеге асырылып, құқық бұзушылық, күштеу, зорлық-зомбылық арқылы 

өрістеді. Осынын барлығы Түркiстан мен Қазақстанды ұлт-азаттық және 

революциялық идея мен ұрандарды қабылдауға қабiлеттi өңiрге айналдырды. 

1.2 Қоғамдық-саяси өмірдегі өзгерістердің Қазақстанның оңтүстік 

аймағындағы көрінісі  

ХХ ғасырдың басында орын алған қоғамдық-саяси өмірдегі өзгерістерден  

Қазақстанның оңтүстік аймағы да тыс қалған жоқ. Аймақтың патшалық Ресей 

үкіметінің отарлау саясатының салдарларынан аймақтағы әлеуметтік-саяси 

жағдай жыл өткен сайын күрделене түскені белгілі. Осылайша аймақ 

метрополия орталығында орын алған  саяси күрес  орбитасына  да тартыла 

бастады.  

Сырдария облысына әртүрлі жолдармен қоныс аударған орыс жұмысшы 

табы мен Ресейлік интеллигенция өкiлдерi өздерiмен саяси идеяларды, олардың 

қатарында маркстiк идеяларды да ала келдi. Қазақстанға өз бетiмен және басқа 

себептермен келгендердiң арасында әртүрлi Ресейлік саяси партиялардың 

(социал-демократтардың, социал-революционерлердiң, анархистердiң, т.б.) 

өкiлдерi болды. Олардың қатарындағы кейбiр белсендi саяси әрекет өкiлдерi, ең 

алдымен большевиктер, жұмысшылар мен жергiлiктi гарнизон солдаттары 

арасында отарлық аймақтардағы ұлт-азаттық және аграрлық қозғалыстарды 

Ресейдің орталық аудандарындағы жұмысшылардың революциялық күресiн бiр 

арнаға тоғыстыру идеяларын насихаттай бастады. Осындай үгiт-насихат 

жүргiзуге ат салысқан социал-демократтардың, социал-революционер өкiлдерi 

Түркiстан мен Қазақстанның жекелеген қалалары мен iрi елдi мекендерiнде өз 

партияларының жергiлiктi бөлiмшелерi мен ұйымдарын кұра бастады. 

Жергiлiктi отаршыл әкiмшiлiктiң чиновниктерi мен оларды қолдайтын 

Ресейлік интеллигенция өкiлдерi империялық көзқарасты жақтаушылар ретiнде 

басқа, монархистiк бағыттағы, қаражүздiлiк (черносотенный) мәндегi 

ұйымдардың филиалдарын құру әрекеттерiн жасады.  

Көптеген қалаларда сол кезде патша үкiметiне оппозицияда болған 

жекелеген либералды-демократиялық партиялардың (мәселен, конституциялық 

демократтардың-кадеттердiң) жергiлiктi ұйымдары дүниеге келдi. 

XIX-XX ғасыр тоғысында қалыптасқан қазақтың ұлттық-демократиялық 

интеллигенция өкiлдерi 1905-1907 жылдардағы бiрiншi орыс революциясының  

әсерiмен саяси күрес сахынасына шыға бастады. Солардың ортасынан шыққан 

белгiлi қайраткерлерi Әлихан Бөкейханов, Ахмет Байтұрсынов, Мұстафа 

Шоқай, Мiржақып Дулатов, Халел Досмухамедов, Жаһанша Досмухамедов, 

Жақып Акбаев, т.б. 1905-1917 жылдар арасында ұлттық-демократиялық 

бағыттағы, кейiн  “Алаш” атанған саяси партия құру үшiн жан-жақты әрi 

қажырлы еңбек еттi (бұл жөнiнде диссертацияның екiншi тарауында кеңiнен 

сөз болады – З.Т.). 

 1905 жылдан бастап осы партияны ұйымдастыру iсiн тiкелей басқарған 

Әлихан Бөкейханов пен оның сенiмдi серiктерi 1905-1907 жылдардағы 

либералдық көзқарастан немесе ”кадетшiлдiктен” 1917 жылғы ұлттық-

демократиялық, кадеттерге де, Ресейдегі сол кездегi басқа да саяси партияларға 

сыни көзбен қарайтын эволюция жолынан өттi [5, 115 б.].  

Ресейлік саяси ұйымдары мен оның Сырдария облысындағы бөлiмшелерi 

мен жергiлiктi халық және зиялы қауым өкiлдерiнiң қоғамдық-саяси, 

әлеуметтiк-экономикалық және рухани-мәдени мәселелерiмен тiкелей айналыса 

бастауы халық бұқарасының саясаттануына ықпал етiп, елде жаңа 

психологиялық-саяси ахуал қалыптасуына себепшi болды. Әрбiр саяси ұйым 

мен қоғамдық қозғалыстар халық арасында өздерiнiң ықпалы мен беделiн 

күшейту үшiн сан-салалы әрекеттерге барды: социал-демократиялық 

ұйымдардың өкiлдерi жұмысшылар мен солдаттар арасында “Искра” газетiн 

таратып, төңкерiсшiл идеяларды насихаттаса, кадеттер либералдық тұрғыдан 

патша үкiметiнiң iшкi және сыртқы саясатының кейбiр қырларын сынады, 

социал-революционерлер (эсерлер) қалалар мен село тұрғындарының әртүрлi 

жиналыстары мен бой көрсетулерiне қатынасты, қазақтың ұлттық 

интеллигенция өкiлдерi 1913 жылдан бастап шығара бастаған “Қазақ” газетiнiң, 

1911 жылдан шыға бастаған “Айқап” журналының төңiрегiне топтасып, 

халқымызды мәдени, саяси тұрғыдан ояту жолында, оның арасында 

отаршылдықтың  барлық көрiнiстерiне қарсы саяси хал-ахуал қалыптастыру 

жолында еңбектендi. 

Осы мақсаттарға Мiржақып Дулатовтың 1909 жылы жарық көрген “Оян, 

қазақ!”, Ахмет Байтұрсыновтың 1911 жылы баспадан шыққан “Маса” атты 

өлеңдер жинақтары да толығымен жауап бердi. 

Ресейдің орталық аудандарындағы 1905-1907 жылдардағы бiрiншi орыс 

революциясы империяның отарлық аймақтарына, олардың қатарында Түркiстан 

өлкесiне де белгiлi дәрежеде әсер еттi. 1905 жылғы 12 қаңтар күнi өлке 

орталығы Ташкент қаласында темiржол жұмысшыларының белсендi түрде 

қатысуымен көп адам қатынасқан бұқаралық митинг болды. Оған 

қатынасушылар 1905 жылғы 9 қаңтарда Петербургте орын алған қанды 

оқиғаларды, оны ұйымдастырған патша үкiметiн айыптады. Ташкентте өткен 

айтылмыш митингке Ташкенттiң, Перовскiнiң, Түркiстан қаласының және Орта 

Азия және Орынбор-Ташкент темiр жолдары шеберханалары 

жұмысшыларының өкiлдерi қатынасты. Ал 1905 жылғы қаңтар, ақпан 

айларында қазыналық (мемлекеттiк) баспаханалардың жұмысшылары саяси 

және экономикалық талаптар қойған ереуiлдерге шықты. 

Олар жалақыны көбейтудi, сегiз сағаттық жұмыс күнiн орнатуды, ешбiр 

дәлелдi себепсiз жұмыстан шығаруды тоқтатуды талап еттi [83, 345-346 б.]. 

1905 жылдың жазында өлкенiң бiраз қалаларында, олардың қатарында 

Перовскiде, 1 май күнiн мерекелеу шаралары жүзеге асырылды [84, 26 б.], ал 

тамыз айында Перовск қаласы жұмысшыларының слесарь Давыдов пен 

саясатшы Порохов басқарған бiрнеше күнге созылған ереуiлi орын алды [84, 29 

б.]. 

1905 жылғы қазан, қараша айларында Орынбор-Ташкент және Орта Азия 

темiр жолдарының жұмысшылары патшалық билiкке қарсы тағы да ашық 

ереуiлдерге шықты, темiржолшылармен қатар ереуiл қозғалыстарына жергiлiктi 

мақта тазалау заводтарының жұмысшылары да қатынасты. Соңғыларының 

көпшiлiгi жергiлiктi халықтардың өкiлдерi болды [85]. 

4 қарашада жұмысшылар патша үкiметiне қарсы манифестациясы мен 

митингi өткiздi, ол Қазалы қаласындағы социал-демократтар ереуiлге шыққан 

жұмысшылар арасында маркстiк идеяларды насихаттады [86, 236 б.]. 

Сырдария облысының қалалары мен темiр жол станцияларындағы 

ереуiлдерге қатынасушы жұмысшылар (олардың басым көпшiлiгi орыс 

халқының өкiлдерi болды) сол кезде империяның көптеген қалалары мен елдi 

мекендерiн қамтыған Бүкiлресейлік саяси ереуiлдi қолдап, “Самодержавие 

жойылсын”, “Бостандық жасасын”, “Капитализм жойылсын” деген ұрандар 

көтердi. 1905 жылғы 18 қазанда  Ташкентте өткен 10 мың адам қатынасқан 

митинг осындай ұрандар астында өттi. Келесi күнi митингке қатынасушылар 

өкiметке бейбiт түрде саяси тұтқындарға кешiрiм жасау, 8 сағаттық жұмыс 

күнiн орнату, жалақыны көбейту, ұсақ саудагерлер мен кәсiпкерлерден 

алынатын салық мөлшерiн азайту жөнiнде талаптар қойды. Өкiмет органдары 

бұл талаптарға құлақ асудың орнына бейбiт демонстранттарға оқ атып, оларды 

ұрып-соғып, озбырлықпен таратты [6, 125 б.]. 

Ташкенттегi бейбiт демонстрацияны аяусыз басып-жаншу өлке көлемiнде, 

оның iшiнде Сырдария облысында, халықтың жаппай наразылығын туғызды. 

Түркiстанда қазан саяси ереуiлi 12 күнге созылып, 27 қазан күнi аяқталды. 

Орынбор-Ташкент темiр жолы жұмысшылары табандылықпен күрес жүргiзiп 

1905 жылғы 2-i қарашада жаппай ереуiл болған күндердiң жалақыларын алуға, 

қуылған ереуiлшiл жұмысшылар iшiнара жұмыс күнiн азайту мен жалақыны 

көбейтуге өз қожайындарын көндiрдi [6, 125 б.]. 

Жұмысшылардың революциялық iс-әрекеттерi жекелеген гарнизондардың, 

ең алдымен Ташкент гарнизоны солдаттары тарапынан қолдау тапты. 1905 

жылғы қарашаның ортасында Ташкент қамалының резервтегi бiрiншi Түркiстан 

батальонының, қаланың артиллерия қоймасы мен оның шеберханасы 

солдаттарының қарулы көтерiлiсi болды. Көтерiлiс қатыгездiкпен басылды, 30-

дан астам адам оққа ұшты, көтерiлiсшiлердiң көпшiлiгi сотталды, каторгалық 

жұмыстарға кесiлдi. 

Солдаттар көтерiлiсiн қанға бояп, басып-жаншуға наразы болған Орынбор-

Ташкент және Орта Азия темiр жолдарының жұмысшылары қайтадан жаппай 

ереуiлге шықты, олар темiр жол тасымалының барлық түрлерiн тоқтатты. 

Барлық жерлерде (темiр жол бойларындағы) ереуiл комитеттерi құрылып, олар 

қоғамдық тәртiптi сақтауды, почта мен телеграфты бақылауды, тұрғындарды 

азық-түлiкпен қамтамасыз етудi өз қолдарына алды. Басқа сөзбен айтқанда осы 

ереуiл комитеттерi сол кезде орталық Ресейдің жекелеген аудандарында 

ұйымдасып, өз қызметiне кiрiскен жұмысшы депутаттарының кеңестерi ролiн 

атқарды. Темiржолшыларының осы жаппай ереуiлi 18 күнге созылды және ол 

өлке мен облыстың жекелеген заводтары мен фабрикалары жұмысшылары 

тарапынан қолдау тапты [6, 126 б.]. Темiржолшылардың осы жолғы жаппай 

ереуiлi Орта Азия темiр жолында 1905 жылғы 13-20 желтоқсан аралығында 

өткен делегаттар съезi (большевик В.Б. Дембовскийдiң басшылығымен) жыл 

соңындағы айтулы саяси оқиға болды. Съезд 1906 жылғы 2-қаңтардан бастап 

бүкiл жыл бойында сегiз сағаттық жұмыс күнiн енгiзу, жұмысшылардың 

материалдық әл-ауқатын көтеруге  бағытталған, т.с.с.  маңызды қарарлар 

қабылданды [18, 90 б.]. Жекелеген станциялар мен деполардың жұмысшылары 

бұл шешiмдердi, ең алдымен сегiз сағаттық жұмыс күнi туралы қарарды, 



 

 

 

31 

ешкiмнiң рұқсатын күтпей-ақ өз беттерiмен жүзеге асыруға (явочным путем) 

әрекеттер жасады. 

Сырдария облысы қалаларындағы жұмысшылардың революциялық 

қозғалысына жергiлiктi социал-демократиялық топтар басшылық жасауға 

ұмтылып, оны өздерiнiң ерiк-ықпалына бағындыруға тырысты. Бұл ретте 

Ресейлік социал-демократиялық қозғалысының солшыл-қанаты – большевиктер 

жекелеген жерлерде белсендiлiк көрсеттi. Ал социалист-революционерлер 

(эсерлер) болса, өлкеде орын алған аграрлық қозғалыстың басы-қасында болуға 

тырысты.  

Сырдария және Жетiсу облыстарындағы жекелеген социал-демократиялық 

топтар мен үйiрмелер өз әрекеттерiн үйлестiре жүргiзу бағытында жұмыс 

iстедi. Мәселен, Перовскiдегi, Қазалыдағы социал-демократиялық топтар мен 

Жосалыдағы, Жәркенттегi т.б қалалар мен елдi мекендегi үйiрмелер 1906 

жылғы ақпан айының соңында РСДЖП-ның бiрiншi Түркiстандық 

конференциясында құрылған “РСДЖП Түркiстан ұйымдары одағының” 

құрамына кiрдi [87, 34 б.]. Бұл ортаның РСДЖП-ның басшы органдарымен 

байланыс орнатып, құпия әдебиет шығару iсiн қолға алды және осындай 

әдебиеттi Қазақстанның оңтүстiк аймақтарына таратып отырды. “РСДЖП-ның 

Түркiстан ұйымдарының орталығының” баспаханасынан 1906 жылы жалпы 

таралымы 44 мың данадан астам 21 үндеу хаттар басылып шығарды. Олар 

“Солдат жолдастар”, “Тарих мазақ етедi”, “Жаулар мен достарымыз  туралы 

қарапайым сөздер”, “Бiз көтерiлiс жасаймыз” деген және оларға сабақтас 

тақырыптармен Түркiстанда, Перовскiде, Жосалыда, Қазалыда, темiр жолдар 

бойында таратылды [87, 34 б.]. Түркiстандағы социал-демократиялық солшыл 

(большевиктiк) топтары Ташкент қаласында жасырын жағдайда “Солдатский 

листок – Правда” атты газет шығарып, сол арқылы өлкедегi солдаттар бұқарасы 

арасында маркстiк идеялар таратты. 

1907 жылдың 4-қаңтарынан 27-шi сәуiрiне дейiн Орынбор қаласында 

Хусаин Ямашевтiң редакциялауымен большевиктiк бағытта татар тiлiнде 

шығып тұрған “Урал”, бiрiншi орыс революциясының әсерiмен Петербургте 

шығып тұрған “Вахыт” (“Уақыт”) газеттерiнiң Қазақстанның басқа 

аудандарымен қатар Қазалыда, Перовскiде, Верныйда, т.б. Түркiстан өлкесiне 

қарайтын Сырдария мен Жетiсу облыстарының елдi мекендерiнде өз 

оқырмандары болды [87, 35 б.]. 1906-1907 жылдарда “Вахыт” газетiнiң 

беттерiнде Көлбай Тоғысовтың Түркiстан мен Қазақстандағы патша үкiметiнiң 

жергiлiктi чиновниктерiнiң заңсыз iс-әрекеттерiн сынаған мақалалары 

жарияланды [88, 9 б.].  

Отарлық және әлеуметтiк езгiге қарсы қозғалыс өлкенiң және Сырдария 

облысының ауыл-селоларын да қамтыды. Шаруалардың жер үшiн қозғалысы 

кейбiр өңiрлерде саяси сипат ала бастады. Атап айтқанда шаруалар кей 

жерлерде үстем тап өкiлдерiнен ауыл старшиналары мен болыс басшыларын 

сайлауға қатынасудан бас тартты. Мәселен, 1905 жылы сайлаушылардың 

осындай енжарлығынан Әулиеата уезiнiң Сусамыр мен Шатқал болыстарында 

ауыл старшындары мен болыс басшыларын сайлау кейiнге қалдырылды [18, 92 

б.]. Әулиеата, Түркiстан, Перовск, Қазалы және Ташкент уездерiнде 

шаруалардың өз бетiмен жер учаскелерiн басып алу фактiлерi көбейдi. 

Мәселен, 1905 жылы Перовск уезiнде шаруалардың өз бетiмен жер учаскелерiн 

басып алуының жетi фактiсi тiркелсе, 1906 жылы осындай оқиғалар 183 рет 

қайталанды. Дәл осы жылда Әулиеата шаруалары 136 десятина жердi басып 

алды [6, 438 б.]. 

Егiндiк пен шабындық жерлердiң тапшылығына байланысты өкiметке 

қарсы наразылық Сырдария облысындағы орталық Ресей губернияларынан 

көшiп келген орыс-украин селоларында да орын алды. Әулиеата уезiндегi 

Караваевка селосының шаруалары Меркi ауданы приставынан өздерiн 

“қолайлы шабындық және құнарлы егiндiк жерлермен қамтамасыз ету” жөнiнде 

мәселе көтерiп, оны ешбiр кедергiсiз орындауды талап еттi. Караваевка 

селосындағы толқуларды басу үшiн Меркi приставы Ташкенттен казактардың 

жүздiгiн (сотня казаков) шақыртты. Ал 1906 жылғы сәуiрде Әулиеата уезiнiң 

Михайловка селосындағы шаруалар “тәртiпсiздiгiн” жою үшiн казак-орыс 

әскерiнiң арнаулы жасағы шақырылды. Осы жазалаушы жасаққа 

мылтықтармен, айыр, орақ және күректермен қаруланған село тұрғындары 

қарсы шықты [89].  

Әулиеата уезiне қарайтын Шу болысының жерсiз қазақ шаруалары өз 

жағдайларын жақсартуын талап етiп, екi жыл бойы (1905-1907 жж.) жергiлiктi 

әкiмшiлiкке қарсылық көрсеттi: өкiметке салық төлеудi тоқтатты, салық 

жинауға келгендердi соққыға жықты [90, 78 б.].    

Бiрiншi орыс революциясы жылдарындағы Сырдария облысының 

қалалары мен ауыл-селоларындағы патша өкiметiне қарсы орын алған 

революциялық толқулар мен аграрлық қозғалыстар жеңiлiс тапты. Оның басты 

себептерi бұл өңiрде шын мәнiндегi революциялық күштердiң болмағандығы 

едi. Мұндағы өкiметке қарсы бағытта белгiлi дәрежеде ұйымдасқан күш деп 

саналатын темiр жол жұмысшылары табиғи түрде жергiлiктi халықтардың 

(қазақтардың, өзбектердiң, қырғыздардың т.б.), ұлттың және таптың мақсат-

мүдделерiн жоқтай алмайтын едi. Ал жекелеген көшiп келушiлер 

селоларындағы жекелеген “тәртiпсiздiктер” де өлкенiң түпкiлiктi 

халықтарының отарлық езгiге қарсы наразылықтарына көмек жасай алмайтын 

едi. Өйткенi патша үкiметiнiң XIX-ғасырдың 60-70 жылдарынан басталып, 

Столыпиннiң жер реформасынан үлкен қарқын алған ұлт аймақтарына орталық 

Ресейден жүз мыңдаған шаруалардың көшiрiлуi түптеп келгенде 

метрополияның шеткi отарлы өңiрлерiнде тiрегiн жасауға бағытталған едi. 

Сондықтан да әңгiме болып отырған кезде Түркiстан өлкесiндегi орыс 

жұмысшылары, қоныс аударушы селолардың тұрғындары, жергiлiктi гарнизон 

солдаттары азаттық үшiн күресте жергiлiктi халықтарға одақтас болудан да, 

метрополияның отарлы аймақтардағы саясатын жүргiзуге көмектесуге бейiм 

тұратын едi. 

Дейтұрғанмен, жеңiлiс тапқан бiрiншi орыс революциясы жылдары 

Түркiстан мен Қазақстанға белгiлi дәрежеде әсер еттi. Бұл әсер ең алдымен осы 

өңiрдегi, оның iшiнде Сырдария облысындағы саяси хал-ахуалды 

жандандырды. Мұнда Ресейлік социал-демократиялық партиялар мен 

қозғалыстардың жекелеген жергiлiктi ұйымдары мен үйірмелері пайда болды. 

Социал-демократтардың бiрiккен ұйымдарындағы реформистiк (меньшевиктiк) 

және солшыл-революцияшыл (большевиктiк) бағыттағы саясат сахнасына 

шыққан мүшелерi жұмысшы қозғалысына, ал социал-революционерлер 

(эсерлер) шаруалардың аграрлық қозғалысына жетекшiлiк жасауға ұмтылды. 

Ал монархистер мен “қаражүзшiлер” (“черносотенные”) отарлы аймақтарды 

монархиялық, зорлықшыл билеу жүйесiн нығайтуға күш салды. 

Осылардың барлығы өлке тұрғындарының белгiлi бөлiгiнiң арасында өз 

бағдарламаларын түсiндiрiп, насихаттауға арнаған үн қағаздар (листовкалар), 

жариялы және жасырын газеттер шығарып тұрды. 

Мұнымен қатар социал-демократтар, ең алдымен олардың большевиктiк 

бағытты жақтайтындары жер-жерлерде маркстiк үйірмлер ұйымдастырып, 

Петербург, Москва, Баку, Киев, Самара, Томск, Тифлис сияқты қалаларда 

шығып тұрған “Вперед”, “Пролетарий” сияқы газеттердi, революциялық 

мазмұндағы үн қағаздар мен кiтапшаларды жергiлiктi халық арасында таратты. 

Ұлттық теңдiк пен әлеуметтiк бостандық идеяларын жекелеген 

большевиктердiң ықпалымен “Русский Туркестан”, “Самарканд” газеттерi 

белгiлi дәрежеде насихаттады. 

Жекелеген социал-демократиялық кружоктар өздерi әрекет еткен елдi 

мекендер тұрғындарының саяси сауатын ашу iсiнде айтарлықтай жұмыс 

атқарды. Мәселен, Әулиеата уезiнiң Меркi елдi мекенiнде 1907-1909 жылдары 

әрекет еткен осындай кружоктың мүшесi Ф.М. Кобец, мемлекеттiк думаның 

депутаты, социал-демократ И.П. Покровскийге хат жазып, революциялық 

әдебиет салып жiберудi өтiнген. 1909 жылғы 6-шы қаңтарда жазылған хатта 

Петербургтен Меркiге мынандай мазмұндағы кiтапшалар мен прокламациялар 

(саяси мәндi листовкалар) жiберiлуi сұралған: “1) Социал-демократ, социалист-

революционер және ереуiл дегендер не?; 2) Мемлекеттiк Дума деген не?; 

Алғашқы Думалар халыққа не бердi?…; 4) Солдатқа адам бермеңдер, салық 

төлемеңдер; 5) Жердi талап етiңдер; 6) III Дума жойылсын; 7) Құрылтай 

жиналысы; 8) Халықтың өзiн-өзi басқаруы; 9) Патша кiмдi асып, кiмдi өлтiредi; 

10) Ресейдегі 1905-1907 жылдардағы азаттық қозғалыстың қысқаша тарихы, т.б. 

… Егер осы хатты алсаңыз, маған Л.Н. Толстойдың суретi бар 

открыткамен хабар беруiңiздi өтiнем. Ал кiтапшалар шыққаны туралы М. 

Горькийдiң суретi бар открыткамен хабарлауыңызды сұраймын. 

Менiң адресiм: Меркi селосы, Сырдария облысы, Чалдовар селосы, Ф.М. 

Кобец. 

Егер менiң хатымның сiзге жеткенше ашылғанын сезсеңiз – “Невский 

проспект” деген открыткамен хабарларсыз…” [37, 29-30 б.]. 

Осыншама сақтық жағдайында орталықтан Сырдария облысына жеткен 

саяси әдебиет, сөз жоқ, көпшiлiк арасында насихатталды. Осыған орай 

Сырдария облысының әскери губернаторы өзiнiң бiр хабарламасында үлкен 

алаңдаушылықпен былай деп жазды: “Арандатушы ойларға толы мақалалар 

басылған үн қағаздар (листовкалар) Сырдария облысының солтүстiгiн 

мекендеген татарлар арасында пайда бола бастады. Осы үнқағаздарда 

насихатталатын революциялық идеялар қырғыздарға да (қазақтар) жетуi мүмкiн 

[90, 125 б.]. 

Бұл үнқағаздар қарулы көтерiлiске шақырып, “барлық ұлттарға өзiн-өзi 

билеу құқығын берудi” талап ете келiп, “сендердiң жауың орыс халқы емес, 

сендердiң жауың - самодержавиелiк (патшалық) үкiмет”, - деп халыққа түсiнiк 

бердi [91,  732-733 б.]. 

Жергiлiктi большевиктер осындай үнқағаздарды дайындап, гектограф 

арқылы көбейткенi және оны Сырдария облысының жергiлiктi халқының 

арасында таратқаны туралы мәлiметтер сақталған. Мұны Сырдария облысының 

әскери губернаторы 1905 жылғы 31 желтоқсанда уезд бастықтарының аттарына 

жолдаған №341-i циркулярында (бұйрық-жарлық): “Революциялық 

партиялардың iс-әрекеттерi соңғы кездерде қырғыз даласында да бой көрсете 

бастады”, - деп көрсеттi [92, 30 б.]. 

Сол кездегi социал-демократиялық идеялар мен үндеулер көп жағдайда 

большевиктiк немесе меньшевиктiк деп жiктелмейтiн. Сондықтан да Түркiстан 

өлкесiнiң жұмысшылары РСДЖП-ның қай фракциясына жататындығын ойлап, 

басын ауырта бермейтiн. Сондықтан да олардың көпшiлiгi: “бiзге қандай 

партия болғанының бәрi бiр, тек қана патша мен жандармдардың жексұрын 

тобын құлатса болды”, - деп мәлiмдейтiн [93, 56 б.].  

Қалай болғанда да Түркiстан большевиктерi тiкелей революциялық iс-

қимылға-көтерiлiске (қиратуға) шақырса, меньшевиктер жұмысшыларды “қару 

алуға шақырмай-ақ, өз мәселелерiн келiссөздер, реформалар арқылы шешуге 

шақырды. Мәселен, 1905 жылғы 13-20 желтоқсанда Ашхабадта өткен Орта 

Азия темiржолының бiрiншi делегаттар съезi меньшевиктердiң ықпалынан 

революциялық күрес тактикасын қабылдамай қойды және темiр жолды 

қайтадан ереуiл бастаудан (ол қарулы көтерiлiске ұласуы мүмкiн деген 

қауiппен) бас тартты. Бұл шешiмге риза болмаған большевиктер 

меньшевиктердi “оппортунистер” деп айыптады.  

Ресейде орын алған желтоқсан қарулы көтерiлiсiнiң Түркiстанда (жалпы 

империяның шығыс өңiрлерiнде) тиiстi қолдау таппауын марксшiл-

лениншiлдер меньшевиктердiң “оппортунистiк позициясынан” көрдi. Бұл ретте 

большевиктер Түркiстан мен Қазақстан тұрғындарының объективтi түрде 

қарулы көтерiлiске дайын емес екендiгiн қаперлерiне де алмады.   

Қорыта келгенде Қазақстанның оңтүстік аймағы ХХ ғасырдың басында 

орын алған қоғамдық-саяси өзгерістерден тыс қалмағанын көреміз. Аймақтың 

әлеуметтік-экономикалық дамуы мұнда түрлі саяси топтар пен партиялардың өз 

қызметтерін жандандыруына қолайлы жағдай туғызды. Бірақ, халық аймақта 

біршама қолдау тапқан социал-демократиялық идеялар мен үндеулердің көп 

жағдайда большевиктiк немесе меньшевиктiк бағытын ажырата алған жоқ. 

Аталған кезеңде аймақта ұлттық-демократиялық бағыттағы идеялар да кең 

тарады. Осылайша тарихымыздағы ең бір күрделі кезең қос төңкеріс 

қарсаңында аймақтың қоғамдық-саяси дамуының жағдайы аса күрделі болып 

қала берді. Бұл өз кезегінде аймақта бұдан кейінгі жылдары орын алған 

өзгерістерге өз ықпалын тигізді.  

1.3 Сырдария облысы тұрғындарының 1916 жылғы ұлт-азаттық 

көтеріліске қатысуының мәселелері 

1914 жылы басталған бiрiншi дүниежүзiлiк соғыс және оған Антанта 

одағының қатарында Ресейдің белсендi түрде қатысуы халықтың жағдайын 

бұрынғыдан да ауырлата түстi. Әлеуметтiк және ұлттық езгi күшейе түстi. Жер-

жерлерде патша чиновниктерiнiң зорлық-зомбылығы шектен шықты. 

Қазақтардың жерiн тартып алу, әсiресе Түркiстан өлкесiне қараған Сырдария 

мен Жетiсу облыстарында бұрын болмаған қарқынмен жалғастырылды. Соғыс 

қисапсыз көп шикiзатты, азық-түлiктi, мал басын, т.б. материалдық игiлiктi күн 

өткен сайын көп мөлшерде талап еттi. Соғыстың алғашқы үш жылында 

Түркiстан өлкесiнен 20299 мың мақта мен мақта майы, 300 мың пұт ет, 474 мың 

пұт балық, 299 мың пұт сабын, 70 мың бас жылқы, 13 мыңға жуық түйе, 38 мың 

шаршы кез киiз, 441 киiз үй алынды. Соғыс жүрiп жатқан жылдары майдан 

мұқтаждарын өтеуге байланысты елдi тонау мен халықты қанау күшейе бердi. 

Соғыс басталысымен әртүрлi салықтардың түрi мен мөлшерi өстi. Мәселен, 

Қазақстанның оңтүстiгi мен оңтүстiк-шығысында 1914-1916 жылдар 

аралығында әр түтiнге (үйге) салынатын салық мөлшерi 3 сомнан 8 сомға дейiн 

өстi. Азық-түлiк пен күнделiктi тұтынатын заттардың бағасы 94 тиын болса, ол 

1916 жылы 40 сомға дейiн көтерiлдi [94, 8 б.; 49, 58 б.].  

Қазақстан мен Түркiстан өлкесi бiрiншi дүниежүзiлiк соғыс тудырған 

қиыншылықтар салдарынан бiртiндеп азық-түлiк пен шикiзатты, т.б. өнiм 

түрлерiн үкiмет тарапынан күштеп тонайтын аймақтардың бiрiне айналды. 

Патша үкiметiнiң көзқарасы бойынша жергiлiктi тұрғындардың "артық” деп 

саналған азық-түлiк қорларын мемлекет пайдасына “заңды түрде” алу үшiн 

1915 жылдан бастап азық-түлiктi “тұтыну нормалары” дейтiн енгiзiлдi. Осы 

“нормаларға“ сай үкiмет органдары жүргiзiлген есеп бойынша Сырдария 

облысында байлар мен дәулеттi шаруалар қолында 4.184 мың пұттан астам 

“басы артық” азық-түлiк қоры бар деп ресми түрде анықталды. Ал iс жүзiнде 

дәл сол жылы Сырдария облысының шаруаларының қалың бұқарасы үшiн, ең 

алдымен қырдағы көшпелi қазақ малшылары үшiн 10.422 мың пұт, ал қала 

тұрғындары үшiн 4.045 мың пұт астық жетiспедi [97, 27 б.]. Осыған ұқсас 

жағдай Жетiсу облысында да орын алды. Бұл облыста астықтың жалпы 

жетiспеу көлемi 1915 жылы 14.839 мың тұтқа тең болды [95, 28 б.].  

1915 жылдың соңы мен 1916 жылдың басында бүкiл ел көлемiнде, оның 

iшiнде Түркiстан мен Қазақстанда да күнделiктi қажет заттар мен азық-түлiктiң 

жекелеген түрлерiне карточкалық жүйе енгiзiлдi. Алдымен карточка тәртiбi 

қантты тұтынуға енгiзiлсе, екi-үш ай өткеннен кейiн мұндай жүйе қала мен қала 

типтес елдi мекендер тұрғындары үшiн ет пен ұнды тұтынуға орнатылды [96].  

Карточкамен берiлетiн азық-түлiк мөлшерi өте аз болды, ал 1916 жылдың 

соңына қарай кейбiр аудандарда ұнның орнына кебек (отруби) берiлетiн болды. 

1916 жылғы шiлдеде патша үкiметi үшiн “Ет және ет өнiмдерiн тұтынуды 

қысқарту шаралары туралы” заң қабылдады. Оған сәйкес аптасына үш рет 

(дүйсенбi, сәрсенбi және жұма күндерi) ет пен оның өнiмдерiн сатуға тиым 

салынды, ал сейсенбi мен бейсенбi күндерi қасапханаларда мал союға тыйым 

салынды. Қазақтар арасында адам басына шаққанда еттi пайдаланудың мөлшерi 

анықталды. Осы заң және одан туындаған басқа да қарарлар мен шешiмдер 

қазақтың “басы артық” деп табылған малын тартып алуды көздедi. 

Бiрiншi дүние жүзiлiк соғыс басқа қиыншылықтармен қатар елде азық-

түлiк дағдарысын туғызды. 

Әлеуметтiк және ұлттық езгiнiң күшеюi, соғыс тудырған қиыншылықтарға 

байланысты халық бұқарасының қайыршылануы, қымбатшылық пен аш-

жалаңаштықтың өрiс алуы – мiне, осының бәрi халықтың тарапынан жаппай 

наразылық туғызды. Осының бәрi бүкiл елдегi жалпы ұлттық дағдарысты 

шиеленiстiре түстi. Ал осы Ресей империясына дағдарыстың айқын көрiнiсi - 

Қазақстан мен Орта Азия халықтарының 1916 жылғы ұлт-азаттық көтерiлiсi 

болды. Жоғарыда айтылғандарды қорытсақ, бұл көтерiлiстiң басты себептерiне 

отарлық езгiнiң күшеюiн, халықты ата-қоныс жерiнен айыруды, салықтар мен 

алымдардың шексiз өсуiн, бiрiншi дүниежүзiлiк соғысқа байланысты халық 

бұқарасы жағдайының күрт нашарлауын жатқызуға болады [47, 61б.].  

Ал көтерiлiстiң тiкелей басталуына патша үкiметiнiң 1916 жылғы 25-i 

маусымындағы Қазақстан мен Орта Азияның, iшiнара Сiбiрдiң орыс емес 

халықтарының, 19 бен 43 жас (Кейін майданның қара жұмысына 

шақырылатындардың жас шегі 31 деп белгіленгені белгілі – З.Т.). 

аралығындағы азаматтарын майданның қара жұмысына (окоптар мен 

траншеялар қазуға, майданға жақын аудандарда жол салуға, ағаш кесуге, т.с.с.) 

шақыру туралы жарлығы болды. 

Ресей қарулы күштерiнiң Бас штабының жоспары бойынша тыл 

жұмыстарына Қазақстан мен Орта Азиядан 400 мың адам, оның iшiнде қазақтар 

мекендеген барлық облыстардан 240 мыңдай адам алынуы тиiстi болды. Бұл 

жоспар орындала қалғанда сол кездегi 700 мыңнан астам қазақ 

қожалықтарының әрбiр үшiншiсi бiр-бiр жұмыс қолынан айырылар едi. Бiр 

кезде осыншама еңбек қолдарын материалдық игiлiк өндiруден шеттету ұлттық 

шеңбердегi апатқа әкеп соғар едi [97, 11 б.].  

Бүкiл Түркiстан өлкесi бойынша майдан тылының қара жұмыстарына 

реквизициялануға 220 мың адам алынуға тиiстi болды, олардың iшiнде 

Сырдария облысынан 60 мың адам шақырылады деп белгiлендi. Жетiсу 

облысынан қара жұмыстарға 87 мың адам алынуға тиiс болды. 

Жергiлiктi халықтардың жекелеген әлеуметтiк топтары өкiлдерi мен кейбiр 

лауазым иелерi майдан шебiндегi қара жұмыстарға алынбайтын болды. Тыл 

жұмыстарына шақырылудан босату шарттары туралы үкiметтiк нұсқауда 

мынандай топтар өкiлдерi олардың қатарына жатқызылды: 1) болыстық, 

ауылдық және селолық басқару органдарында қызмет атқаратындар, 

2)жергiлiктi халықтардан (туземдiктерден) шыққан төменгi полицейлiк шен 

иелерi, 3) имамдар, молдалар мен мудористер, 4)мемлекеттiк басқару жүйесiнде 

класстық (сыныптық) қызмет атқаратын (занимающие классные должности) 

жергiлiктi халық өкiлдерi, 5) дворяндар мен құрметтi азаматтар құқын 

пайдаланатындар, т.с.с. Мұның үстiне жекелеген тыл жұмысына баруға 

тиiстiлер өз орнына басқа адамды жалдап жiберуге мүмкiндiгi болды. Бiреудiң 

орнына жалданатын кiсi мiндеттi түрде Ресей мемлекетiнiң боданы 

(подданный) болуға тиiстi едi [98, 46 б.].  

Майданның қара жұмысына баруға мiндеттi қазақ аулы, өзбек қыстағы мен 

бай-манаптарының айтарлықтай бөлiгi отарлық жүйенiң   чиновниктерi мен 

болыс билеушiлерiне пара берiп “реквизициядан” құтылды. 

Осының барлығы бастапқы кезде халықтың басым көпшiлiгi тарапынан 

стихиялық наразылық саналы қарсылыққа ұласты. Қазақстан мен Түркiстанның 

көптеген аудандарында ең алдымен кедейлер қауымы патша үкiметi мен ұлттық 

алпауыттарды майданға алып, олардың өздерiне қарсы күреске шықпақ болған 

ниет бiлдiрдi. 

Сырдария облысында көтерiлiс алғашқы рет Ходжент қаласындағы 

еңбекшiлердiң бой көрсетуiмен 1916 жылғы 4-i шiлде күнi басталды. 

Ходженттiктер “қандай сылтаулар болса да жұмысшыларды бермей, қажет 

болса, туған жерде өлу” деген ұрандар көтердi [99, 10-16 пп.]. Ходжентте 

басталған көтерiлiс алдымен Түркiстан өлкесiнiң Ферғана жазығына, одан кейiн 

Жетiсу облысына ауысты. Қазақстанның далалық облыстарында да (Ақмола, 

Семей, Торғай) шiлде-тамыз айларында патшаның маусым жарлығына қарсы 

қозғалыстар басталды. 

Шiлде айының алғашқы күндерiнде Жетiсу облысындағы көтерiлiстер сол 

кездегi Жаркент уезiне қарасты Қызылбөрiк, Сөгетi, Шелек, Меркi 

болыстарында, Қарқара және Асы жайлауларында, Нарынқол-Шарын 

өңiрлерiнде, Верный уезiндегi Қорам, Ұзынағаш, Ботбай, Шығыс және Батыс 

Қастек, Ырғайты, Тайторы, Жайылмыс болыстарында, Лепсi және Қапал 

уездерiнiң жекелеген болыстарында орын алды. Зерттеушi К. Нұрпейiстің 

пiкiрiнше Жетiсу облысындағы 1916 жылғы көтерiлiс тарихын үш кезеңге бөлiп 

қарауға болады: 1) шiлде айы – стихиялық наразылық бiлдiру кезеңi, 2) тамыз-

қыркүйек айының басы – оның қарулы күреске ұласуы, 3) қыркүйек - қазан 

айлары - көтерiлiстiң бәсеңдеуi мен жеңiлiске ұшырау кезеңi [94, 10 б.].  

Шартты түрде Сырдария облысындағы 1916 жылғы көтерiлiстiң тарихын 

осындай кезеңдерге бөлуге болады деп есептейміз. Бiр ескеретiн жағдай – 1916 

жылғы көтерiлiс Сырдария облысын түгелге дерлiк қамтыған жоқ, сондықтан 

да ол мұнда жаппай сипат алмады. Оның iрi ошақтары Ташкентте, Қазалы 

уезiнде, Талас жазығындағы Әулиеата уезiнде, Меркi өңiрiнде болды. 

Сырдария облысының орталығы Ташкент қаласында 1916 жылғы 11-i 

шiлдеде басталған стихиялық толқулар, Ходженттегi сияқты қарулы көтерiлiске 

ұласты. Сырдария облысындағы 1916 жылғы көтерiлiстiң тiкелей куәгерi және 

оның тарихын алғашқылардың бiрi болып зерттеген Тұрар Рысқұловтың 

мәлiметтерiне жүгiнсек, 11-i шiлде күнi ескi Ташкент қаласындағы полиция 

басқармасын ертемен қоршап алған қала тұрғындары ашық түрде патшаның 25-

i маусымдағы жарлығына қарсылық бiлдiрген. Басқарманы қоршаған әйелдер 

“жұмысшылар бермеймiз!”, деп дауыс көтерсе, ер азаматтар “еш қайда 

бармаймыз, осы жерде өлемiз!” деп айқайлаған. Жиналғандар өздерiне сес 

көрсетiп, мылтық кезеген полиция басқармасының қарауылын өлтiрiп, 

басқарманың хатшысы Трентовиусты соққыға жыққан. Тез арада бүлiк шыққан 

жерге жеткiзiлген қалалық прапорщиктер мектебiнiң курсанттары мен 

полицейскийлер көтерiлiсшілерге қарсы қару жұмсап, 6  адамды оққа ұшырып, 

бiразын жаралаған. Осыдан кейiн көтерiлiс ескi Ташкент қаласының Күкшiн, 



 

 

 

38 

Сибзар, т.б. аудандарына жайылған [98, 50-51 б.]. Ескi қалада күн бойы 

көтерiлiсшiлер мен жазалаушы әскери бөлiмшелерi арасында қатты қарулы 

қақтығыстар болды.    

Бiраз күннен кейiн көтерiлiс ауылды-селолы аймақтарға ауысты. Ресми 

мәлiметтер бойынша 18 шiлдеге дейiн көтерiлiс Сырдария облысының 50-ден 

астам елдi мекендерiн қамтыды. Түркiстан генерал-губернаторы 1916 жылғы 

18-i шiлдеде өлке “соғыс жағдайында” деп жариялауға мәжбүр болды. 

Осыған қарамастан наразылық бойкөрсетулер мен қарулы көтерiлiстер 

Қазалы, Черняев (Шымкент), Перовск уезiнiң көптеген ауыл-қыстақтарына 

тарады. Әулиеата уезi облыстағы көтерiлiстiң басты ошағына айналды. 

Өкiмет органдарының есебi бойынша Әулиеата уезiнен майданның қара 

жұмыстарына 22675 адам алынуға тиiс едi. Тамыз айының соңына дейiн 

олардан жиналу пункттерiне үш мыңға жуығы ғана келдi, ал қалғандары 

майдан шебiндегi қара жұмыстарға барудан үзiлдi-кесiлдi бас тартып, дүлей-

азаттық көтерiлiске шықты. Көтерiлiс Әулиеата уезiнiң Меркi бөлiмiнiң 

Көшеней (Кученей) болысында басталды. Көтерiлiсшiлер орман күзетшiсi 

Карача дегендi өлтiрiп, патша үкiметiнiң жергiлiктi әкiмшiлiгiне бағынудан бас 

тартты. Осыдан кейiн көтерiлiс Әулиеата және онымен көршiлес Жетiсу 

облысының Пiшпек уезiнiң малшылары шығатын жағына да ортақ Сусамыр 

жайлауына ауысты. 

Таулы бөлiмшеге (Горный участок) қарайтын Көпес болысының 50 шақты 

тұрғындары 1916 жылғы 31-i шiлдеде “Қоржын-Тоғай” деген жердегi орман 

шаруашылығының ғимараттарын қиратты, қолдарына бiраз қару-жарақ түсiрдi. 

Сонымен қатар көтерiлiсшiлер өз әрекеттерiн Чалдовар, Меркi және Луговой 

сияқты iрi елдi мекендер ауданына ауыстырды. Сол кездегi Сырдария 

облысының әскери губернаторы генерал Гипекердiң мәлiмдеуi бойынша 

“Үшбұлақ, Ақшолақ, Чалдовар станцияларындағы жәмшiк қазақтар (жәмшiк – 

ямщик - ат арбамен почта тасушылар – З.Т.) қызметтерiн тастап, жан-жаққа 

тарап кеттi, барлық жерде почтаны ұстап, мiнiс аттарының бiразын 

бүлiкшiлерге бердi” [100, 14 п.]. 

Талас жазығында да жаппай көтерiлiстiң толғағы пiсiп жетiлдi. Бұл өңiрде 

көтерiлiсшiлердiң алғашқы жасақтары 11-i тамыздан бастап пайда болды. Талас 

жазығының тұрғындары қарулануға күш салып, Шу аймағының, Ыстықкөл 

өңiрiнiң қазақ-қырғыз көтерiлiсшiлерiмен байланыс жасауға ұмтылды. 

Мәселен, Пiшпек уезiнiң Жаман-Сырт болысынан Беловодскi ауданындағы 

шайқастарға қатынасқан қырғыз көтерiлiсшiлерi Шопақ Ақылбеков пен Жүсiп 

Наматбаев Таласқа келген [101, 96-97  пп.; 159-160 пп.]. Осындай байланыстың 

күшеюiнен және көтерiлiстiң бүкiл Сусамыр жазығына жайылуынан 

қауiптенген өкiмет органдары Әулиеатадан жазалаушылардың тың күштерiн 

Таулы бөлiмге (Горный участок) алдырған. 

Сонымен бiрге Сырдария облысының әскери губернаторы қазақтар мен 

қырғыздардың ортасына от жағып, оларды араздастыру бағытында уезд 

бастықтарына нұсқау берген [102, 156-157 пп.]. 25-шi тамызда Меркi 

бөлiмшесiндегi көтерiлiс шырқау шегiне жеттi. Меркi-Пiшпек телеграф 

байланысы түгелдей iстен шығарылды. Меркi көтерiлiсшiлерi бiрнеше рет 

патша үкiметiнiң жазалаушы жасақтарына жүздеген үйiр-үйiр жылқыны қарсы 

айдап, олардың бiразын ат тұяқтарының астында қалдырды. 29-30-тамыз 

күндерi жалпы саны 1500-2000-ға жуық қазақ-қырғыз көтерiлiсшiлерi Меркiге 

тағы да екi дүркiн шабуыл жасады. Алайда жақсы қаруланған тұрақты әскер 

бөлiмдерiнiң оғының астында қалған олар шегiнуге мәжбүр болды. 

Көтерiлiсшiлердiң 31-i тамыздағы шабуылында Меркi гарнизоны керi 

қайтарды. Меркi бөлiмшесiндегi көтерiлiстiң қайтадан өрiс алу қауiпiнен 

жасқанған үкiмет органдары қыркүйек айының басында Меркi ауданына 

Ташкенттен қосымша күш ретiнде запастағы Сiбiр полкiнiң екi ротасын 

алғызды. 

Аса қатты қақтығыстар Әулиеата уезiнiң Ново-Троицк елдi мекенiнiң 

ауданында болды. Бұл ауданға прапорщик Болдырев басқарған жазалаушы 

отряд жiберiлдi. Оның құрамында Меркiнiң оншақты саудагер өзбектерi  

болды. Болдыревтiң жазалаушы отряды Ново-Троицк ауданындағы 

көтерiлiсшiлердi талқандап, 150 адамды тұтқындап, кейiн оларды түгелге дейiн 

атып жiбердi. Болдыревтiң баскесерлерi “бүлiкшiл ауылдардың” 4340 қойын, 23 

түйесiн, 225 бас iрi қара малын тартып алды [98, 61 б.]. Әулиеата уезiнiң Шу 

бөлiмшесiндегi көтерiлiсшiлерге қарсы Виноградов дейтiн офицер басқарған 

жазалаушы отряд әрекет жасады. 16 қыркүйекте Әулиеатадан 75 шақырым 

жерде көтерiлiсшiлер жазалаушы отряд солдаттарымен бiр тәулiкке жуық соғыс 

жүргiздi. Жазалаушылар тоз-тоз болып, кейiн шегiнуге мәжбүр болды. Шу 

бөлiмшесiндегi көтерiлiсшiлер қатарында Аққостық, Талас, Арғын, Сәмбет, 

Тастөбе, Мақпал болыстарының жiгiттерi болды [98, 62 б.].  

Алайда, бұл Әулиеата уезiндегi көтерiлiс жалынының соңғы сәулесi едi. 

Әулиеата уезiнде көтерiлiс оты қыркүйек айының соңында өштi. Жеңiлiске 

ұшыраған көтерiлiсшi жасақтарының қалдықтары Жетiсу облысының Верный 

уезiне, екiншiлерi қазiргi Қырғызстан территориясына өтiп, сондағы ұлт-азттық 

қозғалысының қатарына тұрып, патша жендеттерiне қарсы күрестерiн 1916 

жылғы қазан айының ортасына дейiн жалғастырды.   

Әулиеата уезiнде жеңiлiс тапқан көтерiлiсшiлердiң бiр бөлiгi Бетпақ дала 

арқылы Торғай облысындағы Әбдiғапар-хан Жанбосынов пен Сардарбек 

Амангелдi Иманов басқарған сарбаздарға қосылды. Сол сияқты ұлт-азаттық 

қозғалысқа көтерiлген Қазалы мен Перовск уезiнiң, Черняев пен Әулиеата 

уездерiнiң солтүстiк бөлiгiн мекендейтiн еңбекшiлер өкiлдерi де Амангелдi 

Иманов басқарған халықтық армияның қатарларын толтырды.  

Сырдария облысындағы, атап айтқанда Әулиеата уезiндегi көтерлiстiң 

көлемi Жетiсудағы ұлт-азаттық қозғалыстан тарлау болды. Сырдария 

облысындағы көтерiлiстiң негiзгi орталығы болған Әулиеата уезiнiң жекелеген 

аймақтарындағы ошақтарының бiр-бiрiмен байланысы нашар болды: олар бiр 

жерде жаңадан басталып жатса, екiншi жерде жазалаушы отрядтардан жеңiлiс 

тауып жатты. Әулиеаталықтардың көршiлес Жетiсу облысындағы, сол сияқты 

жапсарлас жатқан Ташкент уезiндегi көтерiлiсшiлермен де байланыстары 

нашар болды.  

Дегенмен де, Сырдария облысындағы көтерiлiс 1916 жылғы Қазақстан мен 

Орта Азиядағы ұлт-азаттық қозғалыстың заңды құрамдас бөлiгi болды. Ол 



 

 

 

40 

патша үкiметiнiң беделiне айтарлықтай нұқсан келтiрiп, отаршыл 

метрополияның шаңғырағын шайқалтуға өз үлесiн қосты, халықтың 

отаршыларға, ең алдымен олардың символы – патша үкiметiне деген өте күштi 

өшпендiлiк туғызды. Iс жүзiнде  патша үкiметi белгiлеген майданның қара 

жұмыстарына баруға тиiстi жоспарланған 220 мың адамның 123 мыңы ғана 

алынды, ал көтерiлiстiң жалауы биiгiрек желбiреген Әулиеата уезiнiң тыл 

жұмысына алынуға жоспарланған 22676 адамнан, үкiмет құрығына екi мыңнан 

сәл астам ғана кiсi iлiндi. 

Көтерiлiс жеңiлiс тапқаннан кейiн оған қатынасушылар жаппай қуғын-

сүргiнге ұшырап, қатты жазаланды, мал мен мүлiк талан-таржыға ұшырады, 

ауылдар өртендi. Түркiстан өлкесiнiң генерал-губернаторы Куропаткин 

көтерiлiс болған өңiрлердiң тұрғындарынан  оны ұйымдастырып, 

басқарғандарды ұстап берудi талап еттi. Мәселен, жазалаушылар Меркi 

бөлiмшесiнде көтерiлiс жеңiлiске ұшырағаннан кейiн, 1916 жылғы 8-қазанда  

сол өңiрдегi түпкiлiктi тұрғындарды егер олар “бүлiк“ басшыларын көрсетiп, 

ұстап бермесе, олардың өздерi атылады деп ашық мәлiмдедi. Көтерiлiске 

қатынасқан қазақтар мен қырғыздар өзара ақылдаса келiп, 54 адамды (27 қазақ 

және соншама қырғыз) жазалаушылардың қолына беруге мәжбүр болды [103, 

25 п.]. 

Бүкiл Түркiстан өлкесi бойынша әскери-далалық сот пен тергеуге үш 

мыңнан астам адам берiлдi, олардың 347-i өлiм жазасына кесiлiп, 168-i 

каторгалық жұмыстар атқаруға бұйырылды, ал 129 адам әртүрлi мерзiмдерге 

сотталып, 228-i “еңбекпен түзеу” лагерiне жiберiлдi [104, 36 б.].   

Патша үкiметi құрамында Сырдария және Жетiсу облыстары болған 

Түркiстан өлкесiндегi 1916 жылғы ұлт-азаттық көтерiлiстi басып-жаншу үшiн 

14,5 батальон, казак-орыс әскерлерiнiң 33 жүздiгiн, 69 пулемет командаларын 

жiбердi [94, 14 б.]. 1916 жылғы көтерiлiстiң Әулиеата-Талас аймағындағы 

(Түркiстан өлкесiнiң Сырдария облысына қараған) ұлт-азаттық көтерiлiстерді 

басып-жаншуға патшаның жазалаушы отрядтарына осы өңiрлерге кезiнде 

көшiп келген орыс қоныс аударушы орыс селоларының тұрғындары да iшiнара 

көмектескендiгiн жасыруға болмайды. Көтерiлiс жаңадан стихиялық түрде бой 

көрсете бастаған кезде (ол жаппай сипат алғанға дейiн) өлке генерал-

губернаторының бұйрығымен Жетiсу мен Сырдария облыстарының әскери 

губернаторлары Фольбаум мен Чипенер қоныс аударушы селолардың 

тұрғындарына 2 мыңнан астам мылтық таратып бергенi белгiлi [98, 62 б.; 96, 14 

б.].  

Жазалаушылардың қатыгездiк қудалауына шыдамаған жергiлiктi 

халықтардың айтарлықтай бөлiгi ата-мекендерiн тастап, басқа аймақтарға 

қоныс аударды. Бұл жағдай әсiресе Жетiсу облысына және онымен көршiлес, 

жапсарлас орналасқан Сырдария облысының жекелеген уездерiне тiкелей 

қатынасы болды. Қатал қуғын-сүргiнге ұшыраған Жетiсудың 300 мыңнан астам 

жергiлiктi тұрғындары (қазақтар мен қырғыздар) немесе облыстың түпкiлiктi 

халықтарының төрттен бiрi Қытай ауып кеттi, олардың қатарында iшiнара 

Әулиеата уезiнiң тұрғындары да болды. Көтерiлiске қатынасқан Сырдария 

облысының кейбiр қазақтары қалың өзбектiң арасына барып, пана тапты. 

Сырдария облысындағы көтерiлiс, Түркiстан өлкесi мен Қазақстанның 

басқа аймақтарындағы сияқты, жалпы алғанда ұлт-азаттық сипатқа ие болды. 

Сипаты ұлт-азаттық болғандықтан, оған сол кездегi қазақ халқының әр түрлi 

әлеуметтiк топтарының өкiлдерi қатынасты. Дей тұрғанмен де, оның негiзгi 

қозғаушы күшi – халықтың басым көпшiлiгi  болған, отарлық және әлеуметтiк  

езгiнiң негiзгi ауыртпашылығын көтерген ауыл еңбекшiлерi (шаруалар) болды.  

Сырдария облысының Әулиеата уезiндегi көтерiлiске  (әсiресе Меркi, Тау 

бөлiмшелерiнде) қазақтармен қатар қырғыз айылдарының тұрғындары да 

белсендi түрде ат салысты. Әулиеата уезiнiң көтерiлiсшiлерi тұрақты болмасада 

Жетiсу облысының Верный және Пiшпек уездерiндегi көтерiлiсшiлермен 

байланыста болды. Ал Сырдария облысының Қазалы, Перовск уездерi мен 

Шымкент пен Әулиеата уездерiнiң солтүстiк аймақтарының тұрғындарының 

бiр бөлiгi Бетпақ даланы басып өтiп, Торғайдағы Амангелдi Иманов басқарған 

қозғалысқа қатысты. 

Сырдария облысындағы жергiлiктi халықтардың ұлт-азаттық көтерiлiсi 

осы өңiрдегi қоныс аударушы селолардың тұрғындары тарапынан жалпы 

алғанда  қолдау тапқан жоқ. Бұл туралы кейбiр деректер жоғарыда айтылды. 

Мұның үстiне өлкемiзге келiп орын тепкен қазақ-орыс станицалары мен қоныс 

аударушы селолары тұрғындарына жергiлiктi халыққа терiс көзқарас 

бағытында үгiт-насихат жұмыстарын жүргiздi. Ал жер-суынан айырылған  

жергiлiктi халықтың келiмсектерге iшi жылымайтын. 

 Өлкедегi түпкiлiктi ұлттар мен келiмсектер арасындағы қарым-

қатынастардың осылай қалыптасуына қарамастан, 1916 жылғы ұлт-азаттық 

қозғалыс орыс халқының жекелеген өкiлдерiнiң  көтерiсшiлер  жағына 

шыққандығы туралы бiрең-сараң деректер сақталған. Мәселен, Әулиеата 

уезiндегi көтерiлiс басталған сәтте отставкадағы офицер М.Д. Власенко 

көтерiлiсшiлердi қолдап, өзiнiң қолындағы екi винтовка мен бiрнеше 

қарапайым мылтықты (дробовик) көтерiлiсшiлерге силаған. Александровка 

селосының тұрғындары ағайынды Тимофей мен Афанасий Добазовтар, 

Коваленко және Павлов дейтiн шаруалар да көтерiсшiлер жағына шыққан. Олар 

кейiн жазалаушы кулактар жасағының қолына түсiп, атылған. Ал Данила 

Кошаев деген Сазановка селосының тұрғыны көтерiлiсшiлердiң шағын  

жасағын басқарып, жазалаушы отрядқа қарсы соғысқан. Осындай бiр соғыста 

ол патша үкiметi жазалаушыларының қолына түсiп, атылған, оның үйi өртелiп, 

дүние-мүлкi талан-таражға түскен. Шу өзенiнiң аңғарында көтерiлiсшiлердiң 

бiр жасағын орыс шаруасы Иван Седой басқарған. Мұндай мысалдарды жаппай 

құбылыс деуге болмайды, алайда олардың iшiнара болса да орын алуы тарихи 

шындық едi [105]. 

Тұрар Рысқұловтың пайымдауынша “1916 жылғы көтерiлiс бүкiлхалықтық 

сипат алып, революциялық мәнге ие болды. Көтерiлiс бастаған халық бұқарасы 

өзiнен шыққан және сырттан келген қанаушыларға деген ондаған жылдар бойы 

жиналған өшпендiлiгiн олардың ұлтына қарамай қуатты күш ретiнде жұмсады 

[98, 62 б.; 96, 14 б.]. Сондықтан да көтерiлiстiң барысында жекелеген 

аудандарда (Мәселен, Әулиеата уезiмен шекаралас Жетiсудың Пiшкек және 

Қарақол уездерiнде) ұлттық белгiлерi бойынша қазақ-орыс, қырғыз-орыс 

қарулы қақтығыстар орын алды. 

Қазақ қауымында ең алдымен оның зиялы топтары өкiлдерiнiң арасында  

1916 жылғы патшалық маусым жарлығы мен ол түрткi болған ұлт-азаттық 

көтерiлiске көзқарас  бiрдей болған жоқ. Атап айтқанда, “Қазақ” газетiнiң 

төңiрегiне топтасқан, кейiн (1917 ж. шiлдеде) Ә. Бөкейханов бастаған ұлттық-

демократиялық интеллигенция өкiлдерi халықты партия жарлығын орындауға 

шақырды, көтерiлiс басталса, ол қажетi жоқ қантөгiстерге жол ашады, 

нәтижесiнде ел аса ауыр қиыншылықтарға душар болады деп есептедi [47, 61-

69 б.]. Ал қазақ интеллигенциясының радикалды, батыл iс-қимылға бейiм 

өкiлдерi – Жетiсуда Тоқаш Бокин, Әубәкiр Жүнiсов, Торғайда Әлiби 

Жангелдин, Сырдария облысында Тұрар Рысқұлов, Батыс Қазақстанда – 

Сейтқали Меңдешев, т.б. халықты қарулы көтерiлiске шақырып, оған өздерi де 

қатынасты. 

Әулиеата көтерiлiсiне Тұрар Рысқұловтың тiкелей қатынасы болды. Ол 

көтерiлiстiң стихиялық наразылық бiлдiру сияқты бастапқы кезеңiнде патша 

жарлығына қарсы шыққандардың iс-әрекеттерiн үйлестiрiп, қозғалысқа 

ұйымдасқан түр беруге, көтерiлiс күш алған кезде оның ұлт-аралық қақтығысқа 

айналып кетуiнен халықты сақтандыру бағытында бiраз жұмыстар атқарды. 

Басқа сөзбен айтқанда, Тұрар Рысқұлов көтерiлiстiң Әулиеата ошағына 

идеялық басшылық жасады, бiрақ ол көтерiлiстi ұйымдық жағынан басқара 

алмады. Дәл осы аралықта сырқаттанып қалған Тұрар Рысқұлов сырқаттан 

айыққанша көтерiлiс жеңiлiс тапқан болатын. Тұрарды тiкелей жазалаудан аман 

алып қалған, оның ауырып қалуы мен полиция қолында оған тағатын айыптың 

нақтылы дәлелiнiң жоқ болғандығы едi [98, 182 б.].  

Осы тараушада айтылған ойларымызды қорыта келгенде әлеуметтiк және 

ұлттық езгiнiң күшеюi, соғыс тудырған қиыншылықтарға байланысты халық 

бұқарасының қайыршылануы, қымбатшылық пен аш-жалаңаштықтың өрiс 

алуы бүкiл елдегi жалпы ұлттық дағдарысты шиеленiстiріп, оның аяғы 1916 

жылғы азаттық күреске ұласқанын көреміз. Сырдария облысындағы азаттық 

күрестің ірі ошақтары Ташкентте, Қазалы уезiнде, Талас жазығындағы 

Әулиеата уезiнде, Меркi өңiрiнде қалыптасты. Сырдария облысындағы күрестің 

өзіндік ерекшеліктерін ескере отырып, аймақтағы көтеріліс тарихын: 1) шiлде 

айы – стихиялық наразылық бiлдiру кезеңi, 2) тамыз-қыркүйек айының басы – 

оның қарулы күреске ұласуы, 3) қыркүйек - қазан айлары - көтерiлiстiң 

бәсеңдеуi мен жеңiлiске ұшырау кезеңi деп бөліп қарастыруға болады. 

Сырдария облысындағы жергiлiктi халықтардың ұлт-азаттық көтерiлiсiнің 

өңiрдегi қоныс аударушы селолардың тұрғындары тарапынан қолдау 

таппағанын нақты тарихи деректер растай түседі. Аймақтағы казак-орыс 

станицалары мен қоныс аударушы селолары тұрғындарына жергiлiктi халыққа 

терiс көзқарас бағытында үгiт-насихат жұмыстарын жүргiздi. Бұл өз кезегінде 

аймақтағы ұлт-аралық қарым-қатынастардың одан әрі шиеленісе түсуіне әкеліп 

соқты. Сырдария мен Жетiсу облыстарындағы көтерiлiс аяусыз басып-

жаншылғанымен бұл күрес келешектегі Ақпан төңкерісінің жергілікті халық 

тарапынан үлкен қолдауға ие болуына қолайлы алғышарттар дайындады.    

2 Сырдария облысының Ақпан төңкерісінен кейінгі қоғамдық-саяси 

өмірі 

        

2.1 1917 жылғы Ақпан төңкерісі және Қазақстанның оңтүстік өңіріндегі 

"көпөкіметтіліктің" орнауы 

1917 жылғы ақпан айының соңында Ресей империясының астанасы 

Петроградта басталған революциялық толқулар 28 ақпанда монархияның 

құлауына әкелдi. Елде буржуазиялық-демократиялық революция жеңiске жеттi. 

Революцияның негiзгi қозғаушы күшi жұмысшылар мен олардың жағына 

шыққан солдаттар бұқарасы болды. Революция барысында патшалық тәртiптi 

құлату үшiн Петроград көшелерiне шыққан 300 мыңнан астам жұмысшыларды 

он мыңдаған қала гарнизонының солдаттары мен Балтық флотының 

матростары қолдау көрсеттi. Тек қана 26-27-i ақпан күндерi жұмысшылар 

жағына 100 мыңнан астам солдаттар шықты [97, 12 б.]. Патша үкiметiнiң 

революциялық күштердi талқандамақ болған әрекеттерiнiң бәрi сәтсiздiкпен 

аяқталды. 

Ресейді ешбiр шектеусiз 300 жылдан астам билеп келген Романовтар 

әулетiнiң саяси билiктен айырылуы елдегi патшалық өкiметтiң құлауын және ел 

орталығында буржуазиялық-демократиялық саяси партияның жеңiске 

жеткендiгiн бейнеледi. 

1917 жылғы наурыздың 2-сiнде патшалық тәртiп ресми түрде тарих 

сахынасынан кеттi де, елдегi билiк Ресей буржуазиясы мен буржуазияланған 

помещиктердiң мақсат-мүдделерiн бiлдiрушi Уақытша үкiметтiң қолына көштi. 

Ел орталығында революция жеңiске жеткен алғашқы айларда Петроград 

жұмысшы және солдат депутаттарының Кеңесi (Советi) – Петросовет iс 

жүзiнде мемлекет астанасындағы екiншi өкiмет рөлiн атқаруға ұмтылды. 

Өйткенi, оны революцияның басты қозғаушы күшi болған қаруланған халық 

бұқарасы: жұмысшылар, солдаттар және матростар қолдады. 

Бiр жағынан Уақытша үкiмет, екiншi жағынан Петроград және солдат 

депутаттарының Кеңесi жер-жерлерге өз өкiлдерiн тез аттандырып жатты: 

Уақытша үкiмет бүкiл ел көлемiнде құлатылған патшалық билiк жүйесiн өз 

әкiмшiлiк жүйесiмен алмастыруды ойластырса, Петроград кеңесi  жергiлiктi 

жерлерде жұмысшы, солдат депутаттары Кеңесiнiң жүйесiн құруға ұмтылды. 

Басқа сөзбен айтқанда, мемлекет астанасында қосөкiметтілiк орнап, оның 

әрқайсысы түптеп келгенде елдегi өкiмет билiгiн өз қолына түгелдей алуды 

мақсат еттi. 

Патша өкiметiнiң құлап, елде республикалық саяси жүйенiң қалыптаса 

бастауын күллi империя халқының басым көпшiлiгi сияқты, Түркiстан мен 

Қазақстанды мекендеген халықтар да, жалпы алғанда, қуанышпен қарсы алды. 

Патша үкiметi мен оның жергiлiктi органдарының құлатылуын, облыстар мен 

уезд орталықтарында патша әкiмшiлiгiнiң неғұрлым реакцияшыл өкiлдерiнiң 

тұтқындалуы мен қызметтерiнен қуылуын Түркiстан мен Қазақстан халықтары 

әрi келешекке деген жақсы үмiтпен қабылдады. Жер-жерден Петроградтағы 

Уақытша үкiмет пен Петросоветтiң  атына халықтың әртүрлi әлеуметтiк 

топтарының атынан жолдаған құттықтау телеграммалар тасқын болып  ағылды. 

Мұның өзi бiр жағынан, құлатылған патша үкiметiне және оның жергiлiктi 

өкiлдерiне деген халық өшпендiлiгiнiң көрiнiсi болса, екiншi жағынан Уақытша 

үкiмет пен Петросовет ел iшiнде әдiл саясат жүргiзедi деп, оларға аңқаулықпен 

сенгендiгiнiң белгiсi болды [106, 193 б.].  

Халық бұқарасының талабымен жер-жерлерде жұмысшылар мен 

солдаттардың тiкелей араласуымен губернаторлар, уезд бастықтары, полиция 

мекемелерiнiң, округтiк соттар мен прокуратура бастықтары, т.с.с. ескi 

мемлекеттiк, басқарушы және жазалаушы органдардың жетекшiлерi 

орындарынан түсiрiлдi немесе бас бостандықтарынан айырылды. Мәселен, 

1917 жылғы 30 наурызда Түркiстан өлкесiнiң атышулы генерал-губернаторы, 

1916 жылғы ұлт-азаттық көтерiлiстi аяусыз басып-жаншуды 

ұйымдастырушылардың бiрi Куропаткин орнынан алынып, өз үйiнде қамауда 

ұсталды; Пiшкек гарнизонының бастығы Рукин Жетiсу облыстық 

губернаторына 26 наурыз күнi жолдаған телеграммасында былай дептi: “Өкiмет 

халық пен солдаттардың қолында. Бұрынғы қызмет адамдарына өшпендiлiктiң 

шегi жоқ…Сiздi де, Куропаткиндi де ешбiр елейтiн емес” [44, 16 б.].  

Түркiстан өлкесiне, оның iшiнде Сырдария облысына ортақ осындай 

жағдайдың қалыптасуын Уақытша үкiмет пен оның жергiлiктi органдары, сол 

сияқты Петросовет пен оның ықпалы нәтижесiнде құрыла бастаған жер-жердегi 

кеңестер жүйесi өздерiнiң қол жеткiзген саяси жеңiстерiнiң қатарына 

жатқызды. 

Бiр сөзбен айтқанда Уақытша үкiмет пен Петросовет арасындағы текетiрес 

пен саяси бәсеке (конкуренция) патша үкiметi құлай салып-ақ басталып кеттi. 

Соңғы  10-15 жыл бедерiнде В.И. Ленинді қанша сынағанымызбен, ол 

Ақпан революциясы жеңiсi нәтижесiнде елде пайда болған қосөкiметтiктiң 

пайда болу себептерi мен оның мәнiн кезiнде дәл анықтап бердi деуге болады.  

Ақпан революциясының “аса тамаша өзiндiк ерекшелiгi, деп жазды ол 

осыған орай, - оның қос өкiмет туғызғандығында …Қос өкiмет дегенiмiз не?  

Ол мынау: Уақытша үкiметпен, буржуазия үкiметiмен қатар әлi әлсiз, жаңа 

ұрық салып келе жатқан…екiншi үкiмет – жұмысшы және солдат 

депутаттарының Советтерi құрылды…Бұл үкiметтiң саяси сипаты қандай? Бұл 

революциялық диктатура, яғни орталықтандырылған мемлекеттiк өкiметтiң 

шығарған заңына емес, …бұқара халықтық төменнен болатын тiкелей 

бастамасына сүйенетiн “өкiмет” [107, 159 б.].  

“Жаңа ұрық сеуiп келе жатқан” Кеңестердiң (Советтердiң) әлсiздiгiн 

пайдаланған Россиялық буржуазия Уақытша үкiметтi нығайтуды, оны түбiнде 

елдегi бiрден-бiр атқарушы өкiмет органына айналдыру үшiн оның жер-жердегi 

органдарын құру iсiн қолдарына алды. Ал Россия социал-демократтарды, ең 

алдымен большевиктер мен олардың көсемi В.И. Ленин “заңға емес, бұқараның 

тiкелей бастамасына сүйенетiн” Кеңестердi өздерiнiң өкiмет үшiн күрестерiнiң 

басты құралына айналдыруды ойластырды. 

Уақытша үкiмет империяның Түркiстан мен Қазақстан сияқты отарлы 

аймақтарына кадеттерден, оларға iш тартқан ұлттық-демократиялық 

интеллигенция өкiлдерiнен, ұсақ буржуазияшыл партия мүшелерiнен (мәселен, 

эсерлерден) өз комиссарларын тағайындады [138, 20 б.]. Ал Петроград Кеңесi 

(Советi) жер-жерлерге өзiнiң төтенше өкiлдерiн аттандырумен болды. 

Петроградтағы Ақпан төңкерісінің  жеңiсi, Уақытша үкiмет пен Петроград 

Кеңесiнiң арасындағы текетiрес жөнiндегi телеграммалар Қазақстанға наурыз 

айының басында жеттi. Көп кешiкпей мұндай хабарлар барлық аймақтарға 

белгiлi болды. 

Революция жеңiске жеткен сәтте майданның қара жұмысына алынғандарға 

жан-жақты көмек беру үшiн Минск қаласында жүрген ұлттық-демократиялық 

интеллигенцияның жетекшiсi Әлихан Бөкейханов наурыз айының басында 

Қазақстанның бiраз қалаларындағы өз жақтастарына телеграммалар жолдап, 

елде болып жатқан өзгерiстерге баға бердi. Мұндай телеграмманың 

алғашқыларының бiрiн сол кезде Петроградта болған Мұстафа Шоқай да алды. 

Ұлттық революция көсемi өз телеграммасында өз жақтастарын Уақытша 

үкiметтi жақтауға шақыра отырып, сонымен бiрге жер-жерлерде облыстық, 

уездiк, болыстық қазақ комитеттерiн құру үшiн шұғыл түрде сайлау өткiзу 

қажеттiгiн баса көрсеттi [108, 159 б.]. Әлихан Бөкейхановтың өз жақтастарына 

қазақ комитеттерiн шұғыл құру туралы нұсқаулары оларды Уақытша үкiметтi 

қолдау жөнiндегi кеңестермен қатар айтылғанына қарамастан, ондай ұлт 

мекемелерiн құру елде қалыптаса бастаған қосөкiметтiлiктiң аясына симайтын 

едi. Кейiнгi оқиғалар көрсеткенiндей, қазақ комитеттерi сөз жүзiнде Уақытша 

үкiметтi қолдағанымен, оның барлық iс-әрекетi ұлттық мүдделерге қызмет еттi: 

“Алаш” партиясының бағдарламалық мақсат-мүдделерiн жүзеге асыруға, алаш 

автономиясын жариялап оның үкiметi – Алашорданы құруға, ұлттық милиция 

жасақтарын ұйымдастыруға, өлкедегi жер мәселесiн әдiл шешу iсiне белсендi 

түрде ат салысты [53, 25 б.]. 

1917 жылғы Ақпан төңкерісі берген мүмкiндiктердi толық пайдалану 

арқылы ұлттық интеллигенция өкiлдерi саяси iс-әрекет сахынасына белсендi 

түрде шыға бастады. Әлихан Бөкейханов 1917 жылғы наурыз айының басында 

Уақытша үкiметтiң Торғай облысындағы комиссары болып тағайындалса, сәуiр 

айының басында Мұхаметжан Тынышбаев, одан кейiн Мұстафа Шоқай 

Уақытша үкiметтiң Түркiстан комитетiнiң құрамына енгiзiлдi. Жаһанша 

Досмұхамедов, Халел Ғаббасов, Жақып Ақбаев, Асфендияр Кенжин, Әзiмхан 

Кенесарин, т.б. Қазақстан мен Түркiстанның жекелеген уездерi және 

қалаларындағы Уақытша үкiметтiң Атқару Комитеттерiне мүше болды [54, 124 

б.; 57, 30 б.].  

Уақытша өкiметтiң Қазақстан мен Түркiстандағы облыстық, уездiк басқару 

органдарына мүше болған айтылмыш ресми үкiметтiң чиновниктерiнiң 

мiндеттерiн атқарумен қатар ұлттық мүдде мәселелерiн де ойдан шығарған жоқ. 

Ал Қазақстандағы казак-орыс әскерлерiнiң билеушi топтары жаңадан 

құрыла бастаған Уақытша үкiметтiң жергiлiктi органдарына, жаңадан ұйымдаса 

бастаған Кеңестерге (олардың қатарында қазақ депутаттарының кеңестерi де 

бар), жеңiлген облыстық және уездiк қазақ комитеттерiне менсiнбей қарап, 

казак-орыс станицаларындағы билiк тiзгiнiн бұрынғсынша өз қолдарында 

қалдыруға бар күштерiн салды. 

Дәл осы кезде көпұлтты Сырдария облысының қалалары мен шет елдi 

мекендерiнде ұлттық, кәсiби және саяси белгiлерiне негiзделген саяси топтар 

мен қозғалыстар пайда бола бастады. Мәселен, Жетiсу мен Сырдария 

облыстарында мұсылман дiндес, түрiк тiлдес халықтардың қоғамдық 

қозғалысына басшылық жасау мақсатында “Құрылтай” атты комитет құрылды. 

Оның басшылығы Жетiсу облысының орталығы Верный (Алматы) қаласына 

орналасты да, оған “Тазетдинов и К” сауда үйiнiң қожасы Зайтдин Қажы 

Тазетдинов жетекшiлiк еттi. Негiзiнен өзбек, ұйғыр саудагерлерi мен 

дiндарларының мұрындық болуымен “Шуро-и-Исламия” (“Ислам кеңесi”, одан 

сәл кейiн ұлттық-демократиялық қазақ, қырғыз зиялыларының комитеттерi 

(1917 жылғы шiлдеден “Алаш” партиясының жергiлiктi бөлiмшелерi болып 

құрылған) пайда болды [47, 76 б]. Бұл iсте қазақ Ыбырайым Жайнақов, қырғыз 

Ишаналы Арабаев, т.б. белсендiлiк көрсеттi. 

Түркiстан өлкесiнiң орталығы Ташкент қаласының саяси өмiрi күрт 

нашарлады. Мұндағы саяси өмiрдiң өзiне тән ерекшелiктердiң бiрi, бiр жағынан 

Уақытша үкiметтiң Түркiстан комитетiнiң құрамында негiзiнде кадет 

партиясының мүшелерi мен оның жақтастары көпшiлiк орынға ие болса 

(олардың қатарында Әлихан Бөкейханов, Мұқаметжан Тынышбаев және 

Мұстафа Шоқай сияқты қазақ халқының өкiлдерi де бар), екiншiден, осы 

комитетпен текетiресте болған Ташкент Кеңесiнiң (Советiнiң) құрамында 

эсерлер мен социал-демократтардың қанатының (негiзiнен большевиктердiң) 

көпшiлiк орынға ие болуына байланысты едi.  

Мүшелерi түгелге дейiн “еуропалықтардан” (негiзiнен орыс халқының 

өкiлдерiнен) тұратын Ташкент Кеңесi өкiмет билiгiне жергiлiктi халықтардың 

(“мұсылман” халықтарының) өкiлдерiн жолатпау бағытын ұстады. 

Өлке орталығында қалыптасқан осындай саяси жағдайда (белгiлi дәрежеде 

соған жауап ретiнде) жергiлiктi халықтардың саясатқа белсендi түрде араласа 

бастаған өкiлдерi екi саяси ұйым құрды. Олардың бiрiншiсi қоғамдық-саяси 

өмiр мәселелерiне белгiлi дәрежеде консервативтiк бағыт ұстаған “Ғұламалар 

одағы” (“Улема жаннаты”) болса, екiншiсi қоғамды буржуазиялық-

демократиялық тұрғыда өзгеруге бейiм тұрған “Ислам кеңесi” (“Шуро-ислам”) 

едi. 1917 жылғы наурыз айында осы екi ұйым Ташкент қаласында 

Түркiстанның мұсылмандар конгресiн шақырды. Ал бұл конгресс өзiнiң 

кезегiнде Түркiстан мұсылмандарының орталық комитетiн (“Туркестон 

мусулмани шурози”) сайлады. Бұл комитет қысқаша “Ұлттық орталық” 

(“милли маркез”) деп те аталады. 1917 жылғы сәуiр айында Петроградтан 

Түркiстанға оралған Мұстафа Шоқай “Ұлттық орталықтың” төрағалығына 

сайланып, оның құрамына Түркiстан өлкесiнiң Мұхаметжан Тынышбаев, Ораз 

Сардар сияқты белгiлi қайраткерлерi енгiзiлдi. 

Ақпан төңкерісі жеңiске жеткен жағдайдағы “Ұлттық орталықты” 

басқарған Мұстафа Шоқайдың Ресейге көзқарасын сепаратистiк емес, 

автономистiк деп бағалауға болады. Дәл сол кезде ол Түркiстанның Ресейден 

бөлiнуiн емес, оның демократиялық федеративтiк Ресейдің автономиялы 

республикасы болуды қалады [108, 21-22 бб.].  

Түркiстандағы орыс емес халықтардың Ақпан төңкерісінен кейiн саяси 

белсендiлiгiнiң артқандығын жергiлiктi ұлт тiлдерiнде газеттердiң шығарыла 

бастауынан анық көруге болады. 1917 жылғы көктемнiң басынан Ташкентте 

жартылай татар, жартылай өзбек тiлiнде “Ұлұғ Түркiстан” (“Ұлы Түркiстан”) 

атты газет шыға бастады. “Түркiстан татарларының бюросы” атынан шығып 

тұрған осы басылымның редакциялық алқасына 1917 жылғы сәуiрден  мүше 

болған Мұстафа Шоқай оның беттерiнде Түркiстан халықтарының бiрлiгi 

туралы идеяны белсендi түрде насихаттады. 

Мұстафа Шоқай кейiн, шетелдiк эмиграцияда жүрген кезiнде, жариялаған 

(1936-1937 жж.) “1917 жыл естелiктерiнен үзiндiлер” атты еңбегiнде Ақпан 

төңкерісі жеңiске жеткен кездегi ұлттық-мемлекеттiк құрылысқа деген 

көзқарасын былай бiлдiрген едi: “Бiз әлi ұлттық тағдырымыздың мәселелерiн 

ұлттық тәуелсiздiк  тұрғысынан көтере қоймағанбыз. Тек бәрiмiз орыс 

патшалығы жойылып, мемлекет құрылысы өзгередi деген пiкiрде едiк… Көп 

ұзамай орыс революциясының оқиғалары бiздiң осы тәттi үмiтiмiздiң тас-

талқанын шығарды. Орыс революцияшыл демократтары iс жүзiнде сынақтан 

өте алмады. Олар патшалық заманда орыстан өзге халықтардың өкiлдерiн 

жатырқамағанымен, билiкке қолы жеткен кезде оларды шеттетiп, маңайына 

жолатпай қойды” [109, 44 б.].  

Уақытша үкiметтiң алғашқы қадамдары, оның Түркiстан өлкесi сияқты 

отарлы аймақтар жөнiндегi iшкi саясатының жаңа бағытында құлатылған патша 

үкiметiнiң осы саладағы iс-әрекеттерiмен салыстырғанда жаңа, сапалы 

өзгерiстер байқалмады. Сондықтан да ұлт аймақтарында, оның iшiнде 

Түркiстанда пайда бола бастаған саяси күштер жаңа жағдайға орай әрекет еттi.  

Мәселен, “Ұлұғ Түркiстан” газетiнiң 1917 жылғы 30-ы сәуiрдегi санындағы 

“редакциялық мақаласында жаңа саяси жағдайдағы “татарлардың, сарттардың, 

қазақтардың бiр болуы” туралы айтылды. Бұл Мұстафа Шоқай сол кездiң 

өзiнде уағыздай бастаған түрiк тiлдес, мұсылман дiндес түркiстан 

халықтарының бiрлiгi туралы идеяның көрiнiсi едi. 

Осы идея 1917 жылғы маусым айында Ташкент қаласында шыға бастаған 

“Бiрлiк туы” газетiнде де тұрақты әрi кең түрде насихатталды. Бұл газеттi 

шығаруға Мұстафа Шоқай мен Сұлтанбек Қожанов мұрындық болды, ал оның 

мерзiмдi баспасөз органы болып қалыптасуына “Қазақ” газетiнiң 

редакциясында мол тәжiрибе жинақтаған Мiржақып Дулатов оңды рөл 

атқарды. 

Газеттiң редакциялық алқасына қол ұшын берiп, оның жекелген сандарын 

шығаруға қатынасқандар қатарында Тоқтабаев Ш, Ақаев Серiкбай, Өтегенов 

Садық, Кенесарин Әзiмхан, Бориев Кумуш-әли (ұлты түркмен), т.б. болды.  

Ақпан төңкерісіне дейiн патша үкiметiне сенiмсiз адам ретiнде саясат 

мәселелерiне араласуына тиым салынған Көлбай Тоғысов, қазақтың зиялы 

қауымының басқа өкiлдерi сияқты, ендi өзiнiң саяси белсендiлiгiн күшейте 

түстi. Ол Сырдария облысының тұрғындары арасында патшалық тәртiптiң 

құлағаны, Ресейде демократиялық республика орнағандығын, ескi қоғамдық-

мемлекеттiк жүйе мен буржуазиялық мәндегi республикалық мемлекеттiң 

негiзгi айырмашылықтарын түсiндiруге ат салысты. Наурыз айының бiрiншi 

жартысында Көлбай Тоғысов облыстың Ташкент, Қазалы сияқты қалаларымен 

Қауыншы, Ниязбек, Зинчеата, Желал-Төбе, Ишанбазар, т.б. iрiлi-ұсақты елдi 

мекендерiнде өткен митингтерде сөз сөйлеп, елдiң орталығы мен оның ұлт 

аймақтарында орын алған өзгерiстерге талдау жасады.  

Зерттеушi Б. Елькеевтiң пiкiрi бойынша К. Тоғысов сол кездегi мерiзiмдi 

баспасөз беттерiнде жарияланған мақалалары мен облыс тұрғындарының 

көптеген мәжiлiстерiнде сөйлеген сөздерiнде халықтың назарын Ресейдің 

орталық аймақтары мен шет өңiрлерiнде демократиялық Республикаға тән 

тәртiп орнату, орыс демократтары мен еңбекшi мұсылмандардың 

революцияшыл iс-әрекеттерiне қолдау көрсету, жергiлiктi басқару орындарына 

халық мүддесiн қорғайтын адамдарды сайлау қажеттiгiне басты назар аударған 

[5, 109 б.].  

1917 жылғы сәуiр-мамыр айларында Көлбай Тоғысов Сырдария 

облысының қалалары мен басқа елдi мекендерiнде “Шуро-исламия” 

партиясының ұйымдарын құруға Петроградтан Түркiстанға оралған Мұстафа 

Шоқайға көмектестi және айтылмыш партияның Ташкент ұйымына мүше 

болды. Осы ұйымның атынан ол мұсылмандардың бүкiлресейлік съезiне 

делегат болып қатынасып, оның атқару комитетiнiң құрамына сайланды [88, 15 

б.; 110, 232 б.]. 

Ақпан төңкерісінен кейiн Түркiстан  өлкесiндегi, әсiресе өлке және 

Сырдария облысының орталығы болған Ташкент қаласында құрылған 

жергiлiктi халықтардың ұлттық қозғалысын бейнелейтiн саяси ұйымдардың 

бағдарламалары мен нақтылы iс-әрекеттерiнде бiрлiк пен түсiнiстiк нашар 

болды. Сол кездегi саяси қозғалыстардың қайнаған ортасында болған Мұстафа 

Шоқайдың пiкiрiнше мұндай жағдайдың “Шуро-Исламия” мен “Ғұламалар 

одағына” тiкелей қатынасы болды. Осыған орай М. Шоқай “1917 жыл 

естелiктерiнде…” былай деп жазды: “Өлкелiк ұйымдар деп аталған, 

шындығында да бүкiл өлке тұрғындарының көңiл-күйiне ықпал жасамақ болған 

екi мықты ұйым – “Шуро-Исламия” мен “Ғұлама қоғамы” бiр-бiрiмен қатты 

қырқысып жатты. 

Муннавар Қары басқарған “Шоро-Исламия” жаңа дәуiр талабымен өлкенiң 

бағыныштылық тәуелсiздiгiнен туған жағдайын ескерiп, реформа жасау 

жоспарын ортаға салды…Сералы Лапин басқаратын “Ғұлама қоғамы” мәселеге 

басқаша қарады…“Ғұлама қоғамы” Ресей федерациясынан автономия берудi 

(Түркiстанға – З.Т.) талап еттi. Олардың арасындағы араздық бiздiң жалпы 

ұлттық мүддемiздi бәсеңдетiп, жұмысымызды былықтырды” [47, 127 б.]. 

Зерттеушi К.Есмағамбетов «Шуро-и-Улемаға» деген көзқарасын былай 

білдіреді: «Дегенмен идеялық ұстанымдарының бірбеткейлігіне қарамастан 

«Улема» қоғамының мүшелері халықтың ұлттық сана-сезімін оятып, этностық 

бірегейлігі идеясын орнықтыруға, саяси белсенділігін арттыруға өз үлестерін 

қосады. Отарлық жүйені қайта қалпына келтіруге тырысқан ұлы державалық 

шовинизмге қарсы жергілікті халық мүддесін басты қорғаушы Ұлттық орталық 

болады» [111, 107 б.].  

Лапин Сералы Мұңайтпасұлы (1868, Ақмешiт – 1919, Самарқан) – 

ағартушы, адвокат, сәулет өнерi тарихын зерттеушi, 1891 жылы Петербург 

университетiнiң заң факультетiн бiтiрген. Ақпан төңкерісі жеңiске жетiсiмен 

Ақмешiтке (Перовск) “Халық өкiлдерi кеңесi” атты ұйым құрды [5, 129-131 б].  

Мұның үстiне облыстың басқа өңiрлерiнде ұлттық ұйымдар көп жағдайда 

рулық белгiлер ”негiзiнде құрылғандықтан” [47, 90 б.] олар бiрiн-бiрi түсiнбей, 

кейде iс-әрекеттерiнде қарама-қайшылыққа тап болып, нәтижесiнде жергiлiктi 

жұмысшы және солдат депутаттарының ықпалына оңай түсiп отырды. 

Мұстафа Шоқайдың мойындауынша, 1917 жылғы көктемде Түркiстан 

ұлттық қозғалысының басшылары өзара түсiнiсе алмағандықтарымен қатар, өз 

қызметiн өлке орталығымен шектедi. “Бiз, Түркiстандықтар, - деп жазды кейiн 

Мұстафа Шоқай, - өлкелiк комитеттерден ары аса алмадық, мұның үстiне 

ұйымдардың (жергiлiктi – З.Т.) бiразы бiр-бiрiмен керiсуден басқа ештеңенiң 

жөнiн бiлмейтiн. Әрбiр аудандық немесе облыстық ұйым өзiн ғана мықты 

санап, бұл мәселе туралы басқалардың аузын аштырмайтын…Бiр-бiрiмен 

керiсiп, тартысып жатқан ұйымдар саяси және идеологиялық бағдарлама 

тұрғысынан емес, тек басшыларының бiр-бiрiмен  жеке қарсылығына 

байланысты тартысатын” [47, 128 б.].  

Мұстафа Шоқай мен оның жақтастары басқарған демократиялық қозғалыс, 

Мұстафа Шоқайдың сөзiмен айтсақ, Ақпан “…революциясы берген 

мүмкiндiктердi ұлттық мүддеге пайдалана алмады” [5, 224 б]. 

Осының салдарынан Түркiстан өлкесiнде, оның басты аймағының бiрi 

Сырдария облысында да, саны көп, сапасы жоқ көптеген ұйымдар төрағасы 

Мұстафа Шоқай болған “Ұлттық орталықтың” (“милли маркез”) 

басшылығымен мықтап топтаса алмады. Сондықтан да, дейдi Мұстафа Шоқай, 

бiз көп болсақ та мықты ұйым құра алмадық. Тек заңды, орынды 

талаптарымызды жүзеге асыра алмайтын көпшiлiк болдық та қалдық. Бүкiл 

мекеме аппаратын, қарулы күштердi және басқа да құрамдарды қолына ұстаған 

аз санды орыстардың күшi басым болатын” [5, 128 б]. 

“Саны аз, күшi басым” Түркiстандағы орыс халқының өкiлдерiнен тұратын 

Ташкент жұмысшы және солдат депутаттарының Кеңесi, сол сияқты өлкенiң 

облыстары мен уезд орталықтарында құрылған кеңестер бiртiндеп, күн өткен 

сайын өлкенiң саясат сахынасындағы Уақытша үкiметтiң Түркiстан комитетi 

мен оның жергiлiктi органдарына қарсы тұратын негiзгi   ұйымдарға айнала 

бастады. Ал мұның өзi Ақпан төңкерісінен кейiн өлкеде қалыптасқан 

“көпөкiметтiлiктiң” қосөкiметтiлiкке ұласа бастағанның көрiнiсi едi. 

Түркiстандық ұлттық ұйымдардың, деп жазды Мұстафа Шоқай, дәрменсiздiгiн 

“жұмысшы және солдат депутаттарының Кеңестерi де түсiнген болатын. 

Сондықтан да бiздi көзге iлмедi. Көпшiлiктiң 96-98 процентiн құрғанымызбен 

жұмысшы және солдат депутаттары Кеңестерiне қарсы қүресе алмай, Уақытша 

үкiмет комитетiнен (Түркiстандық - З.Т.) одақтас iздеп жүруiнiң қандай 

екендiгiн айқын көрсетедi” [5, 124 б]. 

Ақпан төңкерісі жеңiске жеткеннен кейiнгi екi-үш айда орын алған 

оқиғалар анық көрсеткенiндей, өлкеде алғашқы кезде орнаған “көпөкiметтiлiк”  

бiртiндеп қосөкiметтiлiкке ұласа бастады. Уақытша үкiметтiң Түркiстандық 

комитетi өлкенiң облыстары мен уездерiнде, солармен қатар жекелеген 

болыстарында Уақытша үкiметтiң жергiлiктi органдары болып табылатын 

атқару комитеттер жүйесiн құру iсiне белсендi  түрде  кiрiстi. Кей жерлерде 

олар азаматтық комитеттер болып та аталды. 

1917 жылғы 7-i сәуiрде Уақытша үкiмет өзiнiң өкiлеттi органы ретiнде 

Түркiстан комитетiн құрды. Оның құрамына кадет Щепкин, меньшевик 

Елпатьевский, қазақтың ұлттық-демократиялық зиялыларының жетекшiсi Ә. 

Бөкейханов, т.б. ендi. Ал сол жылғы 17-i сәуiрде өзiнiң Сырдария облысындағы 

комиссары етiп бұрынғы уезд бастығы подполковник Тризнаны тағайындады 

[5, 146 б]. Уақытша үкiметтiң Түркiстан комитетiмен бiр мезгiлде Ташкентте 

жұмысшы депутаттарының Кеңесi пайда болды. Ташкент жұмысшы 

депутаттарының Кеңесi облыстың жекелеген қалаларына орналасқан гарнизон 

солдаттары тарапынан қолдау тапты [112, 36 п.]. 

Түркiстан өлкесiнiң генерал-губернаторының және оның 

сыбайластарының өкiмет билiгiнен тайдырылуы туралы хабарды өлкенiң iрiлi-

ұсақты елдi мекендерiнде халық қуанышпен қарсы алды. 1917 жылғы сәуiр 

айының басында Әулиеатада өткен қалалық митингте және одан кейiн болған 

қалалық жұмысшы және солдат депутаттары кеңесiнiң мәжiлiсiнде “уезд 

бастығын, оның көмекшiлерi мен приставтарды тұтқындау” туралы қаулы 

қабылданды [113, 48 б.]. Осымен мазмұндас қаулы-қарарлар уездiң ауыл-

селоларында өткен халықтық жиналыстар мен саяси басқосуларда да жаппай 

қабылданып жатты. Көптеген болыстар да жаңадан құрылған атқару 

комитеттер көпшiлiктiң талап етуiмен халықтың каһарына ұшыраған болыс 

басшылары мен ауыл старшындарын тұтқындап немесе оларды соған дейiн 

атқарып келген қызметтерiнен жаппай қуумен болды. Мәселен, Шаповалов 

болыстық атқару комитетi Әулиеата уездiк комитетiнiң атына 1917 жылғы 9-ы 

сәуiрде “бұрынғы өкiмет кезiнде халықты қатыгездiкпен қорлап келген Лукьян 

Терновой тұтқынға алынып, Әулиеата түрмесiне жөнелтiлгенi” туралы 

хабарлаған [114, 144 п.]. 

Черняев уезiнiң Қошқарата болысының дихандарының талабына сәйкес 

бұрынғы болыс басшысы “патша үкiметiнiң қошаметшiл қызметкерi ретiнде” 

орнынан тайдырылып, болыстағы уақытша үкiметтiң комиссары болып 

Мақұлбек Шерiмов тағайындалса, осыған ұқсас себептермен Қарабастау 

болысының комиссары болып Жұмаш Керiмбаев, Мақпал болысының 

комиссарлығына Мандыбай Сарықұлов, Ащыбұлақ болысының 

комиссарлығына Арзыбай Әйнеков тағайындалды [115, 19 п.]. 

Халықтың құлаған патша үкiметiне деген өшпендiлiгiн шебер пайдаланған 

Уақытша үкiметтiң Түркiстан комитетi мен облыстық және уездiң 

комиссарлары ауыл, село, болыс деңгейiндегi билiк пен басқару жүйесiн 

осылайша белсендi түрде құра бастады. 

Дегенмен де, кейбiр болыстарда Уақытша үкiметтiң болыстық 

комиссарларын сайлау айтарлықтай қиыншылықтарға кездесiп отырды. Атап 

айтқанда Уақытша үкiметтiң Әулиеата уездiк комиссарының қалауымен 

Шоқпар болысының бұрынғы басшысы штабс-капитан Жабагин 1917 жылғы 

сәуiрде орнынан түсiрiлiп, болыстық комиссар қызметiне көпшiлiктiң 

қалауымен Төртоқа Түгiрбековты тағайындау жөнiнде қаулы қабылданды. 

Алайда Жабагин бұл шешiммен келiспей, болыс кеңсесiн жаңа комиссарға 

тапсырудан бас тартты. Ол мұнымен де шектелмей, 30-да астам өз руластарын 

қаруландырып, жаңа тағайындалған болыстық комиссарды өлтiрем деп 

қорқытты. Жұмысшы және солдат депутаттарының облыстық кеңесi  

Жабагиндi жақтады. Нәтижесiнде Жабагин Шоқпар болыстық  комиссары 

болып тағайындалды [44, 67 б.]. Облыстық кеңестiң араласуымен жекелеген 

болыстарда Уақытша үкiметтiң бiрнеше комиссарларын қайтадан сайлау орын 

алды. 

Уақытша үкiметтiң жергiлiктi жүйесiнiң басты өкiлеттерiне айналған 

уездiк және Сырдария облыстық кеңестерiнiң комитеттерiнiң талап етуiмен 

бұрынғы болыс басшылары мен ауыл старшындарын Уақытша үкiметтiң 

комиссарларымен алмастыруға арналған сайлауларда орын алған кемшiлiктер 

мен заңсыздықтарды тексеретiн комиссиялар негiзiнен Сырдария облыстық 

жұмысшы және солдат депутаттары Кеңесiнiң атына түскен арыздар негiзiнде 

ұйымдастырылды. Облыстық кеңестiң 1917 жылғы 27 және 31 мамыр күндерi 

өткен мәлiметтерiнде Әулиеата уезiнiң 11 болысынан Уақытша үкiметтiң 

жергiлiктi органдарын (атқарушы комитеттерi мен комиссарларын) сайлауда 

орын алған заңсыздықтар жөнiндегi арыздар қаралды. Нәтижесiнде атқару 

комитеттерiне сайланған депутаттар мен тағайындалған болыстық және 

ауылдық комиссарлардың уәкiлдiктерiн тексеруге арналған мандат 

комиссиялары құрылды [116, 26-27 пп.]. Барлық уездiк комиссарларға, олардың 

қатарында Әулиеата уезiнiң комиссарына да, айтылған мәселелер жөнiнде 

арнаулы хаттар жөнелтiлдi. Алайда облыстық және уездiк деңгейдегi барлық 

билiктi өз қолдарына шоғырландыра бастаған Уақытша үкiметтiң органдары 

Сырдария облыстық Кеңестiң ескертпелерiн “жүре тыңдап”, тiптi каперiне де 

алуды қойды. Орталықта билiктi өз қолына алған Уақытша үкiмет жергiлiктi 

жерлерде атын өзгерткенiмен заты бұрынғыша қалған атқарушы қоғамдық-

саяси жүйе арқылы құлаған патша үкiметiнiң отарлау саясатын жалғастырумен 

болды. Ақпан революциясының алғашқы күндерiнде пайда болған халықтық 

милиция таңдамалы милициямен алмастырылды. Отаршыл, өктемшiл де, озбыр 

саясатты жүзеге асыруға машықталған жергiлiктi басқару жүйесi iс жүзiнде 

бұрынғысынша қалдырылды. 

Орта Азия жағдайында аса үлкен маңызды жер мен су мәселесi шешiлмей, 

шиеленiскен жағдайда қала бердi: сан мыңдаған гектар жерлер 

латифундистердің меншiгiнде болды; 1917 жылғы 7-i маусымда қабылданған 

“Сырдария облысындағы су комитеттерi туралы ережеге”сай егiстiкке су беру 

құқығы бұрынғысынша арық-ақсақалдарының (мирабтардың) құзырында 

қалды. 

1916 жылғы ұлт-азаттық қозғалыстың барысы мен нәтижесiнде Сырдария 

облысында шиеленiскен ұлтаралық (ең алдымен қазақ-орыс, қырғыз-орыс,) 

қатынастар шешiлмедi, тiптi кей жерлерде олар Уақытша үкiметтiң жергiлiктi 

органдары жол берген қателiктерден өрши түстi. 

Торғай облысында 1916 жылғы ұлт-азаттық көтерiлiске қатынасушыларды 

жазалау 1917 жылғы мамыр айына дейiн созылғанын айтқанның өзiнде, басқа 

өңiрлерде (атап айтқанда Сырдария облысында) “1916 жылғы қырғыздар 

көтерiлiсiн” аяусыз басып-жаншу барысымен, ол жеңiлiске ұшырағаннан кейiн 

жергiлiктi халықтың тоналған малы мен басқа да мүлкiн қайтарып беру сөз де 

болмады [117, 73 п.; 87, 69 б.]. Мәселен, 1917 жылғы 25 мамырда Әулиеата 

уезiнiң  Меркi бөлiмiндегi “1916 жылғы тәртiпсiздiктен зиян шеккен” орыс 

халқының өкiлдерiне Уақытша үкiметтiң жәрдемi ретiнде 26 мың сом 

көлемiнде ақша беруге шешiм қабылданған. Бұл оқиға осы өңiрдi мекендеген 

қазақтар мен басқа да тұрғылықты халықтар өкiлдерi тарапынан наразылық 

туғызған. 

Олар кей жерлерде ашық қақтығыстарға ұласқан. 1917 жылғы 22 

қырқүйекте Әулиеата уездiк комиссарының Сырдария облыстық кеңесiне 

жолдаған хабарламасында “Тоғышар орыс тұрғындардың жергiлiктi 

халықтардың “шабындық пен егiндiгiн бүлдiргендiгiн, оларды тонап, зорлық 

көрсеткендiгiн” айттық [118, 63 п.; 321 п.]. Ұлтаралық қатынастардың 

шиеленiсуi 1916 жылы Қытай ауып кеткен қазақтар мен қырғыздардың, сол 

сияқты майданның қара жұмысына алынған жiгiттердiң ата қоныстарына 

оралуына айтарлықтай кедергiлер туғызды. 

Уақытша үкiмет ұлт мәселесiн әдiлеттi шешуге қабiлетсiз болды. Атап 

айтқанда, ол Түркiстан халықтарының өз тағдырларын өздерi шешуiне жол 

бермедi, “бiртұтас және бөлiнбейтiн Россия” туралы патшалық көзқарасты 

жақтады. 

1917 жылғы сәуiр айында Уақытша үкiметтiң Түркiстан комитетi 

жанындағы өлкелiк  мәжiлiс Түркiстан халықтарына қандай түрде болса да 

автономия беруге қарсы шығып, Түркiстанды ағылшын  мен француз отарлары 

үлгiсiмен қайтадан құру туралы шешiм қабылдады. Уақытша үкiметтiң ұлт 

мәселесiндегi осы позициясын кейбiр келiсiмпаз партиялар (эсерлер мен  

меньшевиктер) өкiлдерi жақтады. 1917 жылғы мамыр айында Ташкент 

қаласында өткен эсерлердiң өлкелiк съезi Түркiстанның автономиясы туралы 

мәселенi талқылай келiп, өлке тұрғындары ұлттық автономия алуға саяси 

тұрғыдан пiсiп-жетiлмегендiктен, оларға өзiн-өзi билейтiн земстволық және 

қалалық органдар жүйесiн құруға берсе жетiп жатыр деген пiкiрге тоқтады 

[119, 114 п.].  

Уақытша үкiметтiң органдары өздерiнiң өкiмет билiгi жолындағы негiзгi 

бәсекелестерi жұмысшы және солдат депутаттарының Кеңестерiнiң  беделiн 

түсiрiп, олардың қызметiне шек қоюға тырысты. Мәселен, Перовск кеңесiне 

ұлтаралық қатынастарды реттеуге қатынасуға тиым салынып, оған қазақ 

ауылындағы оқиғалар жөнiнде өзiн “бейтараптық” жағдайда ұстау ұсынылды 

[120]. 

Сырдария облысының қалаларында алғашқылары 1917 жылдың наурыз-

сәуiр айларында құрыла бастаған Кеңестер өздерiнiң қатарындағы мүшелерi 

жағынан аз, ұйымдасу жағынан нашар болды. Өлкенiң Ташкенттен басқа 

қалаларында жұмысшылардың аз болуына байланысты оларда алдымен солдат 

және офицерлер комитеттерi құрылды да, олар кейiн солдат депутаттарының 

Кеңестерi болып қайтадан сайланды. Мәселен, 1917 жылғы 17 наурызда 

Әулиеата солдаттар мен офицерлер комитетi ұйымдасып, сол күнi Ташкент 

Кеңесiмен телеграф байланысын орнатты. Сол айдың екiншi жартысында 

құрылған Черняев (Шымкент) қалалық солдат депутаттарының Кеңесi өзiнiң 

атқару комитетiнiң мүшесi Н. Чехляевтi Ташкентке Түркiстан өлкелiк 

солдаттар депутаттары Кеңесiнiң жұмысымен танысу мақсатында iс сапарға 

жiбердi. 

Черняев солдат депутаттары Кеңесiнiң төралқасы сол жылғы 1-шi сөуiр 

күнi Ташкент солдаттар депутаттары Кеңесiне арнаулы хат жазып, онда 

күнделiктi қызметiнде басшылыққа алу үшiн кеңестер туралы ережелер мен 

басқа да құжаттарды жiберудi өтiндi. Сонымен қатар Черняев солдаттар 

Кеңесiнiң төралқасы Ташкент Кеңесiн Сырдария облысындағы Кеңестермен 

жүйелi байланыс орнатуына мұрындық болуын сұрады [19, 23 б.]. 

Сырдария облысында құрылған алғашқы Кеңестер құрамында әуелгi кезде 

ұсақ-буржуазияшыл партиялар мен басқа да саяси ұйымдардың өкiлдерi 

көпшiлiк орындарға ие болды. Солдаттар Кеңесiнде де депутаттардың көпшiлiгi 

әскерилердiң киiмiн киген шаруалар өкiлдерi болды. Мұны өлкедегi 

жұмысшылар санының аздығымен, оның iрi өнеркәсiп орталықтарынан шалғай 

орналасуымен түсiндiруге болар едi. Мұның үстiне бiрiншi империалистiк 

соғыстың жүрiп жатуына байланысты шұғыл саяси әрекеттерге бейiм тұратын 

жұмысшы кадрларының майданға шақырылуына орай олардың заводтар мен 

фабрикалардағы орындарына селолар мен ауылдардан келгендердiң 

орналасқандығын айту қажет. Ал соңғылары ұсақ-буржуазияшыл шаруалар 

өкiлдерi болғандықтан келiсiмпаздыққа бейiм тұратын. Сондықтан да 

Кеңестердiң алғашқы құрамындағы депутаттар Уақытша үкiметтiң жергiлiктi 

органдарымен ымыраға келгiш және әлеуметтiк саяси мәселелердi батыл 

шешуге енжарлау, тiптi қабiлетсiз болды. 

Кеңестерге бiрiккен жұмысшылар мен  солдаттар бұқараларының 

ұйымшылдығының жеткiлiксiздiгi мен саяси тұрғыдан толыспағандығы және 

олардың көпшiлiгiне ұсақ-буржуазияшыл, келiсiмпаз партиялар өкiлдерiнiң 

(мәселен, эсерлердiң) жетекшiлiк етуi бiртiндеп билiктiң Уақытша үкiметтiң 

жергiлiктi органдарының колына шоғырлануына мүмкiндiктер туғызды. 

«Алғашқы кезде, - дейдi Г.Сафаров “Отарлық революция” (Колониальная 

революция. Опыт Туркестана) атты кiтабында,- кеңестерде большевиктер 

болған жоқ, оларда көпшiлiк орынға меньшевиктер мен эсерлер ие болды. 

Кеңестер Түркiстанда Ресейдiң державалық мемлекеттiк ыдыратушы рөлiн 

атқаруға мәжбүр болды» [24, 39 б.]. Бұл рольдi атқаруды 1917 жылға  Ақпан 

төңкерісінің негiзгi қозғаушы күштерi жұмысшылар мен шаруалар (дәлiрек 

айтсақ, солдат шинелдерiн киген шаруалар бұқарасы) талап еттi. 1917 жылдың 

көктемiнде қалыптаскан жағдайда Түркiстан өлкесiне караған Сырдария мен 

Жетiсу облыстарындағы Кеңестер айтылмыш талаптарды орындауға дәрменсiз 

болды. Осыдан келiп монархия құлағаннан соң “жаңа тәртiптi тез қарқынмен 

орнатуды талап еткен жұмысшылардың” талаптары мен “офицерлердi 

тыңдауды қойған” солдаттардың наразылығы бiр арнаға тоғысты [121, 91 б.]. 

Олар Кеңестердiң Уақытша үкiметтiң Түркiстан комитетiнiң шылауына 

айналмай, халық мүддесiн қорғайтын билiк органы болуын талап еттi. Алайда 

Кеңестерге жетекшiлiк жасаған меньшевиктер мен эсерлер Уақытша үкiмет 

органдарымен ымыраға келуге бейiм тұрды. 



 

 

 

54 

     Бiрiншi дүниежүзiлiк соғыс, жоғарыда айтылғанындай, елдiң барлык 

аймақтарында, оның iшiңде Сырдария облысында да, жаппай шаруашылық 

дағдарысын туғызды, жұмыссыздық пен күнделiктi тұтыныс заттарына 

қымбатшылық күшейдi. Нәтижесiнде халық қатты күйзелiске ұшырады, 

ашаршылық қаупi төндi. 

     Ақпан төңкерісіне дейiн Түркiстанға империяның басқа аудандарынан 

жылына 4 млн. пұт астық әкеленiп тұрса, ендi оның келуi күрт азайды [121, 91 

б.]. Сондықтан 1917 жылдың көктемiне қарай Сырдария облысындағы азық-

түлiк жағдайы қатты шиеленiстi. Қала тұрғындарының әрқайсысына тиесiлi нан 

мөлшерiнiң орташа көлемi 200 граммға жетер-жетпес деңгейде болды, ауыл 

мен кыстақтардың жағдайы да мәз болмады. Уақытша үкiметтiң Түркiстан 

комитетi аштықтың алдын алуға бағытталған нақтылы шараларды жүзеге 

асыруда дәрменсiздiк көрсеттi. Ол шұғыл шаралар қолданудың орнына 

Петроградқа көмек сұраған жеделхаттар жiберумен шектелдi. Ол өтiнiштер 

түгелге дерлiк жауапсыз қалдырылды [121, 91 б.]. 

1917 жылғы мамыр-маусым айларында Ташкент қаласының бiрнеше 

кәсiпорындары мен Арал теңiзiндегi балық кәсiпшiлiктерiнiң жұмысшылары 

үкiметтен азық-түлiқ мәселесiн шешудi талап еткен ереуiлдерге шықты. Арал 

поселкесiнен Уакытша үкiметтiң Сырдария облыстык комитетiне жолданған 

телеграммада айтылмыш елдi мекенде бiр түйiр нан қалмағандығы себептi 

балық кәсiпорындарында “армияны қамтамасыз етуге арналған жұмыстардың 

тоқталғандығы“ жөнiнде айтылды [122, 27 б.]. Осындай жағдайда 1917 жылғы 

сәуiрдiң 7-15 күндерi аралығында Ташкент қаласында Кеңестердiң Түркiстан 

өлкелiк съезi өттi. Оған Сырдария облысы Кеңестерiнiң өкiлдерi де қатынасты. 

Съезд делегаттары өздерiнiң эсерлер мен меньшевиктер басқарған келiсiмпаз 

жетекшiлерiнiң әсерiмен соғыс, Уақытша үкiметке көзқарас, ұлттық және 

аграрлық мәселелер жөнiнде Уақытша үкiметтiң саясатын қолдап, онымен 

ымыраға келуге бейiм екендiгiн мәлiмдедi. Съезд сонымен қатар 

жұмысшылардың өз қожайындары арасындағы қарама-қарсылықтар мен дау-

дамайларды бейбiт жолмен шешу қажеттiгiн қолдап, ал шаруаларды “Құрылтай 

жиналысы тиiстi заңдар қабылдағанға дейiн өз беттерiмен жердi басып алудан“ 

бас тартуға шақырды [123]. 

Сол мезгiлде өткен Кеңестердiң жекелеген облыстық съездерi де осындай 

шешiмдер қабылдады. 

 Жоғарыда айтылған Ақпан төңкерісінің жеңiсiнен кейiн Қазақстан мен 

Түркiстанның тұрғылықты халықтарының саяси оянуының барысында 1917 

жылдың көктемi бетбұрыс кезең болды [124]. 

Мұны бiз қазақтың демократиялық интеллигенция өкiлдерiнiң ұлттық 

саяси партия құруға бағытталған әрекеттерiнен көрсек, халқымыздың үштен 

бiрi мекендеген Түркiстан өлкесiндегi осы бағыттағы жәдидшiлдiк 

(жаңашылдық) қозғалыстың қызметiнен айқын көремiз. 

Қазақстандағы Әлихан Бөкейханов төңiрегiне топтасқан қазақ зиялылары 

да, Түркiстандағы  М. Бехбуди, М. Қары төңiрегiне ұйысқан жәдидшiлдер 

(жаңашылдар) айтылмыш өңiрлерде қанат жая бастаған ұлттық-демократиялық 

қозғалысқа басшылық етуге нақтылы әрекеттер жасады. 

XIX-XX ғасырлар тоғысында қалыптасқан Қазақстан мен Түркiстанның 

ұлтттық-демократиялық интеллигенция жетекшiлерi бiртiндеп ұлттық-азаттық 

идеяларды қалыптастырушылар рөлiн алмастырып қана қойған жоқ, сол 

идеяларды жүзеге асырудың соны жолдарын да iздестiре бастады. Олар 

Қазақстан мен Түркiстанды стихиялы қарулы көтерiлiстер арқылы отарлық 

езгiден құтқару мүмкiн емес деп санады. Олардың бұл пiкiрi Қазақстан мен 

Орта Азиядағы 1916 жылғы ұлт-азаттық көтерiлiстi сыртқы зорлықшыл күштер 

аяусыз басып жаншығаннан кейiн күшейе түстi.  

Қазақстан мен Түркiстанның зиялы қауым жетекшiлерi жаңа жағдайда осы 

өлкелердiң отарлық езгiден құтылып, егемендi ел болуы оңай iске асатын iс 

еместiгiн жақсы түсiндi. Олар ең алдымен отарланған халықтар арасында 

отарлық езгiге қарсы саяси хал-ахуал тудыру үшiн ауызша және жазбаша газет-

журналдар және жекелеген шығармалар арқылы кең көлемде үгiт-насихат 

жұмыстарын атқару қажет деп бiлдi. 

Сондықтан да ұлт зиялылары өздерiнiң шығармашылық қызметiн осы iске 

бағындырды. 1909 жылы Уфа қаласында жарық көрген Мiржақып Дулатовтың 

”Оян, Қазақ!” деген кiтабы мен 1911 жылы Орынборда жарияланған Ахмет 

Байтұрсыновтың “Маса” атты жинағы осы бағыттағы айтулы шығармалар 

болды. Ал 1913 жылы айтылмыш қайраткерлердiң басқа қазақ зиялыларының 

қолдауымен 1913 жылдан Орынбор қаласында шығара бастаған жалпы ұлттық 

“Қазақ” газетi де ұлттық-азаттық идеяларды қалыптастырып, уағыздауға 

қызмет еттi. 

Қазақстанда Әлихан Бөкейханов төңiрегiне топтасқан зиялылар атқарған 

осымен сабақтас жұмыстарды Түркiстан мен Едiл бойын мекендеген түркiлер 

арасынан шыққан жәдидшiлдер (жаңашылдар) жүзеге асырды.  

Келесi кезекте Қазақстан мен Түркiстан зиялылары халықтың мұңын 

мұңдап, жоғын жоқтайтын, түбiрлi ұлттық мүдделердi айқындап, оларды 

жүзеге асыру жолдарын анықтайтын партиялар мен саяси ұйымдар құру iсiн 

шешуге келiстi. Осы бағыттағы олардың iс-әрекеттерiне 1905-1907 жылдардағы 

бiрiншi орыс революциясы және оның барысындағы Ресейде орын алған саяси 

процестер айтарлықтай ықпал жасады. Ұлт аймақтарының зиялы қауым 

өкiлдерi осы революция кезiнде саяси партиялар қатарынан сол кезде патша 

үкiметiнiң саясатын буржуазиялық демократтық тұрғысынан сынаған 

конституциялық демократтар (кадеттер) партиясына iш тартты. Ал отарлық 

езгiнi басынан кешiрген ұлт аймақтарындағы халықтардың жекелеген өкiлдерi, 

эсерлер мен социал-демократтардың бағдарламалық талаптарына ден қойды. 

1917 жылғы Ақпан төңкерісі жоғарыда айтылғанындай ұлт аймақ халықтарына, 

ең алдымен оның зиялы топ өкiлдерiне айтарлықтай әсер етiп, олардың 

саясатпен айналысуларына, бiрiншi кезекте ұлттық-азаттық күреске жетекшiлiк 

жасайтын партия құру жолындағы iстердi бастауларына түрткi болды. 

Қазақстанда осындай партияларды ұйымдастыру iсiнiң басы-қасында 

Әлихан Бөкейханов және оның сенiмдi серiктерi, Түркiстанда Мұстафа Шоқай 

мен осы өлкедегi жәдидшiлер (жаңашылдар) қозғалысының Махмұдхожа 

Бехбуди, Муннавар Қары, мұсылман халықтары демократиялық қозғалысының 

көрнектi өкiлдерiнiң бiрi, ұлты башқұрт Заки Уәлиди Тоған, т. б. болды. 

Осы қайраткерлер 1905-1907 жылдардағы жалпы либералдық ұстаным мен 

“кадетшiлдiктен” 1917 жылғы Ресейлік партияларға (ең алдымен кадеттерге) 

сыни тұрғыдан қарайтын ұлттық-демократиялық құндылықтарды 

жақтаушыларға дейiнгi көзқарас эволюциясынан өттi [47, 213 б.]. Нәтижесiнде 

Әлихан Бөкейханов бастаған зиялылар тобы 1917 жылғы шiлдеде өткен бiрiншi 

жалпықазақ құрылтайында ұлттық-демократиялық мақсаттарды көздейтiн 

“Алаш” партиясын құрса, Түркiстандағы жәдидшiл (жаңашыл)  қайраткерлер 

өлкенiң тұрғылықты халықтарының (“мұсылмандар” деген атаумен 

айқындаған) түбiрлi мүдделерiн бейнелейтiн “Шуро-и-ислам” (“Ислам кеңесi”) 

партиясын дүниеге әкелдi. 

Алаш партиясы қоғамдық-саяси өмiрге араласа бастаған кезден аса 

маңызды ұлттық мақсаттарды - қазақ халқын отарлық езгiден құтқаруды, 

тарихи жаңа кезеңге қазақ мемлекеттiгiн қалпына келтiрудi және қазақ қоғамын 

келешекте өркениеттi елдер қатарына жеткiзудi - өзiне басты нысана етiп 

белгiледi. Осы түбiрлi мiндеттердi орындауда “Алаш” жетекшiлерi революция 

емес, эволюциялық реформа жолын таңдап алды [47, 213 б.]. Алаш 

партиясының негiзгi мiндеттерi 1917 жылғы 21 қарашада “Қазақ” газетiнде 

жарияланған партия бағдарламасының (программасының) жобасында нақтылы 

көрсетiлдi. Ол жобаның “Мемлекет қалпы”, “Жергiлiктi  бостандық”, “Негiзгi 

құқық”, “Дiн iсi”, “Билiк және сот”, “Салық”, “Жұмысшылар”, “Ғылым-бiлiм 

үйрету”, “Жер мәселесi” атты баптарында. Қазақстанның келешекте  тәуелсiз 

мемлекет болып қалыптасып, нығаюының бүгiнге дейiн мәнiн жоймаған 

тұғырнамалық бағыттары айқындалды [47, 220-222 б.]. “Шуро-и-Исламия” 

(“Ислам кеңесi”) 1917 жылғы наурыз айының ортасында Түркiстан өлкесiнiң 

әрi оған қарайтын Сырдария облысының орталығы Ташкент қаласында 

құрылды. Оның негiзi 1917 жылғы 14-i наурызда 60-тан астам ескi Ташкент 

тұрғындары өкiлдерiнiң (өзбек, қазақ және татарлар) бас қосуында қаланды. 

Оған қатынасушылар мұсылмандардың (бұл жерде “мұсылман” деген атау 

Түркiстан өлкесiн мекендейтiн тұрғылықты халықтардың жиынтық аты ретiнде 

қолданылған). Өкiлеттi орган ретiнде”Шуро-и-Исламия” (“ислам кеңесi”немесе 

“мұсылман кеңесi”) саяси ұйымын құрды. Оның 15 адамнан тұратын 

басқармасы сайланды. Олардың басым көпшiлiгi жәдид қозғалысының М. 

Қары, Қ. Бабажанов, У. Хожаев сияқты қайраткерлерi болды. 1917 жылғы сәуiр 

айында Петроградтан Ташкенге келген Мұстафа Шоқай ”Шуро-и-Исламияның” 

айтылмыш басқармасының мүшелiгiне сайланып көп кешiкпей оның төрағасы 

қызметiн атқара бастады [5, 120-239 б.]. 

Әуел баста “Ислам кеңесiнiң” мақсаттары реформаторлық идеяларды 

тарату мен Түркiстан мұсылмандарының бiрлiгiн нығайту деп анықтайды [62, 

22 б.; 5, 120 б.; 126 б.]. 

Көп кешiкпей (мамыр-маусым айларында) “Шуро-и-Исламия” ұйымының 

бөлiмшелерi Түркiстан өлкесiнiң барлық қалалары мен басқа да елдi 

мекендерiнде құрылды. Осы бөлiмшелердiң Сырдария облысында құрылуына 

М. Шоқай, Көлбай Тоғысов, т.б. азаматтар белсендi түрде ат салысты [62, 22 

б.]. “Шуро-и-Исламияның” Ташкенттегi мекемесi оның орталық ұйымы болды 

да, басқа елдi мекендегiлерi оның ұйымдары бөлiмшiлер болып саналды.  



 

 

 

57 

1917 жылдың жазының басына қарай М. Шоқай басқарған “Шуро-и-

Исламия” мен “Түркiстан өлкесi мұсылмандарының орталық кеңесi” Түркiстан 

халықтарының тәуелсiздiк күрес жолындағы беделдi қоғамдық-саяси 

бiрлестiгiне ұласу процесiне батыл бет бұрды. Осыған орай “Шуро-и-

Исламияның” бастапқы кезде алдына қойған жалпылама мiндеттерi ендi 

нақтыландырыла өткiрлене түстi. Оның басты мiндеттерi болып мыналар 

анықталды: өлкенiң елдi мекендерiнде (қалалар, қыстақтар және ауылдарда) 

жиналыстар өткiзiп, олардың барысында саяси, мәдени мәндегi мәселелердi 

көтерiп, талқылау, халыққа патшаның саясаты жүргiзген ескi әкiмшiлiк 

аппаратты iс жүзiнде таратып, оның орнына жаңа билiк жүйесiн құру 

қажеттiгiн түсiндiру; өлкенi мекендеген ұлттар арасындағы алауыздық пен 

сенiмсiздiктен арылу және оларды бiр-бiрiне жақындастыру бағытында жұмыс 

атқару; басқа саяси ұлттармен қарым-қатынас орнату және оларға түркiстандық 

мұсылман халықтарының талап-тiлектерiн жеткiзу; оқу-ағарту iсi мен дiн 

саласындағы реформаларды жүзеге асыру; бүкiлтүркiстандық мұсылмандар 

құрылтайларын шақырып, олардың саяси тұрғыдан бiрiгуiне ықпал жасау 

арқылы өлкедегi ұлттық-мемлекеттiк құрылыс мәселесiн шешудiң жолдарын 

анықтау; бүкiлресейлiк мұсылмандар одағына өз өкiлдерiн жiберу арқылы 

онымен тұрақты байланыс орнату [5, 128-129 б.; 62, 23 б.]. 

1917 жылғы Ақпан төңкерісінен кейiн Түркiстан топырағында жергiлiктi 

халықтар өкiлдерiн бiрiктiрген “Шуро-и-Исламия” партиясымен қатар 1917 

жылғы маусымда “Ғұлама қоғамы” деген саяси ұйымда құрылған болатын. Осы 

екi саяси ұйым Түркiстанның мұсылман халықтарына өз ықпалдарын жүргiзу 

үшiн өзара тартыс пен айтысқа жиi-жиi ерiк бердi. “Бүкiл Түркiстан 

тұрғындарының көңiл-күйiне ықпал жасамақ болған осы екi ұйым, - дейдi М. 

Шоқай “1917 жылғы естелiктерден үзiндiлер” атты еңбегiнде, - “Шуро-и-

Исламия” мен “Ғұлама қоғамы” бiр-бiрiмен қырқысып жатты… ал “Түркiстан 

өлкесi мұсылмандарының кеңесi” осы екеуiн жақындастыра алмай әуреге түстi. 

Осы екi ұйым арасындағы алауыздық бiздiң ұлттық тәуелсiздiк жолындағы 

күресiмiздi бәсеңдетiп, жұмысымызды былықтырды” [5, 127-132 б.]. “Ғұлама 

қоғамының” негiзiнен мұсылмандық мемлекет құруға бағытталған 

бағдарламасын Мұстафа Шоқай “дұғамен саяси табысқа жетуге” тырысушылық 

деп бағалап, оны ұлттық қозғалыстың дұшпандарына Түркiстандық 

демократтарға қарсы жұмсайтын қару берумен бiрдей әрекет едi деп бағалады 

[5, 129 б.; 131 б.]. 

Ақпан төңкерісі ұлттық мәселенi азаттық тұрғысынан күн тәртiбiне қоюға 

мүмкiндiк бергенiмен, деп көрсеттi М. Шоқай, бiзде ол кезде бiлiктi 

қайраткерлер, қалың бұқараны топтастыратын саяси ұйым (партия) жоқ едi. 

“Шуро-и-Исламия” мен “Ғұлама қоғамы” ондай рөлдi атқаруға дәрменсiз болды 

[125, 24 б.]. 

“Шуро-и-Исламия” кейбір дін иелерінің “Шуро-и-Улемаға” кетуімен және 

олардың алдына қойған мақсаты мен қызметіне қарағанда, ортаазиялық 

қоғамды белсенді саяси өмірге оятуға бағыт ұстаған интеллигенцияның 

алдыңғы қатарлы өкілдерін біріктірген саяси партия ретінде әрекет етеді және  

Ұлттық кеңестің басты тірегі саналады [111, 105 б.].  

1917 жылдың бiрiншi жартысындағы жағдайға баға бере келiп, Мұстафа 

Шоқай “Тәуелсiздiкке деген ұлттық ынта мен талпыныстың олардың 

әлеуметтiк-экономикалық және қоғамдық-саяси негiзi болмаса, шын мәнiндегi 

азаттыққа қол жеткiзу мүмкiн емес” деген ой түйедi [62, 24-25 б.]. 

Түркiстандағы жергiлiктi халықтар өкiлдерiнен 1917 жылдың бiрiншi 

жартысында құрылған айтылмыш саяси және саяси-дiни ұйымдардың шын 

мәнiндегi партия болып қалыптаса қоймағанына қарамастан, олар бiрiншi 

кезекте “Шуро-и-Исламия” өлкенiң саяси өмiрiндегi айтарлықтай оқиға болды. 

Басқаны айтпағанда, “Шуро-и-Исламия” мен “Ғұлама одағының” құрылуы 

Түркiстан жағдайында орталық Ресейдiң үлгiсiмен, “қосөкiметтiлiктiң” үрдiсiн 

бұзды. Өлкеде 1917 жылдың күзiне дейiн iс жүзiнде “үшөкiметтiлiк” орын 

алды: бiрiншiден, Уақытша үкiметтiң Түркiстан комитетi мен оның жергiлiктi  

органдары болып табылатын облыстық, уездiк атқару комитеттерi; екiншiден, 

негiзiнен еуропалықтардан (славян тұқымдастардан) тұратын Ташкент  және 

жергiлiктi жұмысшы және солдат депутаттарының Кеңестерi. Бұлар Уақытша 

үкiмет Түркiстан комитетi мен жер-жерлердегi Уақытша өкiметтiң 

органдарының оппоненттерi болды және “Шуро-и-ислам” мен “Ғұламы 

одағына” менсiнбей қарады; үшiншiден, өлкенiң тұрғылықты (“мұсылман”) 

халықтарының өкiлеттi органдары рөлiн аткарушы “Ислам кеңестерi” мен 

“Ғұлама одағы” болды [47, 70-132 б.]. 

1917 жылғы ақпаннан кейiнгi Түркiстанның қоғамдық саяси өмiрiне 

осындай “үшөкiметтiлiк” тән болса, сол кездегi Қазақстанның жағдайында тiптi 

“көпөкіметтiлiк” орын алды десе де болатын. Қазақстандағы “көпөкіметтiлiктi”; 

бiрiншiден, Уақытша өкiметтiң жергiлiктi “атқару комитеттерi”, “азаматтық 

комитеттерi” деген органдары мен оларға жетекшiлiк жасайтын оның облыстық 

комиссарлары; екiншiден, Түркiстан өлкесiндегi сияқты негiзiнен орыстардан 

тұратын жұмысшы және солдат депутаттарының кеңестерi; үшiншiден, “Алаш” 

партиясы мен облыстық және уездiк қазақ комитеттерi; төртiншiден, 

Қазақстанға орналасқан Орал және Жетiсу казак әскерлерiнiң әскери 

үкiметтерi, т.с.с. бейнелендi [5, 135-136 б.]. 

Ендi Түркiстан өлкесiне қараған оңтүстiк және оңтүстiк-шығыс Қазақстан 

өңiрiндегi “үшөкiметтiлiкке” кiретiн саяси күштердiң арасалмағы мен өзара 

қатынасына көз жiберейiк. 

Уақытша үкiметтiң Түркiстан комитетiнiң (Турком) құрамы Уақытша 

үкiметтiң 1917 жылғы 7-i сәуiрдегi қаулысымен бекiтiлдi. Оның төрағасы 

болып Мемлекеттiк Думаның мүшесi және кадеттер партиясының мүшесi Н.Н. 

Щепкин тағайындалды. Турком кұрамында түркi халықтарынан төрт адам: 

Әлихан Бөкейханов (бiрiншi Думаның мүшесi), Мұхаметжан Тынышбаев 

(екiншi Думаның депутаты), Садри Мақсудов (үшiншi Думаның депутаты) 

және генерал-майор Абдул Азиз Дәулетшин болды. Қалғандары Ресейлiк 

әртүрлi саяси партиялардың мүшелерi едi (Преображенский, Шиковский, 

Липовский, Елпатовский,  т.б.). 

Мұстафа Шоқайдың пiкiрiнше Туркомның Н.Щепкин басқарған бiрiншi 

құрамындағы орыс халқының бес өкiлi Түркiстан жағдайын жете бiлмейтiн 

кiсiлер болды. Олар белгiлi дәрежеде осы комитетке кездейсоқ мүше болды. 

Мәселен, Липовский бiр кезде Ташкент гимназиясында окығаны үшiн, 

Петербургтiк адвокат Елпатовский революциядан бiр жыл бұрын Түркiстанға 

келiп қайтқандықтан енiп кеттi. Ал Шиковский болса, патша өкiметiнiң қоныс 

аудару саясатын бар ынтасымен және бұлжытпай орындағандардың бiрi едi. 

Комитеттiң орыс мүшелерiнiң арасында осы ғана Түркiстандық [5, 137 б.]. 

Әлихан Бөкейханов болса, сол кезде Уақытша үкiметтiң Торғай облысындағы 

комиссары болғандықтан Туркомның жұмысына мүлдем қатыса алмады, тiптi 

Ташкентке жолы түспедi. 

“Түркiстандық инженер Тынышбаевтың,- дейдi Мұстафа Шоқай,- саяси 

көзқарасы кадеттерге жақын болатын. Оны жақсы бiлетiндердiң сөзiне 

қарағанда қабiлеттi, бiлгiр инженер болса да, зор саяси тұлға бола алған жоқ. 

Петербург инженерлер институтын бiтiргеннен кейiн саяси қызметке қадам 

басқан бұл кiсiден Түркiстан тұрғындары зор үмiт күткен едi” [5, 136 б.]. 

Мұстафа Шоқайдың Туркомның мүшесi және саяси қайраткер ретiнде 

Мұхаметжан Тынышбаевқа осындай “қанағаттанарлық” қана баға беруiнiң екi 

түрлi себебi бар сияқты: бiрiншiден, Мұхаметжан Тынышбаев Түркомның 

мұшесi болумен қатар, Уакытша үкiметтiң Жетiсудағы қос комиссарларының 

(О.Шкапскиймен қатар) бiрi болғандықтан көбiне Жетiсудың орталығы 

Верныйда (Алматыда) жиi болуына байланысты болса; екiншiден 1917 жылы 

қарашада құрылған Түркiстан (Қоқан) автономиясының басшысы болып 

Мұхаметжан Тынышбаевтаң сайланып, оның үкiметiнiң сыртқы iстер 

министрлiгiне Мұстафаның  сайлануы, ал көп кешiкпей автономияның 

басшылық тiзгiнiн М.Шоқай алып, М.Тынышбаевтың Жетiсуға кетуiне 

байланысты осы екi қайраткерлердiң арасында орын алған жекелеген 

түсiнбеушiлiктiң ұмытылмауы деп санауға болады. 

Ал Абдул Азиз Дәулетшин Ақпан төңкерісіне дейiн де, одан кейiн де 

“орыс өкiметiнiң құрметiне бөленген мұсылман генералдарының бiрi болатын. 

Ол ешқандай саясатпен айналыспайтын, саясатқа қызықпайтын. Ешкiмге зияны 

тимегенi сияқты пайдасы да аз тиетiн” [5, 137 б.]. 

Мұстафа Шоқай Уақытша үкiметтiң Туркомитетiнiң басқа мүшелерiне де 

жоғарыдағылармен сарындас баға бере келiп, олардың iшiнде оның төрағасы 

кадет Н.Н. Щепкиннен “басқа көзге түсерлiк бiрде-бiр саяси тұлға жоқ едi” 

деген қорытынды жасайды [62, 31 б.; 5, 137 б.]. 

Уақытша үкiметтiң Туркомитетiнiң бiрiншi құрамы Түркiстан генерал-

губернаторын билiктен аластағанына қарамастан, өлкедегi отарлық тәртiп 

бұрынғы күйiнде қалды. Тек басты кеңсенiң маңдайындағы жазу ғана өзгердi. 

Туркомитеттiң аппаратында бұрынғы генерал-губернатор басқармасының 

қызметкерлерi қалдырылды [5, 138 б.]. 

Уақытша үкiметтiң Туркомитетi жұмысқа кiрiсiмен, онымен Ташкент 

жұмысшы және солдат депутаттары арасында кикiлжiң шыға бастады. 

Туркомитет төрағасы жұмысшы-солдат депутаттары Кеңесiнiң қысымына 

көнгiсi келмеген Н.Щепкин оған қарсы күресте “Шуро-и-исламмен” 

одақтасқысы келетiнiн бiлдiрдi. Осындай жағдайда, дейдi М. Шоқай, бiз “шын 

ықылас көрсетпегенмен үкiмет комитетке қарсы шықпадық… Бiз үкiмет 

комитетiн жақтырмадық, әрi оған қарсы қүрескiмiз келмедi. Өйткенi, бiзге аса 

қауiптi күш, яғни жұмысшы-солдат дапуттаттары Кеңесi осы үкiмет 

комитетiнiң орнына көз салып тұрған едi. Бiздiң қызметiмiздiң жағдайын 

мұқият ескерiп, уақыт күту болды” [5, 123 б.]. 

Сол 1917 жылдың көктемiнде “Шуро-и-Исламияға” осыдан басқа күрес 

әдiсiн қолдану қиын едi. Ол, бiр жағынан, “саяси тұрғыдан алғанда 

Түркiстандықтарға ықыласы жоқ үкiметтiк комитеттi қолдағысы келмесе, 

екiншi жағынан төңкерiсшiл, экстремистiк iс-әрекетке бейiм жұмысшы-солдат 

депутаттары Кеңесiнен жүрексiндi. 

Жұмысшы-солдат депутаттары Кеңесiнен жүрексiну ғана емес, одан 

қорқуға да негiз бар едi. Мұстафа Шоқайдың мәлiметi бойынша ол сол кезде 

кеңес өкiлдерiнен, тiптi саясатқа араласа бастаған орыс халық өкiлдерiнен: 

“Революцияны орыс революционерлерi, орыс жұмысшылары, орыс солдаттары 

жасады. Сондықтан Түркiстанда да мекеме, билiк орыстардың қолында болуы 

тиiс. Жергiлiктi халық бiздiң бергенiмiзге қанағаттануы керек,“- деген сөздердi 

жиi естуге тура келетiн. Бұл сөздi 1917 жылғы сәуiр айының басында бұрынғы 

Түркiстан генерал-губернаторының сарайында өткен облыстық кеңестер мен 

өлкедегi қоғамдық ұйымдарының құрылтайында Қоқан сауда мектебi 

мұғалiмдерiнiң халықшыл социалистер тобындағы Некара деген айтқан едi. 

Түркiстандық “социалистiң” аузынан шыққан осы сөздер өлкенi сәл ертерек 

билеген генерал Самсоновтың: “Орыс мұжықтарының ұры-қарысының өзi кез 

келген Түркiстандықтан, оның әулиесiнен артық,”- деген сөзiнiң “сыпайы” 

нұсқасы едi [62, 32 б.; 5, 125 б.]. 

Осыдан келiп Түркiстанның ұлттық-демократиялық қозғалысына 

қоғамның саяси өмiрi талап еткен күрделi мәселелердi шешу жолдарын анықтау 

қажет болды. Сондықтан да "Шуро-и-Исламияның” мұрындық болуымен 1917 

жылғы 16-21 сәуiр аралығында Ташкент қаласында бiрiншi бүкiлтүркiстандық 

мұсылмандар съезi шақырылды. Оған 150-ге жуық делегаттар қатысты. Съездiң 

төралқасына сайланғандар қатарында “Шуро-и-Исламияның” iс жүзiндегi 

жетекшiсiне айналған Мұстафа Шоқай, Түркiстандағы азаттық қозғалысының 

саяси-дiни қанатының басшысы Сералы Лапин, жәдидшiл қайраткерлер 

Убайдулла Ходжаев, Заки Уәлиди Тоған, т.б. болды. Съезд Түркiстандық 

қоғамдық саяси өмiрi мен ұлттық-азаттық қозғалыстың көкейкестi мәселелерiн 

талқылады. Олардың негiзгiлерi төмендегiге саяды: Уақытша үкiметке 

көзқарас; Ресейдi билеу түрi (формасы) туралы; Құрылтай съезiн шақыруға 

дайындық; қажет мәселелерi; медресе, мектеп вакуф жөнiнде; азаматтық және 

рухани-шариаттық мекемелер туралы; соғысқа көзқарас және тыл 

жұмыстарына қатынасушылар жөнiнде; “Шуро-и-исламның” өлке көлемiнде 

бiрiгу және оның Уақытша үкiметтiң жергiлiктi атқару комитеттерiмен қарым-

қатынасы, т.б. [5, 126 б.]. 

Съездiң соңғы күнi Түркiстан өлкелiк мұсылман Кеңесi (өлкелiк мұскеңес) 

құрылды. Оның төрағасы болып Мұстафа Шоқай, хатшылығына Заки Уәлиди 

Тоған, төралқа мүшелiгiне М. Қары, М. Бехбуди, У. Ходжаев, т.б. сайланды. 

Өлкелiк мұсылмандық Кеңестi алдыңғы қатарлы зиялы қауым ұлттық орталық 

(Милли Маркез) деп қабылдады. 

Бұл оқиға Мұстафа Шоқайды Түркiстандық зиялы қауымның 

көшбастаушы ретiнде танығандығының дәлелi едi. “Ұлттық орталықтың 

жетекшiсi болу мерейлi көрiнгенмен,- деп жазды М. Шоқай 1936-1937 

жылдарда шетелде жарияланған естелiгiнде,- орталық кеңес мүшелерi iшiндегi 

жас жағынан ең кiшiсi бола тұрып, төрағалыққа сайланғаныма едәуiр 

ыңғайсыздандым. Өйткенi, бұл жағдай менiң жеке басымның беделiн емес, 

зиялы азаматтардың аздығын, соларға сусап отырғанымызды көрсететiн… 

Өз басым Түркiстан ұлттық қозғалысының құрылысына ешқандай шен-

шекпенi жоқ қарапайым қара жұмысшы - мердiгер болып қатыссам да, өзiмдi 

асқан бақыттымын деп есептер едiм! Бiрақ тағдыр менi ұлттық 

қозғалысымыздың жауапты кезеңiнде өлкелiк ұйымның басына әкелiп қойды 

[126, 33 б.]. 

Түркiстандағы саны аз зиялылардың iшiнен суырылып шыққан, Ресей мен 

өзiнiң туған өлкесiнiң саяси хал-ахуалымен жақсы таныс жоғарғы бiлiмдi 

заңгер Мұстафа Шоқай сол қүннен бастап “өзi негiзiн қаласқан Түркiстан 

(Қоқан) автономиясы талқандалған 1918 жылдың ақпан айына дейiн Түркiстан 

мен Қазақстанның қоғамдық саяси өмiрiнiң қайнаған ортасында болды. Ол осы 

өмiрлердегi әр түрлi бағыттардағы ұлт-азаттық бағыты арнасында әрекет ететiн 

саяси күштермен Уақытша үкiметтiң Түркiстан комитетiмен, жер-жерлердегi 

оның органдарымен, 1917 жылғы Ақпан төңкерісінен кейiн орталық пен 

провинцияларда көптеп шығарыла бастаған газет-журналдардың редакциялық 

алқаларымен, аймақтық және бүкiлресейлiк мұсылмандар қозғалысымен 

тұрақты байланыстар орнатты. Тәуелсiз, жартылай тәуелсiз мұсылман елдердегi 

(Түркия, Ауғанстан, Иран, Египет) ұлттық-азаттық күрес тәжiрибесiне зер 

салды. 

Мұстафа Шоқай мен Түркiстандық жәдидшiлдер (жаңашылдар) 

жетекшiлерi басқарған “Шуро-и-Исламшылдар” Қазақстандағы Алаш 

қозғалысы жетекшiлерi сияқты сол кездегi жағдайда осы өлкелердiң Ресей 

демократиялық федерациясы құрамындағы ұлттық-территориялық автономия 

болуын жақтады. Азаттық қозғалыстың басқа бағыттағы саяси күштерiн осы 

мақсатты жүзеге асыру iсiне топтастыруға ұмтылды. 

Осы ұлттық-мемлекеттiк мәселесi Қазақстан мен Түркiстаннан делегаттар 

қатынасқан 1917 жылғы мамыр айының 1-11 аралығында Мәскеу қаласында 

өткен жалпыресейлiк бiрiншi мұсылмандар съезiнде кеңiнен әрi қызу 

талқыланды. 

Съезд делегаттарының бiр тобы мұсылман халықтарына демократиялық 

Ресей құрамында экстерриториялдық мәдени автономия берiлсiн десе (Ахмед 

Цаликов ұсынған жобада), екiншiлерi, мұсылман халықтарына демократиялық 

Ресей федерациясының құрамында ұлттық-территориялық автономия берiлуiн 

жақтады (М.А. Расул-заде ұсынған жобада). Осы екi жобаны ұзақ 

талқылағаннан кейiн съезд делегаттары басым көпшiлiкпен М.А. Расул-заде 

жобасын қолдап дауыс бердi. Съезд қабылдаған қаулыда: ”Ресейдiң 

мемлекеттiк формасы мұсылман халықтарының мүдделерiн толық қамтитын 

ұлттық-территориялық негiзде құрылған демократиялық Республика болуға 

тиiс; сонымен қатар белгiлi территориясы жоқ халықтар ұлттық-мәдени 

автономияны иемденедi,”- делiндi [5, 130 б.]. Съездiң шешiмiмен Ресей 

мұсылмандарына басшылық ету мақсатында Бүкiлресейлік мұсылмандар 

Кеңесi (Милли Шоро) құрылды. Оның құрамына Қазақстаннан Жаханша 

Досмухамедов, Көлбай Тоғысов, Уәлихан Танашев, Жақып Ақбаев, 

Түркiстаннан Убайдулла Ходжаев т.б. сайланды. 

Бүкiлресейлiк бiрiншi мұсылмандар съезi мұсылмандар мекендейтiн ұлт 

аймақтарында, атап айтқанда Қазақстан мен Түркiстанда, демократиялық 

қозғалыстардың пайда болып өрiстеуiне, ұлттық өңiрлерiндегi саяси хал-

ахуалдың жандануына ықпал жасады. Сонымен қатар съезд шешiмдерi 

бүкiлресейлiк ауқымда мұсылмандар қозғалысын бiрiктiруге белгiлi дәрежеде 

негiз жасады. Алайда елдегi қоғамдық-саяси дамудың барысында саяси күрес 

мәселелерiне көзқарасты белгiлеуде, ең алдымен ұлттық-мемлекеттiк құрылыс 

iсiн шешу жолдарын анықтауда, осы процестердi исламның орнын айқындауға 

мұсылмандық қозғалыстың тұтастығы мен бiрлiгiне нұқсан келтiрген әртүрлi 

қайшылықтар мен көзқарас алшақтықтары орын алуынан көрiнген болатын.  

Айтылмыш съездегi осы көзқарас қайшылығы көп кешiкпей Түркiстанда, 

оның құрамдас бөлiктерi Сырдария мен Жетiсу облыстарында өзiнiң жалғасын 

тапты. Ұлттық-демократиялық мәндегi және зайырлық (светский) тұрғыдағы 

Түркiстан халықтарының автономиясын құрмақ болған “Шуро-и-ислам” 

құрамынан ұлттық мемлекеттi таза мұсылмандық тұрғысынан, шариғат 

заңдары негiзiнде құруды ойластырған Сералы Лапин бастаған топ бөлiнiп 

шығып, “Ғұлама қоғамын” құрды. Мұстафа Шоқайдың мәлiметiне сүйенсек 

“Сералы Лапин басқарған “Ғұлама қоғамы”… Ресейдегi мемлекеттiк режимнiң 

өзгеруiн… Әзiретi Осман заманынан берi мұсылман халықтарының тарихында 

болып көрмеген Хулафан Рашидиннiң мемлекеттiк құрылысын қайталаған сәт 

демекшi болды… Сералы Лапин өз қоғамы атынан Уақытша үкiметтiң 

Түркiстан комитетi жанынан Түркiстанда “Махнаман шариат” (шариғат 

мекемесi) деген атпен өкiлдер мәжiлiсiн (сенат) құрып, Бүкiлресей Құрылтай 

жиналысы мен Бүкiлресей парламентi тарапынан Түркiстанға байланысты 

шығарылған заңдарды осы шариғат мекемесiнде бекiтудi талап еттi” [5, 130 б.]. 

Ұлттық мемлекеттiк құрылыс мәселесiндегi “Ғұламалар қоғамының” 

айтылмыш ұсыныс талаптарына Мұстафа Шоқай ащы да болса, әдiл мынандай 

баға бердi: “Бұл мұсылмандық көзқарас тұрғысынан алғанда өте жақсы ұсыныс 

едi. Бiрақ ол жас баланың “аспандағы айды алып бер” деген талабына 

ұқсайтын. Мұндай мықты мұсылмандық идеяны жүзеге асыру үшiн Түркiстан 

Ресейге тәуелдiлiктен бiржолата құтылуы керек едi [5, 130 б.].  

Түркiстанның тұрғылықты халықтарының азаттық қозғалысының 

тұтастығы мен бiрлiгiн ойлаған М.Шоқай басқарған қайраткерлерi “Түркiстан 

өлкесi мұсылмандарының орталық Кеңесi”, ”Шуро-и-Исламия” мен “Ғұлама 

қоғамын” татуластыру жолында бiрнеше талпыныстар жасады. Атап айтқанда 

Түркiстанның әр тарапынан келген өкiлдерден арнайы топ құрылды, оған осы 

екi саяси ұйымды жақындастыру мен татуластыру мiндетi жүктелдi. Қазiргi 

тiлмен айтқанда осы “келiсiм комиссиясы” (примирительная комиссия) 

Шайхантауыр медресесiнде өткен “Ғұлама қоғамының” жиынына қатынасып, 

“Ғұламалықтарды” түсiнiстiкке шақырды. Алайда түк бiтiре алмады [53, 10 б.]. 

Түркiстандағы ұлттық қозғалыстың осындай алауыздығын басқа саяси 

күштер (атап айтқана Уақытша үкiметтiң Түркiстан комитетi, жұмысшы-солдат 

комитеттерi, ұлыорыстық шовинистiк пиғылдағы өлке тұрғындарының 

жетекшiлерi, ең алдымен ресми басқару жүйесiнiң чиновниктерi) өлкенiң 

көпұлтты тұрғындарына өз ықпалдарын күшейту мақсатында пайдаланды. 

Мұндай жағдайда Түркiстанға кiретiн Сырдария мен Жетiсу 

облыстарындағы ұлттық-демократиялық мәндегi саяси қозғалыс жетекшiлерi 

Қазақстанның далалық өңiрлерiнiң үлгiсiмен облыстық, уездiк қазақ 

комитеттерiн тездетiп құрып, олардың саяси қызметтерiн жандандыруға ат 

салысты. Олардың пайымдауынша құрылып жатқан қазақ комитеттерiнiң 

жүйесi Түркiстан мен Қазақстанда орын алған “көпөкiметтiлiк” жағдайында 

ұлттық-мемлекеттiк, әлеуметтiк-экономикалық және мәдени-рухани 

мәселелердi ұлттық мүдде тұрғысынан шешу iсiне қызмет етуге тиiс едi. 

Сондықтан да Түркiстандық қазақ облыстарында құрылған Қазақ комитеттерiн 

халыққа беделдi, сауатты, ұлтжанды адамдар басқарды. Мәселен, Сырдария 

облыстық қазақ комитетiн Ә. Көтiбаров, Жетiсу облыстық комитетiн 

Ы.Жайнақов, оның Үржардағы бөлiмшесiн С. Аманжолов, Жәркенттегiсiн Т. 

Есенғұлов, Ақмешiт уездiк комитетiн Ы.Е.Қасымов, Әулиеата уездiк комитетiн 

- Ә. Кенесарин, Қазалы уездiк комитетiн – Жатғарин басқарды [127, 210 б.]. 

Түркiстан өлкесiне қараған Сырдария мен Жетiсу өңiрлерiндегi қазақ комитетiн 

басқарған жоғарыда есiмдерi аталған кiсiлер туралы қолдабар қысқаша 

мәлiметтер мынаған саяды: Ыбырайым  Елiкейұлы Қасымов (1888-1937жж.). 

Кiшi жүз ханы Әбiлхайырдың баласы Ералының ұрпағы, Ташкентте 

оқытушылар семинариясын бiтiрген, Алаш қозғалысына белсене қатысқан, Ә. 

Кенесарин – Кенесары Қасымұлының ұрпағы, Садық Аманжолов – Алматы 

ербалалар гимназиясын, Қазан университетiнiң заң факультетiн бiтiрген, 

Алашорда үкiметiнiң мүшесi, Ыбырайым Жайнақов пен Төлен Есенғұлов та 

Алматы ербалалар гимназиясын бiтiрген, мұның үстiне Т. Есенғұлов жоғарғы 

бiлiмдi мал дәрiгерi болған [47, 92 б.; 95 б.; 98 б.; 128, 21-22 б.; 129, 24 п.; 130, 

47 п.].  

Түркiстандағы қазақ комитеттерiн басқарған кiсiлер елiмiздiң далалық 

облыстарындағы (Семей, Ақмола, Торғай, Орал) осындай мiндет 

атқарғандарымен халыққа барынша таныс зиялы қауым өкiлдерi едi. Олар 

Ресейдi мекендеген басқа түрiк тiлдес халықтардың (башқұрт, татар, қырғыз, 

т.б.) ұлттық-демократиялық ағымдағы қайраткерлерiмен және ортаазиялық 

жәдiдшiлдердiң (жаңашылдардың) жетекшiлерiмен байланыста болды. 

1917 жылдың бiрiншi жартысында Түркiстан құрамындағы және 

Қазақстанның далалық облыстарындағы Қазақ немесе ұлттық комитеттер 

облыс және уез деңгейiндегi бiрнеше съездер шақырды. Бұл съездердiң күн 

тәртiбiне қойылған мәселелер мен оларды талқылаудан кейiн қабылдаған  

қарарлар мен шешiмдер Ақпан төңкерісінен кейiн орын алған қоғамдық-саяси 

белсендiлiктi көрсеттi. Сәуiр мен мамыр айларында облыстық қазақ съездерi 

Орынборда (Торғай облыстық), Оралда, Семейде, Омбыда (Ақмола облыстық), 

Верныйда (Алматы), Жетiсу облыстық, т.б. қазақ съездерi өтсе, 9-16 сәуiр 

күндерi Ташкент қаласында Түркiстаңдық жәдидшiлдер мен оны мекендеген 

қазақ халқының өкiлдерi қатынасқан және оның алғашқы үш күнгi мәжiлiсiн М. 

Тынышбаев басқарған Түркiстан өлкесiндегi атқару комитеттерi 

делегаттарының съезi болды. 

Қазақ съездерiнде өлкеде Ақпан төңкерісі жеңiсiнен кейiнгi орын алған 

саяси, экономикалық жағдайға баға беру, демократиялық Ресейдің 

құрамындағы елiмiздiң қоғамдық-саяси, әлеуметтiк мәдени мәселелерiн жан-

жақты талқылап, тиiстi шешiмдер қабылдауға талпыныс жасалды. Бұл 

съездерде қаралған мәселелер көп жағдайда бiрiн-бiрi қайталады. Осындай 

ортақ мәселелер қатарында мемлекеттiк құрылысқа, Уақытша үкiмет пен 

соғысқа көзқарас, жер, су және отырықшылық мәселелерi; сот, дiн, оқу-ағарту 

iсi; азық-түлiк мәселесi; 1916 жылғы көтерiлiстi басып-жаншу кезiнде Қытайға 

және басқа өңiрлерге ауып кеткен, сол жылы майданның қара жұмыстарына 

алынған отандастарымызды елге қайтару жолдарын анықтау мәселесi, т.б. 

болды. 

Осы маңызды мәселелердi талқылаудан кейiн қабылданған шешiмдер 

мынандай мазмұнда болды: Уақытша үкiметке көзқарас бойынша- “Уақытша 

үкiметтiң жаңа құрылысты, тыныштық пен тәртiптi нығайтуға бағытталған iс-

әрекетiн қолдау мақсатында жер-жерлерде азаматтық комитеттер құру қажет”; 

Уақытша үкiметтi “оның қызметi, уәде етiлгендей… демократия мүддесiн 

қорғауға бағыттала беретiн болса” қолдауға болады. 

Мемлекеттiк құрылыс жөнiнде - Ресейде монархия қалдықтарын түпкiлiктi 

жойып, оның “демократиялық республика болу идеясы қолдансын”, ал 

“ұлттық-территориялық федерация мәселесi әзiрше ашық қалсын”; “құрылтай 

жиналысының құрамына қазақ халқынан депутаттар сайлануы қажет…Ресей 

мемлекетi демократиялық парламенттiк республика болсын”; Қазақстандағы 

басқару жүйесiнiң барлық деңгейлерiнде мiндеттi түрде екi комиссар- “бiрi 

орыс, екiншiсi мұсылманнан” тағайындалсын. 

Жер мәселесi туралы - “бұрын қоныс аудару қорына алынған жерлер өз 

иелерiне кайтарылсын… Түркiстан өлкесiне жерге орналастыру (жаңадан көшiп 

келушiлердi - З.Т.) тоқтатылсын. Өлке шеттен қоныс аударушылар үшiн мүлде 

жабық деп саналсын”; “Жер мал өсiрумен және егiншiлiкпен өнiм алушыларға 

берiлсiн”. 

Оқу-ағарту және дiн мәселесi бойынша - “мiндеттi түрде бастауыш бiлiм 

алу керек… мектептерде алғашқы үш жыл оқу ана тiлiнде жұргiзiледi… 

мектептер земстволық және мемлекеттiк қаражатпен қамтамасыз етiледi; 

“шiркеу (мешiт) мемлекеттен бөлiнуi қажет… мешiттер саны халықтың еркiне 

сай анықталады”. 

Патша үкiметiне қызмет еткен чиновниктер жөнiнде - “халықты 

зәбiрлеген, өздерiнiң және мүдделерi үшiн оның сөлiн сорған зиянкес 

чиновниктер туралы жинақталған деректер оларды қызметтерiнен тайдырып, 

сотқа беру үшiн қазақ комитетiне табыс етiлсiн”, т.с.с. [131, 54 б.]. 

Сонымен қатар қазақ съездерiнiң шешiмдерiнде Уақытша үкiметтен 1916 

жылы майданның тыл жұмыстарына алынған қазақ жiгiттердiң белгiлi бөлiгiн 

(мәселен, от басының бiрден-бiр асыраушы болғандарын, денсаулығы 

нашарлағандарды) елге қайтару жөнiнде сұраныстар жасалды, сол жылы 

патшаның жазалаушылар тоқпағына шыдамай Қытайға босып кеткендердi елге 

қайтарып, оларды соған дейiн қоныс еткен елдi мекендерге орналастыру, 

оңтүстiк пен оңтүстiк-шығыс Қазақстанда орын ала бастаған аштық қаупiнiң 

алдын-алу шараларын жүзеге асыру талап етiлдi. 

Жоғарыда келтiрiлген мәлiметтер 1917 жылғы көктемде өткен қазақ 

съездерi Уақытша үкiметтiң сыртқы және iшкi саясатын негiзiнен қолдады. 

Сонымен бiрге оның делегаттары халықтың ұлттық мүдделерiне сай келетiн 

шешiмдер қабылдады. Олар ең алдымен аграрлық (жер-су), ұлттық теңдiк, оқу-

ағарту, халықтың әл-ауқатын көтеру, т.б. мәселелерге тiкелей қатысты болды. 

Iс жүзiнде 1917 жылғы көктем айларында (сәуiр мен мамыр) өткен 

облыстық қазақ съездерi келешектегi қазақтың ұлттық-демократиялық саяси 

партиясын құруға дайындық iспеттi болды. Бұл съездерде құрылуға тиiстi 

партияның мемлекеттiк құрылыс, саясат, экономика, рухани өмiр, ұлтаралық 

қатынастар, т.с.с. бағдарламалық мiндет-мақсаттарының сұлбалары (контуры) 

талқыланды. Зерттеушi В.К. Григорьевтiң есебi бойынша 1917 жылғы сәуiр мен 

мамыр айларында өткен облыстық және жекелеген уездiк қазақ съездерiне 

байланысты 5000-нан астам адам белгiлi денгейде саяси iс-әрекет мектебiнен 

өттi (делегаттар ретiнде және съездердi шақыруға қатысты жұмыстарға 

араласулары арқылы). Кейiн осы адамдар “Алаш” партиясына мүше болды 

немесе оның жақтаушыларын құрды [5, 126-127 б.]. 

Дей тұрсақта, 1917 жылғы “көпөкiметтiлiк” жағдайында Түркiстан мен 

Қазақстандағы ұлттық-демократиялық күштер ұйымдық жағынан болсын, 

нақтылы саяси-әлеуметтiк талаптарды өкiмет алдына нақтылы қою тұрғысынан 

болсын, бiрлесiп әрекет жасау талпыныстарынан болсын әлi нашар едi. Оған, 

бiр жағынан, саясатпен пәрмендi түрде айналысатын тәжiрибелi ұлттық 

қайраткерлердiң аздығы, екiншiден, жергiлiктi халықтардың түпкi мақсаттарын 

айқындап, көш бастайтын саяси ұйымдардың шын мәнiндегi партия деңгейiне 

жетпегендiгi себепшi болды. Ал осындай кұбылыстың негiзiнде жергiлiктi 

халықтардың көптеген уақыт бойы шетелдiк озбыр күштердiң езгiсi жатыр едi. 

Сондықтан да 1917 жылғы көктемдегi болған қазақ съездерi Түркiстан мен 

Қазақстанның далалық облыстарын мекендейтiн түпкiлiктi халықтардың 

жаңадан пайда бола бастаған қоғамдық - саяси ұйымдары олардың 

монархиялық билiк тұсында жойылған ұлттық мемлекеттiктерiн қайта қалпына 

келтiрудi батыл талап ете алмады. Олар ұлттық-мемлекеттiк құрылыс 

мәселесiнде Ресейдiң буржуазиялық федеративтiк демократиялық Республика 

болуын, оның құрамында Қазақстан мен Түркiстан халықтарының ұлттық-

территориялық автономиясы болуын қалайтындығын бiлдiрдi де, жалпы 

алғанда Уақытша үкiметтiң iшкi-сыртқы саясатын қолдады. 

Мұстафа Шоқай кезiнде дұрыс көрсеткенiндей, жалпы адамгершiлiк және 

философиялық тұрғыдан келгенде жақсы халық, жаман халық деген ұғым жоқ, 

болмайды да. Халықтың бәрi бiрдей, бiрақ саяси тұрғыдан алғанда мәселе 

басқаша. Ұлт азаттығы үшiн күресте халықтың саяси дайындығы ерекше 

маңызға ие болады дей келiп, Мұстафа Шоқай 1917 жылғы көктемдегi 

Түркiстандағы осы саладағы жағдайға мынандай баға бередi: “Түркiстандағы 

түрiк халықтары Азия халықтарының көбiсiмен әр салада терезе теңестiрерлiк 

өз алдына дербес мемлекет құруға, оны басқаруға дайындалды. Сол құрғалы 

отырған мемлекеттерi бiраз көршiлерiнен артық та, кем де түспес едi. Бiрақ 

жағдай басқаша болып шықты. Бiз қазiргi заманғы саяси құрылысы өзiмiзден 

әлдеқайда озық үлкен бiр халықтың шеңгелiне түсiп қалдық. Ол бiзден 

әлдеқайда бай, анағұрлым тығыз топтасқан, әрi қай жағынан алғанда да бiзден 

анағұрлым артық қаруланған-ды” [132, 47-48 б.]. 

Осындай жағдайды дөп басып, бағалай бiлген және ұлт-азаттық күреске 

басшылық жасауға қабiлеттi саяси партияларды құрып, олардың қызметiн 

жандандырудың қажеттiлiгiн түсiнген Қазақстандағы Әлихан Бөкейханов 

басқарған қайраткерлер ендi қазақтың саяси партиясын ұйымдастыру, 

Түркiстандағы жәдидшiлдер мен Мұстафа Шоқай мен Мұхаметжан 

Тынышбаевқа ерген зиялылар “Шуро-и-Исламның” жер-жердегi жүйесiн 

кеңейту iсiне тiкелей кiрiстi.  

Бiз жоғарыда “Шуро-и-Исламия” (“Ислам кеңесi”) 1917 жылы сәуiрде 

Ташкент қаласында құрылғанын баяндаған едiк. Оған дейiнгi кездiң өзiнде-ақ 

Сырдария облыстық жекелеген елдi мекендерiнде соған негiз болған және кейiн 

орталық “Шуро-и-Исламияның” бөлiмшелерi ретiнде қайта құрылған “Ислам 

кеңестерi” пайда болған едi. 1917 жылдың көктемiнде осы партияның (“Ислам 

кеңесiнiң”) ұйымдары (бөлiмшелерi) Чернявте (Шымкент), Әулиеатада (Тараз), 

Перовскiде (Қызылорда), Қазалыда, басқа сөзбен айтқанда Сырдария 

облысының барлық уезд орталықтарында болды. “Шуро-и-Исламияның” 

Қазалыдағы ұйымы партияның Ташкентте ресми түрде құрылғанынан жарты 

айдай бұрын пайда болды. Мұрағат құжаттары мәлiметi бойынша 1917 жылғы 

27 наурыз күнi Қазалыда 5000 мұсылман (яғни тұрғылықты халықтар өкiлдерi) 

қатысқан жиналыста “Шуро-и-Исламияның” тоғыз адамнан тұратын уездiк 

комитетi сайланған, оған үш-үш кiсiден қазақ, татар және өзбек халықтарының 

өкiлдерi енген [130, 62 б.]. Мамыр айының басында “Шуро-и-Исламияның” 

уездiк ұйымы Черняев (Шымкент) қаласында да құрылған. Оның басқармасына 

да  елге түркi халықтарының (қазақ, өзбек) құрметтi өкiлдерi сайланған [133, 

20-21 б.].  

“Шуро-и-Исламияның” ұйымдарымен қатар Сырдария облысының 

жекелеген елдi мекендерiнде әуел баста өздерiнiң саяси бағытын жете 

айқындамаған, бiрiктiрген адам саны аз, ал кейiн әртүрлi бағыттағы саяси 

партияларды қолдаған “Тұран” (өздерiн “прогрессистер қоғамы” атаған, 

“федералистердiң мұсылмандық қоғамы”), “Хуррият” (бостандық), “Телля 

Боляя” (оқушылар одағы), т.б. қоғамдық ұйымдар пайда болды [134.; 47, 117 

б.]. 

Әлихан Бөкейханов пен оның сенiмдi серiктерi (А. Байтұрсынов,                          

М. Дулатов, Халел Досмұхамедов, М. Шоқай, М. Тынышбаев, Ж. Ақбаев,                  

Х. Ғаббасов, Ә. Бiрiмжанов, Е. Ғұмаров, т.б.) қазақтың ұлттық-демократиялық 

“Алаш” партиясын құру үшiн 1905-1917 жылдарды қамтыған 13 жылға 

созылған қажырлы еңбек еттi. Партия ресми түрде 1917 жылғы қос ревоюция 

аралығындағы Қазақстан мен Түркiстандағы күрделi саяси жағдайды бағалауда 

және соған байланысты ұлттық-демократиялық күштердiң бағыт-бағдарларын 

анықтауда ерекше рөл атқарған бiрiншi бүкiлқазақтық съезде (1917 жылғы 21-

26 шiлдеде Орынбор қаласында өткен) құрылды. Айтылмыш съезд оған 

қатынасқан делегаттар санының аз болғандығына қарамастан (небәрi 20-дан аса 

адам) шын мәнiнде бүкiлқазақстандық сипат алды, өйткенi оған қазақтың 

этникалық территориясының барлық аймақтарының, атап айтқанда Ақмола, 

Семей, Торғай, Орал, Жетiсу, Сырдария облыстарының, Бөкей ордасының, 

сонымен қатар Ферғана облысының қазақтар мекендеген аудандарының 

өкiлдерi қатынасты. Бiрiншi бүкiлқазақтық съездiң 14 мәселеден тұратын күн 

тәртiбi жоғарыда әңгiме болған сәуiр-мамыр айларында өткен облыстық қазақ 

съездерiнiң шешiмдерiнен туындады. Егер облыстық съездерде қаралған 

мәселелер аймақтық (регионалдық) мәнге ие болса, бүкiлқазақтық съезде күллi 

қазақ халқына (оның iшiнде Түркiстан өлкесiн мекендеген қазақтарға да) 

қатысы бар жалпы ұлттық маңызы бар мәселелер талқыланды және оларды 

жан-жақты қарастыру нәтижесiнде қабылданған шешiмдер облыстық съезд 

шешiмдерiмен салыстырғанда әлдеқайда нақтылы, әрi ауқымды мазмұнға ие 

болды. Мәселен, бүкiлқазақтық бiрiншi съезд “мемлекет билеу түрi” мен “қазақ 

облыстарындағы автономия” деген мәселелер бойынша қарары Ә. Бөкейханов 

ұсынған “қазақ облыстары … демократиялық, федеративтiк және парламенттiк 

Ресей республикасының құрамындағы территориялық-ұлттық автономия 

болуға тиiс” деген редакция да қабылданды. Ал “жер мәселесi” бойынша 

қабылданған қарарда былай делiндi: “Қазақ халқы өзiне еншiлi жерге 

орналасып болғанша, қазақ жерi ешкiмге берiлмесiн… Қазақтан алынған 

қыстаулар қожалары әлi көшпеген болса, қазақтың өзiне қалсын… Айырықша 

қазына мүлкiнде деген тоғайлықтардағы қазақ шабындығы өзiне қайтарылсын” 

[47, 118 б.]. 

Бiрiншi бүкiлқазақтық съездiң делегаттары оның күн тәртiбiндегi қандай 

мәселеде болмасын ауыз-бiрлiк танытты. Олар далалық немесе түркiстандық 

қазақтар болып жiктелiп, бөлiнбедi. Бұл, әсiресе, съездiң Ресейдiң Құрылтай 

жиналысын сайлау жөнiндегi мәселенi қарастыру нәтижесiнде оның 

депутаттығына кандидаттар ұсыну барысында аса айқын көрiндi. Съезд 

Құрылтай жиналысы депутаттарының кандидаттығына әр облыстан барлығы 81 

адамды ұсынды. Олардың қатарында Алаш қозғалысының көпшiлiк 

мойындаған жетекшiсi Әлихан Бөкейханов пен оның Ахмет Байтұрсынов 

сияқты ең жақын серiктерiмен қатар қазақтар мекендеген әрбiр облыстағы 

ұлттық-демократияшыл зиялылардың көшбастаушылары болды. Егер 

осыларды Түркiстан өлкесiне байланыстыра айтсақ, Құрылтай жиналысы 

депутаттығына кандидаттар болып Жетiсу облысынан Мұхаметжан 

Тынышбаев, Ыбырайым Жайнақов, Садық Аманжолов, Сырдария облысынан 

Мұстафа Шоқай, Әзiмхан Кенесарин, Ферғана облысынан Нәзiр Төреқұлов, 

Қоңырқожа Қожықов, Ғабдалрахман Оразаев, Самарқант қаласынан Алдабек 

Мангелдин ұсынылды [134].  

“Қазақ саяси партиясы” деген мәселе съездiң күн тәртiбiнде 12-шi орында 

тұрғанымен, ол осы маңызды саяси басқарудағы аса маңызды мәселелердiң бiрi 

болды. Съезд “қазақ халқының өз алдына саяси партиясы болуы тиiс” деп 

көрiп, бұл партияның жобасын жасауды съезд “Шуро-и-Исламияға” (ислам 

кеңесiне – З.Т.) сайланған қазақ өкiлдерiне тапсырады… Партия жобасын жасап 

болған соң өкiлдер қазақ областной комитеттерiнiң қарауына жiбередi. Онан 

кейiн учредительное собраниеге (құрылтай жиналысына – З.Т.) жиналған қазақ 

депутаттары қарап бекiтедi” [135, 8 б.]. 

Съезд шешiмiмен жаңадан құрылған партияға “Алаш” деген ат берiлдi. 

Партияға ең алдымен қазақ халқының әр тектi интеллигенция өкiлдерi кiрдi. 

Олардың ұйтқысы Ресейдiң жоғарғы және орта бiлiм беретiн оқу орындарын 

бiтiрген немесе оларды оқып жүрген халқымыздың зиялы қауым өкiлдерi 

болды. Олардың қатарында Петербург, Мәскеу, Төмен, Варшава, Қазан сияқты 

қалалардағы жоғарғы оқу орындарын (университеттердi, әскери-медициналық 

академияны, т.б. институттарды) бiтiргендер, Омбы, Орынбор, Уфа, Ташкент, 

т.б. қалалардағы гимназиялар мен семинарияларды, “Ғалия” және “Хусния” 

сияқты жоғары деңгейдегi бiлiм беретiн медреселердi бiтiргендер болды. 

Әлихан Бөкейхановты зиялылар қауымдастығы жаңадан дүниеге келген 

“Алаш” партиясының көпшiлiк таныған серкесi (лидерi) ретiнде мойындады. 

Оның төңiрегiне Қазақстанның барлық аймақтарынан, дәлiрек айтсақ, 

халқымыздың барлық атақонысының өкiлдерi топтасты. Олардың қатарында 

Қазақстанның далалық облыстарымен (Торғай, Орал, Ақмола, Семей 

облыстары мен Бөкей ордасы) қатар Түркiстан өлкесiне қараған Сырдария мен 

Жетiсу, т.б. өңiрлерiнiң өкiлдерi де аз болмады. Соңғылардың iшiнде жетiсулық 

С. Аманжолов, Б. Мәметов (Мамытов), Ы. Жайнақов, М. Тынышбаев, 

сырдариялық Мұстафа Шоқай, Ә. Кенесарин, С. Қошанов, самарқандық А. 

Мангелдин, ферғаналық Қ. Қожықов, Ғ. Оразаев, т.б. болды. 

1917 жылдың жазында (шiлде-тамыз) Пiшпек (Бiшкек) қаласында 

Абдыкерiм Сыдықовтың жетекшiлiгiмен “қазақ-қырғыз “Алаш” партиясының 

бөлiмшесi құрылды. Оның қатарында Ишеналы Арабаев, К. Тыныстанов, Н. 

Тулин, т.б. болды [131, 56 б.; 60 б.]. 

Iс жүзiнде бұл ұйым “Алаш” партиясының Верный (Алматы) қаласындағы 

Жетiсулық тобының филиалы болған едi. 

Қазақстан мен Түркiстанда 1917 жылдың көктемiнде жалпыресейлiк 

партиялардың (кадеттердiң, эсерлердiң, т.б.), әртүрлi саяси ұйымдардың 

бөлiмшелерi пайда болды. 

Өздерiн халық бостандығы партиясы деп атаған кадеттердiң 

(конституциялық демократтар) бөлiмшелерi Ташкентте, Перовскi, Шымкент, 

Верный сияқты Сырдария мен Жетiсу облыстарының қалаларында, сол сияқты 

Петропавл, Қостанай, Орал, Өскемен қалаларында құрылды. 

Дәл сол кезде эсерлердiң (социалист-революционерлер партиясы) 

Шымкентте, Әулиатада, Перовскiде, Түркiстанда, Қазақстанның далалық 

облыстың iрiлi-ұсақты қалалары мен жекелеген болыстардың орталықтарында 

пайда болды. 

Ал Верный қаласында жергiлiктi оңшыл эсерлер мен меньшевиктердiң 

бiрлесе әрекет жасаулары нәтижесiнде “Жетiсудың бiрiккен социалистiк одағы” 

дейтiн ұйым құрылды [128, 21-22 б.]. 

“Алаш” партиясының басшылығы (Ә. Бөкейханов, А. Байтұрсынов, Х. 

Ғаббасов, Ж. Досмұхамедов, т.б.) Уақытша үкiметтiң жергiлiктi ұйымдарымен 

Ресейдi мекендеген түрiк тiлдес, мұсылман дiндес халықтардың (ең алдымен 

Түркiстан мен Едiл бойын мекендеген) саяси қозғалысы жетекшiлерi тұрақты 

байланыста болды. Атап айтқанда партия басшылығы Мұстафа Шоқай мен 

Мұқаметжан Тынышбаев сияқты қайраткерлер арқылы Түркiстанның саяси 

ұйымдарымен (бiрiншi кезекте ұлттық- демократиялық “Шуро-и-ислам” 

партиясымен), Ыбырайым Жайнақов пен Ишеналы Арабаев арқылы Жетiсу мен 

Қырғызстандағы жергiлiктi халықтардың қоғамдық ұйымдарымен тығыз 

қарым-қатынас орнатқан. Сол сияқты алашшылар Қазан мұсылман комитетiнiң 

төрағасы Нәжiп Халфин, Уфа мұсылман комитетiнiң төрағасы Әбдрахман 

Фахретдинов, татар тiлiнде Орынборда шығып түрған “Вахт” (“Уақыт”) 

газетiнiң редакторы Ф. Кәрiмов арқылы татар-башқұрт жұртының зиялы қауым 

өкiлдерiмен де тығыз байланыста болды [136, 168 б.; 175 б.; 179-180 б.; 394 б.]. 

Сонымен қатар “Алаш” көсемдерi өздерiнiң бүкiлресейлік мұсылмандар 

ұйымының орталық кеңесiндегi өз өкiлдерi арқылы Әзiрбайжан мен солтүстiк 

Кавказ халықтарының ұлт-азаттық қозғаласы жетекшiлерiмен де мұмкiндiгiнше 

пiкiр алысып отырған. 

Бiзге дейiн жеткен үздiк-үздiк деректерге қарағанда Ресейдiң отарлық 

аймақтары халықтарының (Қазақстан, Түркiстан, Әірбайжан, Солтүстiк Кавказ) 

ұлт-азаттық қозғалыс жетекшiлерi  елдегi “көпөкiметтiлiк” жағдайындағы күрес 

тактикасы мен стратегиясы мәселелерiн талқылаған, елдегi саяси хал-ахуал 

күрт өзгере қалған кезде бiрлесiп әрекет ету жолдары жөнiнде де уағдаласқан 

[137]. 

Ресейдiң отарлы ұлт аймақтары халықтарының iшiнде бiрiншi болып 

қазақтың ұлттық-демократиялық “Алаш” партиясының көрнектi қайраткерлерi 

1917 жылдың жаз айларында партияның бағдарламасының (программасының) 

жобасын дайындады. Бұл жобаның авторлары Әлихан (Ғалихан) Бөкейханов, 

Ахмет Байтұрсынов, Мiржақып Дулатов, Елдес Омаров (Ғұмаров), Есенғали 

Тұрмұхамедов, Ғабдулхамид Жүндiбаев, Әзiмбек (Ғязымбек) Бiрiмжанов 

болды. Осы аса үлкен саяси маңызы бар құжат баспасөз бетiн 1917 жылғы 

күзде көргенiмен [137; 47, 222 б.], оның басты қағидалары сол жылғы көктем 

айларында болған облыстық қазақ съездерiнде, шiлдеде өткен бiрiншi 

бүкiлқазақтық съезде, т.б. зиялылардың үлкендi-кiшiлi бас қосуларында 

тұжырымдалған болатын. 

Партияның бағдарламасының жобасы Қазақстанда шешiлуге тиiстi 

ұлттық-мемлекеттiк құрылыс пен құқық, жер, билiк пен сот, оқу-ағарту iсi, дiн, 

ел қорғау мәселелерi сияқты саяси-әлеуметтiк, экономикалық және рухани-

мәдени проблемаларды айқындап, оларды жүзеге асыру жолдарын анықтады. 

Жоба “мемлекеттiк қалып”, “жергiлiктi бостандық”, “негiзгi құқық”, “дiн iсi”, 

“билiк және сот”, “ел қорғау”, “салық”, “жұмысшылар”, “ғылым мен бiлiм 

үйрету”, “жер мәселесi” деген баптардан тұрады [137; 47, 220-222 б.]. 

“Алаш” партиясы мемлекеттiк құрылыс мәселесiнде Ресейдiң терезесi тең 

мемлекеттердiң федеративтi одағы болуын қалады. Ал қазақ автономиясы осы 

федерацияның басқаларымен терезесi тең мүшесi (“құрдас ағзасы”) болады 

делiндi. Ол автономия бүкiл қазақтың этникалық территориясы негiзiнде 

құрылатыны айтылды (“қазақ жүрген облыстардың бәрi бiр байланып, өз тiзгiнi 

өзiнде болатын… Ресей федерациясының бiр ағзасы болды”…). Федерация 

мүшесi ретiнде Қазақ автономиясының құқығы бұзылған жағдайда Қазақстан өз 

алдына тәуелсiз мемлекет болып шығатыны бағдарлама жобасында ашық 

айтылды. “Алаш” партиясы жалпы адамзаттық игiлiктердi басшылыққа алып, 

әдiлетке жақ, зорлыққа қас болады делiндi. Партия жердi сатуға үзiлдi-кесiлдi 

қарсы шығып, “қазақ жер сыбағасын алдымен алуын, ал ол сыбағаны алып 

болғанша Қазақстанға “мұжықтың келмеуiн” қолдады. Жер “сыбағасын-

нормасын өлшеу оның топырағы (топырақтың құнарлы немесе құнарсыз 

болуына қарай - З.Т.) шаруашылық түрiне (малшаруашылық немесе егiншiлiк - 

З.Т.) қарай” белгiленетiн болды. Түркiстан жағдайында, делiндi бағдарлама 

жобасында, “жермен бiрге су сыбағасы” да кесiледi. Партияның бағдарлама 

жобасында дiннiң мемлекеттен бөлiнуi, “дiн бiткенге тек құқық” берiлдi, 

қазақтың өз мүфтилiгi (дiн басқармасы) болуы қажет делiнiп, әр “жұрттың 

билiк пен соты оның тұрмыс ыңғайына қарай болатындығы”, әр “судья 

жергiлiктi жұрттың тiлiн бiлуге”, “қазақ көп жерде сот тiлi қазақ тiлi болуы” 

мiндеттелдi. Салық мәселесi бойынша партия әрi қысқа әрi әдiлеттi мына 

принциптi ұсынды: “Салық мал-ауқат, табысқа қарай: байға - байша, кедейге - 

кедейше ғадiл (әдiл - З.Т.) жолмен” салынады. Партия бағдарламасының 

“Ғылым-бiлiм үйрету” атты бабы халқымыздың ұлттық мақсат-мүдделерiнен 

туындады. Бұл баптың басты талаптары: “оқу ордаларының есiгi кiмге де болса 

ашық һәм ақысыз болады”, бастауыш мектептерде сабақ ана тiлiнде жүредi, 

қазақ тiлiнде орта мектептер мен университет болуы қажет оқытушылар мен 

профессорлар сайлау арқылы қызметке алынады, ел iшiнде кiтапханалар жүйесi 

ашылады,- деген тұжырымдардан тұрды [137]. 

Алыс Еуропаның ойшыл-саясаткерлерiнiң еңбектерiн саралаудың, көрші 

Ресейдiң саяси әлемi серкелерiнiң зерттеулерi мен елдiң қоғамдық-саяси 

өмiрiнiң ерекшелiктерiн пайымдаудың, Түркiстан мен Едiл бойының 

халықтарының көшбастаушыларының ой-пiкiрлерiн ескеру нәтижесiнде 

Әлихан Бөкейханов жетекшiлiгiмен қазақ зиялы қауымының алдыңғы қатарлы 

өкiлдерi қаламынан шыққан “Алаш” партиясы бағдарламасының жобасы өз 

кезiнiң аса маңызды саяси құжаты болды. 

Онда қазақ қауымының және оларменен ортақ белгiлерi бар даму жағдайы 

жалпы алғанда онымен ұқсас Түркiстан мен Едiл бойы халықтарын эволюция 

(реформа) жолымен өркениеттi елдер қатарына жеткiзудiң бағыт-бағдары 

анықталды. Осы бағыт-бағдарды негiзiнен жоғарыда аталған өңiрлердiң (Едiл 

бойы, Түркiстан) ұлт-азаттық қозғалысы жетекшiлерi аса қызығушылықпен 

және өздерiне қажет идеялары бар құжат ретiнде қабылдады. 

Жоғарыда айтылған мәселелерді қорыта келе, “Алаш” партиясы 

бағдарламасында көпшiлiкке ұсынылған талап тiлектер Қазақстан мен 

Түркiстандағы саяси күштердiң “көпөкiметтiлiк” жағдайына топтасуы мен 

жiктелуiне нақтылы түрде әсер еткенін көреміз. Сондай-ақ Түркiстан мен 

Қазақстандағы саяси күштердiң жiктелу және жаңаша топтасу процесi 1917 

жылдың екiншi жартысында “көпөкiметтiлiктен” “қосөкiметтiлiкке”, ал одан 

кеңестiк бiрөкiметтiлiк билеу жүйесiне ұласуда аса айқын көрiндi. Мұндай 

үрдiстер Сырдария облысына да тән болды. Облыстық және уездiк деңгейдегi 

барлық билiктi өз қолдарына шоғырландыра бастаған Уақытша үкiметтiң 

органдарының жергiлiктi жерлерде атын өзгерткенiмен, заты бұрынғыша 

қалған атқарушы қоғамдық-саяси жүйе арқылы құлаған патша үкiметiнiң 

отарлау саясатын жалғастыруы аймақтағы басқа саяси топтардың белсенділігін 

арттыруына ықпал жасады.   

 

 2.2 Сырдария облысы 1917 жылдың екінші жартысындағы 

азаматтық қарама-қарсылықтың күшеюі кезеңінде 

1917 жылғы шiлденiң басында Ресейдің орталығы Петроград қаласында 

түптеп келгенде елдегi қосөкiметтiлiктi жоюға әкеп соқтырған, қоғамдағы 

азаматтық қарама-қарсылықтардың күшеюiне әкеп соққан оқиғалар орын алды. 

3-4-шi шiлдеде Петроградта большевиктер партиясы ұйымдастырған 

жұмысшылар мен солдаттардың Уақытша үкiметтiң соғыс саясатына қарсы 

бағытталған және “Бүкiл өкiмет жұмысшы-солдат Кеңестерiне берiлсiн!” деген 

ұранмен өткен демонстрациясы болды. Бұл демонстрацияны Уақытша үкiмет 

қарулы күш қолданып, басып-жаншыды. Үкiметке қарсы әрекет ұйымдастырды 

деп айыпталған большевиктер партиясының газет редакциялары талқандалды, 

оның бiраз қайраткерлерi тұтқындалды. В. Лениндi қамау туралы бұйрық 

шықты. Майдан шебi мен ел iшiнде большевиктердi қуғындау басталды. 

Азаматтық соғыстың тiкелей қаупi төндi, ал мұндай саяси хал-ахуал елдiң 

орталығында ғана емес, оның ұлт  аймақтарында да азаматтық қарама-

қарсыластықтың күшеюiне әкеп соқты.  

Осының нәтижесiнде Кеңестердiң бүкiлресейлiк атқару комитетi 1917 

жылғы 11-шi шiлдеде Уақытша үкiметке мемлекеттегi шектеусiз уәкiлдiктер 

беру қажеттiгiн мәлiмдедi. Ал мұның өзi орталықтағы қосөкiметтiктiң күнi 

бiткендiгiн және елдегi бүкiл билiк Уақытша үкiметтiң қолына көшкендiгiн 

айқындады. Лениншiлдер осыған дейiн кеңестердiң орталық атқару жүйесiн (ең 

алдымен Петроград жұмысшы және солдат депутаттары Кеңесi жетекшiлерiн) 

Уақытша үкiметпен ымыраға барады, онымен келiсiмпаздық жасайды деп үнемi 

сынап келсе, ендi оларды сатқындар деп айыптады. Олар өздерiнiң күрес 

тактикасын түбiрiмен өзгерттi. Лениншiлдер шiлде оқиғаларына дейiн 

“пролетариат диктатурасын” кеңестердi большевиктендiру арқылы бейбiт 

жолмен орнатуға болады деп келсе, ендi жеңiске тек қарулы көтерiлiс жолымен 

жету мүмкiн дедi. “Ендiгi жерде,- дедi В. Ленин сол кезде жазылған ”Жауап” 

атты мақаласында,- әскери, ал олай болса, мемлекеттiк өкiмет билiгi де iс 

жүзiнде контрреволюцияның қолына көштi… Ендiгi жерде Ресейде 

революцияның бейбiт дамуы мүмкiн болмай қалып отыр, сондықтан тарих 

мәселенi былай қояды: не контрреволюция толық жеңедi, не жаңа революция 

болады” [138, 80-81 б.].  

Қазақстан мен Түркiстандағы, атап айтқанда Сырдария облысындағы 

жергiлiктi Кеңестердiң негiзiнен эсерлер мен меньшевиктерден тұратын 

басқарушы топтары Петроградтағы әрiптестерiнiң елдегi билiктi Уақытша 

үкiмет пен оның жергiлiктi органдарына беруге бағытталған iс-әрекетiн 

қолдады. Қолдап қана қойған жоқ, Түркiстан мен Қазақстан жағдайында осы 

бағытты жүзеге асыруға арналған нақтылы әрекеттер де жасады. 

1917 жылғы шiлденiң ортасында Ташкентте өткен Түркiстан өлкесi 

облыстарының жұмысшы және солдат депутаттары өкiлдерiнiң өлкелiк 

конференциясында Кеңестердiң  өлкелiк атқару комитеттiң эсерлер мен 

меньшевиктерден тұратын басшылығы осы өңiрдегi өкiмет билiгiн толығымен 

Уақытша үкiметтiң Түркiстандық комитетiне беру туралы мәселе қойды және 

конференцияға қатынасушыларды осы ұсынысты қолдауға шақырды [140, 163 

б.]. Айтылмыш конференция 14 шiлдеде Түркiстан елi мен өлкесiндегi дара 

билiктi (единовластие) Уақытша үкiмет пен оның жергiлiктi органдарына беру 

туралы шешiм қабылдады. 

Бұл шешiм Түркiстан өлкесiнде, ең алдымен Сырдария облысында, 

Уақытша үкiметтiң жеке дара билiгiн орнатудың және сонымен қатар жергiлiктi  

Кеңестердiң дербестiгiн жойып, олардың бұдан былай билiк жүйесiнен 

аластатудың бастамасы едi. 

Елдегi саяси жағдайдың осылай өрiстеуi саяси партиялар мен топтарды, 

қоғамдық қозғалыстар мен әртүрлi бұқаралық үйымдарды, (ең алдымен осыған 

дейiн Уақытша үкiметпен қатар баламалы билiктi бейнелеп келген кеңестердi) 

бей-жай қалдырмады, олардың белсендiлiгiн арттырды, билiк үшiн күрес 

көрiгiн қыздыра түстi. 

 Бұл ретте жетекшiсi Петроградтағы шiлдедегi “бүлiктi ұйымдастырушы” 

деп айыпталған большевиктер партиясы басқа саяси күштерге қарағанда 

белсендiлiк пен ширақтық танытты. 

Петроградта жартылай жасырын жағдайда өткен (1917 ж. 26 шiлде - 3 

тамыз аралығында) большевиктер партиясының алтыншы съезi елдегi бүкiл 

өкiмет билiгiн Уакытша үкiметке берiп, “халыққа сатқындық жасаған” 

меньшевиктер мен эсерлердi айыптап, ендiгi кезекте өкiмет билiгiн солардан 

тазартылған жаңа кеңестерге берiлуiн қамтамасыз ететiндей қарулы көтерiлiс 

әзiрлеу қажет деп тапты. Съезд шешiмдерiнде бұл күресте жеңiске жетудiң 

шешушi шарты жұмысшы табы мен кедей шаруалардың одағы болатындығы 

баса көрсетiлдi. Съезд қарулы көтерiлiстi әзiрлеу кезеңiнде партия мүшелерiне 

“ашық және астыртын жұмыстарды ұштастыру тактикасын қатаң ұстауды, 

насихат пен үгiттi… буржуазия өкiметi құламай тұрғанда еңбекшiлердiң 

бейбiтшiлiкке де, жерге де, ұлттық теңдiкке де қолы жетпейтiнiн түсiндiруге 

баса көңiл бөлу ұсынылды” [139, 30 б.].  

 Лениндiк нұсқаулар негiзiнде жасалған большевиктер партиясының осы 

күрес тактикасы 1914 жылдан берi созылып келе жатқан империалистiк 

соғыстан қалжыраған халыққа, жұмыссыздық пен күнделiктi күнкөрiс 

қиыншылықтарынан қажыған жүмысшыларға, жерсiздiктен жұтаған 

шаруаларға, әлеуметтiк езгiмен қатар ұлттық езгiнi бiрдей көтерген 

империялық ұлт аймақтарының халықтарына түсiнiктi болды. 

 Елдi жайлаған барлық бақытсыздықтың басты айыпкерi Уақытша үкiмет 

деп ұққан (большевиктер солай деп ұқтыра түскен), Уақытша үкiметтi құлату 

идеясы көпшiлiкке жақсылыққа жету жолы сияқты көрiндi. Ал бұл жағдай 

большевиктердiң осы бағыттағы үгiт-насихат жұмыстарын жүргiзуге қолайлы 

саяси-психологиялық ахуал туғызды. 

     Большевиктер жұмысшы және солдат депутаттары Кеңестерiн саяси 

билiкке қол жеткiзу жолындағы басты ұрандарына айналдыру үшiн күрес 

жүргiздi. Бұл мақсатына жетудiң негiзi олардың пiкiрiнше кеңестердi 

большевиктендiру, басқа сөзбен айтқанда оның депутаттар құрамын түгелдей 

болмаса да, басым көпшiлiгiн большевиктерден және солардың жақтастарымен 

толтыру болып табылды. 

Бiртiндеп большевиктер ықпалы күшейе бастаған Қазақстан мен 

Түркiстандағы жергiлiктi Кеңестер бiр жағынан, Уақытша үкiметтiң сол 

аймақтардағы органдарынан (оның Түркiстан комитетiнен, облыстық және 

уездiк атқару комитеттерiнен), iргелерiн аулақ сала бастаса, екiншi жағынан, 

жергiлiктi халықтардың ұлттық-демократиялық ұйымдарына (“Алаш” пен 

“Шора-и-ислам” партияларына) менсiнбей қарап, олармен санаспайтын 

позиция ұстады. 

Кеңестердiң жергiлiктi халықтардың жалпы ұлттық мүдделерiн елемеу, 

қоғам өмiрiнiң мәселелерiне қатаң таптық тұрғыдан қараулары ұлттық 

демократиялық күштердiң осы ұйымдарға деген сенiмсiздiгiн туғызып, олардың 

араларындағы қарама-қарсылықты күшейттi. Сонымен қатар ұлттық 

демократиялық күштердiң Уақытша үкiметтiң Түркiстан мен Қазақстандағы 

органдарына деген сенiмдерi де әлсiреп, олардың осы кезге дейiнгi қоғамдық 

саяси өмiр мәселелерiне ортақ көзқарастарында қарама-қайшылықтар орын ала 

бастады. Мұндай жағдайдың орын алуы ең алдымен өзектi үш мәселеге 

көзқарас алшақтығынан анық көрiндi. Олар, бiрiншiден, жер мәселесiне, 

екiншiден, осы өлкелердегi түпкiлiктi халықтардың мемлекеттiгiн 

(автономиялық түрдегi болса да) қалпына келтiруге, үшiншiден, сол 

халықтардың рухани өмiрiне байланысты Уақытша үкiмет пен жергiлiктi 

ұлттық-демократиялық күштер арасындағы келiспеушiлiкке, тiптi қарама-

қарсылық пен текетiреске тiкелей байланысты болды. Мұны 1917 жылғы шiлде 

айында өткен бiрiншi жалпықазақ съезiнде “Алаш” партиясын құру себептерi 

жөнiнде айтқан сөзiнде Әлихан Бөкейханов ашық мәлiмдедi. (Әлихан 

Бөкейхановтың бұл сөзi кейiн “Қазақ” және “Сарыарқа” газеттерiнде “Мен 

кадет партиясынан неге шықтым?” деген ашық хат ретiнде жарияланды [47, 115 

б.].  

Өз хатында Ә. Бөкейханов Уақытша үкiмет мүшелерiнiң басым 

көпшiлiгiне ие болып отырған кадеттер партиясымен қоғамдық өмiрдiң үш 

мәселесi бойынша келiспейтiндiгiн мәлiмдедi. Бiрiншiден, дейдi Ә. Бөкейханов, 

“Кадет партиясы (демек ол басқарып отырған Уақытша үкiмет – 3 Т.) жер 

адамға меншiктi болып берiлсе жөн дейдi. Бiздiң қазақ жердi меншiктi қылып 

алса, башқұртша көршi мұжыққа сатып, бiраз жылда сытырылып, жалаңаш 

шыға келедi;” екiншiден, деп көрсеттi Ә. Бөкейханов, “Кадет партиясы ұлт 

автономиясына қарсы. Бiз Алаш ұранды жұрт жиналып, ұлт автономиясын 

тiкпек болдық”; үшiншiден, “…молда хүкiметтен ақша алса, сатылып кетедi. 

Рухани iс аяқ асты болмақ. Жалование алған молдалар хүкiметке жетекшiл 

болып, ерiп кетедi. Бiздiң қазақ-қырғыз дiн iсiн көркейтетiн болса, (дiндi) 

хүкiмет iсiнен бөлiп қойған оң болады. Мұны орысша “отделение церкви от 

государства” дейдi. Кадет партиясы менiң бұл пiкiрiме  өзгеше қарайды. Осы 

үш жол айырылғаны биыл ашыққа шықты. Мен содан соң қазаққа Алаш 

партиясын ашуға кiрiстiм. Мен мұны июльдегi (1917 жылғы шiлде – 3. Т.) 

жалпы қазақ съезiнде айтқан едiм” [47, 115 б.].  

Ал Түркiстан өлкесiне қарайтын Сырдария және Жетiсу облысының саяси 

өмiрiндегi мұндай қайшылықтар Уақытша үкiметтiң кадет Н. Щепкин 

басқарған Түркiстан комитетiнiң бiрiншi құрамының өз қызметiн тоқтатқан 

1917 жылғы бiрiншi шiлдеден кейiнгi кезеңде шиеленiсе түстi. Уақытша 

үкiметтiң Түркiстан комитетi өлкенi мекендеген түпкiлiктi халықтарға саяси 

автономия беруге 1917 ж. сәуiр айының соңында-ақ үзiлдi-кесiлдi қарсы 

шыққан болатын. Сол кезден басталып, 1917 жылғы шiлденiң басына дейiн 

күшейе түскен Уақытша  үкiметтiң Түркiстан комитетi мен жергiлiктi ұлттық-

демократиялық күштер арасындағы  қарама-қарсылық  1917 жылдың екiншi 

жартысында күшейе түстi. Өлкедегi мұсылманддық ұйымдар (“Шуро-и-ислам” 

ұйымдары, өлкелiк мұсылмандық кеңес, т. б.) Уақытша үкiмет алдында оның 

Түркiстан комитетiнiң құрамының жартысын жалпы мұсылмандық ұйымдар 

қолдауын талап еттi. Сонымен қатар Түркiстанның мұсылмандар комитетi 

Уақытша үкiметтiң Түркiстан комитетiнiң жаңа құрамының төрағасына 

жергiлiктi халықтар арасында беделi бар эсер Вадим Чайкиннiң 

кандидатурасын қолдайтындығын бiлдiрдi. Уақытша үкiметтiң қаулысымен 

төрағалыққа тағайындалған В. Чайкин империялық көзқарасты қолдаушы 

жергiлiктi кеңес басшыларының қарсылығынан қызметiнен бас тартуға мәжбүр 

болды. 1917 ж. 19 шiлдеде Түркiстан комитетiнiң төрағасы болып II 

мемлекеттiк Думаның мүшесi болған, Ферғана облысының вице-губернаторы, 

өлкедегi меньшевиктердiң серкесi (лидерi) В.П. Наливкин тағайындалды. Көп 

кешiкпей Түркiстан комитетiнiң құрамына жергiлiктi ұлттың және 

демократиялық ұйымдар ұсынған М. Шоқай мен Ташкент қаласының басшысы 

(городской голова) И. Иванов енгiзiлдi [62, 41 б.].  

Түркiстандағы ұлттық демократиялық күштердiң Уақытша үкiметтi 

сендiру арқылы оны өлкедегi ұлт мәселелерiн (ең алдымен автономия 

мәселесiн) әдiл шешуге қол жеткiзу жолындағы үмiттерi сағымға айнала 

бастады; Уақытша үкiметтiң ұлт мәселесiнде iс жүзiнде тарих сахынасынан 

кеткен патша үкiметiнiң саясатын сақтап қалғандығына көпшiлiктiң көзi жете 

бастады. 

Өлкенiң саяси өмiрiн жандандырып, ондағы қарама-қарсылықты күшейте 

түсуге Түркiстанның федералистер партиясын құру әрекеттерi белгiлi дәрежеде 

әсер еттi. 

Партияны құру мәселесi 1917 жылғы 12-14 шiлде аралығында Скоблев 

қаласында өткен Ферғана облысының мұсылмандар ұйымдарының съезiнде 

талқыланды. Съезд Ферғана облысының мұсылмандарынiкi деп аталғанымен 

(оған осы облыстағы мұсылмандар ұйымдарынан әр ұлттар мен әртүрлi 

әлеуметтiк топтардың 137 өкiлдерi қатысты), ол жалпы Түркiстан өлкесiне 

қатысы бар саяси мәселелердi талқылады. Съезде Түркiстан өлкесiн мекендеген 

барлық түпкiлiктi халықтардың өкiлдерiнен тұратын саяси партия құру әрекетi 

жасалып, соның басшылығымен Түркiстан өлкесiнiң Ресей Республикасымен 

федеративтiк қарым-қатынаста (федеративтiк байланыста) болуға тиiс 

автономиясын жариялау жөнiндегi саяси тұғырнамасы (концепциясы) 

қабылданды. 

Бұл тұғырнаманың басты бабы құрамына Ферғана, Сырдария, Закаспий 

және Жетiсу облыстары кiретiн Түркiстан өлкесiн “Ресей республикасымен 

федеративтiк қатынаста болатын автономиялық бiрлiгi (единица) болады- деп 

жариялады” [62, 42 б.].  

Түркiстан федералистер партиясының бағдарламасы дайындалып, оның 

мәтiнi (текстi) 1917 жылғы қырқүйек айында Гулям Арифжановтың 

баспаханасында литографиялық әдiспен жарық көрдi. Бағдарламаны жазуға 

Муннавар Қары, Махмудхожа Бехбуди сияқты жәдидшiлермен қатар белгiлi 

дiнтанушылар мен Түркiстан өлкесiндегi жекелеген медреселердiң ұстаздары 

қатысты. Партия бағдарламасы кiрiспеден және 10 бөлiмнен тұрады: мемлекет 

пен автономия; ұлт мәселесi; дiнге көзқарас; жер мен су мәселесi; жерге 

жекеменшiк орнату жөнiнде; жұмысшылар; заң мәселелерi; халық ағарту iсi, 

т.т. Осы құжатқа жан-жақты талдау жасаған өзбек ғалымы С. Ағзамходжаевтың 

пiкiрi бойынша жалпы алғанда Түркiстан федералистерi партиясының 

бағдарламасының басты мақсаты Ресей демократиялық Республикасының 

құрамындағы Түркiстанның ұлттық-территориялық автономиясын құру болып 

табылды [62, 4 б.].  

Дәл осындай басты мақсат 1917 жылғы шiлде айында құрылған “Алаш” 

партиясының бағдарламасының жобасында да айқындалған едi [137]. 

  Тұтастай алғанда Түркiстан федералистерi мен Алаш партияларының 

бағдарламаларында ұқсастық (тiптi сабақтастық десе де болады) көп. Атап 

айтқанда олардың екеуiнiң де мазмұны он-он баптан (бөлiмнен) тұрады және 

олар бiр-бiрiне өте ұқсас. Түркiстан федералистерi партиясының 

бағдарламасының негiзгi бөлiмдерi жоғарыда аталды. Дәл соларға ұқсас баптар 

“Алаш” партиясы бағдарламасының жобасында да орын алған. Олар негiзiнен 

мынаған саяды: мемлекеттiк құрылыс; жергiлiктi бостандық; дiн; билiк және 

сот; ел қорғау мәселесi; салық; жұмысшылар; ғылым-бiлiм үйрету; жер мәселесi 

[137]. 

Осы мәселелердi шешу жолдарын анықтауда екi партия 

бағдарламаларында ұқсастық та, айырмашылық та орын алған. Алғашқы 

ұқсастық Ресейдiң мемлекеттiк құрылысы мен автономия мәселесiне 

байланысты. Екi партияның да бағдарламалық талаптарында Ресейдiң 

демократиялық федеративтiк республика болуы және оның құрамында оған 

кiретiн басқа мемлекеттiк құрылымдармен терезесi тең қазақ және 

Түркiстанның жергiлiктi халықтарының ұлттық-территориялық автономиялары 

құрылуы талап етiлген. Екiншi ұқсастық адам құқына байланысты: аталмыш 

партиялардың бағдарламалық талаптарында елдiң тұрғындары олардың тiлiне, 

дiлiне, нәсiлiне, жынысына қарамай тең болсын делiнген. Осындай ұқсастықтар 

екi партияның оқу-ағарту, билiк жүргiзу, сот жүйесiн құру, жұмысшылар 

мәселелерiне байланысты талап тiлектерiне тән. Атап айтқанда Алаш партиясы 

да, Түркiстан федералистер партиясы да, балаларды тегiн оқытуды, жергiлiктi 

халықтар тiлiнде жоғарғы оқу орындарын ашуды, билiк пен сот жүйесiнiң 

“халықтың тұрмыс ыңғайына қарай болуын”, өнеркәсiп орындарында 

жұмысшылар үшiн сегiз сағаттық жұмыс күнiн белгiлеудi талап еттi. 

Ендi осы партиялардың бағдарламалық тұжырымдарындағы 

айырмашылыққа келетiн болсақ, ол ең алдымен жер мен суды пайдалану 

мәселелерiне қатысы бар екендiгiн байқаймыз. Алаш партиясының 

бағдарламалық талаптары мен оның көсемi Әлихан Бөкейхановтың көзқарасы 

бойынша жер, оның астындағы және үстiндегi байлық бүкiл халықтың игiлiгi, 

жердi жеке меншiкке сатуға болмайды делiнсе, Түркiстан федералистер 

партиясы жерге тұрақты жеке меншiк орнатумен қатар су пайдаланудың тиiстi 

ережелерi болуын талап еттi. Федералистердiң бұл талабы Орта Азия 

аймағында дәстүрлi суарылмалы егiн шаруашылығы үшiн жер-су 

тапшылығынан туындаған деуге болады. Дiн мен дiни мекемелерге де көзқарас 

алшақтығы байқалады. Алашшылар дiннiң мемлекеттен бөлiнуiн және қазақтар 

үшiн жеке муфтиат (дiни басқарма) болуын қаласа, Түркiстан федералистерiнiң 

бағдарламасында дiннiң мемлекеттен бөлiну-бөлiнбеуi жөнiнде нақтылы 

айтылмаған; Алаш партиясы негiзiнен өркениеттi елдерге тән сот жүйесiн 

құруды жақтап, тек қана “қырдағы ауыл, болыс iшiнде билiк пен сот жұрт 

ұйғарған ереже жолымен (яғни-әдет заңдары бойынша - З.Т.) қаралуы” қажет 

дей келiп, молданың қарауына “неке, талақ (ажырасу - З.Т.), жаназа, балаға ат 

қою сияқты iстер” жататындығын анықтады [47, 221 б.].  

Ал Түркiстан федералистер партиясы барлық жерде қазылар соттарын 

құру қажет деп тапты. Сонымен қатар бiтiм сотының орын алатындығы да 

айтылды. Ал мұның өзi қазақтармен салыстырғанда Түркiстан өлкесi 

тұрғылықты халықтарының арасында шариат (мұсылман заңы) пен әдет-ғұрып 

ережелерi ықпалының күштiрек болғандығын көрсетедi. 

Түркiстан, оның iшiнде Сырдария мен Жетiсу облыстарында, 1917 жылғы 

Петроградтағы шiлде оқиғаларынан кейiн қалыптасқан саяси хал-ахуал 

жергiлiктi әртүрлi бағыттағы саяси ұйымдар мен қозғалыстардың 

арақатынастарын белгiлi деңгейде шиеленiстiрдi. Олардың бiразы (атап 

айтқанда кадеттер, эсерлер, “Алаш” партиясы, “Шуро-и-ислами”, жекелеген 

жастар ұйымдары) елдегi билiктi түгелдей өз қолына алуға тырысқан Уақытша 

үкiмет пен оның жергiлiктi мекемелерiн қолдаса, немесе оларға iш тартса, 

екiншiлерi (большевиктер, солшыл эсерлер, жекелеген қалаларға орналасқан 

гарнизондағы солдаттар комитеттерi, жергiлiктi халықтар жұмысшыларының 

кедейленген топтары, майданның тыл жұмыстарынан елге оралғандарының 

бiраз бөлiгi, “Жас қазақ”, “Қазақ-қырғыз жастарының революциялық одағы” 

сияқты ұйымдар) жұмысшы-солдат депутаттары Кеңестерiн ашық жақтайтын 

болды. Ал Түркiстан өлкесiнде қарайтын Оңтүстiк және Оңтүстiк-шығыс 

Қазақстан (Сырдария және Жетiсу облыстары) аймағында құрылып, саясатқа 

белсендi түрде араласа бастаған “Ғұлама одағының” қоғамдық-саяси өмiрде өз 

орнын табуға ұмтылып, жоғарыда айтылған негiзгi екi саяси одақты да ашық 

жақтамай, өз күрес жолын iздеуге ұмтылды. Түркiстан өлкесiн негiзiнен 

шариғат қағидаларына сай қайта құруды ойластырған “Ғұлама одағы” ұлттық 

мәселелердi шешу жолдарын анықтау барысында “Шуро-и-ислами” М. Шоқай 

басқарған өлкелiк мұсылмандар кеңесiмен ымыраға келе алмады, сол сияқты 

жұмысшы-солдат депутаттары кеңестерiмен де ортақ тiл таба алмады. 

Бiр сөзбен айтқанда, Қазақстан өлкесi саяси, ұлттық, әлеуметтiк 

тұрақсыздық жайлаған өңiрге айналды. Осындай жағдайда басқа саяси 

күштермен салыстырғанда өз мақсаттарына жету жолында большевиктер 

партиясы тиiмдi нәтижеге тез арада қол жеткiзген пәрмендi де белсендi  

әрекеттер жасай алды. Олар халықтың ең кедейленген әлеуметтiк топтары (олар 

сол кезде ел тұрғындарының басым көпшiлiгiн құрайтын) оңай түсiнетiн: 

“Соғыс тоқталсын!“, “Заводтар мен фабрикалар жұмысшыларға берiлсiн!”, 

“Помещиктiк жер иеленушiлiк жойылып, шаруаларға жер берiлсiн!”, ”Ресейдiң 

отарлы аймақтары халықтарына ұлттық теңдiк берiлсiн!”,- деген саяси ұрандар 

ұсынып, оларды жүзеге асырудың нақтылы жолдарын анықтады. 

лениншiлдердiң пiкiрiнше бұл ұрандарды жүзеге асырудың бiрден-бiр жолы 

империалистiк соғысты азамат  соғысына айналдыру немесе Уақытша үкiметтi 

қарулы көтерiлiс (революция) жолымен құлатып, пролетариат диктатурасы 

түрiндегi мемлекет орнату болып табылды. Ол үшiн большевиктердiң 

пайымдауынша алдымен Уақытша үкiметтiң шылауына айналған кеңестердi 

большевиктендiру арқылы оларды қарулы көтерiлiстiң басты құрамына 

айналдыру қажет едi. Сонымен қатар осы ұрандарды бiрiншi кезекте 

жұмысшылардың, майдан шебiндегi және тылдық гарнизондардағы солдаттар 

қауымы (негiзiнен үстiне шинель киiп, бойына қару асынған шаруалар 

өкiлдерiнен тұратын) мен ел астанасы Петроградқа жақын орналасқан Балтық 

флоты матростары арасында нсихаттауға бiрiншi кезекте мән берiлдi. 

Осы жоспар мен нұсқаулар негiзiнде 1917 жылғы шiлде - қыркүйек 

айларында елдiң орталық аудандарымен қатар оның Қазақстан мен Түркiстан 

сияқты аймақтарында да жергiлiктi Кеңестер мен оған жақын ұйымдарды 

большевиктендiру және оларды осы өңiрлердегi Уақытша үкiметтiң 

органдарына ғана емес, сонымен бiр кезде осындағы ұлттық-демократиялық 

күштерге қарсы қою, олармен әртүрлi деңгейдегi және әр қилы түрдегi 

жанжалдарға итермелеу әрекеттерi жиiлендi. Бiр сөзбен айтқанда большевиктер 

өз мақсаттарын орындау үшiн неден де болса тайынбайтындарын көрсеттi. 

РСДЖ(б)П-ның орталық органдары жер-жердегi өз ұйымдарымен, соның 

қатарында Түркiстандағы, тұрақты байланыстар орната бастады. 

Мәселен, Перовск большевиктерi мен РСДЖ(б)П-ның Мәскеу облыстық 

бюросы арасында осындай байланыс орнады. Бұл байланыс Перовск 

большевиктерiнiң “Социал-демократ” газетiнiң редакциясына жазған хаттары 

арқылы жүзеге асырылды. 1917 жылдың 19 шiлдесiнде Мәскеуге жолдаған 

хатында Перовск большевиктерi былай деп жазды: “Бiз Питерде орын алған 

өкiмет дағдарысын үлкен алаңдаушылықпен бақылап отырмыз, оның ауыр 

сынақтар әкелуi мүмкiн салдарларын ескерудемiз. Осыған қарамастан 

социализмнiң түпкiлiктi жеңетiндiгiне сенiмдiмiз” [140, 68-71 б.; 131, 74 б.].  

Шамамен 10-12 шiлде аралығында Перовск большевиктерi РСДЖ(б)П 

орталық комитетiнiң “Партияның барлық мүшелерi мен жақтаушыларына” 

арналған үндеуi жарияланған “Правда” газетiнiң (партияның орталық органы) 

санын алды. Үндеуде құрылтай съезiнiң қарсаңындағы партия саясатының 

бағытын бұқараға түсiндiру мен партияның орталық комитетiнiң қорына тез 

арада қаражат жинау қажеттiлiгi айтылған. Көп кешiкпей Перовск 

большивиктерi партияның Москва облыстық бюросына үндеудiң партия 

мүшелерi, жұмысшылар мен солдаттар арасында талқыланғанын хабарлай 

келiп, олардың “Орталық комитетке бiздiң жауларымызбен күрес жүргiзуi үшiн 

жан-жақты көмек көрсету” жөнiнде шешiм қабылдағанын мәлiмдеген. Атап 

айтқанда Перовскi жұмысшылары партия қорына жарты күндiк жалақысын 

аударатындығы, ал қалаға орналасқан 1-шi Түркiстан ротасының солдаттары 

қолма-қол 24 сом 40 тиын жинағандығы, ал қалалық жұмысшы және солдат 

депутаттары кеңесi айтылған мақсатқа 160 сом жiбергелi отырғандығы 

айтылған [131, 75 б.]. 

Сырдария облысына қарасты қалалардың қатарында (әрi облыс, әрi өлке 

орталығы Ташкенттi есептемегенде) Перовскiнiң өзiне тән революциялық 

дәстүрi болды. Өйткенi қала темiр жол бойындағы iрi станция болды, мұнда 

үлкен депо жұмыс iстедi және 3-шi Сiбiр запас полкi, 1-шi Түркiстан ротасы 

орналасқан гарнизон болды [141, 47 б.]. Перовскiде 1917 жылғы Ақпан 

төңкерісі жеңiске жеткеннен кейiнгi бүкiл халықтың саяси ояну барысында 

бiрiккен социал-демократиялық ұйым құрылды. Маусым айының 21 күнi одан 

бөлiнiп шыққан 20-дан астам адам өздерiн большевиктердiң Перовск 

қаласындағы дербес ұйымы деп жариялады. Олардың қатарында темiр жол 

депосы жұмысшылары Агапов, А. Червяков, Н. Виторский, Капитонов, 

Крышев, Лобачев, Власов, Виторский, солдаттар П.А. Ермолов, Тонконогов, 

Супронович, В. Щенков, Горбунов, Емелин, пошташы И. Гершот сияқты 

жергiлiктi ел-жұртпен байланысы жоқ, негiзi орыс халқының өкiлдерiнен 

тұрды. 

1917 жылғы Петроградтағы шiлде оқиғаларынан кейiнгi екi-үш айдың 

iшiнде оған дейiн меньшевиктердiң ықпалы басым болған Черняев бiрiккен 

социал-демократиялық ұйымында большевиктердiң ықпалы күшейдi [130, 75 

б.]. 1917 жылдың күзiнде негiзiнен славян халықтары өкiлдерiнен тұратын 

Черняев большевиктерiнiң және оларды жақтаушылардың қатары А.Байсейiтов, 

Ш.Бурнашев, Қ.Дауысов, Ұ.Бәкiшев сияқты жергiлiктi халық өкiлдерiмен 

толықтырылды. Бұлардың қатарында 1894 жылы туған ұлты өзбек Рахым 

Тақабаев, оның замандастары Дүйсен Ерiмбетов, Сайрашбай Қырғызбаев, 

Қилыбай Көсеубаев, т.б. болды [142, 147-149 б.].  

1917 жылғы Петроградтағы шiлде оқиғаларынан кейiн Уақытша үкiметтiң 

қолына елдегi барлық билiк шоғырлануы жөнiндегi хабарлар жер-жерге жетуi 

әр өңiрге әртүрлi әсер еттi. Ұлт аймақтарындағы тұрғылықты халықтардың оған 

(Уақытша үкiметке) деген сенiмi күн өткен сайын әлсiрей бердi, жұрт оған 

немқұрайды, тiптi кейбiр жерде жаулықпен қарай бастады. Мұның басты себебi 

патша құлағаннан кейiн, әсiресе Уақытша үкiмет елдегi билiктi өз қолына 

алғаннан соң одан күткен жақсылықтар, ең алдымен  Қазақстан мен 

Түркiстандағы ұлттық және әлеуметтiк қанаудың жойылмаса да, айтарлықтай 

әлсiрейдi деген үмiттiң орындалмауына байланысты болды. Ал мұның өзi күн 

өткен сайын бұқаралық ұйымдар мен жергiлiктi жұмысшы, солдат және 

шаруалар депутаттары Кеңестерiнде өз ықпалын күшейту бағытында 



 

 

 

79 

большевиктердiң нәтижелi де тиiмдi әрекет жасауларына қолайлы жағдайлар 

туғызды. 

Нәтижесiнде Сырдария облысының кейбiр өңiрлерiнде (негiзiнен 

жұмысшылар мен солдаттар шоғырланған қалалар мен iрi елдi мекендерде) 

Кеңестердiң беделi және оларға деген большевиктердiң ықпалы өсе бастады. 

Мәселен, Ташкент округтiк сотының прокуроры 1917 жылғы 7 тамызда 

Ташкент сот палатасы прокурорының атына жазған баяндауында Сырдария 

облысындағы Кеңестердiң қоғамдық-саяси өмiрде басты рөлге ие болғандығын 

және еңбекшi бұқара арасында үлкен беделге ие болғандығын атап көрсеттi. 

Олар, делiндi айтылмыш баяндауда, “жергiлiктi өмiрдiң барлық құбылыстарына 

сергектiкпен көңiл аударып, жергiлiктi әкiмшiлiктердiң iс-әрекеттерiне, 

қалалардың шаруашылық жағдайына сынай көзбен қарайды, азық-түлiк 

тапшылығын шешу бағытында, ереуiлдiк қозғалысты реттеуде белсендiлiк 

көрсетуде”, - делiндi [24, 72 б.]. 

Жаңа жағдайда Түркiстанның, оның iшiнде Сырдария облысының, 

түпкiлiктi халықтарының саяси белсендiлiгi күшейдi. Мұны “мұсылман”, яғни 

түпкiлiктi жұмысшылары депутаттарының Кеңестерiнiң құрылуынан анық 

көруге болады. Белгiлi қоғам қайраткерi, әскери дәрiгер, әрi тарихшы С.Ж. 

Асфендияров “Наша газета” айналымының 1917 жылғы 5 қыркүйекте 

жарияланған “Мұсылман жұмысшы депутаттарының Кеңесi” (“Совет 

мусульманских рабочих депутатов”) атты мақала жариялады. С.Ж. 

Асфендияровтың пiкiрiнше мұсылман жұмысшылары кеңесiнiң құрылуы – 

олардың саяси белсендiлiгiнiң артуының нәтижесi. Кеңестi құру идеясы, дейдi 

С.Ж. Асфендияров, “ең алдымен тыл жұмыстарында болып қайтқан 

жұмысшылардың санасында пайда болды. Осы жұмысшылар әуел баста 16 

адамнан тұратын ұйымдастыру бюросын құрады. Оның қызметi өлкелiк 

жұмысшы және солдат депутаттары Кеңесi тарапынан қолдау тапты” [143]. 

1917 жылғы 15 шiлдеде көптеген қазақ жұмысшыларының қатысуымен өткен 

Ташкент тұрғындары (“мұсылмандары”) өкiлдерiнiң қалалық жиналысында 

мұсылман жұмысшы депутаттарының кеңесi құралып, оның атқару комитетi 

сайланды. Осы атқару комитеттiң төрағасы болып сайланған С. Ж. 

Асфендияров өзi басқаратын ұйымның мiндеттерiн былай деп түсiндiрдi: 

“…бiз, Түркiстандағы  мұсылмандар iшiндегi жұмысшы қозғалысының 

iзашарлары  (пионерлерi) ретiнде, ешбiр күмәнсiз орыстың демократиялық 

ұйымдарымен қоян-қолтық, қол ұстасып бiрге боламыз, халқымызды азат ету 

жолындағы күреске кiрiсiп отырған бiздер саналы күрескерлер ретiнде әлемдiк 

еңбек армиясының қатарына тұрамыз” [143]. 

Сырдария облысының (әрi Түркiстан өлкесiнiң) орталығы Ташкентте 

құрылған мұсылман жұмысшылары депутаттарының Кеңесiнiң үлгiсiмен көп 

кешiкпей облыс уездерiнiң орталықтары мен өлкенiң басқа облыстарында қазақ 

депутаттарының кеңестерi де пайда бола бастады. 

Осы процеске ұйымдасқан бағыт беру үшiн 1917 жылғы 2-5 тамыз 

орталығында Ташкент қаласында бiрiншi Түркiстан өлкелiк қазақ депутаттары 

Кеңесiнiң съезi болды. Оған Жетiсу, Сырдария, Ферғана және Самарқан 

облыстарының өкiлдерi қатынасты. Съезд шешiмiнде қазақ депутаттары 



 

 

 

80 

кеңестерiнiң басты мақсаты өлкенiң түпкiлiктi халықтарының мүддесiн қорғау 

деп мәлiмдедi [144, 138 б.]. 

Дегенмен де, жергiлiктi халықтар өкiлдерiнен құрылған Кеңестер 

енбекшiлердiң халық бұқарасына айтарлықтай ықпал жасай алмады. Олардың 

қызметi негiзiнен Ташкент қаласы мен өлкенiң жекелеген облыс және уезд 

орталықтарымен шектелдi. “Мұсылман” халықтары өкiлдерiнiң кеңестерiн 

айтпағанның өзiнде шiлде оқиғаларынан кейiнгi  Түркiстандағы саяси текетiрес 

жалпы алғанда Уақытша үкiмет органдарының басымдылығымен айқындалды. 

Олар жергiлiктi Кеңестердi жекелеген өңiрлердiң қоғамдық-саяси өмiрiне 

араласуынан, екiншi “өкiмет” рөлiн атқарудан бiртiндеп шеттетуге бағытталған 

әрекеттерiн күшейттi, Кеңестердiң қызмет аясына көптеген кедергiлер жасады. 

Мұны Сырдария облысының Әулиеата уезiнiң мысалынан анық көруге болады. 

Уезде iс жүзiнде қосөкiметтiлiк жойылып, барлық билiк Уақытша үкiметтiң 

уездiк және болыстық атқару комитеттерiнiң және солардың әлеуметтiк тiрегi 

болған күштердiң қолына көштi. Әулиеата жұмысшы және солдат депутаттары 

бұрынғысынша өмiр сүрiп жатты, алайда оның қызметi маңызы шамалы, екiншi 

кезектегi мәселелердi шешумен байланысты болды. Кеңестегi көпшiлiк орынға 

ие болған және Уақытша үкiмет пен оның жергiлiктi органдарының шылауына 

айналған меньшевиктер мен эсерлер Әулиеата кеңесiнiң қызметiнiң бағытын 

белгiлi уақытқа басқа арнаға түсiрiп жiбердi. Ендi жұмысшы және солдат 

депутаттарының Кеңесi бұрынғысынша жер туралы, ұлттық және отарлық 

езгiнi жою жөнiндегi, ашаршылықпен күресуге арналған маңызды мәселелердi 

талқылап, шешуде құлықсыздық көрсеттi. 

Осыған қарамастан елде, оның iшiнде Сырдария облысында, 

революциялық жағдайдың басты құрамдас бөлiктерiнiң (“төмендегiлердiң” 

бұрынғысынша тұра алмауы, “жоғарыдағылардың” бұрынғысынша билiк 

жүргiзе алмауы) қалыптасуы қоғамдық-саяси ұйымдардың, ең алдымен 

кеңестер жүйесiнiң солшылдануына және оларға большевиктердiң ықпалының 

өсуiне қолайлы алғышарттар қалыптастырды. Мұндай саяси хал-ахуал алдымен 

жұмысшылар мен негiзiнен солдаттар бұқарасы (солдаттардың көпшiлiгi 

шинель киiп, қару ұстаған шаруалар өкiлдерi болғаны белгiлi) шоғырланған 

қалалар мен темiр жол бойындағы елдi мекендерде орын алды. Осының 

нәтижесiнде жергiлiктi кеңестердiң бiртiндеп “большевиктендiрiлу” процесi 

басталып, жұмысшылардың ресми өкiметке қарсы күресi жаңа серпiн ала 

бастады. Кейбiр қалаларда лениншiлдердiң үгiтi мен насихатына бой алдырған 

және “қанаусыз қоғам орнату” туралы ұрандарға сенген жүмысшылар мен 

солдаттар Кеңестерiнiң құрамындағы келiсiмпаз (Уақытша үкiмет 

органдарымен) деп танылған депутаттарды шығарып, олардың орнына 

революциялық төңкерiстi уағыздаушы большевиктер мен оларды 

жақтаушыларды сайлауды жүзеге асыра бастады. Мәселен, 1917 жылғы 

тамыздың ортасында Перовск жұмысшы және солдат депутаттары Кеңесiн 

қайта сайлау нәтижесiнде оның құрамына большевик солдат А.Ф. Тонконогов 

пен большевиктердi жақтаушы жұмысшы Лукьянов сайланды, ал А.Ф. 

Тонконогов кеңес төрағасының орынбасары лауазымына ие болды [145, 168 б.]. 

Қазалы, Перовск қалаларында солдаттар депутаттарының гарнизондық 

Кеңестерiнде де саяси төңкерiстi жақтаушылардың саны артты. 

Капиталистер мен жұмысшылар арасындағы қақтығыстар күн өткен сайын 

шиеленiсе түстi. Ташкенттiң, Шымкенттiң және өлкенiң басқа қалаларының 

жұмысшылары өндiрiс пен өнiмдi бөлуге жұмысшы бақылауын орнатуды 

табандылықпен талап еттi. Өлке жұмысшыларының ең ұйымдасқан және сан 

жағынан көп тобы - Орынбор-Ташкент темiр жолының жұмысшылары жаппай 

ереуiлге шықты. 1917 жылғы 1-шi тамызда Арыс станциясының 

паровозшылары ереуiл бастады. Бұл ереуiлдi Сырдария, Жетiсу және iшiнара 

Торғай облыстарының жұмысшылары қолдады. Әулиеата почтасы мен 

телеграфының қызметкерлерi өздерiнiң Ташкенттiк әрiптестерiн қолдап 

ереуiлге шықты [146, 16 п.]. 

1917 жылдың тамыз айында бүкiл елде оның Түркiстан мен Қазақстан 

сияқты отарлы ұлттық аймақтарындағы саяси хал-ахуал қатты шиеленістi. Егер 

осыған дейiн мемлекеттегi iс жүзiндегi шындық билiк үшiн негiзiнен екi күш – 

бiрiншi жағынан, Уақытша үкiметтiң төңiрегiне топтасқандар, ал екiншi 

жағынан, Кеңестер төңiрегiне бiрiккен күштер күресiп келсе, ендi елде әскери 

диктатура орнату мүмкiндiгi пайда болды. 

Осындай жағдайда 1917 жылғы 12-15 (25-28) тамыз аралығында Мәскеу 

қаласында өткен мемлекеттiк кеңестiң мәжiлiсiнде талқыланған басты мәселе 

осыған байланысты болды: Ресейдегi мемлекеттiк билiк кiмнiң қолына көшуi 

мүмкiн - Уақытша үкiмет бейнелеп отырған буржуазияның қолына ма, немесе 

Кеңестердiң құзырына ма, әлде әскери диктатураның қолына көше ме? Осы 

кеңестi шақырудың қарсаңында елдiң оңшыл баспасөз көздерi елде қатал тәртiп 

орнату қажет, ондай тәртiптi орнататын бiр-ақ адам бар – ол генерал Л.Г. 

Корнилов деп жар салды. Елдегi iрi байлық иелерi – капиталистердiң, алпауыт 

жер иеленушiлердiң, сауда жүйесi көкжалдарының, Ресей армиясы 

генералитетiнiң сойылын соғып, сөзiн сөйлеген саяси партиялар мен 

қозғалыстардың жетекшiлерi мен оңшыл ақпарат құралдары генерал 

Корниловтың билiкке келуi мемлекеттi қирау қарсаңына алып А. Керенский 

үкiметiн де, мемлекеттiң саяси тұрақтылығына үлкен зиян келтiрiп отырған 

кеңестердiң эсершiл-меньшевикшiл жетекшiлерiн де ауыздықтай алады деп 

есептедi. Осының нәтижесiнде, деп санады олар, елде “Темiрдей тәртiп орнап”, 

мемлекет күйреуден аман қалады [147, 129 б.; 148, 151 б.]. 

Мемлекеттiк кеңестiң мәжiлiсiне 2500 адам қатысты. Олардың қатарында 

Мемлекеттiк Думаның барлық шақырылымдарының 488 депутаты, кооперация 

жүйесiнiң 313 өкiлi, сауда-өнеркәсiп және банк құрылымдарынан 150 адам, сол 

сияқты кәсiподақ, земство, армия мен флот өкiлдерi, жұмысшы және солдат 

депутаттары атынан Ресей Орталық атқару комитетiнiң атынан 120 кiсi, 

Уақытша үкiметтiң 15 мүшесi және оның жер-жердегi 33 комиссары қатысты. 

Мәжiлiсiне жергiлiктi жерлердегi Кеңестер мен РСДЖП(б) өкiлдерi 

қатынастырылмады. Партиялық белгiлерi мен саяси қөзқарастары жөнiнен 

мәжiлiске қатынасқандардың басым көпшiлiгi кадеттерден және 

монархисттерден тұрды [147, 129 б.]. Мәжiлiске қатынасқан үш саяси бағыттың 

өкiлдерi өз пiкiрлерiн ашық жариялады. Мәжiлiстi ашқан Уақытша үкiметтiң 

төрағасы А.Ф. Керенский үкiметке қарсылықтың барлық түрiн аяусыз 

басатындығын мәлiмдедi. Генералдар Л.Г. Корнилов пен А.М. Каледин, саяси 

қайраткерлер П.Н. Милюков пен В.В. Шульгинның, т.б. сөздерiнде елдегi 

контрреволюциялық күштердiң бағдарламасы жарияланды. Оның басты 

бағыттары кеңестердi жоюды, жүрiп жатқан соғысты жеңiске дейiн жеткiзудi, 

армия қатарындағы қандай да болмасын ұйымдарды таратуды, өлiм жазасын 

майдан шебiмен қатар тылда да енгiзудi, өнеркәсiп орындарында (фабрикалар 

мен заводта) қатаң тәртiп орнатуды, т.с.с. көздедi. Ресейдегi 11 казак-орыс 

әскерлерiнiң атынан сөйлген Дон казак-орыс әскерiнiң атаманы империяның 

казак-орыс әскерлерi “қолдарындағы қаруымен майдандарда да, ел iшiнде де  

опасыздық пен сатқындыққа қарсы күреседi”- деген сөздердi баса айтты [149, 

472 б.]. Бұл пiкiр Қазақстандағы төрт казак әскерлерiне де тән болды. Н.С. 

Чхеидзе мен И.Г. Церетели сияқты Петроград Кеңесiнiң жетекшiлерi 

“революциялық демократия” дейтiннiң өкiлдерi буржуазиялық өкiмет билiгiн 

нығайтуды қолдайтындарын және “сауда мен өнеркәсiп табының өкiлдерiмен”  

түсiнiсуге дайын екендiктерiн мәлiмдедi [149, 472 б.]. 

Халықтың басым көпшiлiгi Л.Г. Корнилов бастаған генералдардың әскери 

билiк орнату жөнiндегi талабын үлкен қантөгiске алып келетiн зорлық деп 

ұқты. Халықтың басым көпшiлiгiнiң осындай көңiл күйiне большевиктер “май 

құюмен” болды. Мәскеудегі мемлекеттiк мәжiлiс аяқталысымен большевиктер 

”Пролетарий” газетiнде арнайы декларация жариялады. Атап айтқанда онда 

былай делiнген едi: “Революция iсiне өлiм қатерi төнiп тұр: помещиктер мен 

буржуазия жұмысшыларға, солдаттар мен кедей шаруаларға қанды қырғын 

дайындауда…. Бiздiң дауысымыз бен қарсылығымыз халық бұқарасына 

жететiндiгiне сенiмдiмiз, олар бiздiң пролетариаттың революциялық 

партиясының төңiрегiне топтасуда” [150].  

Көп кешiкпей, сол кезде Ресей армиясының бас қолбасшысы болған 

генерал Л.Г. Корнилов қарулы бүлiк бастап, 1917 жылғы 25 тамызда батыс 

майданнан айтарлықтай әскер бөлiмдерiн Петроградқа қарай бағыттады және 

Уақытша үкiметтiң отставкаға кетуiн талап еттi. 27 тамызда кадет партиясының 

мүшесi болған министрлер Корниловты қолдап, өздерiнiң отставкаға кететiнiн 

мәлiмдедi, ал А.Ф. Керенский өз кезегiнде Корниловты бүлiкшiл әскери 

бөлiмдерi тиелген эшелондар Петроградқа қарай бағыт алуын естiсiмен, 

еңбекшiлер Ақпан төңкерісінің жеңiстерiн қорғау үшiн оған қарсы күреске 

аттанды. Қалыптасқан саяси жағдайды өз мақсаттары үшiн шебер пайдалана 

бiлген большевиктер 27 тамыз күнi Петроградтың жұмысшыларына үндеу 

арнап, оларды бүлiкшiлерге қарсы күреске шақырды. Бiрнеше күннiң iшiнде 

олардың тiкелей араласуымен қатарында 15 мыңдай жұмысшылар бар қызыл 

гвардия жасақтары құрылды. 

А. Керенский сөз жүзiнде Корнилов бүлiгiне қарсы шыққанымен, Уақытша 

үкiмет басшысы ретiнде оған қарсы пәрмендi қарсылық ұйымдастыра алмады. 

Мұндай жағдайда большевиктiк үгiтшiлер қызыл гвардия жасақтары 

арасындағы жұмыспен шектелмей, Корнилов басқарған әскери бөлiмдердегi 

солдаттар мен казактарға Корнилов бүлiгiнiң ел тағдыры үшiн қаншалықты 

қауiптi екендiгiн түсiндiрiп, олардың бетiн қайтару бағытында айтарлықтай 

табыстырға жеттi. 

Нәтижесiнде екi-үш күн өтпей жатып Корниловшiлдер Петроградқа 

жетпей тоқтатылды, 31 тамыз күнi бүлiктiң басылғандығы жөнiнде ресми түрде 

жарияланды. Корнилов және оны жақтаған бiрнеше жоғарғы шен иелерi 

(генералдар Лукомский, Деникин, Марков, т.б.) тұтқындалды. 

Корнилов бүлiгiн басу барысында большевиктер үлкен саяси беделге ие 

болды. Елдiң орталық аудандары мен шет аймақтарында Кеңестердiң 

большевиктендiру процесi басталды. Мемлекеттегi саяси хал-ахуал күрт 

өзгердi. Большевиктер “Барлық өкiмет Кеңестерге берiлсiн!” деген ұранды 

қайтадан көтердi. 

Корниловшылықтың күйреуi реакция лагерiн әлсiреттi. Корниловшылдар 

буржуазиялық бостандықтардың бейнесi болған Уақытша үкiметке де 

халықтың басым көпшiлiгiнiң революцияшыл-демократиялық органдары 

болған Кеңестерге де қарсы бағытталып, елде әскери диктатуралық тәртiп 

орнатуды көздеген едi. Осы бүлiктi басуда халық бұқарасының арасында аса 

үлкен белсендiлiк көрсеткен большевиктердiң ықпалы күннен күнге күшейе 

түстi, ал бүлiк кезiнде солқылдақ саясат ұстап, батылсыздық көрсеткен ұсақ 

буржуазияшыл партияларға (ең алдымен эсерлер мен меньшевиктерге) деген 

халықтың сенiмi айтарлықтай әлсiредi. Сонымен қатар елдегi ресми билiкке ие 

болған Уақытша үкiметттiң бүлiк кезiндегi дәрменсiздiгi оны көпшiлiк 

алдындағы беделiнен жұрдай еттi. 

Корниловшылдықты революция мен халыққа қарсы ұйымдастырылған 

қастандық деп ұққан саяси күштер, ең алдымен РСДЖП-ның солшыл қанаты 

(бiрiншi кезекте – большевиктер) Түркiстан өлкесiнде де шұғыл iс-әрекеттерге 

барды. Мәселен, РСДЖП-ның Түркiстан өлкелiк бюросы большевиктердiң 

ұсынысымен 1917 жылғы тамыз айының соңында барлық жұмысшыларға, 

солдаттарға және өлкенiң күллi азаматтарына арналған үндеу жариялады. Онда 

Корнилов бүлiгiнiң реакциялық мәнi әшкереленiп, “буржуазия партиясы – 

кадеттердiң сатқындық әрекеттерi” айыпталды. Үндеуде: “Революцияшыл 

Ресейде барлық өкiмет билiгi революцияшыл халыққа, ол өзi құрған органдарға 

- жұмысшы, солдат және шаруалар депутаттары Кеңестерiне берiлуге тиiс, - 

делiндi [113, 35-36 б.]. Үндеу мынандай сөздермен аяқталды: “Пролетариат 

партиясы бостандық үшiн күрес пен өлiмге дайын. Даңқты ерлiк тулары 

желбiреуде! Олар сiздердi, жолдастар, Кеңестер төңiрегiне тығыз топтауға 

шақырады” [151]. 

РСДЖП бюросының осы үндеуi Сырдария облысының уезд орталықтары 

мен әскери гарнизондарында орналасқан солдаттар бұқарасы арасында кеңiнен 

таратылды. 

1917 жылғы 29 тамызда Перовск жұмысшы және солдат депутаттары 

Кеңесi Корнилов бүлiгi мен Уақытша үкiметтi айыптайтын шешiм қабылдады. 

“Орын алған жағдайдан шығудың бiрден-бiр жолы, - делiндi онда, - өкiмет 

билiгiн өзiнiң құрамынан социалистiк Уақытша үкiмет тағайындайтын солдат, 

жұмысшы және шаруалар Кеңестерiнiң қолына беру болып табылады, 

сондықтан да жер-жерлерде барлық билiк Кеңестерге көшедi”. 

     Келесi күнi шақырылған кеңес мүшелерi мен қалалық горнизон 

солдаттарының 1500 адам қатынасқан жалпы жиналысы қалалық Кеңестiң 

айтылмыш шешiмiн қолдады [112, 36 б.]. 

Перовск жұмысшы және солдат депутаттарының жергiлiктi ұйымдар 

өкiлдерiмен бiрiккен мәжiлiсiнiң қаулысында атап айтқанда былай делiндi: 

“Уақытша үкiметтiң соңғы құрамы өмiр сүруге қабiлетсiз, өйткенi оның елде 

бiрде-бiрi ұйымдасқан күшпен байланысы жоқ… контрреволюциямен күресуге 

мүмкiндiгi жоқ, себебi оның демократиямен байланысы жоқ” [152, 157 б.]. 

1917 жылғы 29 тамызда Корнилов бүлiгi туралы телеграф хабарын 

алғаннан кейiн Түркiстан қаласы жұмысшыларының, гарнизон солдаттарының, 

Түркiстан темiржол станциясы тұрғындарының көп адам қатынасқан митингiсi 

болды. Митинг қабылдаған қарарда Корнилов бүлiгi қатаң айыпталды және 

барша халық революция iсiн қорғауға шақырылды [153, 4 п.]. Түркiстан 

қалалық Кеңесi “контрреволюциямен күресу үшiн” жауынгерлер (әскери) жасақ 

(дружина) құрды. Бұл туралы орталыққа хабарлаған Кеңес басшылығы 

“жауынгерлер жасағының революцияны iшкi және сыртқы жаулардан қорғау 

үшiн әркез дайын тұратындығын мәлiмдедi” [19, 197 б.]. 

Корнилов бүлiгiн талқандауға байланысты елде өзгерген саяси хал-

ахуалдың әсерiмен Әулиеата жұмысшы және солдат депутаттар Кеңесi 

тамыздың соңы мен қыркүйектiң басында эсерлер мен меньшевиктердiң 

ықпалынан шығып, өзiн еңбекшiлердiң сайлаған билiк органы ретiнде сезе 

бастады. Әулиеата Кеңесi шаруалардың жер үшiн күресiн қолдап, уезд 

тұрғындарының аштыққа ұшыраған тұрғындарына көмектесу мақсатында 

уездiң жекелеген өңiрлерiнде (мәселен, Мерке бөлiмiнде) байлардың есебiнен 

азық-түлiк жинау iсiне тiкелей араласа бастады, Уақытша үкiмет органдарының 

осы салалардағы енжарлығын қатты сынға алды. Нәтижесiнде оның халық 

алдындағы беделi өстi. Әулиеата Кеңесi қыркүйек айының басында өз жағына 

жергiлiктi гарнизон солдаттарын қаратты [154, 61 п.]. 

Корнилов бүлiгi кезiнде және ол басылғаннан кейiн осыған ұқсас және 

сонымен сабақтас оқиғалар Қазалы мен Черняев уездерiнде де орын алды. 

Уақытша үкiметке қарсы бағытталған қарсылық толқыны өлкенiң әскери 

гарнизондарын түгел қамтыды [152, 154 б.; 158-160 б.]. Мұндай жағдай, атап 

айтқанда Перовск қаласында уақытша орналасқан екiншi және үшiншi запас 

полктарының солдаттары арасында анық көрiндi. 

1917 жылғы тамыз айының соңғы күнi өткен Перовскiдегi жұмысшылар 

мен қалада орналасқан 3-шi запас полкiнiң большевиктер ұйымдастырған 

бiрiккен митингiсi полктың қолда бар қару-жарағын, дүние-мүлкi мен киiм-

кешегiн жұмысшыларға беру жөнiнде шешiм қабылдады [152, 161 б.].  

Осы iстiң басы қасында болған солдат А.Тонконогов (1917 ж. Компартия 

мүшесi) өзiнiң 1938 жылы жазған және 50-шi жылдары жарияланған естелiгiнде 

осы оқиға туралы былай деп еске алады: “Большевиктердiң және жұмысшы, 

солдат депутаттары Советiнiң (Кеңесiнiң-авт.) талап етуi бойынша Сибирьдiң 

3-шi запас полкiнiң командирi жұмысшыларды қаруландыру үшiн 150 винтовка 

және бiрнеше мың патрон беруге мәжбүр болды. Барлығы большевиктердiң 

қолында 500-ге тарта винтовка, бiрнеше мың патрон, бiр вагон граната болды… 

Қаруланып алғаннан кейiн жұмысшылардың өз iстерiне сенiмi артты” [155, 142 

б.]. 

Өлкедегi ортақ мақсаттары бар жекелеген Кеңестер өз қызметтерiнiң 

тиiмдiлiгiн арттыру үшiн бiрiге бастады, мәселен, 1917 жылғы 30 тамызда 

Кеңестердiң Ташкенттегi екi өлкелiк атқару комитеттерi шаруалар (негiзiнен 

орыстардан туратын Кеңесi мен қазақ депутаттарының Кеңесi бiрiктi). Осының 

нәтижесiнде бiрiккен басқару органы-Түркiстан өлкелiк қазақ және шаруалар 

депутаттарының атқару комитетi құрылды. Осы бiрiккен атқару комитетiнiң 

құрамына қазақ халқының өкiлдерi Тұрар Рысқұлов пен Сұлтанбек Қожанов 

ендi [156, 283 б.]. Елдiң көптеген аудандарында, ең алдымен Петроград пен 

Мәскеудегі жұмысшы және солдат депутаттары Кеңестерiнiң құрамында 

большевиктiк ұрандар мен үндеулердi қолдайтын адамдар саны көбейдi. 

Сондықтан да 31 тамызда Петроград Кеңесi барлық билiк Кеңестерге көшсiн 

деген большевиктiк шешiм қабылдаса, 15 қыркүйекте осындай қарарды Мәскеу 

жұмысшы және солдат депутаттарының Кеңесi қабылдады. Мемлекеттiң осы 

екi астаналық қалалары Кеңестерiнiң үлгiсiмен 1917 жылдың күзiне қарай оның 

ұлт аймақтарындағы Кеңестер де большевиктер жағына шыға бастады. Бүкiл 

елде жұмысшылардың ереуiлдерi жаңа қарқын алды, көптеген фабрикалар мен 

заводтарда, тау-кен кәсiптерiнде жұмысшы бақылауы орнатылды, шаруалардың 

помещиктiк жер иеленушiлiкке қарсы күресi өрiстедi, жекелеген қалалар мен iрi 

темiр жол бекеттерiнде қызыл гвардия жасақтары құрылды. Осының барлығы 

елде революциялық дағдарыстың пiсiп жетiлгенiн көрсеттi. Осындай жағдайда 

В.И. Ленин басқарған большевиктер партиясының жұмысшылар мен негiзiнен 

солдат шинелiн киген шаруалар өкiлдерiнен тұратын қару-жарақ асынған 

бұқара арасындағы ықпалы мен жетекшiлiк рөлi арта түстi. Бұл құбылыс, 

жекелеген ерекшелiктерiне қарамастан, Түркiстан өлкесiнiң Сырдария 

облысына да тән болды. Мұнда жергiлiктi большевиктердiң Түркiстан әскери 

округiнiң Перовск, Черняев, Әулиета, Қазалы, Түркiстан, т.б. гарнизондары 

солдаттары мен Орынбор-Ташкент темiржолы бойындағы станциялар 

жұмысшыларының арасында айтарлықтай күштi болды. 

Кеңестердi большевиктендiру Перовск, Әулиеата, Черняев, т.б. уездердi 

кеңiнен қамтыды. 1917 жылдың жазының соңы мен күзiнiң басында Сырдария 

облысының жағдайы бұрынғыдан да шиеленiсе түстi. Өлкеде орын алған саяси 

дағдарысқа шаруашылық күйзелiс келiп қосылды. Өлкенi жұмыссыздық, 

қымбатшылық пен азық-түлiк тапшылығы жайлады, ашаршылық қаупi төндi 

[157]. Тамыз айының соңында Орынбор азық-түлiк комитетi “Түркiстаннан 

телеграмма алғандығын, ал онда азық-түлiк болмағандықтан нағыз ашаршылық 

басталғандығын хабарлап, ондағы жағдайдың адам төзгiсiз екендiгiн мәлiмдедi 

[158, 33 б.].    

Азық-түлiк тапшылығы салдарынан облыс қалаларында жұмысшылардың, 

солдаттардың, жергiлiктi ұлт өкiлдерiнiң толқулары мен билiк жүйесiне деген 

қарсылықтары күшейдi [138, 163 б.]. 

Шаруалардың жер мен су үшiн күресi жаңа серпiнге ие болды. 1917 жылғы 

5 қыркүйекте Сырдария облысының комиссары округтiк сотқа мынадай 

мәлiмдеме жолдады. “Жер мен су көздерiн тартып алу жалғасуда, ешкiм ешбiр 

заң мен қарарға бағынбайтын болды, сот үкiмдерi орындалмайды, жалпы 

алғанда барлық жерде анархия үстемдiк етуде” [159, 23 б.]. 

Күн өткен сайын халықтың Уақытша үкiметттiң Түркiстан комитетiне  

сенiмi азайып, оның саясатына наразылық бiлдiру күшейе түстi. 

Большевиктердiң ықпалында болған өлкенiң жұмысшы және солдат 

депутаттарының Кеңестерi халықты өз жағына көбiрек тарту үшiн Уақытша 

үкiметтiң Түркiстан комитетi мен оның облыстық және уездiк деңгейлердегi 

мекемелерiн ашаршылық қаупiмен нақтылы күрес жүргiзбей отырғандығын 

қатты айыптады. Түркiстан комитетiнiң аштықпен күресуi ешбiр жауапсыз 

қалған Петроградқа бiрнеше телеграммамен шектелгенi айтылды. 

Күн сайын күшейе бастаған жұмысшы және солдат депутаттарының 

Кеңестерi Уақытша үкiметтiң Түркiстан комитетiне ендi менсiнбей қарап, оны 

мемлекеттiк билiк органы деп мойындаудан қалды. Ешкiмге бағынуды қойған, 

өз қызметiнде озбырлық пен дөрекiлiкке жол берген Кеңестер “революция 

мақсаты” деген желеудi жамылып, қарапайым халықты бұрынғыдан бетер 

жәбiрлеуге кiрiстi. Бұл жөнiнде Мұстафа Шоқай “1917 жыл естелiктерiнен 

үзiндiлер” атты еңбегiнде Қазалы уезi ауылдарының мысалында мынандай 

мәлiметтер келтiредi: “… зорлық-зомбылық күннен күнге үдеп барады. Қарулы 

жұмысшылар мен солдаттар ауылдарға келiп, бүкiл ауылды қоршап, үйлердi 

тiнтiп, “революциямен оның құрбандарының пайдасына деп халықтан қыруар 

ақша алып… жақсы ат, қымбат кiлем, тон, алтын-күмiс дүниелер көрсе, алып 

кетедi. Әйелдердi зорлау оқиғалары да аз емес. Жұмысшы-солдат 

депутаттарының Кеңестерi мен оның кейбiр мүшелерiнiң талаптарын 

орындауға бiреу сәл ғана қарсылық жасаса, бүкiл ауыл жазаға тартылуда, елдiң 

зәресi қалмады. Ауданда аштық басталды, бiзге астық берiлмейдi” [5, 139-140 

б.]. 

Бұл үзiндiнi өз еңбегiнде М. Шоқай Қазалы өңiрi қазақтарының Уақытша 

үкiметтiң Түркiстан комитетiнiң атына 1917 жылдың күзiнде жазған арызынан 

келтiрген. М. Шоқайдың айтуынша мұндай жағдайлар сол кезде Сырдария 

облысына жаппай тән болған. М. Шоқайдың айтуынша, Сырдария облысының 

Кеңестерi ашаршылық қаупi төнген өлкеге көмек үшiн келген және 

“темiржолмен тасылған бидай, тары, арпа, күрiш – бәрiн де орыстарға беру 

үшiн ол жүк темiржол станциялары мен қалаларда сақталған…” [5, 140 б.].  

Жергiлiктi Кеңестердi негiзiнен құраған “орыс жұмысшысы, әсiресе 

солдаты, - деп сабақтайды өз естелiгiн Мұстафа Шоқай одан әрi, - “революция 

заңы” дегенде өзiнiң ешқандай шектелмеген хұқы бар екенiн, ойына келгенiн 

iстеуге ерiктi екенiн айтатын. Талан-тараж бен талай зорлық-зомбылықтың 

бәрiн Түркiстан жұмысшы-солдат депутаттары Кеңестерi “революция заңымен” 

ақтайтын” [5, 141 б.]. Бұл пiкiрiн М. Шоқай Перовск жұмысшы-солдат 

темiржол жұмысшысы Агаповтың iс-әрекетi арқылы дәлелдеген [5, 141-147 б.]. 

Сонымен, 1917 жылғы күздiң басында Түркiстандағы саяси күрестiң шиеленiсуi 

Уақытша үкiметтiң өлкелiк комитетi мен осындағы жұмысшы-солдат 

депутаттары арасындағы текетiрестен айқын көрiндi. Орталықтағы, ең алдымен 

Петроград және Мәскеу Кеңестерiнiң үлгiсiмен Ташкенттегi Перовскiдегi, 

Черняевтағы, Сырдария облысының басқа қалалары мен темiржол бойындағы 

елдi мекендердегi Кеңестер өкiметтi тұтастай өз қолдарына алу үшiн ашық 

күрес жүргiзiп, заңсыз әрекеттерге барды. Осындай жағдайда 1917 жылғы 7-11 

қыркүйекте Ташкентте “Шуро-и-Ислам” партиясының бастауымен өткен 

екiншi өлкелiк мұсылмандар съезi жұмысшы-солдат депутаттары Кеңестерiнiң 

өкiметтi өз қолдарына алмақ болған әрекеттерiне қарсы шықты. Съезге 

қатынасушылар жұмысшы-солдат депутаттарының Кеңестерi өлкенi 

мекендеген халықтардың азғантай ғана бөлiгiнiң еркiн бiлдiретiндiгiн баса 

көрсетiп, өлкелiк үкiмет оны мекендеген халықтардың өкiлдерi қатынасатын 

коалициялық принципте құрылуы қажет деп тапты. Өлкелiк үкiметтiң мәнi 

туралы шешiмде: “Екiншi Түркiстан өлкелiк жалпымұсылмандық съезд өкiметтi 

жұмысшы және шаруалар депутаттары Кеңестерiнiң қолына беруге қарсылық 

бiлдiредi. Өкiмет коалициялық, елдiң барлық күштерiне сүйенген, яғни 

бүкiлхалықтық болуға тиiс”,– делiндi [160]. Осы басты принциптi нақтылай 

түскен съездiң қосымша құжаттарында “Шуро-и-Ислам” төңiрегiне бiрiккен 

Түркiстандық ұлттық демократиялық күштер маңызды саяси талаптар жүйесiн 

анықтады. Олар негiзiнен мынаған саяды: Мұсылмандар (яғни Түркiстанды 

мекендеген түпкiлiктi халықтардың өкiлдерi – З.Т.) өлкелiк үкiметке оның 

саясаты демократиялық принциптерге негiзделген және өлкенi тұрғындарының 

басым көпшiлiгiнiң мүдделерiн есепке алған жағдайында ғана мүше бола 

алады; Түркiстан тұрғындары үшiн халықтың өзiн-өзi билеу құқы басымдылық 

(приоритетный) болып саналады; өлкелiк мұсылмандар Кеңесi мұсылмандар 

атынан әрекет жасайтын және солардың мүдделерiн қорғайтын жалпы 

мұсылмандық заңды орган болып табылады [62, 47 б.]. 

Алайда осы талаптар негiзiндегi iс-әрекеттер 1917 жылғы 12 қыркүйекте 

Ташкентте басталған айтулы оқиғаларға байланысты басталмай жатып аяқсыз 

қалды. Сол күннiң қарсаңында большевиктердiң ықпалымен және халық 

бұқарасының Уақытша үкiметтiң Түркiстандық комитетiне қарсы бағытталған 

жаппай наразылығына байланысты Ташкент қалалық Кеңесiнiң атқару 

комитетiнiң кеңейтiлген мәжiлiсi 12 қыркүйекте “Бүкiл өкiмет Кеңестерге 

берiлсiн!” – деген ұран астында қалада бұқаралық митинг ұйымдастыру 

жөнiнде шешiм қабылдады. 

Митинг белгiленген күнi Ташенттегi Александров бағында өтiп, онда 

алдымен талқылауға шаруашылық күйзелiспен күресу мәселесi ұсынылды. 

Митингке 6 мыңнан астам адам: темiржол жұмысшылары, қаланың өнеркәсiп 

орындарының еңбекшiлерi, 1,2-i сiбiрлiк запас полкының солдаттары, ескi және 

жаңа қаланың тұрғындары қатысты. Митинг большевиктер ұсынған төменгi 

тармақтардан тұратын революциялық шешiм қабылдады: 

1) капиталистердiң дүние-мүлiктерi мен олардың қолындағы күнделiктi 

тұрмысқа қажет керек-жарақтарды дереу тартып алу (реквизициялау); 

2) өндiрiс пен өнiмдi бөлуге жұмысшы бақылауын орнату; 

3) мемлекеттiк мәнi бар банк мекемелерiн национализациялау (мемлекеттiк 

меншiкке айналдыру); 

4) қала мен ауыл-село арасында шаруалар өнеркәсiп өнiмдерiн, ал қала 

тұрғындары азық-түлiк алып тұруларына мүмкiндiктер туғызатын дұрыс 

қарым-қатынастар орнату; 

5) барлық жерлердi ешбiр кедергiсiз және тегiн шаруалардың қолына өтуiн 

қамтамасыз ету; 

6) кеңес пен кәсiподақтың рұқсатынсыз заводтар мен фабрикаларды 

жабуға болмайтыны туралы заң шығару; 

7) жұмыссыздарды кәсiп иелерiнiң есебiнен қамсыздандыру жөнiнде дереу 

заң жариялау; 

8) жоғарыда айтылған талаптардың орындалуына мүмкiндiк жасау үшiн 

өкiметтi толығымен жұмысшы, солдат және шаруалар депутаттары Кеңесiнiң 

қолына беру; 

9) Ташкентте революциялық демократияның барлық органдарының 

өкiлдерiнен тұратын революциялық комитет құру қажет. Ол ертеңгi күннен 

бастап бар билiктi өз қолына алуға және барлық өнiм түрлерiн есепке алып, 

оларды бөлуге бақылау орнату қажет [113, 134 б.]. 

Митинг осымен қатар Кеңестердiң өлкелiк атқару комитетiн буржуазиялық 

партиялармен қарым-қатынасты келiсiмпаздық саясат ұстағаны және 

жұмысшылар мен солдаттар мүдденi қорғауда енжарлық көрсеткенi үшiн 

айыптап, оның құрамын қайта сайлау үшiн өлкелiк кеңестер съезiн шақыруды 

талап еттi. 

Митингке қатысушылар 14 адамнан тұратын революциялық комитет 

құрамын сайлады. Олардың қатарында 5 солшыл эсерлердiң өкiлдерi, 4 

большевик, 2 меньшевик-интернационалист, 2 анархист, 1 максималист болды 

[62, 51 б.].  

Ревком мүшесi тек қана “еуропалықтардан” тұрды, оның құрамына 

жергiлiктi (түпкiлiктi) халықтардан бiр адам да сайланған жоқ. 

Сонымен әуел баста шаруашылық күйзелiс пен азық-түлiк мәселесiн 

талқылау үшiн шақырылған митинг большевиктердiң және оларды жақтайтын 

басқа да солшыл күштердiң ықпалымен саяси мәнге ие болды. Ташкенттегi 

оқиғалар қарама-қайшылықты жағдайда шапшаң қарқынмен өрiс алды. Ендi 

әртүрлi ұйымдар мен әлеуметтiк топтар бiрiншi кезекке өкiмет туралы мәселенi 

қойды. Ресми өкiмет органдары (ең алдымен уақытша үкiметтiң Түркiстан 

комитетi) әуел кезде iс жүзiнде өлке орталықтарындағы билiк тiзгiнiнен 

айырылып қалды. 

Митинг аяқталысымен оған қатынасқан темiржол жұмысшылары қызыл 

гвардия жасақтарын ұйымдастыру туралы мәселе көтердi. Сол күнi Ташкент  

Кеңесiнiң атқару комитетi қайтадан сайланды. Оны солшыл эсер полковник 

Н.И. Черновский басқарды. Ал митингте сайланған революциялық комитет өз 

кезегiнде Түркiстан әскери округiнiң командашысы генерал Черкестi 

қызметiнен тайдырып, оның орнына эсер поручик Е.Л. Перфильевтi 

тағайындады, прапорщиктер мектебi таратылды [62, 184 б.].  

13 қыркүйекте ескi қаладағы шейхантауыр мешiтiнiң жанында 15 мыңдай 

адам қатысқан тағы бiр митинг өттi. Жергiлiктi тұрғындардың шақыруымен 

оған қалалық Кеңестiң атқару комитетi мен революциялық комитеттiң 

мүшелерi қатынасты. Олар тұрғылықты халықтардың өкiлдерiне 12 

қыркүйектен берi Ташкентте орын алған оқиғалар жөнiнде түсiнiк берiп, осы 

оқиғалар туралы жау элементтердiң таратып жатқан жалақорлық өсек-аяңын 

әшкереледi. Митингке қатынасушы ескi қала тұрғындары Ташкент қалалық 

Кеңесiнiң атқару комитетi мен ревком мүшелерiне сенiм бiлдiрдi [18, 184 б.].  

13 қыркүйекте Ташкентте өкiмет iс жүзiнде қалалық Кеңестiң қолына 

көштi, болған оқиға туралы телеграф арқылы өлкенiң барлық Кеңестерiне хабар 

берiлдi. 

Ташкент қалалық Кеңесiнiң атқару комитетiнiң негiзiнен солшыл эсерлер 

мен большевиктерден тұратын жаңа құрамы сайланды.  

Өрши түскен саяси текетірестердiң бiр жағында солшыл эсерлер мен 

большевиктер ықпалында болған Ташкент қалалық жұмысшы және солдат 

депутаттар Кеңесi, екiншi жағында Уақытша үкiметтiң Түркiстан комитетi мен 

оның шылауына айналған Кеңестердiң өлкелiк атқару комитетi болды, ал М. 

Шоқай басқарған өлкелiк мұсылман комитетi мен қазақ депутаттарының Кеңесi 

У. Ходжаев жетекшiлiк еткен өлкелiк мұсылмандық Уақытша үкiметтiң 

Түркiстан комитетiне қолдау көрсеттi. 19 қыркүйек күнi Уақытша үкiметтiң 

Түркiстан комитетi жанынан өлкелiк ұйымдардың - өлкелiк жұмысшы-солдат 

депутаттары Кеңесiнiң, өлкелiк шаруалар депутаттары Кеңесiнiң, өлкелiк қазақ-

қырғыз депутаттары Кеңесiнiң, өлкелiк жалпымұсылман Кеңесiнiң өкiлдерiнен 

Уақытша мәжiлiс (временное совещание) аталған iс жүзiнде консультативтiк 

мекеме құрылды. Осы “мәжiлiстi құрудағы мақсат, - денiнде соған арналған 

ресми құжатта, өлкеде қалыптасқан төтенше жағдайда заңды тәртiптi сақтау 

және қаупi төнiп тұрған азамат соғысын болдырмау” [156].  

1917 жылғы қыркүйекте Ташкенттен Скоблев қаласына көшiп барған 

жұмысшы-солдат депутаттарының өлкелiк Кеңесiнiң атқару комитетi жергiлiктi 

Кеңестерге телеграммалар жолдап, оларды Ташкент Кеңесiнiң жаңа атқару 

комитетi және революциялық комитетке бағынбауға, ал поручик Перфильевтiң 

бұйрықтарын орындамауға шақырды.  

Сонымен қатар күн сайын бел алып бара жатқан Ташкент қалалық 

Кеңесiне қарсы күштер Уақытша үкiметтiң басшысы Керенскийден Ташкент 

қаласы мен Түркiстан өлкесiнде тәртiп орнату үшiн жақсы қаруланған 

жазалаушы экспедиция ұйымдастыруды өтiндi. Жазалаушы экспедиция 

ұйымдастырылатыны туралы хабар жетiсiмен 20 қыркүйекте Ташкент 

жұмысшыларының жаппай ереуiлi басталды. Оны өлкенiң басқа 

аудандарындағы жұмысшылар да қолдады. 

Уақытша үкiмет Түркiстан округының командашысы және өзiнiң 

Түркiстан өлкесiн басқару жөнiндегi Бас комиссары етiп генерал П.А. 

Коровиченконы тағайындады. Генерал П.А. Коровиченко судай қаруланған 

жазалаушы экспедицияны басқарып 24 қыркүйекте Ташкенттке келдi. Ол 26 

қыркүйекте арнаулы бұйрық шығарып “бүлiкшiлдерге қарсы қатал жазалар 

қолданатынын ескертiп, олардың соңынан ерген әскери бөлiмдерден дереу 

қаруларын өткiзудi және олардың жауынгерлерiн әскери қызметтен кетулерiн 

(демобилизациялауларын) талап еттi” [62, 53 б.]. Осылай аяқталған 

қыркүйектегi Ташкент оқиғалары өлкедегi негiзiнен орыс халқының 

өкiлдерiнен тұратын қоғамдық-саяси күштер арасындағы жiктелудiң айқын 

көрiнiсi болды. Бұл оқиғалардың барысында большевиктер мен оларды 

жақтаушылар (солшыл эсерлер, меньшевик-интернационалистер) айтарлықтай 

ықпал еткен Ташкент қалалық жұмысшы-солдат депутаттары Кеңесi Түркiстан 

өлкесiнде 1917 жылдың күзiне қарай әбден шиеленiскен қоғамдық-саяси және 

әлеуметтiк-экономикалық мәселелердi таптық күрес, революциялық төңкерiс 

жолымен шешуге бет алғанын көрсетсе, оларға қарсы тұрған либералдық-

демократиялық күштер айтылмыш мәселелердi шешу iсiнде қабiлетсiздiк, 

енжарлық танытты. 

Жоғарыда айтылған күштер өздерiнiң iс-әрекеттерiнде Түркiстанды 

мекендеген және өлке тұрғындарының басым көпшiлiгiн құрайтын түпкiлiктi 

халықтарға байланысты ұлттық мәселелердi нақтылы шешудi былай қойғанда, 

оларды талқылауға да құлықсыз екендiктерiн көрсеттi. 

Осындай жағдайда Түркiстандағы ұлттық қозғалысты бейнелейтiн 

ұйымдар мен партиялар (“Шуро-и-ислам”, “Шуро-и- улема”, өлкелiк 

мұсылмандар кеңесi, т.с.с.) олардың бағдарламалық тұжырымындағы кейбiр 

айырмашылықтарына қарамастан, түбiрлi мәселелердi табысты шешу үшiн 

әрекет бiрлiгi керек екендiгiн түсiне бастады. 

Бұл жағдай 1917 жылғы қыркүйекте Ташкентте өткен “Түркiстандық және 

қазақстандық мұсылмандардың съезi” аталған басқосуда бүкiл Түркiстан мен 

Қазақстанға ортақ “Иттифаки-и-муслимин” (Мұсылман одағын) партиясын 

құру әрекетiнен айқын көрiндi. “Мұсылман одағы” партиясы оның 

инициаторларының (ең алдымен”, “Шуро-и-улеманың” Сералы Лапин сияқты 

жетекшiлерiнiң) пiкiрiнше Түркiстан өлкесiнде 1917-шi Ақпан төңкерісінен 

кейiн пайда болған “Шуро-и-ислам”, “Тұран”, т.б. соларға жақын партиялар 

мен саяси ұйымдарға бiрiктiру негiзiнде құрылуға тиiс едi. Алайда әртүрлi 

объективтi және субъективтi себептерден (бiрiгуге тиiстi партиялар 

жетекшiлiктерiнiң ала ауыздығы, қазан айында күшейген большевиктердiң 

өкiмет үшiн күресi, Қазан революциясының жеңiске жетуi т.с.с.) бұл iс аяқсыз 

қалды. Мұның да үстiне қазақтың ұлттық-демократиялық “Алаш” партиясының 

серкелерi айтылмыш “Мұсылман одағы” партиясын құруға iштей қарсылық 

бiлдiрдi. 

Солай болғанына қарамастан съез қабылдаған Түркiстанның келешектегi 

саяси құрылысы туралы қабылданған шешiмiнде демократиялық Ресей 

федеративтiк республикасының құрамында Түркiстан халықтарының 

“Түркiстан федеративтiк республикасы” атанған автономия құру идеясы 

ұсынылды және ол парламентттiк республика болған жоқ делiндi [62, 56 б.]. 

Қалай болғанда да  бұл идеяның кейiнiрек, 1917 жылдың қарашасында 

“Түркiстан (“Қоқан”) автономиясын құруға түрткi болғаны белгiлi. 

Түркiстандағы саяси күштер мен саяси ұйымдар қыркүйектегi Ташкент 

оқиғаларына немқұрайды қараған жоқ. Ол оқиғаларға берiлген бағалар да 

әртүрлi болды. Оның бiреулерi Ташкент оқиғалары заңды өкiметтi құлатуға 

бағытталған озбырлық әрекет десе, екiншiлерi халықтың басым көпшiлiгiнiң 

түпкi мақсаттарына жауап беруге ұмтылыс деп бағалады. 

Қалай болғанда да ол оқиғалар өлкенiң қоғамдық-саяси өмiрiнде өз iзiн 

қалдырды. 

Бұл оқиғалар өлкедегi жан-жақты дағдарыстың тереңдей түскендiгiн, 

Кеңес өкiметi үшiн күрестiң күшейгендiгiн дәлелдедi. Черняев, Әулиеата, 

Перовск, т.б. облыс қалаларының еңбекшiлерi революцияшыл Ташкентке 

қолдау көрсеттi. 1917 жылғы 13 қыркүйек күнi большевик Н. Морозов 

басқарған Черняев кеңесi Ташкенттегi революциялық комитеттiң атына 

жолдаған телеграммасында “бүкiл өкiмет билiгiнiң революциялық 

демократияның нағыз өкiлдерiнiң қолына көшуiмен құттықтады” [113, 135 б.]. 

Ташкент жұмысшыларына жан-жақты қолдау көрсеткен Әулиеата Кеңесi 

Ташкент қалалық Кеңесi басқарған “революцияшыл бұқараның iс-әрекетiне 

сенiм бiлдiретiнiн” хабарлап, әскери округтiң қолбасшысын қызметтен 

босатқандықтарына түсiнiстiкпен қарайтындығын бiлдiрдi [161, 5 п.]. Сырдарья 

облысының Атқару комитетi (Уақытша үкiметтiң облыстық органы) Ташкент 

оқиғасы күндерi Әулиеата гарнизоны солдаттарының “басқа әскери 

бөлiмдердiң жауынгерлерiне Ташкент гарнизоны солдаттарынан үлгi алуға 

шақырып, қала тұрғындарын азық-түлiк тапшылығы мен қымбатшылыққа 

байланысты бүлiкке шақырғанына үлкен алаңдаушылық бiлдiрген” [31, 894 б.]. 

1917 жылғы 16 қырқүйекте Ташкенттегi оқиғалар туралы мәселенi екiншi рет 

талқылай келiп, Әулиеата Кеңесi өзiнiң өкiлi С.К. Хмелевскийдi Ташкентке 

аттандырып, “оған болып жатқан оқиғаларды өз көзiмен көрудi және олар 

жөнiнде шындық хабарды Кеңеске баяндап берудi” тапсырды. Сонымен қатар 

оған Ташкенттен Әулиеата уезi үшiн азық-түлiк жөнелту тапсырылды.                 

С.К. Хмелевский Ташкентте болған кезiнде ондағы большевиктермен тығыз 

байланыс орнатып, өзiнiң большевиктер партиясына өткенiн ресми түрде 

реттедi [43, 25 б.]. Осы кезден бастап Әулиеата Кеңесi большевиктер жағына 

шықты. Оның жекелеген мүшелерi РСДЖ(б)П-ның қатарына өтiп, халық 

бұқарасының арасында белсендi революцияшыл үгiт-насихат жұмыстарын 

жүргiздi [42, 322 б.]. Өзiнiң нақтылы қызметiнде Әулиеата Кеңесi Ташкент 

Кеңесi мен өлкелiк ревкомның кейбiр шараларын уез бен қала көлемiнде 

қайталады. Мәселен, 1917 жылғы 25 қырқүйектегi мәжiлiсте С.К. 

Хмелевскийдiң Ташкенттен келгенiне дейiн Әулиеата қалалық Кеңесi Ташкент 

қалалық Кеңесi мен революциялық комитеттiң үлгiсiмен уезд комиссары 

Астафьевты қызметiнен алып, оның мiндетiн атқаруды комиссариат мүшесi 

Субботинге тапсырды. Сол күнгi мәжiлiстiң шешiмiмен Әулиеата Кеңесi 

алыпсатарлықпен күресу мақсатында сауда нүктелерi мен азық-түлiк комитетi 

қоймаларының товар бөлуiне бақылау орнатты [162, 246 п.]. 

Қыркүйек айының соңына қарай Әулиеата Кеңесi қала мен уездi 

басқарудың мiндеттерiнiң айтарлықтай бөлiгiн өз қолына шоғырландырды. Ал 

мұның өзi Кеңестiң қолына барлық билiктiң көшуiнiң қажеттi алғышарттарын 

жасады. Әулиеатадағы айтылмыш оқиғалар Түркiстан өлкесiндегi (бүкiл 

өлкедегi сияқты) революциялық дағдарыстың шырқау шегiне жақындағанының 

көрiнiсi, әрi оның құрамдас бөлiгi болды. Сонымен, 1917 жылғы қазан айында 

Әулиеата өңiрiнде өкiмет билiгi жергiлiктi Кеңестiң қолына бейбiт түрде көшу 

мүмкiндiгi қалыптасты. 1917 жылғы қазан айының басында Әулиеата 

жұмысшы және солдат депутаттары Кеңесiнде алты адамнан большевиктiк 

фракция құрылды, көп кешiкпей оның мүшелерiнiң саны 16-ға жеттi, ал 

олардың бесеуi түпкiлiктi халық өкiлдерi болды [163, 21 п.]. 

Ташкенттегi қыркүйек оқиғалары кезiнде Черняев гарнизонының 

солдаттары революцияшыл ташкенттiктер жағында болды. Ташкенттегi 

революциялық комитеттiң атына жолданған олардың телеграммасында: 

“Жұмысшы және солдат Кеңестерiнiң қолына өкiметтiң өткенiмен 

құттықтаймыз, әскерлердiң (Түркiстан округiндегi – З.Т.) қолбасшысы болып 

поручик Порфильевтiң сайланғанын қолдаймыз, революциялық-республикалық 

армия мен демократиялық ұйымдардың игiлiгi үшiн атқарылатын 

жұмыстарыңызға табыс тiлеймiз [164, 21 п.]. Гарнизон солдаттары Ташкентке  

өз өкiлi ретiнде майдангер-солдат Ковалевтi iс-сапарға жiбердi. Оған сол кезде 

офицерлер таратып жүрген “авантюристердiң азғантай тобы Ташкентте өкiмет 

билiгi үшiн” күресуде деген қауесеттiң қаншалықты шындыққа жанасатынын 

анықтау тапсырылды. Бiрнеше күннен соң Ковалевтан Ташкенттегi оқиғалар 

жөнiнде Черняевке хат келдi. Онда хат жолдаушы Ташкентте өкiметтi қолына 

алмақ болғандар бас бұзар “банда емес, оған барлық жұмысшылар ұмтылуда” 

деп баяндаған [159, 25 б.]. Сол күнi өткен гарнизон солдаттарының 

жиналысында Ковалевтың Ташкент оқиғалары туралы хаты оқылды. Жиналыс 

Ташкентте өкiметтiң жұмысшылар мен солдаттардың қолына өтуiн қолдаған 

қарар қабылдады. 

Қазалы Кеңесi де Ташкент Кеңесiне қолдан келген көмегiн жасап, оған 

демеу көрсеттi. Атап айтқанда Қазалы Кеңесiнiң тiкелей араласуымен 14 

қыркүйекке белгiленген Ташкент жұмысшыларының ереуiлiн басуға арналған 

қазан әскерiнiң жүздiгiнiң (сотня) Ташкентке жүрмек болған жоспары 

орындалмай қалды [165, 289 п.]. 

Генерал Коровиченконың жазалаушы экспедициясының ойлаған iсiн 

жүзеге асыруға Перовскi мен Қазалы темiржолшылары айтарлықтай кедергi 

жасады. 

Кеңестердiң өлкелiк келiсiмпаз атқару комитетi осыған орай 

Коровиченкоға жолдаған телеграммасында “Перовскiнiң 1000 адамға жуық 

тұрғындары Ташкенттi қолдап, темiржолды iстен шығарған”, - деп хабарлап 

шарасыздық бiлдiрген [166, 119 п.]. Шындығында да Перовск Кеңесiнiң 

ықпалымен жергiлiктi темiржол жұмысшылары генерал Коровиченконың 

жазалаушы экспедициясына жан-жақты қарсылық көрсеткен. Осы мақсатпен, 

жоғарыда айтылғандай, темiржол iстен шығарылған, Ташкенттегi жұмысшылар 

ереуiлiн басу үшiн дайындалған қару-жарақ тиеген екi вагон поездан ағытылып 

тасталған. 

Қыркүйек оқиғаларына байланысты келтiрiлген тарихи мәлiметтер 

революциялық Ташкенттi бiрiншi кезекте темiржол жұмысшылары, жергiлiктi 

гарнизон солдаттары және қала тұрғындары қолдағандығын айқындайды. Ал 

облыс тұрғындарының жоғарыда айтылған әлеуметтiк топтары негiзiнен орыс 

халқының өкiлдерiнен тұрғандығын ескерсек, большевиктер ұйымдастырған 

айтылмыш оқиғаларға қазақтардың, т.б. өлкенiң байырғы тұрғындарының 

енжарлықпен қарағандығын көру қиын емес. Дей тұрғанмен, түпкiлiктi 

халықтардың жекелеген өкiлдерi Ташкент оқиғаларына қатынасқаны шындық, 

сол сияқты жер-жерлерде де ташкенттiктердi солар тарапынан қолдаушылар да 

болды. 

Қалай болғанда да, Ташкенттегi қырқүйек оқиғалары Кеңестердiң толық 

жеңiсiне қол жеткiзбегенiне қарамастан, олар жоғарыда айтылған облыс 

тұрғындарының әлеуметтiк топтарына революцияландырушылық мәнде әсер 

етiп, қоғамның әлеуметтiк езгiнiң ауыртпашылығын барынша бастан кешкен, 

кедейленген топтарының большевиктер жағына шыға бастағанының дәлелi 

болды. 

Сонымен, 1917 жылғы қырқүйектiң соңы - қазанның бас кезiне қарай 

Сырдария облысында бiр-бiрiне ашық қарама-қарсы тұрған екi саяси күштер 

тобы (екi лагерь) қалыптасты: бiр жағында отаршыл және жергiлiктi 

компродарлық буржуазия, контрреволюцияшыл офицерлер қауымдастығы, 

казак-орыс әскерлерiнiң монархисшiл атамандық-билеушi тобы және 

осылардың сөзiн сөйлеп,  сойылын соғатын саяси партиялар мен ұйымдар. Бұл 

топты революция жеңiске жете қалғанда малы мен дүние-мүлкiнен айырылып 

қалуынан қорыққан ауыл мен қыстақтардың ауқатты, бай адамдардың 

айтарлықтай бөлiгi қолдады. Осы топқа қырқүйек оқиғалары барысында және 

одан кейiнгi уақытта большевиктер төңiрегiне бiрiккен күштер қарсы тұрды. 

Оның қатарында қалалар мен темiр жол бекеттерiнде тұратын жұмысшылар, 

қала мен ауылдың кедейлерлерiнiң өкiлдерi, қалалық гарнизондарға орналасқан 

солдаттар қауымы болды. 

Қырқүйек оқиғалары барысында халықтың айтарлықтай бөлiгiн қамтыған 

революциялық өрлеу 30 қыркүйек - 10 қазан аралығында Ташкент қаласында 

өткен жұмысшы және солдат депутаттары Кеңестерiнiң екiншi өлкелiк төтенше 

съезiнде өз көрiнiсiн тапты. Съезге Түркiстан өлкесiнiң барлық облыстарынан 

(оның қатарында Сырдария облысы да бар) келген 97 делегат қатысты. Съезде 

қаралған басты мәселелер Ташкент оқиғалары мен өлкелiк өкiметтi құруға 

байланысты болды. Съездiң оңшыл эсерлерлер мен меньшевиктерден тұратын 

делегаттары қырқүйек оқиғалары үшiн революциялық комитеттi айыптайтын 

және генерал Коровиченко құрған тергеу комиссиясының қызметiн талқылауды 

талап еткен қарар жобасын ұсынды. Большевиктер мен оны жақтаушылар 

келсiмпаздарға қарсы шығып, оларды жұмысшылардың мүдделерiн сатқандар 

деп айыптады. Өкiмет туралы мәселе бойынша эсерлер мен меньшевиктер 

Уақытша үкiметке сенiм бiлдiру жөнiндегi қарарды өткiзуге тырысса, 

большевиктер өкiмет билiгiн Кеңестерге берудi талап еттi. 

  Айтылған ұсыныстарды талқылауда таразы басы большевиктер жағына 

ауды. Осындай жағдайда меньшевиктер мен оңшыл эсерлер съездi тастап кеттi. 

Съездiң сол қанатын бейнелейтiн қалған 51 делегат өздерiн конференция деп 

жариялап, барлық жергiлiктi кеңестерге жаңа өлкелiк Кеңестi құру үшiн өз 

өкiлдерiн жiберудi ұсынды [18, 193-194 б.].  

 Съездегi әртүрлi саяси ағымдар арасындағы күрес оның барысында 

келiсiмпаз партиялар өкiлдерiнiң съездi тастап кетуi, олардың халық сенiмiнен 

айырылып, солшыл саяси күштердiң (большевиктер, солшыл эсерлер) 

керiсiнше өз ықпалдарын күшейте түскендiгiн көрсеттi. 

Большевиктердiң еңбекшi бұқарасына жасаған ықпалы күн өткен сайын 

үздiксiз өсе бердi. Елдiң басқа өңiрлерiндегi сияқты, Сырдария облысында да, 

көптеген жұмысшы және солдат депутаттары Кеңестерiнiң басшылығына 

большевиктер немесе оларды жақтаушылар келе бастады. 

1917 жылғы қазан айының басында революциялық қозғалыс облыс 

орталығы Ташкент қаласында күштi қарқын алды. Қалада жұмысшылар мен 

солдаттардың Уақытша үкiметке сенiмсiздiк бiлдiруi жөнiнде қарарлар 

қабылдаған көптеген митинглерi өтiп жатты. 11 қазан күнi болған Ортаазиялық 

темiржолдың бас шеберханасының жұмысшылары Кеңестердiң екiншi өлкелiк 

съезiне қатынасып келген большевик А. Першиннiң баяндамасын тыңдағаннан 

кейiн съездегi оңшыл эсерлердiң арандатушылығын ұйымдастырған, олардың 

жетекшiсi Чайкиннiң әрекетiн айыптап, Уақытша үкiметтiң Түркiстан 

комитетiнiң шешiмiмен жабылған  “Наша газетаның” қайтадан дереу 

шығарылуын талап еттi. “Бұл талаптарымыз орындалмаған жағдайда, - делiндi 

жиналыс қарарында, - бiздер, жұмысшылар мен ұсталар (мастеровые) еркiн, 

революцияшыл баспасөзге көрсетiлген зорлыққа батыл қарсы шығамыз; өмiрде 

болып жатқан маңызды оқиғаларға байланысты шындықты бiздер еркiн 

жұмысшы баспасөзi арқылы естiп, бiлгiмiз келедi” [167, 88 п.]. 

Осымен мазмұнды қарар 12 қазан күнi өткен Ташкент темiржолының 

Бородиндiк шеберханасы жұмысшыларының атынан да қабылданды. Мұндағы 

жұмысшылар жиналысында Кеңестердiң екiншi өлкелiк съезiне қатынасушы 

большевик Н.Шумилов есеп бердi. Осы бас қосуда Кеңестердiң екiншi өлкелiк 

съезiндегi большевиктердiң позициясын қолдаған және оларға қарсы пiкiрде 

болған келiсiмпаздар әрекеттерiн айыптады. 

Сырдария облысының, бүкiл Түркiстан өлкесiнiң большевиктерi 

партияның VI съезiнiң шешiмдерiне сәйкес буржуазияшыл өкiмет билiгiн 

құлатып, Кеңес өкiметiн орнату үшiн жан-жақты дайындықтар жүргiздi. 

1917 жылғы 13 қазанда Ташкент Кеңесi аса маңызды қарар қабылдады. 

Онда бұдан былайғы кезде барлық әскери бөлiмдер, полктар мен рота 

командирлерi “әскери бөлiмдердiң және гарнизондардың таратылатын 

топтарын бiр жерден екiншi жерге ауыстыру үшiн жергiлiктi Кеңестердiң 

атқару комитетiнiң рұқсатын алу мiндеттелдi” [138, 190 б.]. Ал 16 қазан күнi 

большевик А. Першиннiң жетекшiлiгiмен Ташкент гарнизонының полк, рота 

командирлерiнiң жиналысы Ташкент Кеңесiнiң жоғарыда айтылған 13 

қазандағы шешiмiне қосылатындықтарын мәлiмдеп, Ташкенттiң 

революцияшыл гарнизонын Кеңестiң “ұйымдасқан демократияның билiгiн” 

орнату үшiн жүргiзiп жатқан күресiн қолдауға шақырды [93, 186 б.].    

Ташкент Кеңесiнiң 13 қазандағы шешiмiне сәйкес ендi Түркiстан округiнiң 

Уақытша үкiметтi жақтайтын басшыларының өз бiлгенiнше өлке орталығынан 

революцияшыл әскери бөлiмдердi шығаруға, сол сияқты оған Уақытша 

үкiметке берiлген бөлiмдердi алып келуге шамалары келмей қалды. 

18 қазанда кәсiподақтар мен әскери бөлiмдердiң өкiлдерi қатынасқан 

Ташкент қалалық Кеңесiнiң кеңейтiлген мәжiлiсi соғысты тоқтатуды, 

тұтқындалған революционерлердi босатуды, барлық жерлердi жер 

комитеттерiне берудi, жасырын дипломатияны жоюды талап еткен 

большевиктер ұсынған шешiм жобасын қабылдады. Бұл шешiмдi қолдап 89 

кеңес мүшесi дауыс бердi, 4-ақ адам қарсы дауыс берiп, 6 кiсi қалыс қалды. Ал 

мұның өзi Ташкент қалалық Кеңесi түгелге дерлiк большевиктердiң соңынан 

ергендiгiн көрсеттi [138, 192 б.].  

23 қазанда “Ташсам” фабрикасы мен “Гольберг” заводының 

жұмысшылары бiрлескен шешiм қабылдап, онда: “1) барлық өкiмет билiгiн 

жұмысшы және солдат депутаттары Кеңестерiне берудi; 2) шет елдiк жаумен 

келiсiмге келiп, соғысты тоқтатуды; 3) жердi шаруларға тегiн берудi” талап 

еттi” Жұмысшылар “Ресейде төңкерiстен кейiн (Ақпан төңкерiсін айтып отыр – 

З.Т.) революцияшыл халыққа пайдасы тиетiн бiр де қадам жасамаған Уақытша 

үкiметке сенiмсiздiк бiлдiрдi [138, 172 б.]. 

Осымен мазмұнды қарарлар 1-шi және 2-шi сiбiрлiк атқыштар полктары 

жауынгерлерiнiң, сол сияқты Черняев пен Перовск гарнизондары 

солдаттарының жиналыстарында да қабылданды [138, 151 б.; 177 б.; 181 б.; 184 

б.; 188-190 б.]. 

Қорыта келгенде, Түркiстандағы азаматтық қарама-қарсылықтың 

шиеленiсуi мен “төмендегiлердiң” мемлекеттiк билiктi өз қолында ұстап тұрған  

“жоғарыдағыларға” наразылығы күшейген жағдайында осыған дейiн Уақытша 

үкiмет пен оның жергiлiктi органдарын (ең алдымен оның Түркiстан комитетiн) 

қолдап келген эсерлер мен меньшевиктердiң бiрлiгi әлсiреп, олар бөлектене 

бастады. Атап айтқанда эсерлер партиясынан олардың солшыл қанаты, ал 

меньшевиктерден “меньшевик-интернационалистер” аталған тобы бөлiнiп 

шықты. Солшыл эсерлер мен меньшевик-интернационалистер Уақытша 

үкiметке қолдау көрсетуден  бас тартып, “Бүкiл өкiмет кеңестерге берiлсiн!” 

деген большевиктiк ұранды қолдай бастады. Өкiмет үшiн күресте орталықтағы 

және ұлт аймақтарындағы, атап айтқанда Түркiстан мен Қазақстандағы 

большевиктер тактикалық тұрғыдан солшыл эсерлермен және меньшевик-

интернационалистермен одақтасты. Сондай-ақ большевиктер қызметінің, 

әсіресе қарулы күштер арасында жандануына байланысты үкiмет билiгiнiң 

қарулы көтеріліс арқылы Кеңестердiң қолына көшуiнiң алғы шарттары 

жасалғанын көреміз. Осындай жағдайда аймақта тәуелсіз Түркістан 

автономиясы идеясы да пісіп-жетіле бастады.  

3 Қазақстанның оңтүстік аймағындағы кеңестер билігінің орнау 

кезеңіндегі әлеуметтік-экономикалық өзгерістер және саяси өмір 

 

3.1 Сырдария облысындағы Кеңес өкіметінің орнауы және 

қосөкіметтіліктен бірөкіметтілікке көшу 

Большевиктер партиясының басшысы В.И. Лениннiң пайымдауынша 1917 

жылдың қазан айында қарулы көтерiлiс арқылы Уақытша үкiметтi құлатып, 

елдегi өкiмет билiгiн Кеңестердiң қолына беруге қолайлы жағдайлар туды. 

Партия басшылығы жанталасқан түрде Петроград, Мәскеу, т.б. елдiң iрi 

орталықтарында қарулы көтерiлiстi тiкелей дайындауға кiрiстi. 1917 жылғы 8 

(21) қазанда В.И.Ленин большевиктер партиясының Орталық Комитетке “Бөгде 

адамның кеңестерi” деген хат жолдады. Бұл хатында ол “Бүкiл өкiмет 

Советтерге көшуге тиiс … өкiметтiң Советтерге көшуi қазiр iс жүзiнде қарулы 

көтерiлiс жасауды талап етедi”дей келiп [168, 430 б.], оның табысты 

аяқталуының төмендегi шарттарын атап көрсеттi:  

1) Көтерiлiспен еш уақытта ойнауға болмайды, ал көтерiлiс басталған екен, 

оны ақырына дейiн жеткiзу керек… 

       2) Шешушi жерде, шешушi кезеңде үлкен басым күш жинау қажет … 

       3) Көтерiлiс басталған екен, барынша батылдықпен, қимылдау қажет… 

       4) Жауды тұтқиылдан басып алуға тырысу керек… 

       5) “Моральдық басымдылықты” қайткен күнде де қолдай отырып, күн 

сайын (егер бұл қала туралы болса, онда: сағат сайын)… аз да болса жеңiске 

жетiп отыру керек” [168, 431 б.]. Осы нұсқауларға сәйкес большевиктер 

шешушi жерлерге, атап айтқанда Ресейдiң екi астанасы Петроград пен 

Мәскеуге, аймақтың iрi орталықтары саналған Киев, Минск, Қазан, 

Екатеринбург, Омск, Орта Азия (Түркiстан) жағдайында Ташкент, т. б. 

қалаларға “үлкен басым күштер” жинауға кiрiстi. Ол күштердiң негiзiн Қызыл 

гвардия жасақтары, жергiлiктi жерлердегi гарнизондарға орналасқан солдаттар 

қауымы, iрi заводтар мен фабрикалардағы большевиктер ықпалындағы 

жұмысшылар, қалалар мен селолардағы тұрғындардың кедейленген топтары 

(люмпендер) құрады.  

24 қазан (6 қараша) күнi В.И. Ленин Орталық комитетке көтерiлiске 

қатысты соңғы хатын жазды. Онда: “қайткен күнде де, бүгiн кешке, бүгiн 

түнде…үкiметтi тұтқынға алу керек… күтуге болмайды!! Бәрiнен айырылып 

қалуымыз мүмкiн… үкiмет қобалжып отыр. Оны қайткен күнде де талқандап 

бiтiру керек”,- делiндi [168, 490-491 б.]. 

Сол күнi кешкiсiн Петроградта большевиктердiң басшылығымен 

жұмысшылардың, солдаттар мен матростардың қарулы көтерiлiсi басталып, 

олар астананың маңызды нысандарын басып алды. 25 қазанда (7 қараша) 

таңертең Петроград әскери-революциялық комитетi Уақытша үкiметтiң 

құлатылғанын жариялап, “мемлекеттiк өкiмет Петроград Советiнiң органы – 

Петроград пролетариаты мен гарнизон бастап отырған әскери-революциялық 

комитеттiң қолына көшкенiн”, - мәлiмдедi [169, 1 б.].  

Әскери-революциялық комитеттiң “Россия азаматтарына” арналған 

үндеуiнде: “халық мақсат еткен iс: дереу демократиялық бiтiм ұсыну, жерге 

помещиктiк меншiктi жою, өндiрiске жұмысшы бақылауын қою, Совет үкiметiн 

құру, мiне, бұл iс қамтамасыз етiлдi”,- делiндi [168, 430 б.].  

Петроградтағы Қазан қарулы көтерiлiсiнiң жеңiске жетуiнiң, Кеңестердiң 

Бүкiл Россиялық II съезiнiң шешiмiмен елдегi билiктi өз қолына алған                

В.И. Ленин басқарған жаңа үкiметтiң (өзiн жұмысшы және шаруа үкiметi деп 

жариялаған) құрылуы күллi Ресейдің орталық аудандары мен ұлт аймақтарында 

Кеңес өкiметiнiң орнау процесiн бастады. Бұл процестi революция жетекшiсi 

“Кеңес өкiметiнiң “салтанатты шеруi” деп атады. Қазақстанның негiзгi 

орталықтарында (облыс, уезд және жекелеген болыс орталықтарында) Кеңес 

өкiметiнiң орнауы табаны күректей төрт айға созылды. Жаңа өкiмет өлкенiң 

барлық аймақтарында оп-оңай, бiр қалыпты орнай қалған жоқ. Атап айтқанда, 

жергiлiктi Кеңестер мен гарнизон солдаттары, большевиктер жағына бүтiндей 

шыққан, айтарлықтай қызыл гвардия аталған жасақтары бар аудандарда өкiмет 

билiгi Кеңестердiң қолына бейбiт жолмен, қантөгiссiз көштi. Ал революция 

жауларының (казак-орыс әскерлерi, орталықтан қашқан большевизмге қас 

күштер, алашорданы жақтаушылар) айтарлықтай шоғырланған өңiрлерде Кеңес 

өкiметi қарулы көтерiлiс жолымен, қантөгiс арқылы орнады. Кеңес өкiметi 

қантөгiссiз Қазақстанның солтүстiк-шығысының көпшiлiк аудандарында, 

Сырдария облысы мен Бөкейде орнады. Ал Орал, Орынбор және Жетiсу 

облысында большевиктер мен Кеңестер билiгi қарулы көтерiлiс жолымен 

орнады [45, 307 б.; 139, 43-44 б.].  

Алайда “Кеңес өкiметiнiң салтанатты шеруi” оның бейбiт жолмен немесе 

көтерiлiс түрiнде жүзеге асырылуына қарамастан, ол отарлы аймақ 

халықтарының барлық әлеуметтiк топтары жаппай қолдаған құбылыс болған 

жоқ. Өйткенi Кеңес өкiметiнiң орнауы негiзiнен сырттан келген зорлықшыл 

күштердiң заңсыз iс-әрекеттерiнiң нәтижесi болды. Бұл жөнiнде А. 

Байтұрсынов “Жизнь национальностей” атты басылымның 1919 жылғы 3-

тамыздағы санында жарияланған “Революция и киргизы” атты мақаласында 

[47, 7 б.] былай деп жазды: “Ресейдің орталық аударында большевиктiк 

қозғалыстың қалай өткендiгi қазақтарға белгiсiз. Шет аймақтарда ол барлық 

жерде зорлау, қиянат жасау және ерекше диктаторлық өкiмет билiгiмен қатар 

жүргiзiлдi. Тоқ етерiн айтқанда, ол қозғалыс шет аймақтарда революция 

(әдеттегi түсiнiктегi) емес, барып тұрған анархия болды…Егер бұрын патша 

чиновниктерi аталған адамдар тобы қазақтарды ешбiр шектеусiз езiп-жаншыған 

болса, ендi мұндай әрекеттердi большевиктер - коммунистердiң атын 

жамылғандар жүргiзiп отыр” [47, 7 б.].  

А.Байтұрсынов “большевиктер - коммунистердiң атын жамылғандар” деп 

сол кездегi Қазақстан мен Түркiстанның қалалары мен басқа да iрi елдi 

мекендерiнде (мәселен, темiржол станцияларында) орналасқан әскери 

гарнизондар мен славян тектес жұмысшыларды айтып отырғаны айдан анық. 

Өйткенi 1917 жылдың қазан, қараша, желтоқсан айларында тек солардың 

араларында ғана жұмысшы және солдат депутаттары Кеңестерi әрекет еткен 

және олардың  көпшiлiгi большевиктердiң ықпалында болған едi. 

Қазақстан мен Түркiстанда Кеңес өкiметiнiң орнауында осы өңiрлердiң 

әртүрлi аймақтары (облыс, губерниялары) бағынған Ташкент, Омбы, Орынбор, 

Астрахань сияқты қалаларда Қеңес өкiметiнiң орнауы шешушi түрде ықпал 

еттi. Бұл ретте Сырдария облысы үшiн Ташкентте, Перовскiде, Әулиеатада, 

Шымкентте және осы өңiрлердегi темiржолдар бойына орналасқан елдi 

мекендердегi саяси өзгерiстердiң маңызы үлкен болды. 

1917 жылғы қазан мен қараша айларында Перовск, Түркiстан, Черняев, 

Әулиеата қалаларына орналасқан гарнизондардың солдаттары большевиктер 

жағына шықты, Орынбор-Ташкент темiржолы бойындағы iрiлi-ұсақты елдi 

мекендердi мекендеген жұмысшылар арасында Кеңес өкiметiн 

жақтаушылардың саны өстi. Перовск, Черняев, Түркiстан қалалары мен 

Ақбұлақ, Шиелi, Арал, Арыс, т.б. темiржол станциялары мен Жүлек, Жосалы, 

Қазалы, т.б. елдi мекендерде Қызыл гвардия жасақтары (отрядтары) құрылды. 

Бұл жасақтардың қатарында орта есеппен 60-тан 120-130 қарулы адамдар 

болды. Тек қана Перовск мен Әулиеата қызыл гвардияшыларының саны 200-

дей адамға жеттi [170, 47-48 б.; 170, 67-68 б.]. 

Бұл күндерi Ташкент қалалық Кеңесi күллi Түркiстан өлкесiнде, ең 

алдымен Сырдария облысында, Кеңес өкiметiн орнатуға басшылық жасайтын 

негiзгi орталыққа айналды. Осы кезге дейiнгi “Наша газета” атты басылымның 

орнына 1917 жылғы 21 қазанында “Ташкент жұмысшы және солдат 

депутаттары Кеңесiнiң хабаршысы” (“Известия Ташкентского Совета рабочих и 

солдатских депутатов”) шыға бастады. Бұл басылым өзiнiң әр саны сайын 

халықты Уақытша үкiметтi құлату үшiн күреске шақырумен болды. 27-қазан 

күнi Ташкенттегi Азаттық үйiнде (Дом свободы) қалалық Кеңестiң кеңейтiлген 

мәжiлiсi болды. Мәжiлiс залына қаладағы әскери бөлiмдердiң, өнеркәсiп 

орындарының (заводтар мен фабрикалардың), темiржол шеберханаларының 

қолдарында қару-жарақтары бар көптеген өкiлдерi жиналды. Олар Петроградта 

жеңiске жеткен жұмысшылар мен солдаттардың көтерiлiс үлгiсiмен 

Түркiстаннның орталығы Ташкентте де Уақытша үкiметтiң комитетiне және 

олардың жер-жерлердегi органдарына қарсы қару алып, батыл қарсы шығуды 

талап еттi. Петроград үлгiсiмен көтерiлiстi әскери-техникалық жағынан шұғыл 

дайындау iсi басталып та кеттi. 28 қазанда ертеңгi сағат алтыда бас темiржол 

шеберханаларының дабыл гудогiнiң дауысы естiлдi. Бұл дабыл қарулы 

көтерiлiске шығудың хабаршысы едi.  

Ташкенттiң революцияшыл жұмысшылары мен солдаттарының 

большевиктер жетекшiлiк еткен көтерiлiсi 1917 жылғы 31-қазан күнi жеңiспен 

аяқталды. 1-қарашада Ташкент Кеңесiнiң атынан темiржол бойы арқылы 

барлық жергiлiктi Кеңестерге “Бүкiл өкiметке Кеңес ие болды. Сiздер де 

өкiметтi өз қолдарыңызға алыңыздар”, - деген телеграмма жiберiлдi [93, 193 б.]. 

Ташкентте орын алған қарулы текетiрес iс жүзiнде тегi еуропалық 

тұрғындардың әртүрлi әлеуметтiк топтарының арасында орын алды. Дәлiрек 

айтқанда өкiмет билiгi үшiн күрес негiзiнен бiржағынан орыс жұмысшылары 

мен солдаттарына сүйенген қалалық Кеңес пен екiншi жағынан Уақытша 

үкiметтiң Түркiстан комитетi мен оны жақтайтын күштер арасында болды. Ал 

жергiлiктi халықтар  (өзбек, қазақ, т.б.) бұл оқиғалар кезiнде бейтараптық 

позиция ұстады. Тек қана ескi қаланың құрылысшы өзбек жұмысшыларынан 

құрылған 150 адамдық жасақ қана Ташкент Кеңесiнiң жағында болды [62, 65 

б.]. 

Ұлттық-демократиялық идеяларды насихаттаушылар болған Орта  

Азиядағы жәдидтер (жаңашылдар), шуроисламистер, Қазақстандағы Алаш 

партиясының жетекшiлерi әуел бастан-ақ большевиктердiң Уақытша үкiмет пен 

оның жергiлiктi органдарын құлатуларына үзiлдi-кесiлдi қарсы шықты. Атап 

айтқанда, осы өңiрлердегi ұлттық-демократиялық күштердiң Ұбайдулла 

Ходжаев, Сұлтанбек Қожанов сияқты көрнектi өкiлдерi жалпымұсылмандық 

және ұлттық-демократиялық ұйымдардың атынан большевиктердiң Ташкентте 

өкiмет билiгiн күшпен тартып алғандығына табанды түрде ашық қарсылық 

көрсеттi. Олар өлкедегi өкiмет Шкапский, Тынышбаев, Иванов, т.б. мүшелерi 

болған Уақытша үкiметтiң Түркiстан комитетiнiң қолында қалуын батыл талап 

еттi [62, 68 б.].  

Қазан революциясы Ресейдің ұлт-аймақтарындағы, олардың қатарында 

Қазақстан мен Түркiстандағы орыстар мен жергiлiктi халықтардың қарым-

қатынастарын күрделендiрiп, тiптi кей жерлерде шиеленiстiрiп жiбердi. Кеңес 

өкiметi жергiлiктi орыс қауымдастығынан, саудагерлер мен чиновниктер, 

офицерлер мен ауқатты жериеленушiлер тарапынан қолдау тапты. 

Большевиктердiң ұрандарымен таныс адамдарға бұл сырттай қарағанда 

күтпеген жағдай едi, өйткенi айтылмыш әлеуметтiк топтардың позициясы 

коммунистiк идеялар мен ұрандарға қарсы болуға тиiс едi. Солай болғанына 

қарамастан, олар өздерi үшiн сол кездегi басты қауiптi Кеңес өкiметi тарапынан 

емес Түркiстандық (Қазақстандық) мұсылмандықтан көрiп едi. 

Нақтылы саяси хал-ахуалдың осылай қалыптасуына қарамастан, Кеңес 

өкiметiнiң Ташкентте жеңiске жетуi Түркiстан өлкесiнiң, ең алдымен Сырдария 

облысының қалаларында Кеңес өкiметiнiң орнауын тездеттi. 

Ташкент көшелерiнде Кеңес өкiметi үшiн күрес жүрiп жатқан кезде, 1917 

жылғы 30 қазанда Перовск қалалық Кеңесi жергiлiктi гарнизон солдаттарына 

сүйене отырып, өкiметтi өз қолына бейбiт түрде алды. Бұл жөнiнде қалалық 

Кеңестiң сол күнi қабылданған шешiмiнде айтылды. Сол күнi Перовск 

гарнизонының солдаттарынан құрылған П.А. Ермолов басқарған жасақ 

Ташкент Кеңесiне көмекке жiберiлдi [170, 47 б.]. 

 Қалалық Кеңес (солдат-большевик А.Ф. Тонконогов басқарған) 

Перовскiдегi Уақытша үкiметтiң жергiлiктi органдарының жетекшiлерiн, қалада 

орналасқан 3-шi Сiбiр Запас полкының сенiмсiз деп саналған офицерлерiн 

тұтқынға алу жөнiнде шешiм қабылдап, оны жүзеге асырды, полктың өзi 

таратылып, оған тиесiлi болған қару-жарақ пен киiм-кешек негiзiнен орыс 

жұмысшылары мен бiрiншi дүниежүзiлiк соғыс майдандарынан оралған 

солдаттар мен жергiлiктi қызыл гвардия жасақтарына таратып берiлдi. Саны 

өсiп, жақсы қаруланған Қызыл Гвардия жасағына Перовск депосының 

жұмысшысы большевик Н.Ф. Селиверстов, Темiржол станциясының 

коменданты, әрi қалалық милиция бастығына Нараев тағайындалды [172, 13 б.; 

155, 143 б.; 173, 71 б.]. 

Қараша айының алғашқы күндерi Қазалы станциясының жанындағы Ново-

Казалинск поселкесiнде сондағы гарнизонға орналасқан 4-шi Сiбiр полкының 

қолдауына сүйенген жергiлiктi жұмысшы және солдат депутаттарының Кеңесi 

өз билiгiн орнатты. Бұл жөнiнде сол кездегi Кеңес төрағасы Р.П. Новицкий 1957 

жылы жазған естелiгiнде мынандай мәлiметтер келтiредi: “Петроградта… В.И. 

Ленин бастаған тұңғыш Совет өкiметiнiң жеңгендiгi туралы хабарды Ново-

Казалинск поселкесiнiң жұмысшылары мен солдаттары асқан қуанышпен 

қарсы алды.  

Октябрь революциясынан кейiн бiрнеше күннен соң Сiбiрдiң 4-шi 

атқыштар полкы таратылды. Полктың барлық мүлкiн, қару-жарағын Ново-

Казалинск жұмысшы және солдат депутаттарының Советi қабылдап алды… 

мұнан кейiн қызыл гвардияшылардың Қазалы отрядын ұйымдастыру туралы 

шешiм қабылданды. Большевиктердiң бәрi отрядқа жазылды.  

Ең алғашқы отряд 500 адамнан ұйымдастырылды, ал кейiн ол 1000 адамға 

дейiн өстi” [155, 157 б.]. 

Қазалы жұмысшы және солдат депутаттары Советi өкiмет билiгiн өз 

қолына алысымен уездiң буржуазиясына алтындай 500 мың сомдық салық 

салды да бұл қаржыға Қазалы қаласының, Ново-Казалинск поселкесiнiң 

тұрғындарын және жергiлiктi қызыл гвардия жасағын нанмен және күнделiктi 

қажет товарларымен жабдықтауды ұйымдастырды [155, 158-159 б.]. 

Әулиеата қаласында Кеңес өкiметi 1917 жылғы 6-шы қарашада орнады. 

Қызыл гвардия жасағы мен қалалық гарнизон солдаттарына сүйенген Әулиеата 

Кеңесi қолына қала мен уезд көлемiнде өкiмет билiгi бейбiт жолмен көштi. 

Әулиеата Кеңесiнiң жаңа құрамына қалалық гарнизонның әскери дәрiгерi          

С.К. Хмелевский, большевик солдаттар С. Карев пен Федоров-Завадский, 

жұмысшы, коммунист К. Чернышев кiрдi [174, 22 п.; 175, 48 б.]. 

Дәл сол күнi С.К. Хмелевский темiржол телеграфы арқылы Ташкентпен 

байланыс жасап, өлке орталығына арнаулы тапсырмамен жiберiлген 

Першинмен сөйлестi: осының нәтижесiнде Әулиеата Кеңесi Петроград пен 

Ташкентте большевиктер ұйымдастырған қарулы көтерiлiстердiң жеңiске 

жеткендiгi жөнiнде сенiмдi хабар алды. Хмелевский Першинмен болған 

телеграфтық әңгiменiң жазбасымен Әулиеата Кеңесiнiң басшылығын 

таныстырды. Оның қазақшаға аударғандағы мәтiнi төмендегiге саяды: “Мен 

Першинмiн, сiз кiмсiз, сiзге не керек? Мен атқару комитетiнiң (Әулиеата 

Кеңесiнiң - З.Т.) мүшесi Хмелевскиймiн. 

Сұрау: Мемлекеттiк телеграф ешбiр хабарды қабылдамайды және 

ешқандай мәлiметтер бермейдi. Бiз Ташкентте болып жатқан уақиғалардан 

хабарсызбыз, еш нәрсе бiлмеймiз. Жергiлiктi (Әулиеаталық) гарнизонның 

атқару комитетi (орталықта) орын алған оқиғаларды кейiннен баяндауды өтiнiп 

отыр. Iс жүзiнде өкiмет Кеңестерге көшкенi және Уақытша үкiметтiң құлағаны 

рас па? Жарлықтар мен нұсқаулар күтемiз. 

Жауап: Ташкентте Өкiмет Кеңестерге көштi. Құрамында жетi адам бар 

Бүкiлтүркiстандық атқару комитеті құрылды: 3 адам өлкелiк жұмысшы және 

солдат депутаттары Кеңесiнен, екеуi шаруалар депутаттары өлкелiк Кеңесiнен, 

бiр кiсi социал-революционерлер партиясынан және бiреуi социал-

демократтардан. Жер-жерлерде өкiмет Кеңестерге (көшсiн). Петроградтан осы 

жылғы 30-шы қазанда Уақытша үкiметтiң құлатылғаны жөнiнде ресми хабар 

алынды. Мәскеуде қарулы көтерiлiс болды. Басқа мәлiметтер жоқ. Нұсқаулар 

алу үшiн Атқару комитетi мүшесiнiң жiберiлуiн сұраймыз. 

Сұрақ: Ағымдағы оқиғалардың темiржол телеграфы арқылы баяндалып 

тұруын өтiнемiз.  

Жауап: Почта-телеграф мекемесiне байланысты шаралар  қабылданды. 

Таяу күндерi барлық Кеңестерге нұсқаулар жолдаймыз…” 

Әулиеата қалалық және уездiк Кеңесiнiң Атқару комитетi Ташкентпен 

орын алған телеграфтық байланыс туралы хабарды талқылай келiп, оның 

мәтiнiн Пiшпек пен Меркiдегi жұмысшы және солдат депутаттары Кеңестерiне 

жеткiзу туралы қаулы қабылдады және соңғылардың оны Пржевальскiге, 

Верныйға, Қапал мен Лепсiге хабарлауын өтiндi [176, 235-236 пп.]. 

Күн өткен сайын Әулиеата қаласы мен басқа iрi елдi мекендерде Кеңес 

өкiметi нығая бастады. 1917 жылғы 1-шi желтоқсанда шаруалар депутатарының 

Әулиеата уездiк мәжiлiсi Кеңес өкiметiн мойындау жөнiнде қаулы қабылдады. 

Ол қаулыда атап айтқанда былай делiндi: “Шаруалар депутаттарының уездiк 

съезi өкiмет туралы мәселенi талқылай келiп, 31 дауыстың қолдауымен (8 

дауыс қарсы, бiр дауыс қалыс қалған жағдайда) жұмысшы және солдат 

депутаттары Кеңесiнiң толық билiгiн мойындап, ол тағайындаған 

комиссарларға жан-жақты қолдау көрсетемiз” [113, 167-168 б.]. 

Кеңестердiң бiрiккен уездiк Атқару комитетiндегi  басшылыққа 

большевиктер ие болды. Жергiлiктi большевиктiк ұйымның қысымы 

нәтижесiнде сол жылдың 16-шы желтоқсанында өткен қазақ съезi уездiк 

жұмысшы, солдат және шаруалар (орыс шаруалары - З.Т.) Кеңесiне өз өкiлдерiн 

сайлау жөнiндегi мәселенi талқылай келiп, мынандай шешiм қабылдады: 

“сайланған қазақ өкiлдерi жұмысшы, солдат және шаруа депутаттары 

Кеңесiмен бiрiксiн, ал уездiк мұсылман комитетi таратылсын, оның iстерiн 

Кеңес қабылдап алсын” [177, 75 п.]. 

Осы шешiмге сәйкес уездiң Кеңеске Шу өңiрiнен Рысқұлбек Ибрагимов, 

Бақыт Байзақов, Тау учаскесiнен П. Жаллаев пен Әлiмқұл Жаманқұлов, Ассы 

бөлiмiнен - Әзiзбек Өтегенов пен Ысқақ Алыпов, Меркi бөлiмiнен – Бөрте 

Баужаматов пен Тыманқұл Жайнақов сайланды. Қазақ жұмысшылары есебiнен 

уездiк Кеңеске Сәбит Ахунов енгiзiлдi. 

Сонымен, 1917 жылғы қараша-желтоқсан айларында Әулиеата уезiндегi 

өкiмет билiгi жұмысшы, солдат, орыс шаруалары мен қазақтар өкiлдерiнен 

тұратын Кеңестiң қолына көштi. 1917 жылғы қараша айында Черняев 

(Шымкент), Арыс, Түркiстан, Қазалы қалаларында да Кеңес өкiметiн орнатуда 

сырттан келген зорлықшыл күш - жергiлiктi гарнизон солдаттары мен 

темiржолшы жұмысшылары шешушi рөл атқарды. 

Черняевта (Шымкентте) Кеңес өкiметiн орнатуда майданнан қайтқан Т. 

Заря, Ковалев, ағайынды Герасимовтар сияқты солдаттар мен Ташкенттен әдейi 

жiберiлген большевик М. Забаров, Қазалыда темiр жол жұмысшысы Р. 

Новицкий, т.б. ерекше белсендiлiк көрсеттi. Билiк Кеңестердiң қолына көшкен 

жоғарыда айтылған қалаларда жұмысшы, солдат және шаруалар 

депутаттарының Атқару комитеттерi бiрiктiрiлiп, олар орталық В.И. Ленин 

басқарған Кеңес үкiметiнiң (РКСР-сы Халық комиссарлар Кеңесiнiң) және 

Ташкент Кеңесiнiң жергiлiктi органдары ретiнде қызмет атқара бастады. Олар 

ең алдымен жаңа өкiметтiң қарулы тiрегi Қызыл Гвардия жасақтарының бұрын 

құрылғандарын нығайтып, олар болмаған қалалар мен елдi мекендерде жаңадан 

құрды, азық-түлiк органдарына бақылау орнатты [155, 157-158 б.; 178, 4 п.; 179, 

78 п.; 170, 48 б.].  

Кеңес өкiметi басшыларының пiкiрiнше “Қызыл гвардия” жасақтары 

келешекте бүкiл ел көлемiнде, оның iшiнде Қазақстан мен Түркiстан өлкесiнде 

құрылуға тиiстi “социалистiк”, жұмысшы-шаруа Қызыл армиясының негiзiн 

құруға тиiстi болды. Түркiстан Халық комиссарлар Кеңесiнiң 1917 жылғы 28-i 

қарашадағы шешiмiне сәйкес “жұмысшы және солдат депутаттарының 

барлығы” дереу “Қызыл Гвардия” жасақтарын құруға мiндеттелдi, ал әскери 

комиссар оларды жасақтау үшiн жергiлiктi Кеңестерге  қару-жарақ бөлуге 

тиiстi болды. 

18 бен 45 жастың арасындағы жұмысшылар “Қызыл Гвардияға” жазылуға 

мiндеттелдi, ал одан жасы үлкендер оның қатарына “ерiктi” түрде кiруге 

құқылы болды. 

Кеңес өкiметi жаңадан орнап, нығаю жолына түсiп жатқан 1917-1918 

жылдарда Түркiстан жағдайында “Қызыл Гвардия” жасақтарына жергiлiктi 

халықтар өкiлдерi қабылданды [63, 122 б.]. Мұның өзi де жаңадан орнап жатқан 

Кеңес өкiметiнiң империялық саясатты жүргiзетiн жүйе болғандығын көрсетсе 

керек. 

Профессор А.С. Елагиннiң есептеуi бойынша Сырдария облысының бiраз 

қалаларында Қызыл Гвардия жасақтары құрылды. Олардың кейбiреулерiнiң 

қатарында бiрнеше жүз адамнан болды. Мәселен, Перовск Қызыл Гвардия 

отрядының қатарында 700, ал Қазалы отрядында 500-ге жуық адам болған [170, 

77 б.]. 

Кеңес өкiметi облыстың қалалары мен темiржол станцияларында 

орнасымен Кеңестер жүйесiн айтылмыш елдi мекендерге жақын орналасқан 

ауылдар мен селоларда да құру iсi басталды. Бұл iске 1918 жылғы ақпан айында 

құрылған Әулиеата қалалық большевиктердiң қалалық және сол жылдың 

күзiнде ұйымдасқан уездiк комитеттерi мұрындық болып, жетекшiлiк жасады. 

Бес адамнан тұратын (Федоров-Завадский, С. Хмелевский, Д. Цыганков, С. 

Карев, Н. Чернышев) қалалық комитет пен жетi адамнан құрылған (Прокудин, 

Трофименко, К. Қожабергенов, Д. Қабылбаев, Д. Тұрғанбаев, Б. Кәрiмбаев, 

Найденов) уездiк большевиктер комитетi ауылдар мен селоларда Кеңестер 

жүйесiн құруда белсендiлiк көрсеттi. 

Көп кешiкпей Әулиеата уезiнiң жекелеген болыстарында, атап айтқанда 

Меркi, Қазан, Ново-Воскресенск, Михайловск болыстарында, большевиктiк 

ұйымдар пайда болды. Темiржол құрылысшылары арасында да большевиктiк 

ұйымдар құрылды. 

Уездiң билiк жүйесiне большевиктер тартылды. Көптеген уездiк 

Кеңестердiң Атқару комитеттерiнiң құрылымдары (структуралары) қайтадан 

шын мәнiндегi атқару өкiмет ретiнде қызмет жасауға ыңғайластырылды. 

Ташкентте шығып тұрған “Наша газета” басылымының 1917 жылғы 17 

желтоқсандағы санында Черняев (Шымкент) солдат, жұмысшы және шаруалар 

Кеңестерiнiң бiрiккен мәжiлiсiнде қаладағы билiк (өкiмет) жүйесiн құру түралы 

мәселе талқыланғандығын айта келiп, оның шешiмдерiне сәйкес Комиссариат 

құрылғандығын баяндады. Жаңадан құрылған осы комиссариатқа солдаттардың 

төрт өкiлi, жұмысшылардан 3 адам, шаруалар мен мұсылмандардан (жергiлiктi 

халық) екi-екi адамнан сайланды. 

Черняев (Шымкент) уездiк Кеңесi Атқару комитетiнiң төрағалығына 

большевик Г. Зарубин, орынбасарлығына большевик М. Пьядовский, 

хатшылығына А. Коре сайланды. Уезд көлемiндегi халық шаруашылығын 

басқаратын комиссар болып большевик И. Вареницкий, халық ағарту iстерi 

жөнiндегi комиссарлық қызметке партияда жоқ И. Матющев, еңбек iстерi 

жөнiндегi комиссар болып большевик Т. Курносов, қаражат (финанс) 

комиссарлығына большевик А. Байсейiтов тағайындалды. Бiрер күн өткеннен 

кейiн комиссарлар қатары Е. Ковалевпен (жер iстерi жөнiндегi) және 

Косаревпен (азық-түлiк iстерi бойынша) толықтырылды. Келтiрiлiп отырған 

мәлiметтерден көрiнiп отырғанындай, Черняев (Шымкент) уезiн басқаруға 

тиiстi адамдардың қатарында түпкiлiктi халықтың бiр-ақ өкiлi (А. Байсеитов), 

ал қалғандары жергiлiктi өмiрден хабары жоқ, оның тұрғындарының тiлiн, 

әдет-ғұрпын, дiлiн (менталитетiн) бiлмейтiн, дәлiрек айтсақ бiлгiсi де келмейтiн 

империялық пиғылдағы зорлықшыл күштердiң өкiлдерi болды.  

Жаңадан саяси билiктi өз қолдарына шоғырландырып жат жұрттық 

осындай күштерден құрылып жатқан Кеңес өкiметiнiң органдары жалпы 

алғанда жергiлiктi халықтарға менсiнбей, астамшылдықпен карады. Ал оларға 

көп жағдайда әпербақан, айғайшыл жекелеген жергiлiктi тексiздер косылды. 

Осындайлар жөнiнде Жүсiпбек Аймауытовтың 20-ы жылдардың басында 

жарияланған бiр әңгiмесiнiң бiр кейiпкерi оның екiншiсiне былай дейдi: “Сәбетi 

(Совет дегенi – З.Т.) ме, кәмитетi (комитет дегенi – З.Т.) ме - қаңғып жүрген 

бiрдеңесi дағы… Шұлғаудың маңқа баласы ұлық болған соң, құдайға не амалың 

бар?… Бұлар ел билеген соң қайдан оңсын” [180]. 

Черняевта (Шымкентте) Кеңес өкiметiнiң орнығып, нығаю кезеңiнде 

алғашында бiр одақта қызмет атқарған екi саяси партия ұйымдары болды. Олар 

большевиктер мен солшыл эсерлердiң ұйымдары едi. Қала большевиктерiнiң 

жетекшiсi М. Зибарев 1918 жылғы шiлдеде жергiлiктi Совдептiң (депутаттар 

Кеңесiнiң) төрағасы болып сайланды. Ол аса қысқа мерзiмде күштеу әдiстерiн 

қолданып қаладағы кәсiпорындарды национализациялауда, Қызыл Гвардия 

жасақтарын құруда және халықты белгiлi деңгейде азық-түлiкпен қамтамасыз 

етуде қажырлы әрекеттер жасады. М. Зибаревқа пәрмендi iс-әрекеттерге баруға 

1904 жылғы  Бакудегi әйгiлi ереуiлге қатысқаны үшiн 1905 жылы Шымкентке 

жер аударылған байырғы революционер А.Г. Калашников жан-жақты көмек 

көрсеттi. М. Зибарев жетекшiлiк еткен большевиктер тобының қатарында Г. 

Зарубин, С. Глухов, А. Коре сияқты кiсiлер болды. Көп кешiкпей Черняев 

(Шымкент) Кеңесiнiң басшылық органдары сияқты Сырдария облысының 

басқа қалалық және уездiк Кеңестерi атқару комитеттерi құрамынан “солшыл 

эсерлердiң” өкiлдерi ығыстырылып, олар негiзiнен “большевиктендiрiлдi”. 

Бiртiндеп жер-жердегi мұсылман (яғни жергiлiктi халықтар) өкiлдерiнен 

құрылған Кеңестер де жекелеген жұмысшы және солдат депутаттары 

Кеңестерiмен бiрiктiрiлiп, олардың Атқару комитеттерi барынша 

“орыстандырылды” немесе орыс және украин халықтарының (яғни 

славяндардың) өкiлдерiнен тұратын болды. 1917 жылдың соңы мен 1918 

жылдың басында Уақытша үкiметтiң уездiк, қалалық және болыстық Атқару 

комитеттерi таратылып, олар солармен деңгейлес Кеңестердiң тиiстi 

органдарымен алмастырылды. 

Бiр сөзбен айтқанда, 1918 жылдың жазына қарай Кеңес өкiметi Сырдария 

облысының негiзгi  қалалары мен iрi елдi мекендерiнде және соларға жақын 

орналасқан болыс орталықтары мен жекелеген ауылдарында Кеңес өкiметi 

орнап, бұл өңiрдегi “көпөкiметтiлiк” Кеңестер бейнелейтiн бiрөкiметтiлiкпен 

алмастырылды. 

“Көпөкiметтiлiктен” большевиктенген Кеңестер айқындайтын 

бiрөкiметтiлiкке өту процесiнiң барысында “жеңiске жеткен социалистiк 

революцияны” қорғау органдарының, атап айтқанда жоғарыда айтылған 

“Қызыл Гвардия” жасақтарын, жаңа “халықтық милиция” органдарын, жаңа 

“пролетарлық” сот жүйесiн, т.с.с. қалыптастыру және нығайту  шаралары 

жүзеге асырылды. Сонымен қатар жаңа өкiметтiң экономикалық тiрегi мен 

идеологиялық қолдау аппараттарын құру iсi жүзеге асырылды. 

Түркiстан КАСР-ының Халық комиссарлар Кеңесi (үкiметi) республика 

көлемiнде бұрынғы сот жүйесiн жойып, олардың орнына жаңа сот мекемелерiн 

ұйымдастыру үшiн Заң халық комиссариатының арнаулы комиссия құру 

жөнiнде шешiм қабылдады, сонымен қатар жер-жерлерде контрреволюциямен 

күресуге тиiстi Төтенше комиссиялар (ЧК) жасақтала басталды. Кеңес 

өкiметiнiң репрессиялық iс-әрекеттер жүргiзуiнiң екпiндi құралы болған бұл 

комиссиялар бүкiлтүркiстандық “контрреволюциямен, алыпсатарлықпен және 

қарақшылықпен күрес” Төтенше комиссияның (ТуркЧК) құзырында болды. Дәл 

осындай әдiстермен “буржуазиялық” деп аталған милиция (ел iшiндегi тәртiптi 

сақтап-қорғауға мiндеттi ұйым) таратылып, ол “халықтық” милиция дегенмен 

алмастырылды.  

Түркiстан КАСР-ы үкiметiнiң қаулысымен “халықтық” милицияға 

басшылық жасау жергiлiктi Кеңестерге тапсырылды [63, 121-122 б.]. 

Түркiстан өлкесiнiң халық комиссарлар Кеңесi 1918 жылдың көктемiнен 

бастап бүкiл республика көлемiнде, оның iшiнде Сырдария облысында да 

жұмысшы-шаруа Қызыл Армиясының бөлiмдерiн құра бастады. Түркiстан 

өлкесi сияқты Ресей Кеңестiк Федерациясының шет аймақтарында Қызыл 

Армия бөлiмдерiн құру iсi РКФСР Халық комиссарлар Кеңесiнiң 1918 жылғы 

13-i қаңтардағы Тұрақты Қызыл Армия құру туралы декретiне сәйкес 

жүргiзiлдi. 1918 жылғы наурызда Түркiстан өлкесiнiң Халық Комиссарлары 

Кеңесi жергiлiктi Кеңестердiң өкiлдерiнiң (олардың қатарында Сырдария 

облысы Кеңестерiнiң өкiлдерi де болды) басын қосқан ерекше мәжiлiс 

шақырды. Оған әскери мамандар да шақырылды. Осы “ерекше мәжiлiс” 

бiрнеше күн бойы күн тәртiбiндегi мәселенi талқылай келiп, 18 наурыз күнi 

“Түркiстан өлкесiндегi жұмысшы-шаруа Қызыл Армиясы туралы Уақытша 

ереже” қабылдады. Қарулы күштердiң негiзi, делiндi айтылмыш Ережеде, 

“әскери iстiң техникасын жете бiлу, темiрдей тәртiп, қатал мiнез, төзiмдiлiк, 

өлiмдi елемеу”, тек қана осындай күштерге ие болған Қызыл Армия айбарлы 

болмақ” [24, 151 б.]. 

Кеңес өкiметi жеңiске жеткен алғашқы күндер мен айларда Қызыл Армия 

бөлiмдерi мен Қызыл Гвардия жасақтары iс жүзiнде қатар құрылып жатты. 

Қызыл Армия бөлiмдерi iс жүзiнде Қызыл Гвардия жасақтарының принциптерi 

ерiктiлiк негiзiнде құрылды және “қызыл” революция жеңiсiн оған “жау 

күштерден” қорғауға мiндеттi болды. Кеңес өкiметiнiң қарулы тiрегiне 

айналған осы күштер негiзiнен орыс және басқа да славян халықтарының 

өкiлдерiнен жасақталды.  

Мәселен, Перовск (Қызылорда) Қызыл Гвардия жасағының алғашқы саяси 

комиссары П. Власов өз естелiгiнде осы қаладағы және оған жақын орналасқан 

елдi мекендердегi “революцияның қарулы тiректерiнiң” темiр жол бойындағы 

станциялардың жұмысшыларынан (негiзiнен орыстар) тұрып, күн сайын 

олардың санын көбейтiп отырғандығын айтады. Қызыл Гвардия отрядын 

толықтыру үшiн, - деп жазды П. Власов, темiржол бойындағы елдi мекендерге 

“большевиктер үгiтшiлер жiбердi… Барлық торапты станцияларды аралауға 5 

адамнан делегация сайланды… Бiз… Жосалы темiржол станциясында митинг 

өткiздiк. Мұнда бiздiң Қызыл Гвардия отрядына 41 адам қосылды. Қазалыда 7 

адам, Арал станциясында 25 адам, Ембi станциясында 25 адам жазылды” [155, 

144-145 б.; 157 б.]. Ал Қазалы станциясының жанындағы орыстар тұратын 

Ново-Казалинск поселкесiнде де Қызыл Гвардия жасағы құрылды. Оған да 

Перовск большевиктерi көмектестi [175, 40-62 б.]. 

 Перовск Қызыл Гвардия жасағы 1928 жылғы 19-ақпанда Қоқан қаласында 

1917 жылғы қарашада құрылған Түркiстан автономиясын талқандап, оның 

үкiметiн жою зорлық әрекеттерiне қатынасты [155, 146 б.]. 

Қазақстандағы Қызыл Гвардия жасақтары мен Қызыл Армия бөлiмдерiн 

қару-жарақпен қамтамасыз етуде Орынбор, Омбы, Саратов, Ташкент, т.б. 

қалалардағы Кеңес органдары айтарлықтай көмек көрсеттi. Сырдария 

облысының қалалары мен басқа да iрi елдi мекендерiндегi “революцияның 

қарулы тiректерiне” қару-жарақ беруде Ташкент қаласының ролi үлкен болды. 

Алайда жоғарыда айтылған қалалардың көмегi Қазақстандағы Кеңестiң қарулы 

жасақтар мен бөлiмшiлердiң қару-жараққа деген сұраныстарын толық 

қанағаттандыра алмады. Сондықтан да, өлкенiң басқа өңiрлерiндегi сияқты, 

Сырдария облысының жергiлiктi Кеңестерi оларға қажеттi қару-жарақты казак-

орыс (казачество) әскери-бөлiмдерiн қарусыздандыру, бұрынғы әскери 

бөлiмдердi тарату (демобилизация), бұрынғы патшалық армия офицерлерi мен 

iрi байлық иелерiнiң қолдарындағы қаруларды тәркiлеу арқылы табуға тырысты 

[24, 158 б.]. Осындай шараларды жүзеге асырудың нәтижесiнде кейбiр Кеңестiк 

әскери жасақтар мен бөлiмшiлер айтарлықтай деңгейде қаруланды. Мәселен, 

1918 жылдың көктемiнде Перовск Қызыл Гвардия жасақшыларының қолында 

1200 мылтық, оған қажеттi оқ-дәрi, ағылшын үлгiсiмен жасалған бiр вагон қол 

гранатасы болды [155, 146 б.]. 

Осындай жасақтанған Қызыл Гвардия жасақтары мен Қызыл Армия 

бөлiмдерiне сүйенген жергiлiктi Кеңестер облыс, уезд және жекеленген iрi 

болыстар орталықтарында құлатылған Уақытша үкiмет пен күштеп таратылған 

ұлттық автономиялардың (Алаш және Түркiстан автономияларының) билiк 

органдарының орнына өздерiнiң жеке дара басқару жүйесiн (“бiрөкiметтiлiгiн”) 

орнатты.    

Жоғарыда айтылған жәйттер Г. Сафаровтың Түркiстанда “Кеңес өкiметi 

орналасқан орыс қалалары мен түпкiлiктi халық бұқарасы арасында түбi терең 

жар (глубокая пропасть) пайда болды”, - деген тұжырымының дұрыс екендiгiн 

көрсетедi [121, 132 б.]. 

Өлкенiң негiзгi аудандарында осындай жолмен Кеңестер өз билiгiн 

орнатқаннан кейiн В.И. Ленин басқарған Орталық Кеңес үкiметi осыған дейiн 

күштеп таратылған жергiлiктi халықтардың ұлттық автономияларының орнына 

кеңестiк негiздегi мемлекеттiк құрылымдар ұйымдастыру iсiне кiрiстi.  

1918 жылғы 20 сәуiр - 1 мамыр аралығында Ташкент қаласында өткен 

Түркiстан өлкесi Кеңестерiнiң бесiншi съезi Ресей Кеңестiк Федерациясының 

құрамындағы Түркiстан Автономиясы Кеңестiк Социалистiк Республикасы 

құрылғандығын жариялады. Съездiң атына Ресей Кеңестiк Федерациясы 

үкiметiнiң төрағасы В.И. Ленин мен оның Ұлт iстерi жөнiндегi Халық 

Комиссары (министрi) И.В. Сталиннiң жолдаған телеграммасында былай 

делiндi: “Сiздердiң өлкелерiңiздiң советтiк негiздегi автономиясын Халық 

Комиссарлар Советiнiң қолдайтынына сене берiңiздер, жолдастар, бiздер 

сiздердiң бастамаларыңызды  қуаттаймыз және бүкiл өлкенi Советтер 

жүйесiмен толтырады… деп барынша сенемiз” [181, 390 б.]. 

ТАКСР-ның құрамына орта Азияның басты аймақтарымен (Хиуа мен 

Бұхара өңiрлерiнен басқа) Қазақ халқының атақонысы болып табылатын 

Жетiсу мен Сырдария облыстары да кiрдi. 

1918 жылғы 14 мамырда Қазақстанға Орталық Кеңес өкiметiнiң Төтенше 

комиссары болып тағайындалған Ә.Т. Жәнкелдинге Қазақ өлкесiнiң 

Кеңестерiнiң Құрылтай съезiн шақыру және онда Ресей Кеңестiк 

Федерациясының құрамында болуға тиiстi Қазақ Автономиялы Кеңестiк 

Социалистiк Республикасын жариялау iсi тапсырылды. 

Сонымен, жоғарыда айтылған ойларымызды қорыта келе, “Кеңес 

өкiметiнiң салтанатты шеруi” Сырдария облысында оның бейбiт жолмен немесе 

көтерiлiс түрiнде жүзеге асырылуына қарамастан, аймақ халықтарының барлық 

әлеуметтiк топтарының жаппай қолдауына ие бола алғаны туралы тұжырым 

жасаймыз. Кеңес үкіметінің орнауы Қазақстанның басқа аймақтарындағыдай 

Сырдария облысында да сырттан келген зорлықшыл күштердiң заңсыз iс-

әрекеттерiнiң нәтижесi болды. Ұлттық-демократиялық идеяларды 

насихаттаушылар болған Орта  Азиядағы жәдидтер, шуроисламистер, 

Қазақстандағы Алаш партиясының жетекшiлерi әуел бастан-ақ 

большевиктердiң Уақытша үкiмет пен оның жергiлiктi органдарын 

құлатуларына үзiлдi-кесiлдi қарсы шыққандарына қарамастан, большевиктер өз 

биліктерін орнату жолында ұлтық мүдделерді соңғы орынға ығыстырып 

тастады. Осылайша 1918 жылдың жазына қарай Сырдария облысының негiзгi  

қалалары мен iрi елдi мекендерiнде және соларға жақын орналасқан болыс 

орталықтары мен жекелеген ауылдарында Кеңес өкiметi орнап, бұл өңiрдегi 

“көпөкiметтiлiк” Кеңестер бейнелейтiн бiрөкiметтiлiкпен алмастырылды. Көп 

ұзамай большевиктер басқарған Орталық Кеңес үкiметi өзiнiң жеке дара билiгiн 

Қазақстан мен Түркiстанның (Орта Азияның) Кеңестiк Автономиялық 

Республикалары деңгейiне көтердi. 

 

3.2 Кеңестік билік жүйесінің экономика мен идеология салаларындағы 

негіздерін құрудағы алғашқы қадамдары 

Түркiстан өлкесiнде, оның құрамдас бөлiгi болып табылатын Сырдария 

облысында, Кеңес өкiметi өз билiгiн орнатысымен осы өңiрдегi өзiнiң 

экономикалық саясатын нақтылы жүзеге асыра бастады.  Әуел бастан-ақ Кеңес 

өкiметiнiң негiзгi бағыттарын В.И. Ленин экономика саласындағы саясаты 

мемлекеттiк орталық және ұлт аймақтарында Қазан төңкерісіне дейiн орын 

алған ел шаруашылығындағы көпукладтық пен нарықтық қатынастарды 

жойып, олардың орнына орталықтан басқарылатын жоспарлы экономика 

қалыптастыруға бағытталды. Ал мұның өзi қоғамдық-саяси өмiрдегi теке-тiрес 

пен қарама- қарсылықтың экономикалық негiзiн жою деген сөз едi.  

1917 жылғы Қазан төңкерісі жеңiске жеткен күннiң ертесiнде-ақ, академик 

И.И. Минцтiң дәл көрсеткенiндей, В.И. Ленин “социалистiк құрылыстың 

жоспарын ойлана бастады… оның ұзын-ырғасын жасап, жоспардың жекелеген 

ұстанымдарын айқындайтын мақалалар жазды…” [182, 197 б.]. Осы бағыттағы 

оның пiкiрлерi мен нұсқаулары 1918 жылғы сәуiр айында аяқталған “Совет 

өкiметiнiң кезектегi мiндеттерi” деген еңбегiнде айқын да ашық айтылды [183, 

179-225 б.]. “Бiз Россияны кедейлер үшiн байлардан, еңбекшiлер үшiн 

қанаушылардан тартып алдық, - дедi осы кiтапшасында В.И. Ленин.- Ендi бiз 

Россияны басқаруға тиiстiмiз. Сондықтан бастан кешiрiп отырған кезеңге тән 

ерекшiлiктердiң бәрi, қиыншылықтардың бәрi мынада: …қанаушылардың 

қарсылығын соғыс арқылы басып-жаншу жөнiндегi басты мiндеттен, басқару 

жөнiндегi басты мiндетке көшудiң ерекшелiгiн түсiнуде болып отыр” [183, 186-

187 б.].  

Басқа сөзбен айтқанда, В.И. Ленин Қазан қарулы көтерiлiсi жеңiсi 

нәтижесiнде саяси билiктен айырылған материалдық игiлiк иелерiнiң Кеңес 

өкiметiне деген қарсылығын ендi экономиканы басқару әдiстерiн өзгерту 

жолымен басып-жаншу қажеттiгiн айқындады. Мұны ол саяси билiктi алғаннан 

кейiнгi Кеңес өкiметiнiң батыл жүзеге асырылуға тиiстi кезектегi мiндеттерi деп 

санады.  

Бұл мiндеттердi орындау ең алдымен ел шаруашылығындағы бұрын орын 

алған көпукладты, нарықтық қатынастарды жойып, оның орнына меншiктiң 

барлық түрлерiн мемлекеттендiру немесе мемлекеттiк меншiкке айналдыру 

негiзiнде осыған дейiнгi товарлық-ақшалық қатынастарды тежеу саясатынан 

анық көрiндi. Ал мұның өзi экономиканың басты салаларын 

национализациялаудан, 1918-1920 жылдары орын алған “соғыс коммунизм” 

саясаты дейтiн төтенше шаруашылық шаралары, т. с.с. арқылы жүзеге 

асырылды [63, 131 б.]. 

Бұл саясаттың екiншi жағы сол жылдары Кеңес өкiметi жүргiзген азық-

түлiк мәселесiне байланысты iс-әрекеттерi едi. 1917-1920 жылдар Кеңестiк 

жүйе жүзеге асырған азық-түлiк өнiмдерiн есепке алу, оларға байланысты 

орнатылған азық-түлiк салғырты (продразверстка) мен салығы көлемiнiң ұдайы 

өсiп отыруы, астық монополиясын орнату, өнiмдердi жиi-жиi реквизициялау 

(тартып алу) мен тәркiлеу тек қана ауқатты, бай адамдарға ғана емес, ең 

алдымен халықтың басым көпшiлiгi болатын топтарына аса ауыр тидi.  

Экономика саласындағы Кеңес өкiметiнiң айтылмыш саясаты жүзеге 

асырыла бастауының қарсаңында өлкенiң халық шаруашылығының жағдайы 

аса ауыр едi. Кеңес өкiметi жеңiске жеткен кезеңдегi Түркiстан өлкесiнiң 

экономикасы күрделi дағдарыс жағдайында болды. 1914 жылдан басталған 

бiрiншi дүниежүзiлiк соғыстың барысында империяның орталық аудандарымен 

салыстырғанда мешеу дамыған Түркiстан өлкесiнiң өнеркәсiбi аса ауыр 

құлдырауға ұшыраған едi. Мәселен, 1913 жылмен салыстырғанда өлкедегi сол 

кезде жұмыс iстеп тұрған кәсiпорындарының саны 1917 жылы 75%-ға, ал 

олардың өнiм өндiру көлемi 80%-ға кемiдi [63, 131 б.]. 

Орталық Кеңес үкiметi болса, лениндiк нұсқауларға сәйкес жаңа тұрпатты 

экономиканы басқару үшiн өзiнiң жанынан Халық шаруашылығының жоғарғы 

Кеңесi (Высший совет народного хозяйства – ВСНХ) аталған мекеме құрды. 

Мұндай шаруашылық Кеңестер жергiлiктi жұмысшы, солдат және шаруалар 

Кеңестерiнiң жанынан да құрылуға тиiстi болды. Олар туралы орталық Кеңес 

үкiметiнiң арнаулы Ережесi қабылданды (1917 жылғы 22 желтоқсанда). Осы 

Ережеде жергiлiктi халық шаруашылық Кеңестерi “әрбiр экономикалық 

ауданның (облыстың) шаруашылық өмiрiн жалпы мемлекеттiк мүдделермен 

реттеу үшiн құрылады”,- делiндi. 

Осы құжатқа сәйкес 1918 жылғы 21 наурызда Түркiстан Өлкелiк халық 

шаруашылық Кеңесi құрылды. Одан кейiн өлкенiң жекелеген өңiрлерiнде оның 

аймақтық (облыстық, уездiк) бөлiмдерi ұйымдастырылды. Мәселен, 1918 

жылғы 4-сәуiрде Сырдария облыстық халық шаруашылық Кеңесi құрылса, одан 

кейiн облыстың барлық уездерi мен iрi саналған қалаларында оның 

бөлiмшелерi дүниеге келдi. Жалпы алғанда осы шаруашылық Кеңестер 

жүйесiнiң басты мiндетi Түркiстан өлкесiн Ресей өнеркәсiбi үшiн шикiзат көзi 

және оның товарларын сататын рынок рөлiн арттыруға қызмет еттi. Бұл бағыт 

Кеңес өкiметiнiң алғашқы жылдарының өзiнде-ақ Түркiстанды, ең алдымен 

Ресейлiк жеңiл өнеркәсiптi мақта талшығымен қамтамасыз ететiн өңiр ретiндегi 

патша үкiметi кезiндегi рөлiн арттыра түсуге бағытталған iс-әрекеттерiнен анық 

көрiндi. Мәселен, орталықта Кеңес өкiметi орнасымен Ресей Федерациясының 

жоғарғы Халық шаруашылық Кеңесi “Мақта iсiн монополизациялау туралы 

қаулы” қабылдады (1918 ж. 12 қаңтарда). Осы қаулыға сәйкес Түркiстан Халық 

Комиссарлары Кеңесi сол жылғы 26 ақпанда “Өлкедегi мақтаны тәркiлеу 

(конфискациялау) туралы декреттi” жариялады. Түркiстан өлкесiнiң сол кездегi 

үкiметiнiң басшысы Колесов қол қойған осы құжатта былай делiндi: “Түркiстан 

өлкесiндегi мақтаның барлығы … тәркiленiп, ол жұмысшы-шаруа үкiметiнiң 

меншiгi деп жарияланды. Өлкенiң барлық Кеңестерi мен революцияшыл 

темiржол комитеттрерi осы декреттi жүзеге асыру және жиналған мақтаны 

“Ташкент” темiр жол станциясына жеткiзу үшiн өз өкiлдерiн бөледi. Меншiк 

иелерi қарсылық  қөрсетсе, олар  ату жазасына кесiлуге тиiс” [63, 134 б.]. 

Облыс орталығы Ташкентте Кеңес өкiметi орнап, нығая бастаған кезден 

бастап Түркiстан АКСР-нiң Халық комиссарлар Кеңесiнiң декреттерiмен және 

басқа да қарар-шешiмдерiмен жер-жерлердегi кәсiпорындар 

национализацияланды немесе мемлекеттiк (бүкiлхалықтық) меншiк деп 

жарияланды. Мәселен, 1918 жылғы 26-ы наурызда Түркiстан республикасының 

Халкомкеңесi (Халық комиссарлар кеңесi) “Хида” және басқа да акционерлiк 

қоғамдарының Арал теңiзiндегi балық аулау және өңдеу кәсiпорындарын 

национализациялау жөнiнде декрет шығарды. Оны жүзеге асыру барысында 

жаңадан құрылған Арал балық кәсiбi басқаратын комитет теңiз жағалауындағы 

12 үлкендi-кiшiлi 12 акционерлiк балық кәсiпорындарын национализациялады. 

Мұның үстiне Арал жұмысшы депутаттары Кеңесi (Совдеп) капиталистерге 

жатқызылған 17 кәсiпкердiң тұрғын үйлерiн тәркiлеп, оларды баспанасыз 

балықшыларға бердi. 

Сырдария облысында 1918 жылдың екiншi жартысында 36 терi өңдейтiн 

және аяқ киiм тiгетiн кәсiпорындары национализацияланды. 

Олардағы жұмысшылар саны 775-ке тең болды. 1919 жылдың соңында 

облыста осы салада қоғамдастырылған кәсiпорындарының саны 73-ке жетiп, 

оларда 4301 адам еңбек  еттi [184, 22 б.]. 

Ал 1919-1920 жылдарда Сырдария облысындағы мақта тазалау 

кәсiпорындары түгелге дерлiк национализацияланып, олардың 35-i жергiлiктi 

Халық шаруашылығы Кеңестерiнiң (Совнархозы) басқаруына өттi [184, 134-135 

б.]. 

Облыстағы iрi диiрмендер мен басқа ұн тартып, жарма шығаратын 

кәсiпорындары да национализациялауға ұшырады. 1918-1920 жылдар 

аралығында Сырдария облысында 300 жұмысшысы бар 16 iрi диiрмендер мен 

ұн мен жарма шығаратын кәсiпорындары национализацияланып, 2600 

жұмысшысы бар 1060 осы саланың майда кәсiпшiлiктерi (предприятия 

кустарного типа) облыстық Халық шаруашылық Кеңесiнiң қарауына өттi [185, 

6-8 б.]. 

“Шаш ал десе, бас алатын” жергiлiктi шолақ белсендiлер Түркiстандағы 

национализациялау науқанының қарқынын орталық Ресейдегi қарқыннан да 

“биiк деңгейде” жүргiздi. Кейбiр жерлерде 5-10 адам еңбек ететiн майда 

қолөнер кәсiпшiлiктерi де мемлекеттiк меншiкке айналдырылды. 

Мәселен, 1918 жылдың ортасына дейiн Ресейдегi барлық өнеркәсiп 

орындарының 11%-ы национализацияланса, Түркiстан өлкесiнде бұл көрсеткiш 

45% -ға тең болды. 

1918 жылдың бiрiншi жартысында Түркiстанда мемлекеттiк меншiкке 

мақта тазалайтын, май шығаратын, терi өңдейтiн кәсiпорындарымен қатар 

жекелеген көмiр және мұнай шығаратын кәсiпорындар мемлекет меншiгiне 

көшiрiлдi. Бұл науқан баспаханалар мен басқа да полиграфиялық нысандарды 

айналып өткен жоқ. Атап айтқанда, Түркiстан өлкесiнiң өкiметi 1918 жылғы 16 

наурызда “Мұнай және көмiр өнеркәсiптерiн национализациялау” туралы, 19 

наурызда полиграфиялық кәсiпорындарын, ал сәуiрде Жетiсу, Ферғана және 

Бұхара темiр жолдарын, мамыр айында жеке меншiк бөлiктердiң күллi 

бөлiмшелерiн национализациялау жөнiнде декреттер жариялады.  

Айтылған кезеңде (1918 жылдың бiрiншi жартысында), жалпы алғанда 

өлкенiң 316 өнеркәсiп орындары мемлекеттiк меншiкке көштi. Оларда осы 

аймақтағы өнеркәсiп жұмысшыларының 60%-ы еңбек ететiн едi. 

Осындай саясатты жүзеге асырудың нәтижесiнде 1920 жылдың  соңына 

қарай толық емес мәлiметтер бойынша Түркiстан өлкесiндегi 1175 

кәсiпорындар мемлекеттiк меншiкке айналдырылды. Оларда жанданып еңбек 

ететiндердiң 90%-ы, өлкедегi машиналар мен механизмдердiң 80%-ы 

шоғырланды [63, 134-135 б.].  

Түркiстан большевиктерi, орталық Ресейдегi сияқты басқа саяси 

партиялардың, атап айтқанда бiраз уақыт Орталық және Түркiстандық Кеңестiк 

үкiметтердiң  құрамында болған солшыл эсерлердiң өнеркәсiптi 

национализациялаумен қатар оның кейбiреулерiн “социализациялау” жөнiндегi 

ұсыныстарын да қабылдамай тастады. 

Большевиктердiң пайымдауы бойынша “солшыл эсерлер”  ұсынған 

“социализациялау” идеясы немесе жекелеген кәсiпорындарына ұжымдық 

меншiк орнату идеясы товарлық-нарықтық қатынастарды мойындаумен бiрдей 

едi. Ал большевиктер болса, негiзi қалана бастаған келешектегi тоталитарлық 

жүйенiң экономикасы орталыққа бағындырылған жоспарлы тәртiпке негiзделуi 

тиiс деп есептедi. Уақыт көрсеткенiндей, сiрескен жоспарға бағынған 

экономика түптеп келгенде Кеңес Одағының тарих сахнасынан 74 жылдан 

кейiн кетуiнiң басты себептерiнiң бiрi болды. 

Кеңес өкiметi экономика саласында жоғарыда айтылған шаралармен 

шектелген жоқ. Атап айтқанда, Кеңес өкiметi орнасымен В.И.Ленин басқарған 

орталық үкiмет бүкiл ел көлемiнде астық монополиясын, азық-түлiкке тұрақты 

баға тағайындау тәртiбiн, артық өнiмдi мемлекетке алып, оны қайта бөлу 

үрдiсiн айқындаған “соғыс коммунизмi” әскери-экономикалық шаралар 

жиынтығын енгiзiп, оларды коммунистiк партия мен Кеңес өкiметiнiң 

экономикалық саясатының құрамдас бөлiктерi деп жариялады. 

1918 жылғы 9-мамырда Ресей Федерациясы Халық Комиссарлар Кеңесiнiң 

“Азық-түлiк комиссариатына деревнялық буржуазиямен күресте төтенше билiк 

беру туралы”  декретi жарияланды. Онда “бұл құжат азық-түлiк қорын 

жасырып, алыпсатарлықпен айналысатын деревнялық буржуазиямен күрес” 

мақсатында қабылданды делiнгенiмен осы қаулының негiзiнде елде азық-түлiк 

монополиясы мен астыққа деген тұрақты бағаның орнатылуы тек қана “деревня 

буржуазиясына” ғана емес, жалпы шаруалар қауымына, басқа сөзбен айтқанда, 

астық пен басқа да азық-түлiктi өндiрушiлерге қарсы бағытталды. Дәлiрек 

айтсақ бұл декрет товарлы-ақшалы нарықтық қатынастардың тамырына балта 

шабуға жол берiлдi. Осы декретке сәйкес өз қолдарындағы азық-түлiк қорларын 

үкiмет бағалаған тұрақты бағалармен дер кезiнде өткiзбегендер халық жаулары 

деп жарияланып, он жылдан кем емес мерзiмдерге бас бостандығынан 

айырылып, басқа өңiрлерге жер аударылатын болды [186, 52-53 б.]. 

Бұл декрет арқылы Орталық кеңес үкiметi бүкiл елде, оның iшiнде 

Қазақстан мен Түркiстанда азық-түлiк диктатурасын орнатты. Түркiстан 

өлкесiнiң  Сырдария облысында Кеңес өкiметiнiң орнап, нығаю процесiмен 

қатар азық-түлiк диктатурасы да орнатыла бастады. Диктатура күштеуге 

сүйенген билiк деген сөз жиi айтылатын болды: пролетариат диктатурасы, 

азық-түлiк диктатурасы дегендей. 

Азық-түлiк саясатында осындай қатал шараларды жүзеге асырудың 

нәтижесiнде 1917 жылғы қарашадан 1918 жылғы мамырға дейiн Қазақстаннан 

Ресейдiң орталық өнеркәсiп аудандарына 18.245 мың пұт астық, 1.478 мың пұт 

ет, 220 вагон балық жөнелтiлдi, ал бiр ғана Сырдария және Жетiсу 

облыстарының 1918 жылғы өнiм есебiнен 4622 мың пұт астық, 432 мың бастан 

астам қой, 12 мың басқа жуық iрi қара мал дайындалды [187, 75 б.; 78 б.]. 

Уақыт өткен сайын айтылмыш декретке сәйкес азық-түлiк салғыртының 

(продразверстка) көлемi өсе бердi. Мәселен, Сырдария облысында 1919 жылғы 

астық өнiмi бойынша әр уезге салынған азық-түлiк салғырты (продразверстка) 

мен оның орындалу нәтижесi төмендегiдей болды (пұтқа есептегенде) [188, 19-

20 п.].                                                                                                      

 

Кесте 1 - Сырдария облысында 1919 жылғы астық өнiмi бойынша әр уезге 

салынған азық-түлiк салғырты мен оның орындалу нәтижесi 

 

Азық-түлiк 

комитеттерi 

Салым 

көлемi 

Орындалуы Пайызға 

шаққанда 

  Қалғаны 
 (пайызға 

  шаққанда) 

Ташкент уезi 1.733.845 889.697 51,3 48,7 

Бетпақдала уезi 425.000 82.485 19,4 87,7 

Черняев уезi  2.167.093 502.262 23.2 76.8 

Түркiстан уезi 75.000 74.060 98,7 7,3 

Әулиета уезi 1.710.000 420.824 24,1 75,9 

Перовск уезi 125.000 44.77 35,8 64,2 

Қазалы уезi 113.710 7.706 6,7 93,3 
 

Сол кездегi мал басына белгiленген салғырттың көлемi мен орындалу 

көрiнiсi мынандай болды (мал басын iрi-қараға шаққанда) [189, 19-20 п.]: 

 

Кесте 2 - Мал басына белгiленген салғырттың көлемi мен орындалу көрiнiсi 

 

Уездiң азық-түлiк комитеттерi 
 

Салым Орындалды Пайызға шаққанда 

Ташкент уезi 99.820 65.817 65,9 

Бетпақдала уезi 44.180 13.557 28,1 

Черняев (Шымкент)уезi 56.800 52.539 92,4 

Түркiстан уезi 5.000 7.572 151,4 

Әулиеата уезi 65.000 47.260 72,7 

Перовск уезi 9.600 21.393 222,8 

Перовск уезi 9.600 21.393 222,8 

Қазалы уезi 27.672 10.002 36,5 

Қорытынды 312072 218.140 69,8 

Жер-жерлерге жiберiлген азық-түлiк комитеттерiнiң өкiлдерiне мына 

мағынадағы нұсқаулар берiлген: “Азық-түлiк қызметкерi (продработник) Ленин 

жолдастың сөздерiн жадыңда сақта: кулакты тона, орташаны ренжiтпе, кедейге 

көмектес” - iс жүзiнде осы нұсқаудағыдай болды [190, 22 п.]. Салғырт мен 

салық кедей, орташа, дәулеттi, бай демей жаппай жиналды. Азамат соғысы 

тудырған қосымша қиыншылықтарға орай тапшылық көрген орталық Ресей 

өнеркәсiп орталықтарының тұрғындары үшiн жинайтын азық-түлiк мөлшерi, 

әсiресе ет салығының көлемi өстi. Ол үшiн мал баққан Сырдария облысының 

шаруаларын (басым көпшiлiгi қазақтар болған) әртүрлi әлеуметтiк топтарға 

қалай болса, солай бөлiп, олар төлейтiн ет салығының (мал басының) 

мөлшелерi анықталды. Облыс тұрғындарының iрi-қараға шаққанда 6 басқа 

дейiн малы барлар - кедейлер, 10-басқа дейiнгi малы барлар - орташалар, 11-ден 

20-ға дейiн мал иелерi - байлар деп есептелдi. Осы әлеуметтiк топтар 

мүшелерiне салынатын салық мөлшерi былай анықталды: 6-дан 10-ға дейiн 

малы барлар бiр малдан, 11- ден 20-ға дейiн малы барлар 2 бас малдан, 31-ден 

40-қа дейiнгi малы барлар 5 бас малдан, 40-тан 50-ге дейiнгi малы барлар - 10 

бас малдан, 60 бастан астам малы бар кiсiлер бар малының 25%-ын мемлекетке 

өткiзуге мiндеттендi [187, 79 б.]. Осындай есепке сүйенген (дәлiрек айтсақ, ол 

есептегi көрсетiлген салық мөлшерiн өздерiнше көбейтiп отырған) азық-түлiк 

жинаушылар iс жүзiнде қазақ ауылдарын тонауга кiрiстi. Жергiлiктi 

“продработниктерге” Ресейдiң орталық аудандарынан 1918 жылдың көктемiнен 

Қазақстан мен Түркiстанға жiберiлген азық-түлiк отрядтары (продотряды) мен 

жұмысшылардан тұратығын автомобиль  колонналары  көмектестi. 1918 жылғы 

бiр ғана сәуiр айында Ресей Федерациясының азық-түлiк комиссариаты 

Қазақстан мен Түркiстанның көптеген өңiрлерiне 1000  “революцияшыл” 

жұмысшылардан тұратын азық-түлiк  отрядтары мен жүздеген 

автомашиналардан тұратын колонналар жiбердi. Уақыт өткен сайын олардың 

сандары еселеп өстi. 1920 жылы бiр ғана Сырдария облысында Ресейден келген 

құрамында 900-дей адам бар 300 азық-түлiк отряды орталық үшiн астық пен 

мал басын жинап, оларды үзiлiссiз ашаршылыққа үшыраған Иваново-

Вознесенск, т.б. қалалардың тұрғындарына жөнелтiп отырды [191, 222 б.; 192, 

120 п.]. Осындай әрекеттер нәтижесiнде 1920 жылдың бiрiншi желтоқсанына 

дейiн Сырдария облысын түгел тiнтiп шыққан азық-түлiк отрядтары ресми 

мәлiметтер бойынша 80.502 пұт бидай, 2.303.675 дәндiк жемшөп (зернофураж), 

130.110 пұт ет, 3804 пұт көкөнiс дайындады [193, 4 п.].  

Бұл отрядтар өлкенiң ауыл тұрғындарынан азық-түлiк пен мал басын 

зорлап тартып алып отырды. Оларға кейбiр жергiлiктi билiк басында отырған 

шовинистiк пиғылдағы, жергiлiктi халыққа жаны ашымайтын чиновниктер 

барынша көмектестi. 

Сондай  қаныпезерлердiң бiрi Перовскi уезiн ешбiр шек қоюсыз билеген 

Гершот деген болды. Ол туралы Мустафа Шоқай өзiнiң  “Кеңестер билеген 

Түркiстан атты енбегiнде былай деп жазды: “Перовскiде өзi би, өзi қожа 

Гершот отыр. Одан тұтастай халық - қырғыздар (қазақтар) үдере көшкен. Осы 

босқыншылықта бiр миллионға жуық адам өлген” [5, 75 б.].  

Шет елде эмиграцияда болған Мұстафа Шоқайдың осы сөздерi Ташкентте 

шығып түрған “Бiрлiк туы” газетiнiң 1918 жылғы бiр санында жарияланған 

мақаламен сарындас. “Осы күнi (1918 жылдың көктемiнде – З.Т.), - делiнген 

айтылмыш мақалада, - Сырдария облысына аштықтың тегiс таралғаны, 

аштыққа шыдай алмай көбiнше қазақтардың басы ауған жаққа қаңғып кетiп 

жатқаны газет оқырмандарына белгiлi… Осы аштық Ақмешiт уезiнде болып, 

күн сайын өлiм-жiтiм көбейе бастады және осы өлген адамдарға кебiн табу 

қиынға айналды. Кебiн табылса, ақ жауып, арулап көметiн адам табылмай 

састырды….” [194].  

Әулиеата  уезiндегi ашаршылыққа  байланысты  Жамбыл облыстық 

мемлекеттiк мұрағатында сақталған 1918 жылғы 15 қарашада жазылған бiр 

құжатта осы өңiрдегi тiркелген  ашыққандар саны 5000- ға жеткендiгi, оларға 

шұғыл түрде көмек көрсетiлмесе, көктемге дейiн осы 5000 адамның жартысы 

ғана тiрi қалуы мүмкiн делiнген [195, 35 п.]. 

Ашаршылық Қазалы уезiн де шарлады. “Ұлұғ Түркiстан” газетiнiң  1918 

жылғы екiншi сәуiрдегi санында осыған орай жарияланған мақалада былай 

делiндi: “…Қорқынышты ашаршылық Қазалы уезiнде де көрiне бастады. Бұл 

пәлекет әсiресе қазақ халқы үстiне түстi. Қазiр даладан қалаға бiрiн-бiрi сүйреп 

келушiлер көбейдi. Бұлардың iшiнде аштан өлiп жатқандар бар… Қазалының 

оқыған жастары қаланың саналы ақсақалдарын жинап, аштардың хал-

жағдайларын түсiндiрдi… Көмек комиссиясы сайланып, жәрдем жинай 

бастады”. Мақала авторы М. Күзембаев Қазалыда ашыққандарға Мұқымбай 

Хасенбайұлы сияқты дәулеттi адамдардың көп жәрдем бергендiгiн атап 

көрсеттi. Мұндай бастамалар Сырдария облысының басқа аймақтарында да 

көрiне басталды. Мәселен, 1918 жылғы 26 қазан күнi Әулиеата уезiнiң 

зиялылары мен дәулеттi топтары өкiлдерiнiң өңiрдi жайлаған ашаршылыққа 

байланысты басқосулары (құжатта “конференция” делiнген) өттi. Оған 

Қарабастау болысынан Керiмбай Буракин, Билiкөл болысынан - Белқожа 

Ташманбетов, Ошақты болысынан - Әбдрахман Жанабаев, Ұйық болысынан- 

Әбiдрахман Бейбiтов, Сейсембай Әлiмбеков, Жаманқара Ниязбеков, Тастөбе 

болысынан - Омар Ниязбеков, т.б. болыстардан ұзын саны 30-ға жуық 

қатынасты. Уездегi қазақ болыстарының өкiлдерi осы басқосуға уездiк Кеңестiң 

Атқару комитетiнiң большевиктер фракциясының мүшелерi Н.Прокудин, 

Федоров-Завадский шақырылды. Осы мәжiлiске қатынасушылар ашыққандарға 

көптеп-көлемдеп, халық есебiнен азық-түлiк, сойыс мал, киiм-кешек жинау 

жөнiнде нақтылы шаралар белгiледi. Сонымен қатар Кеңестердiң уездiк 

комитетiнiң мүшелерi Төреқұл Жанұзақов пен Тұрар Рысқұловты Түркiстан 

үкiметiне өздерiнiң өкiлдерi етiп жiберу жөнiнде шешiм қабылдап, оларға 

өлкелiк үкiметке аштарға көмек көрсету туралы өз талаптарын жеткiзудi 

тапсырды [196, 9 п.; 54 п.].  

Жергiлiктi халықтың осындай ауыр жағдайға ұшырағандығына 

қарамастан, орталықтан келген Кеңес өкiметiнiң азық-түлiк отрядтары 

өздерiнiң тонаушылық iс-әрекеттерiн жалғастыра бердi. Халық бұқарасы 

тарапынан әртүрлi деңгейдегi және әрқилы түрдегi қарсылыққа кездестi. Бұл 

қарсылықты Кеңес өкiметi мен большевиктер партиясының жергiлiктi 

белсендiлерi “буржуазияшыл ұлтшылдардың” залымдық әрекеттерi деп 

түсiндiрдi, азық-түлiк отрядтарының әрекеттерiн ақтап, қолдап отырды. 

Мәселен, Орталық Ресейден келген азық-түлiк отрядтардың тонаушылық iс-

әрекетiнiң тiгiсiн жатқызбақ болған бiр мақалада былай деп жазылды: 

“Жұмысшы отрядтарының деревняға жасаған жорығын (поход) бiр ұлттың 

екiншi ұлтқа шабуылы деп ұқпау керек. Бүл отрядтар өздерiнiң қызметiн 

барлық ұлттардың кедейлерiн бiрiктiруге  бағындырулары қажет”.  Одан әрi 

қарай  мақала  (оның авторы көрсетiлмеген. Ол редакция атынан жарияланған 

сияқты) Ресейден келген азық-түлiк отрядтары  “кедейлер мен орташалардан 

астықты күштеп тартып алу үшiн емес, керiсiнше кулактар мен байлардан оны 

азық-түлiк алуда оларға көмектесу үшiн келдi”, - деп  жауырды жаба тоқиды 

[197]. 

В.И.Ленин болса, Ресей мен ұлт аймақтардағы ашаршылықтың себептерiн 

бiржақты түсiндiрдi. Ол халықтың айтарлықтай бөлiгiнiң Кеңес өкiметiнiң 

алғашқы жылдарынан ашаршылыққа ұшырауын буржуазия мен байлардың 

қарсылығының нәтижесi деп жариялады.    

“Ашаршылық Ресейде астық жоқтығынан емес ,- деп жазды ол Путилов 

заводының жұмысшыларына жазған хатында,- буржуазия және барлық бай 

адамдар ең маңызды және қиын мәселеде, астық туралы мәселеде, еңбекшiлер 

үстемдiгiне, жұмысшылар мемлекетiне, Совет өкiметiне қарсы ең ақырғы 

шешушi зор майдан ашып жатқандықтан болып отыр” [183, 391 б.]. Одан әрi 

Кеңес үкiметiнiң басшысы ашаршылықтың кең етек жаюына себепшi болып, 

“астық монополиясына, мемлекеттiк астық бөлу iсiне кедергi жасап, кесел 

келтiрiп отырғандарға” қарсы қатал күрес ашу қажеттiгiн баса көрсеттi. Бұл 

күресте ең алдымен Петроград сияқты өнеркәсiп орталықтарының 

жұмысшылары бастаулары қажет дедi. Олар, яғни өнеркәсiп жұмысшылары, 

дедi большевиктер көсемi “…он жетiншi жылғы февраль мен октябрьдегiден 

кем түспейтiн ерлiк көрсетудi талап ететiнiн, астық пен жалдаптық 

жасаушыларға қарсы кулактарға, алпауыттарға, iрiткi салушыларға, 

парақорларға қарсы ұлы “крест жорығын” ұйымдастыру керек екенiн… 

түсiнуге тиiс” [183, 391 б.]. 

Осы «крест жорығына орталық аудандардың жұмысшыларының үлгiсiмен 

“ұлан-байтақ елдiң барлық түкпiрлерiнде алдыңғы қатарлы жұмысшылар 

жаппай шығуы керек” екендiгiн ол баса, шегелеп айтты. “Коммунизмге, - дедi 

ол, - сапалы түрде және шексiз берiлген пролетариаттың темiрдей берiк 

отрядтары ондаған есе көп болу керек… Сонда бiз революцияны социализмнiң 

табалдырығына дейiн жеткiземiз” [183, 394 б.]. 

Орталық Кеңес өкiметiнiң басшысынан осындай “бата алған”, қатарында 

сан мыңдаған «революцияшыл пролетариаттың саналы өкiлдерi бар азық-түлiк 

отрядтары жер-жерлердегi Кеңес өкiметiнiң солақай белсендiлерi мен 

“кедейлер комитеттерiне сүйенiп”, заңсыздық, зорлықшылдық әрекеттерге 

барды. Кеңес өкiметi мен большевиктер партиясының Қазан төңкерісі жеңiске 

жеткеннен кейiнгi алғашқы жылдарда негiзi қалыптасқан жалпы экономикалық, 

оның iшiнде аграрлық және азық-түлiк мәселесiндегi саясаты түптеп келгенде, 

кейiнгi кезеңдерде Кеңес Одағында қалыптасқан тоталитарлық жүйеге қызмет 

етiп, мыңдаған кәсiпкерлер мен миллиондаған шаруалар бұқарасына ауыр 

қасiреттер әкелдi. 

Жер-жердегi Кеңес өкiметiнiң органдары әр түрлi, кейде ойдан 

шығарылған себеп-сылтаулармен және ашаршылықпен күрес қажеттiгiн желеу 

етiп өздерiне қарайтын территориялардағы капиталистерге, iрi саудагерлер мен 

дәулеттi кәсiпкерлерге көп мөлшерде әртүрлi айыппұл мен заңсыз 

“контрибуциялық” салықтар салды. Мәселен, Әулиеата Кеңесi 1918 жылғы 28 

наурыздағы арнаулы декретiмен уездiң түпкiлiктi халықтардан шыққан 

капиталистердi сол жылдың 2-шi сәуiрiне дейiн өз есеп шотына бiр миллион 

рубль өткiзудi мiндеттедi. Осылармен қатар осы өнiрдегi 52 орыс капиталистерi 

соншама ақша көлемiнде “контрибуциялық” салық төлеуге тиiстi болды. 1918 

жылдың 12 сәуiрiнде Түркiстан қалалық депутаттар Кеңесi жергiлiктi iрi 

саудагерлерге табыс салығын дер кезiнде төлемедi деген сылтаумен 300 мың 

рубль айыппұл салып, майда кәсiпкерлердiң бiрнеше жүзмыңдық дүниемүлкiн 

тәркiлеу жөнiнде қаулы шығарды [24, 200 б.]. 

Кеңес өкiметiнiң алғашқы жылдарындағы iс-әрекетiне баға бере келiп, 

Ахмет Байтұрсынов 1919 жылы “Жизнь национальностей” газетiнде “Киргизы” 

атты мақаласында былай деп тұжырым жасады: “Россияның орталық  

аудандарында большевиктiк қозғалыстың қалай өткендiгi қазақтарға белгiсiз; 

шет аймақтарда ол барлық жерде зорлау, қиянат жасау және ерекше 

диктаторлық өкiмет билiгiмен қатар жүргiзiлдi… Егер бұрын патша 

чиновниктерi аталған адамдар тобы қазақтарды ешбiр шектеусiз езiп-жаншыған 

болса, ендi мұндай әрекеттердi большевиктер-коммунистердiң атын жамылған 

адамдар тобы жүргiзiп отыр” [47, 7 б.].  

Ахмет Байтұрсыновтың осы тұжырымы барынша дәл айтылған. Оған 

алып-қосар артық сөз жоқ. Большевиктер тек мемлекеттiк (кеңестiк) басқару 

және билiк жүйесiндегi жетекшiлiк рөлге ие болумен шектелген жоқ. Сонымен 

қатар, жоғарыда айтылғандай, милиция, Қызыл Гвардия мен Қызыл Армия 

жасақтары мен бөлiмшiлерiне де бақылау орнатты. Сонымен қатар, қоғамдық 

өмiрдiң барлық салаларына жаппай бақылау орнату арқылы оларды жеке-дара 

билеп төстеу үшiн, олар идеология мен мәдениет салаларына да өз 

үстемдiктерiн жүргiзу қажет деп  санады. Бұл ретте ең алдымен  таптық, 

коммунистiк  ұстанымдары жетекшiлiкке алған большевиктер партиясының 

жергiлiктi ұйымдарын кеңiнен құрып, оларды нығайту қажет деп табылды. 

Қазан төңкерісі жеңiске жеткеннен соң жұмысшы  табы билеушi тап болып 

танылып, кеңес мемлекетi пролетариат диктатурасының мемлекетi деп 

жарияланды, ол  коммунистiк (большевиктiк) партия елдегi билеушi саяси 

ұйымға айналуға тиiстi болды. Орталықта да,  ұлттық аймақтарда да бұрын iс 

жүзiнде бытыраңқы жағдайда болған большевиктiк топтар бiрiгу процестерiн 

бастап келiп, бiр-бiрiмен байланысты ұйымдарға топтасты. Мұндай үрдiстер 

Сырдария облысына да тән болды. 1918 жылдың күз айларында Сырдария 

облысына қарайтын Жосалы, Арал, Арыс сияқты темiр жол станцияларында 

большевиктiк партия ұйымдары құрылды. Ал Перовск, Черняев (Шымкент), 

Әулиеата, Түркiстан және Қазалы сияқты қалалар мен елдi мекендердегi партия 

ұйымдары шапшаң қарқынмен өстi. 1918 жылғы 17-25 маусым аралығында 

Ташкент қаласында Түркiстан коммунистерiнiң өлкелiк конференциясы өттi. 

Оған қатынасушылар бұл конференцияны өздерiнiң бiрiншi өлкелiк съезi деп 

атап, партиялық құрылыстың өзектi деп саналған мәселелерiн талқылады. 

Олардың қатарында өлкенiң жергiлiктi халықтарының өкiлдерiн партия 

қатарына тарту, партиялық баспасөз жүйесiн қалыптастыру туралы мәселелер 

де болды. Конференция “Мұсылман пролетариаты арасындағы жұмыс туралы” 

аталған қарар қабылдады. Онда  “Мұсылман бұқарасын жаңа өмiр құруға 

кеңiнен қатынастыру”,  “социалистiк отанды қорғау үшiн” Қызыл Армия 

бөлiмдерiн құру iсiне ерекше мән беру, жергiлiктi облыстық және уездiк 

Кеңестердiң жанынан ұлт iстерi жөнiндегi Комиссариат бөлiмдерiн 

(секцияларын) құру, Түркiстанның жергiлiктi халықтарының тiлдерiнде 

партиялық әдебиет шығару iсiн бастау жұмыстарына үлкен мән берiлдi [198, 

11-12 б.]. Конференция қарарлары мен ұсыныстары жер-жерлерде кеңiнен 

нахихатталып, жергiлiктi партия ұйымдарын құру iсi жанданды.  

1918 жылдың жазында Перовск партия ұйымының қатарында 193 

коммунист, Қазалы ұйымында - 120, Түркiстан қалалық партия ұйымында 52 

адам болды. Партия ұйымдарының ұйымдық жағынан нығаю процесi облыстың 

басқа қалаларында тез қарқынмен жүзеге асып жатты [93, 265 б.].  

Осындай жұмыстардың нәтижесiнде 1919 жылдың ақпанында Сырдария 

облыстық партия ұйымын құру iсi аяқталды [87, 87 б.].  

1920 жылғы 13-16 тамыз аралығында Шымкентте Сырдария облыстық 

бiрiншi партия съезi өтiп, онда Ресей Коммунистiк (большевиктер) партиясы 

(РКПб) Түркiстан комиссиясының сол кездегi төрағасы В.В.Куйбышев «РКП-

ның Түркiстандағы мiндеттерi” деген  баяндама жасады. Баяндамашы  облыс 

партия ұйымының алдына екi басты мiндеттi - отарлық езгiнiң қалдықтары мен 

жергiлiктi халық арасындағы патриархаттық-феодалдықты жою – мiндеттерiн 

қойды [87, 111 б.]. 

Кейiнгi тәжiрибе көрсеткенiндей “отарлықтың қалдықтарын жою” көп 

жағдайда сөз, декларация жүзiнде қалды да, “патриархаттық-феодалдық 

қатынас” қалдықтарын жою туралы нұсқау пәрмендi түрде жүзеге асырыла 

бастады. Бұл “қалдықтар” қатарына қазақтардың дәстүрлi шаруашылықпен 

айналысу iсi, ұлттық салт-сана, дiни наным-сенiмдер, дiл мен тiл ерекшелiктерi 

мен оларды сақтаушылар жатқызылды. Ондаған жылдарға созылған оларға 

қарсы күрестiң зиянды зардаптарынан халқымыз бүгiнге дейiн толық айырыла 

қойған жоқ… 

Коммунистiк партияның ұлт аймақтарындағы ұйымдарының нығайып, 

саяси билiктi жеке өз қолдарына алуы барысында оларға қарсы көзқарастарда 

болған және “буржуазиялық”,  “ұлтшылдық”,  “келiсiмпаздық”, т.б. саяси айдар 

тағылған партия ұйымдары күштеп таратылып, олардың баспасөз органдары 

жабылды. Таратылған партиялардың полиграфиялық игiлiктерi жаңа, 

большевиктiк, кеңестiк бағыттағы газет пен журналдар шығару үшiн 

пайдалынылды. Жаңадан қалыптаса бастаған большевиктiк, кеңестiк баспасөз 

коммунистiк идеологияны таратудың пәрмендi құрамына тез қарқынмен айнала 

бастады. Жаңа өкiметке сенiмсiз немесе қарсы бағытта деп бағаланып, Кеңес 

өкiметiнiң алғашқы айларында күштеп таратылған саяси ұйымдар қатарына   

“Алаш”,  “Шуро-исламия”,  “Ғұламалар одағы”, “Үш жүз” партияларын, 

жабылған баспасөз органдары қатарына   “Қазақ”,   “Бiрлiк туы”,   “Сары арқа”, 

т.б. газеттердi бiрiншi кезекте жатқызуға болады. 

Қазақстан мен Түркiстанның қалаларында коммунистiк идеялар мен 

ұстанымдарды уағыздайтын газеттер шыға бастады. Олардың қатарына   “Қазақ 

мұңы” (Орынбор), “Ұшқын” (Орынбор), “Заря свободы” (Верный), 

“Иштракиюн” (Ташкент), “Мехнаткашлар товуши” (Самарқан), “Вестник 

семиреченского трудового народа” (орыс және қазақ тiлдерiнде, Верный), т.б. 

газеттердi жатқызуға болады. Бұлар Қазақстан мен Түркiстанды мекендеген 

халықтар (орыс, қазақ, өзбек, т.б.) тiлдерiнде шығып тұрды және олардың 

бiразы Сырдария облысына таратылды [87, 75 б.; 95, 270 б.].  

Азамат соғыс жылдарында ұлттық-демократиялық, ұсақ буржуазияшыл 

және жекелеген дiни партиялар да таратылып, Түркiстан өлкесiн мекендеген 

халықтардың ұлттық-мәдени ұйымдары жабылды. Олардың қатарына Жас 

бұхарлықтар (младобухарцы), Жас хиуалықтар (младохивинцы) ұйымдары мен 

Түркiстандық армяндардың “Дашнакцутюн” тобын, осы өңiрдегi еврейлердiң 

“Поалей цион”  партиясы мен  “Бунд” тобын жатқызуға болады [63, 123 б.].  

Азамат соғысы мен шетелдiк интервенцияның басталуына байланысты 

негiзгi аймақтарында Кеңес өкiметi сақталып қалған Түркiстан АКСР-дағы 

большевиктер ұйымдары мен билiк жүйесiнiң қызметiнде әскери мәселе бiрiншi 

орынға шықты. Соғысқа байланысты,  Кеңес мемлекетiнде қалыптасқан жаңа 

жағдайға байланысты 1918 жылғы шiлдеде Бүкiлресейлік Орталық Атқару 

Комитетiнiң кеңейтiлген мәжiлiсiнде В.И. Ленин мынаны атап көрсеттi: “Бiздiң 

елiмiз тағы да соғысқа душар болып отыр… Россия Социалистiк Федеративтiк 

Совет Республикасының өмiр сүруi туралы барлық мәселе, Россиялық 

социалистiк революцияның барлық мәселесi соғыс мәселесiне келiп тiрелiп 

отыр” [199, 15 б.].  Осы жағдайдан туындайтын басты мiндет ретiнде ол  

“пролетариаттың қатарларын бұрынғыдан да тығызырақ топтастырып… 

барлығын да соғыс мәселесiн шешуге жұмылдыра алатындай етiп ұйымдастыра 

бiлу”, – мiндетiн қойды [199, 17-18 б.]. 

Лениндiк осы тапсырманы тез арада орындау үшiн Түркiстан өлкесiнде де 

шұғыл шаралар жүзеге асырыла бастады. Ескi Ташкент қаласында шұғыл түрде 

шақырылған көп адам қатынасқан митингiде төмендегi мазмұндағы кұжат 

қабылданды: “Алдымызға қойылған мақсат-мiндеттер (социализм құру 

жөнiндегi – З.Т.) жауды толық жеңгенде ғана мүмкiн болатындығын еске ала 

отырып қаулы етемiз: 1) Советтiк негiздегi Түркiстан Республикасын қорғау; 2) 

Осы мақсатпен қарулану және әскери өнердi үйрену; 3) Әскери партия 

жасақтарын (дружиналарын) құру” [200].  

Осыған мазмұндас қаулы-қарарлар сол кездерде өткен Түркiстан уезiнiң 

екiншi темiржолшылар съезiнде, Кеңестердiң үшiншi Қазалы уездiк съезiнде, 

Черняевте (Шымкентте),  т.б. Сырдария облысының елдi мекендерiнде болған 

митинглерде қабылданды. Жергiлiктi  Кеңестер мен большевиктiк ұйымдар 

жоғарыда айтылғандай қаулы-қарарлар қабылдаумен шектелген жоқ, нақтылы 

iс-әрекеттер де атқарды. Мәселен, Азамат соғысы басталысымен бұрыннан бар 

Қызыл Гвардия жасақтары мен Қызыл Армия бөлiмшелерiне қосымша әскери 

құрылымдар құрылып жатты. Олардың қатарында 4-шi Түркiстан полкi, жеке 

Черняев (Шымкент) батальоны, Түркiстан қазақ Кеңес полкi, Перовск 

жауынгер жасағы, т.б. әскери бөлiмшелер болды. Олардың құрамында өлкенi 

мекендеген халықтардың - орыс, украин, қазақ, өзбек, татарлардың, т.б.- 

өкiлдерi болды [93, 285 б.]. Бұл әскери құрамалар ақтарға қарсы күресу үшiн 

Азамат соғысының Орынбор, Ақтөбе, Закаспий майдандарына аттандырылды. 

Азамат соғысы жағдайында Түркiстан большевиктерi Ресейдiң орталық 

аудандарының үлгiсiмен жастар мәселесiне нақтылы назар аудара бастады. 

1917 жылғы Қазан төңкерісіне дейiн өлкеде  дербес жастар ұйымдары болған 

жоқ. Соған қарамастан большевиктер iс-қимылға бейiм тұратын белгiлi 

жастардың, белгiлi бөлiгiн Түркiстан өңiрiнде Кеңес өкiметiн орнату үшiн 

күреске жұмылдыра бiлдi. Ал жаңа өкiмет жүйесi қалыптасып, нығаю 

барысында, әсiресе Азамат соғысы тудырған жаңа жағдайда тез қарқынмен 

өрiстей бастаған жастар қозғалысын большевиктер өз бақылауына алып, оларға 

жетекшiлiк жасау iсiнiң Кеңес өкiметiнiң нығаю процессiнде маңызды екендiгiн 

жақсы түсiндi.  

1918 жылдың екiншi жартысында өлкенiң, оның iшiнде Сырдария 

облысының, алдымен қалаларында, одан кейiн басқа да елдi мекендерiнде 

“Социалистiк жастар одағы” атанған ұйымдар құрыла бастады, ал жекелеген 

партия комитеттерi жанынан жаңа “Жастар ұйымдары (коллективтерi) ” пайда 

болды. 1918 жылғы тамызда Ташкентте  “Жастардың социалистiк одағы” 

құрылып, көп кешiкпей оның баспасөз органы - “Юный труженник” атты 

журнал шығарыла бастады [201, 20 б.; 93, 301 б.]. Бұл  одақтың бөлiмшелерi 

өлкенiң басқа қалаларында, олардың қатарында Сырдария облысының уезд 

орталықтарында да құрыла бастады. 1918 жылдың соңына қарай  

Түркiстандағы “Социалистiк жастар одағының ” саны 15-ке жетiп, олардың 

қатарында 2000-ға жуық адам болды [201, 20 б.; 93, 301 б.]. Бұл ұйымдар 

кейiнiрек құрылған Коммунистiк жастар одағының (Коммунистический союз 

молодежи – комсомолдың) құрылуына жол салушы, iзашар ұйымдар ролiн 

атқарды. 1919 жылғы 15 сәуiрде Ташкенттегi  “Социалистiк жастар одағы” 

большевиктердiң ұсынысымен жұмысшы жастардың коммунистiк одағы болып 

қайта құрылды. Бiртiндеп коммунистiк бағыттағы жастар одағының қатарына 

ауыл, қыстақ, селоларды мекендейтiп әртүрлi ұлттардың өкiлдерi тартыла 

бастады. 

Түркiстандағы Коммунистiк жастар одағына алғашқылардың қатарында 

мүше болған қазақ жастарының iшiнде, кейiн оның жетекшiсiне айналған Ғани 

Мұратбаев та болды. 

1920 жылғы 21 қаңтарда Ташкентте Түркiстан комсомолының бiрiншi 

өлкелiк съезi ашылды. Оған  қатарларында 8000 мүшесi бар 120 делегат 

қатынасты. Съезд Түркiстан комсомолының құрылғандығын баянды етiп, оның 

жарғысы мен бағдарламасын қабылдады [63, 127 б.]. Осы съезден кейiн жер-

жерлерде комсомол ұйымдарын құру және олардың қызметiн жандандыру iсi 

жаңа сапалы сатыға көтерiлдi. Түркiстан мен Қазақстан Коммунистiк жастар 

одағы ұйымдарының құрылу және нығаю барысында осы аймақтарда бұрыннан 

бар “Бiрлiк”, “Оқушы жастар одағы”, “Тарбут”, “Макаби”,  “Голубой бунт” 

сияқты жастар ұйымдары ұлтшылдық және ұлтшылдық-буржуазиялық 

бағыттардағы ұйымдар деген айыптар тағылып, таратылды. Ал комсомол 

ұйымдары болса, партияның  “көмекшiсi мен резервi” аталып, коммунистердiң 

“қолбаласына” айналды. 

Қоғамдық-саяси өмiрдiң барлық салаларына бақылау орнатып, оларға 

жетекшiлiк ету бағытындағы большевиктердiң iс-әрекеттерi жоғарыда 

айтылғандармен шектелген жоқ. Ендi олар еңбекшiлердiң кәсiподақ  ұйымдары 

мен шаруалардың өзара көмек қөрсету комитеттерi, “Кедей”, “Қосшы одағы” 

сияқты бұқаралық ұйымдарына да бақылау орнатып, оларды өздерiнiң 

айтқандарын орындайтын, “жүр” деген бағытта жүретiн қолшоқпарларына  

айналдыру бағытында әрекеттерге көштi. Нәтижесiнде 1918-1920 жылдары 

негiздерi қаланып, қызметтерi басталған айтылмыш ұйымдар бiртiндеп белгiлi 

дәрежеде өнеркәсiп пен аграрлық қайта құрулардағы большевиктiк бағыттар 

мен ұстанымдарды жүзеге асырушыларға айналды. Олардың бұл рөлi 1920-

1930 жылдарда елдi тез қарқынмен индустрияландыру мен оның ауыл  

шаруашылығын күштеп жаппай ұжымдастыру барысында ерекше көрiндi. Ал 

бұл “қайтақұрулардың” мемлекет пен халыққа қаншалықты зардапты 

болғандығы көпшiлiкке белгiлi… 

Большевиктер партиясы мен Кеңес өкiметi елдiң күллi өмiрiн социалистiк 

негiзде қайта құруда, саяси насихат пен мәдени құрылыс iсiне үлкен мән бердi. 

Олардың осы мәселедегi бағдарламалық ұстанымдары адамдардың зердесiне 

коммунистiк идеологияны әртүрлi әдiстердi қолданып, жаппай енгiзу жолымен 

жалпы  қоғамдық сапаны жаңа талаптарға сай қайта құруды көздедi. Адам 

сапасын   “кеңестендiру” мен  “коммунистендiру” үшiн мәдениеттiң барлық 

салаларына – баспасөзге, оқу-ағарту iсiне, ғылымға, өнерге байланысты iс-

шаралар белгiлендi.  Олар дiн мен  дiлге, ұлттық әдет-ғұрыптарға байланысты 

да жүзеге асырылды… 

Халық бұқарасына коммунистiк ұстанымдарды насихаттап, көпшiлiкке 

саяси тәрбие беруде алғашқы большевиктiк газеттер айтарлықтай рөл атқарды. 

Бастапқы кезде Сырдария облыстарының жұртшылығына Ташкент, Орынбор, 

Верный, т.б. қалаларында шыға бастаған орыс, өзбек, қазақ тiлiндегi газеттер 

таратылды.  

Әуел баста Қазақстан мен Түркiстанның жергiлiктi ұлттар тiлiнде шығатын 

газеттердiң аз болуына байланысты орыс тiлiндегi газеттерде қазақ, өзбек, 

қырғыз тiлдерiнде қосымшалар мен арнайы бөлiмдер жарияланып тұрды. Көп 

кешiкпей Қазақстан мен Түркiстан өлкесiнiң жекелеген қалаларында қазақ 

тiлiнде кеңестiк бағытта газеттер шығарыла бастады. Олардың қатарына 

“Тiршiлiк” (Ақмола), “Көмек” (Верный), “Ұран” (Орда, Орынбор), т.б. 

газеттердi жатқызуға болады [19, 487 б.]. 

Бұрын полиграфиялық базасы болмаған қалаларда (олардың қатарында 

Сырдария облысының уезд орталықтарында) газеттер шығару үшiн 

баспаханалар (типографиялар) ұйымдастыру жөнiнде шаралар  жүзеге 

асырылды. Мәселен, 1918 жылғы 29 мамырда Түркiстан уездiк жұмысшы, 

солдат және шаруа депутаттары Кеңесiнiң Атқару комитетi еңбек комиссарына 

қалада типография ұйымдастыруға және оған қажеттi үш адамнан (қазақ, орыс 

және маман баспагер) тұратын қызметкерлерге қажеттi қаражат табуды 

тапсырды [202, 91 п.]. 

Кеңес өкiметi дiндi “адамдардың миын уландыратын апиын” деп 

жариялады, шiркеу (Ресейде), мешiт (мұсылман дiндегi халықтар мекендейтiн 

ұлт аймақтарында) мемлекеттен ажыратылды, мектеп пен басқа оқу 

орындарында дiн сабағын өткiзуге тиым салынды [203, 263 б.]. Қазақстан мен 

Түркiстандағы мешiттер мен олардың жанындағы медреселер жабылды, 

дiндарлар мен дiни қызметкерлер қуғын-сүргiнге ұшырады, дiни әдебиеттi 

оқуға тиым салынып, отқа жағылды. Ислам дiнiне  сенушiлер мен оны 

уағыздаушылар коммунистiк идеология мен кеңестiк құрылысқа қарсы саяси 

бағыт деп бағаланып, оған  “панисламизм” деген айдар тағылды. Тiлдерiнiң 

негiзi ортақ, дiлi мен әдет-ғұрыптарында көптеген ұқсастықтар бар түрiк тiлдес 

жұрттар бiрлiгi туралы пiкiр айтып, оны насихаттаушылар Кеңес өкiметi мен 

большевиктер уағыздаған  “интернационализм” принциптерiне қарсы әрекет 

етушiлер деп айыпталып, оларға “пантүркiстер” деген анықтама берiлдi. Олар 

Кеңес өкiметi нығаю барысында саяси қуғын-сүргiн объектiлерiне айналды. 

Оқу-ағарту iсi де саясаттандырылды. Тек қана жаңа, кеңестiк типтегi, 

коммунистiк идеологияны, таптық принциптердi басшылыққа алатын жаңа оқу-

ағарту жүйесiн - мектептер мен жоғарғы оқу орындарын қалыптастыру мен 

дамыту мiндеттерi мәдени құрылыстың өзектi мәселелерi болып жарияланды. 

Бұл ретте 1917 жылғы Қазан төңкерісіне дейiн құрамына Сырдария облысы 

кiретiн Түркiстан өлкесiнде көптеген конфессионалдық (дiни), айтарлық 

жәдидтiк (жаңаша), жүздеген орыс-түзем, таза орыс мектептерi болды. 

Зерттеушiлер А.Голованов пен Г.Тiлеуқұловтың мәлiметтерiне сүйенсек, 1913 

жылы Түркiстан өлкесiнде 7290 конфессионалдық мектеп (оқушылар саны 

70.861 адам), 40 жәдiдшiл (жаңаша) мектеп (олардың қатарында үш қыздар 

мектебi), 126 орыс-түзем (орыс-қазақ, орыс-өзбек, т.б.) мектеп, 330 бастауыш 

орыс мектептерi (оқушылар саны – 26.386 адам) және 7 мыңдай тәлiптер 

оқитын медресе болды [63, 152 б.].  

Мектеп пен оқу-ағарту саясатын анықтау кезiнде Кеңес өкiметi Қазақстан 

мен Орта Азияны мекендеген түпкiлiктi халықтардың 1917 жылғы қазанға 

дейiнгi сауаттылық деңгейi тек қана орысша сөйлеп, орысша жаза бiлгендердiң 

санымен анықталып, олардың айтарлықтай бөлiгi сандаған ғасырлар бойы  араб 

графикасы негiзiнде сауатты болғандығы, бұл өңiрде жүздеген ұлттық және 

дiни мектептер болғандығы есепке алынбады. Сондықтан да Қазан төңкерісіне 

дейiн Қазақстан мен Түркiстанды мекендеген қазақтар мен басқа жергiлiктi 

халықтардың екi-ақ процентi сауатты болған деген тұжырым ғылыми және 

саяси әдебиетте орын алды. Осындай мәдениетсiздiк пен қараңғылық жайлаған 

елге оқу мен бiлiмдi кеңестiк жүйе алып келдi деген пiкiр саналы түрде 

қалыптастырылды. Бiлiм мен ғылым бiртiндеп елдегi “аға, жетекшi халық”,  

басқаларды   “жарылқаушы ұлт” аталған орыс халқының үлесiне тиесiлi болды. 

Оқу-ағарту жүйесiнде, ең алдымен мектептерге байланысты жоғарыда 

айтылған большевиктiк мәдени бағдарлама бұрыннан қалыптасқан өлкедегi 

орыс және жергiлiктi халықтар тiлiндегi оқу орындарының мұғалiмдерi 

тарапынан қарсылыққа кездестi. Олар ең алдымен мектептердi саясаттандыру 

әрекеттерiне наразылық бiлдiрдi. Олар айтылмыш мәселеде   “мектеп саясаттан 

тыс тұрады, мұғалiмдер қандай да болсын саяси партияның көзқарасын 

жақтамау қажет. Мұғалiм еркiн тұлға болуға тиiс”,-деген Бүкiлресейлiк 

мұғалiмдер одағының бағытын жақтады [24, 214 б.].  

Осыған қарамастан Кеңес өкiметi 1917-1920 жылдарда Қазақстан мен 

Түркiстанда, олардың қатарында Сырдария облысының қалалары мен ауыл-

селоларында жаңа типтегi, кеңестiк мәдени құрылыс мiндеттерiне сай 

мектептер жүйесiн қалыптастырып, оларды мұғалiмдермен қамтамасыз етуде, 

хат танымайтын ересек адамардың сауатсыздығын жоюға көптеген оңды 

жұмыстарды жүзеге асырды. 

Бұл саладағы игiлiктi iстер Азамат соғысы аяқталғаннан кейiнгi жылдарда 

өз жалғасын тауып, бастауыш, орталау, орта мектептер жүйесiмен қатар, 

жоғарғы оқу орындар (университеттер мен институттар), ғылыми-зерттеу 

мекемелерi, т.б. мәдениет салалары қарқынмен дамытылды. Осы iс-шаралардың 

жиынтығы кеңестiк тарихнамада мәдени революцияның жеңiске жетуi деп 

анықталғаны белгілі. Мәдени құрылыстың барлық салалары дерлiк 

коммунистiк идеялар негiзiнде саясаттандырылғанымен, оның табыстары 

Қазақстан мен Түркiстан халықтарын әлемдiк өркениеттiң жетiстiктерiмен 

сусындауға мүмкiндiк бердi… 

1917-1920 жылдар аралығында ескi мектептер жүйесiнен жаңа кеңестiк 

мектептерге көшуде алғашқы қадамдар жасалды. Ескi мектептер жүйесiн қайта 

құру iсiне Түркiстан АКСР-ның оқу-ағарту iстерi жөнiндегi комиссариат пен 

жергiлiктi Кеңестер жанындағы оның бөлiмшелерi жетекшiлiк жасады. Оқу-

ағарту iсiнде Түркiстан жағдайында бұрыннан бар әртүрлi мектептердi 

(конфессионалдық, жәдидтiк, т.б.) бiрыңғай кеңестiк еңбек мектептерi етiп 

қайта құру принципi негiзге алынды. Бұл мектептер екi сатыға бөлiндi: бiрiншi 

сатылы мектепте 8-ден 13- жасқа дейiнгi балалар бес жыл оқитын болса, екiншi 

сатылы мектептiң оқу мерiзiмi төрт жыл болып анықталып, онда 13 пен 17 

жастар арасындағы ұл-қыздар оқуға тиiстi болды. Түркiстанның көшпелi 

халықтарының балаларын кеңестiк мектептерге тарту үшiн арнайы интернаттар 

ашылды. 

Жаңа бiрыңғай кеңестiк мектептердiң басты мiндетiн 1919 жылғы наурыз 

айында өткен РКП(б)-ның VIII-i съезi «Қоғамды коммунистiк тұрғыда қайта 

түлетудiң құралы“ болу деп анықтады. 

1920 жылдардың басына қарай Түркiстан АКСР-нда 1925 бiрiншi сатылы 

мектептер (оқушылар саны 165.615, олардың 55,6% -i жергiлiктi халықтардың 

балалары) және   жарты мыңдай оқушысы бар 58 екiншi сатылы мектептер 

жұмыс iстедi, көшпелiлердiң балалары үшiн 150 интернат ашылды. Жаңа 

тұрпатты кеңестiк мектептер санының өсуiмен қатар, ескi әдiстемелi мектептер 

(дiни және дiни-ұлттық) саны күрт азайды. Ондай мектептер саны 1920 жылдың 

жазына қарай небәрi 20-дай ғана болып, медреселер жойылу жағдайында болды 

[63, 152-153 б.]. 

 Жаңадан құрылып жатқан кеңестiк мектептерге мұғалiмдер жетiспедi. 

Бұрынғы мектептерде қызмет атқарған мүғалiмдерге Кеңес өкiметi сенiмсiздiк 

бiлдiрдi. Сондықтан да облыс және уезд орталықтарында бастауыш мектептер 

мұғалiмдерiн даярлайтын немесе олардың бiлiмiн жетiлдiретiн қысқа мерзiмдi 

(негiзiнен үш айлық) курстар ашылды. Ол курстардан өткен жүздеген 

мүғалiмдер шалғайдағы ауыл мен қыстақтардағы мектептерге жiберiлдi. 

Осындай жолмен даярланған адамдарға бастауыш мектеп оқушыларына жазу 

мен сызу бiлiмi ғана берiлдi, олар шын мәнiндегi мүғалiмдерге қойылатын 

талаптарға жауап бере алмайтын. Алайда ол кезде басқа амал болмады. 

Осындай зәрулiктi аз да болса қанағаттандыру үшiн Түркiстан өлкесiнiң үкiметi 

әскер қатарында қызмет ететiн мүғалiмдердi әскери қызметтен босатып, оларды 

өз мамандығы бойынша пайдалану туралы бұйрық та шығарды [138, 244-245 

б.]. Бiрақ та мұндай шаралардың тиiмдiлiгi шамалы болды. 

Жергiлiктi партия ұйымдары мен кеңестер большевиктiк идеологияны 

таратудың басқа да жолдары мен әдiстерiн iздестiрiп, олардың бiразын жүзеге 

асырды да. Жастар арасында жаңа идеяларды тарату мақсатында әртүрлi 

кештер, концерттер ұйымдастыру, театр үйірмелері мен қауымдастықтарын 

құру, жергiлiктi клубтар мен газеттер жанынан тегiн оқу бөлiмдерiн жабдықтап, 

оларда коммунистiк үгiт пен насихат жүргiзу iстерi жолға қойылды.  

Бұл iсте жергiлiктi большевиктер сол кезде жекелеген уезд 

орталықтарында пайда бола бастаған әртүрлi көркемөнерпаздар үйiрмелерiн, 

“Театр қауымы“ атанған шығармашылық ұйымдарды бiртiндеп өз 

мақсаттарына пайдалануға тырысты. Мұндай ұйымдардың алғашқысының бiрi 

1918 жылдың басында Қазалы қаласында қазақтың өнерпаз жастарынан 

құрылған  “Театр қауымы” болды. Қауым өздерiнiң “Тұтынған жолын халыққа 

бiлiм тарату, ұлт мектептерiн ашу” деп анықтады [204]. Осы “Театр 

қауымының” мүшелерi қалада “Ұлттық кеш” өткiзiп, онда  “Адам қаны 

аттатпайды” атты драма қойып, оның соңынан халық музыкасынан концерт 

бердi [205].  

Қазақ жастарының театр қауымы (театр кружогi) Перовск қаласында да 

құрылды. «Бiрлiк туы“ газетiнiң мәлiметi бойынша қалада құрылған  “Қазақ 

оқушы жастар тобы” “13 мартта (1918 ж.) Рахат Төлешевтiң жаңадан жазылған  

“Аға сұлтан” деген пьесасын қойып, әдебиет кешiн өткiзген. Түскен пайда 

аштарға көмекке арналды. Жастар тобы өз беттерiмен қаражат жинап, “Рахатты 

басқа жұмыстан босатып жаңа кiтап (жаңа пьесалар – З.Т.) жазуға мүмкiндiк 

берген”. Жастар оған (Рахат Төлешевке) ай сайын 70 сом мөлшерiнде қаламақы 

төлеп тұратын болған [194].   

Осылай халыққа өз беттерiмен, өз ынталарымен мәдени қызмет атқару 

мақсатында пайда болған жастар қауымдастықтарына большевиктердiң 

нұсқауымен бiртiндеп жаңадан құрылып жатқан Комсомол ұйымдары ықпал 

ете бастады. Ендi олардың мәдени-ағарту мақсатында ұйымдастырған кештерi 

мен қойған спектакльдерi арқылы өмiрге деген коммунистiк көзқарас уағыздала 

басталды. Азамат соғысы аяқталғаннан кейiн осындай ұйымдардың жұмыс 

тәжiрибесi  “Қызыл отаулар”, “Қызыл керуендер” сияқты коммунистiк 

идеологияны насихаттайтын  мекемелердiң қызметiне ұласты… 

Сонымен, қорыта келгенде Қазан төңкерісі мен Азамат соғысының жеңiсi 

нәтижесiнде  жеке, дара саяси билiкке қол жеткiзген большевиктер кеңестiк 

негiздегi мемлекеттiк жүйенi қалыптастырды. Бұл жүйе 1917-1920 жылдар 

аралығында Орталық Ресейдiң үлгiсiмен және оның тiкелей ықпалымен 

Түркiстан АКСР-ында, оның құрамында 1924 жылға дейiн болған Сырдария 

және Жетiсу облыстарында қалыптасып, орнықты. Сол аумалы-төкпелi, қарама-

қайшылықтарға толы кезеңде келешекте күшiне кiретiн тоталитарлық 

мемлекеттiң экономика мен идеология саласындағы алғышарттары пайда 

болып, қоғам өмiрiнiң шындығына айналды.  

Қорытынды 

 

Еліміз егемендік алғаннан кейін ХІХ ғасырдың аяғы ХХ ғасырдың бас 

кезіндегі еліміздің әлеуметтік-экономикалық және саяси өмірі объективті түрде 

зерттеулерді қажет еткен болатын. Ел басымыз Н.Ә.Назарбаев: «Ұзақ уақыт 

насихатталған «адамдардың тарихи жаңа қауымдастығы - кеңес халқы» дейтін 

тұжырымдама тарихи тұрғыдан тереңнен қалыптасқан, объективті тұрғыдан 

өспесе, өше қоймайтын ұлттық мемлекетті жаңғырту идеясын жоққа шығару 

мақсатын көздейтін-ді,»- деп атап өткендей большевиктік саясат қазақ 

халқының ұлттық мүддесіне қарсы бағытталған шараларды жүзеге асырған 

болатын [206, 272 б.].  

ХІХ ғасырдың 50-60 жылдарында оңтүстік және оңтүстік-шығыс 

Қазақстанның, солармен қатар Орта Азияның патшалық Ресейдің отарына 

айналу процесі аяқталды. Алып империяның  жаңадан қосылған   бұл өңірлерін   

патша өкіметі тез қарқынмен метрополияның арзан шикізат көзі мен өз 

товарларын қымбат бағамен өткізетін  рыногына айналдырды. Қазақстан мен 

Орта Азия бүкілресейлік  шаруашылық айналымына енді. 

Ресейдің отарына айналысымен, әсіресе ХІХ-ХХ  ғасырлар тоғысында 

Түркістанға  капиталистік қатынастардың  енуімен бірге,  отарлық езгі күшейе 

түсті. Патша өкіметі жаңадан қосылған өңірлердің отарлық сипатын түпкілікті 

орнықтыруды ойластырды. Бұл мақсатты жүзеге асыру үшін, патша үкіметі  

Қазақстан мен Түркістан өлкелерінде, оның ішінде   Сырдария облысында да  

бар жүйелі түрде  ХІХ  ғасырдың 60-90-шы  жылдарында көп салалы: 

әкімшілік-территориялық, сот және діни реформаларды жүзеге асырды.  

Олардың нәтижесінде Қазақстан мен Түркістан өлкелерін мекендейтін  

халықтардың  этникалық территориясы бөлшектенді, сот жүйесі жалпыресейлік 

сот жүйесіне  сәйкес қайта құрылды, жергілікті халықтардың, ең алдымен қазақ 

халқының жерлері мемлекеттік   меншік деп жарияланды. ХІХ ғасырдың соңы  

мен ХХ ғасырдың басында орталық Ресейден  бірнеше толқыннан тұратын жүз 

мыңдаған  қоныс аударушылар (переселендер) келіп қоныстанды. Олар үшін 

сулы да, нулы  миллиондаған гектар жерлер жергілікті халықтан   тартып 

әперілді. Ол жерлерге казак-орыс станицалары, негізінен қоныс аударып келген 

орыс, украин, т.б. славян тектес   халықтар өкілдерінен селолардан басқа  да 

елді мекендер салынды. Отарлы өңірдің шаруашылық өмірі патшалық 

империяның  шаруашылық аясына енгізіле бастады. Мұнда  өнеркәсіп 

орындары, атап айтсақ негізінен ауылшаруашылық   өнімдерін өндіруге 

негізденген шағын кәсіпорындар, жекелеген тау-кен өнеркәсібі, теміржол 

жүйелері салына бастады, жәрмеңкелік сауда пайда болды, қала 

тұрғындарының саны өсті.  Нәтижесінде жергілікті   халықтардың дәстүрлі   

шаруашылық тәртібі бұзылды, қалалар мен ауылдарда әлеуметтік теңсіздік 

күшейді. 

Патша өкіметінің  экономикалық саясатының   отарлық сипаты, әсіресе  

оның аграрлық   саладағы көріністері көшпелі және отырықшы   қазақтар 

санының  арасалмағын өзгертті, шаруашылықтың жаңа түрлерінің   пайда 

болуына,   мал түліктерінің  құрамының  біртіндеп өзгеруіне әсер етті. 

ХХ ғасырдың басында  жалпы Ресейде, оның отарлы аймақтарында 

әлеуметтік қайшылықтар шиеленісті, империяның Қазақстан мен Түркістан 

өлкесіндегі отарлық саясаты, әсіресе  «столыпиндік» реформаларды   жүзеге 

асыру барысында аса күшейді.  Империядағы дағдарыс   1914 жылы басталған 

бірінші дүниежүзілік  соғысқа байланысты   шырқау шегіне шықты. Жоғарыда 

айтылған  факторлар Қазақстанның, оның ішінде Түркістан өлкесіне   қараған 

Сырдария   облысының қоғамдық-саяси хал-ахуалын да шиеленістірді. Бұл өңір 

біртіндеп  метрополияның экономикалық өміріне ғана тартылып қоймай, оның 

орталығында орын алған  саяси күрес  орбитасына  да тартыла бастады.  

Бұл 1905-1907 жылдардағы бiрiншi орыс революциясының Қазақстанға 

жасаған әсерiнен, Қазақстан мен Орта Азияның жергiлiктi халықтарының 1916 

жылғы ұлт- азаттық көтерiлiсiнен аса айқын көрiндi. 

1917 жылғы Ақпан буржуазиялық-демократиялық төңкерісінің жеңiсi 

нәтижесiнде патша үкiметiнiң құлатылуы мен Ресейде Республикалық тәртiптiң 

орнатылуы Қазақстан мен Түркiстандағы саяси жағдайды түбiрiмен өзгерттi. 

Ақпан төңкерісі Қазақстанның басқа аймақтары сияқты оңтүстік өңірінде де 

үлкен қолдауға ие болды. Бірақ, аймақтың аталған кезеңдегі қоғамдық саяси 

дамуының өзіндік ерекшеліктері де болды. Аймақтағы казак-орыс әскерлерiнiң 

билеушi топтары өзгерістерге қарамастан казак-орыс станицаларындағы билiк 

тiзгiнiн бұрынғысынша өз қолдарында қалдыруға бар күштерiн салды. 

Көпұлтты Сырдария облысының қалалары мен шет елдiмекендерiнде ұлттық, 

кәсiби және саяси белгiлерiне негiзделген саяси топтар мен қозғалыстар пайда 

болды. 

Түркiстан өлкесiнiң орталығы Ташкент қаласының саяси өмiрдiң өзiне тән 

ерекшiлiктердiң бiрi, бiр жағынан Уақытша үкiметтiң Түркiстан комитетiнiң 

құрамында негiзiнде М.Шоқай, М.Тынышпаев сияқты қазақ зиялылары 

бастаған кадет партиясының мүшелерi мен оның жақтастары көпшiлiк орынға 

ие болуы болса, екiншiден, осы комитетпен текетiресте болған Ташкент 

Кеңесiнiң құрамында эсерлер мен социал-демократтардың қанатының 

(негiзiнен большевиктердiң) көпшiлiк орынға ие болуына байланысты болды. 

Өлке орталығында қалыптасқан осындай саяси жағдайда жауап ретiнде 

жергiлiктi халықтардың саясатқа белсендi түрде араласа бастаған өкiлдерi екi 

қоғамдық-саяси өмiр мәселелерiне белгiлi дәрежеде консервативтiк бағыт 

ұстаған “Ғұламалар одағы” (“Улема жаннаты”) және қоғамды буржуазиялық-

демократиялық тұрғыда өзгеруге бейiм тұрған “Ислам кеңесi” (“Шуро-ислам”) 

атты ұйымдарын құрды. Ал аймақтағы ұлттық қозғалыстың басшылары өзара 

түсiнiсе алмағандықтарымен қатар, өз қызметiн өлке орталығымен шектеді.  

Түркiстанда, оның құрамындағы Сырдария және Жетiсу облыстарында, 

империяның орталығында орныққан қосөкiметтiлiк «көпөкiметтiлiк» түрiнде 

көрiнiс тапты. Революцияның жеңiске жеткенiнен кейiнгi алғашқы айларда 

(шамамен 1917 жылдың көктем-жаз айларында) бұл өңiрде үкiмет билiгiне 

Уақытша үкiметтiң жергiлiктi органдары мен жұмысшы және солдат Кеңестерi 

ғана емес, сонымен қатар қазақтың ұлттық-демократиялық «Алаш» партиясы, 

Түркiстандық жәдидшiлдiк (жаңашылдық)  қозғалысы нәтижесiнде құрылған 

«Шуро-и-ислам», «Шуро-и-улан», т.б. саяси партиялар мен басқа да саяси 

қоғамдық қозғалыстар билiк үшiн Ресейлiк социалистiк партияларының 

(социал-демократтар, социалист-революционерлер), монархистер мен 

анархистер, т.б. саяси күштер өкiлдерi күрестi. 

Алайда саяси күрес логикасы бойынша 1917 жылдың күзiне қарай бұл 

өңiрдегi «көпөкiметтiлiк» Орталық Ресей үлгiсiмен «қосөкiметтiлiкке» ұласты. 

Оның бiрiншiсiн негiзiнен кадеттер партиясы мен оның одақтастарынан 

тұратын Уақытша үкiмет бейнелесе, екiншiсiн күн өткен сайын лениндiк 

большевиктер партиясының ықпалы күшейген Орталық пен жергiлiктi 

жұмысшы, солдат және шаруалар депутаттары Кеңестерi бейнеледi. 

 Қазақтың ұлттық-демократиялық «Алаш» партиясының басшылығы 

Уақытша үкiметтi қолдаса, жекелеген қазақ халқының өкiлдерi, негiзiнен 

радикалдық көзқарас пен әрекеттердi таңдап алған интеллигенция өкiлдерi, 

Кеңестер жағында болды. 

1917 жылдың соңы мен 1918 жылдың басында Сырдария облысындағы 

азаматтық қарама-қарсылықтың шиеленiсе түсуi нәтижесiнде ендi 

«қосөкiметтiлiк» Кеңестердiң жеңiсi нәтижесiнде соңғысының жеке дара саяси 

билiгiмен алмасты. 

Петроградтағы 1917 жылғы Қазан төңкерісінің жеңiсiмен басталған Кеңес 

өкiметiнiң саяси билiгiне жету үрдiсi Қазақстанда 1917 жылдың соңынан 1918 

жылдың көктемiне дейiн созылды. Бұл процесс Сырдария облысына да тән 

болды. Елiмiздiң басқа өңiрлерiндегiдей, Сырдария облысында Кеңестердiң 

жеңiске жету жолы В.И. Ленин айтқандай, «салтанатты шеру» түрiнде болған 

жоқ, керiсiнше тамыры терең әлеуметтiк, таптық қарама-қарсылықты күшпен 

жеңу жолымен жүргiзiлдi. Қазақстанның басқа аудандарындағыдай, Сырдария 

облысында жаңа өкiметтi орнатуда басты рөлдi атқарған жұмысшы, солдат 

және шаруа депутаттарының Кеңестерi тұрғылықты халықтармен байланысы 

жоқ славян халықтарының, негiзiнен орыстардың өкiлдерiнен тұратын 

жергiлiктi гарнизон солдаттары мен iрiлi-кiшiлi қалалар мен темiржол 

станциялары жұмысшыларынан тұрды. Жергiлiктi халықтардың, олардың 

қатарында қазақтардың жекелеген өкiлдерi ғана, Кеңес өкiметi үшiн күреске 

қатынасты да, олардың басым көпшiлiгi бейтараптық позиция ұстады. 

Алайда бүкiл империялық саяси және шаруашылық салаларда, ұлтаралық 

қатынастарда жаппай әрi терең дағдарысқа ұшыраған халықтарға Қазан 

төңкерісі мен Кеңес өкiметiнiң берген жалған уәделеріне (шаруаларға жер беру, 

жұмысшыларға өнеркәсіп орындарын алып беру, ұлттық теңдiкті қамтамасыз 

ету сияқты) еңбекшiлер қауымы көп жағдайда сенiммен қарады. Сондықтан да 

олар жалпы алғанда Кеңес өкiметiнiң орнап нығаюына белсендi түрде қарсы 

шыққан жоқ. 

Кеңес өкiметiнiң орнап, нығаю барысында жаңа саяси билiк экономика мен 

идеология салаларында өзiнiң негiзi болатын алғашқы шарттарды  

қалыптастыру iсiне кiрiстi. Большевиктер сол кездiң өзiнде тұғыры қалана 

басталған тоталитарлық мемлекеттiң келешектегi экономикасы орталыққа 

бағындырылған жоспарлы тәртiпке бағындырылуы тиiс деп есептедi. 

Ал саясат пен руханият салаларында Кеңес өкiметiнiң алғашқы 

жылдарында қалыптаса басталған ұстанымдары қоғамның өмiрiне тұтастай 

бақылау орнатуға тиiстi коммунистiк идеологияның үстемдiгiн етуiне 

бағындырылды. Кейiнгi тарихи тәжiрибе көрсеткенiндей, сiрескен жоспарға 

бағынған экономика, бiр идеологияға тәуелдi болған саяси өмiр  түптеп 

келгенде 74 жылдан кейiн Кеңес Одағының мемлекет ретiнде өмiр сүруiн 

тоқтатуының басты себептерiнiң бiрi болды.  

  Қазан төңкерісі жеңген бетте-ақ большевиктік басшылық арасында 

билеуші топтар меншігін тез арада экспроприациялау саясатын Қазақстан 

сияқты шет аймақтарға да сол күйінде көшіруді жақтайтын күштер жеткілікті 

еді. Қоғамдық мәселелерді түсіндіру мен шешуде өрісі тар партиялық 

деңгейден жоғары көтеріле алмаған олар іс жүзінде қазақ сияқты «тағы» 

халықтың «қарабайыр түке алғыссыз» тіршілігін, өмір салтын қиратып, бұзып, 

революциялық құралдар арқылы мүлдем жаңа өмір сатысына алып шығуға 

болады деп түсінді.  

Әрбір тарихи кезеңнің міндеттерін аңықтау, халықтың өзін-өзі тануы 

зиялы қауымның қызметі арқылы көрінеді. Бірақ саяси идеологияның үстемдігі 

жағдайында зиялы қауым өз мүмкіндігіне айырылды. Партия өкілдері 

партиялық және мемлекеттік жұмыстарда идеолгияның негізгі тірегі ұлттық 

сананы, тарихты, тілді, дінді тұншықтыруға тырысты. Ұлттар тарихында 

ұлттық, аймақтық факторлардың ерекше маңызы бар. Әр ұлттың құрамы, 

шаруашылық жағдайы, өзіне ғана тән ерекшеліктері, табиғи және 

эконономикалық мүмкіншіліктері оның даму деңгейін тікелей аңықтайды. Ал 

большевикттік партияның мемлекеттік жұмыстарында осы факторлар 

ескерілмей, аяққа басылды. Жаппай  күдіктенушілік пен жауқұмарлыққа 

байланысты үрей үйірген ахуал жағдайында олардың көбі арандату мен 

қуғындау нысандарына айналды. 

Осы кезеңдерде халқымыздың басынан өткерген нәубетті аса бір 

өкінішпен еске аламыз. Ендігі уақытта бұндай келеңсіздіктер қайталанбаса екен 

дейміз.   

